
Saluan - Bible - New Testament 

 

 

 

Matius 

Matius 1 

1Aiyamo na daputan nu mompolee' i Yesus Kristus, tulunan i Daud, tulunan i 
Abraham. Lengkat mae hi Abraham tinoka hi Daud, sanggo-sanggo nu 
mompolee' i Yesus Kristus sumo uuka:  
2-6(6a) i Abraham, i Ishak, i Yakub, i Yehuda tiba to utu-utusnyo, i Peres tiba i 
Zerah (tina nu aha sanggonyo i Tamar), i Hezron, i Ram, i Aminadab, i 
Nahason, i Salmon, i Boas (tinanyo aijo'mo i Rahab), i Obed (tinanyo aijo'mo 
i Rut), i Isai, ka' i Tomundo Daud.  
(6b)-11Lengkat hi Daud toka tempo'nyo mian nu bansa Israel binoamo nokiijo' i 
Babel tinulis na sanggo-sanggo sumo uuka: i Salomo (tinanyo aijo'mo bauntan 
i Uria), i Rehabeam, i Abia, i Asa, i Yosafat, i Yoram, i Uzia, i Yotam, i Ahas, i 
Hizkia, i Manasye, i Amon, i Yosia, i Yekhonya (ka' to utu-utusnyo). 
12-16Lengkat tempo'nyo mian nu bansa Israel binoa nokiijo' i Babel tinoka hi 
Yesus i hampe tinulis na sanggo-sanggo sumo uuka: i Yekhonya, i Sealtiel, i 
Zerubabel, i Abihud, i Elyakim, i Azur, i Zadok, i Akhim, i Eliud, i Eleazar, i 
Matan, i Yakub, i Yusuf langkai' i Maria. Ka' lengkat hi Maria aijo'mo na i 
Yesus i hampe anu sinanggohan i Kristus. 
17Jadi lengkat hi Abraham tinoka hi Daud, iwi-iwi' sampulu' ka' opat na 
lapisan nu katulunan. Lengkat hi Daud toka tempo'nyo bansa Israel binoa 
nokiijo' i Babel sampulu' ka' opat na lapisan nu katulunan suele. Lengkat 
tempo'nyo bansa nu Israel binoa nokiijo' i Babel tinoka hi Kristus i hampe 
suele mule' sampulu' opat ka' na katulunan. 

18Sumo aiya na sisikon mongkona kinahampean i Yesus Kristus. Tina-Nyo i 
Maria nodohoi tiba i Yusuf. Panyo ma'isa pe'e aha binanika' inyata' i Maria 
pinoboamo. I Yusuf madi' nonsumbu' saba' i Maria pinoboamo kalana kuasa 
nu Roh nu Tumpu. 
19I Yusuf, dohoinyo aijo', samian anu saja' mohongo-hongo atulan nu agama. 
Jadi ia mongka'oho' mongga'atakon dohoinyo aijo', panyo nu pohowini, da i 
Maria madi' ma'ambang i mian da'isan. 
20Hau-haunyo i Yusuf mompopikilakon han aijo', ia nongipi. I uno nu 
ipionnyo aijo', ia nontoa samian na malaikat nu Tumpu anu notatae hi ia, 
"Yusuf, tulunan i Daud, boli mabuhuk monika'i Maria; sabab anak anu i uno 
nu ma'alumnyo aijo' kuasa nu Roh nu Tumpu. 
21I Maria mohampeakonje samian na anak mo'ane. Anak aijo' tionyo nu 
sanggohi i Yesus, kalana Ia na momposalamat mian anu palesayamo hi Ia 
lengkat i dosa' nu aha.” 
22Iwi-iwi' aijo' jinadi sumo aitu da ganaap apaa na tinaloakonmo nu Tumpu 
ka' anu pinoto'imo nu nabi-Nyo, aijo'mo, 
23"Samian na boune anu ma'isa toho' nonganak ia na poboa ka' mohampeakon 
samian na anak mo'ane. Anak aijo' osanggohi Imanuel." (Imanuel te basa' nu 
Ibrani alati'nyo, "Tumpu monsangalui kita".) 
24Noko pobula na i Yusuf, ia nombatukimo apaa na anu tinaloakon nu 
malaikat nu Tumpu hi ia. Ia monika'i Maria. 
25Panyo ma'isa pe'e i Maria nohampeakon Anaknyo aijo', i Yusuf madi' 
nogalum tiba i Maria. Ka' salatan Anak aijo' i hampemo, i Yusuf nonsanggohi 
Ia i Yesus. 

Matius 2 

1I Yesus i hampeakon i kota Betlehem i tano' Yudea tempo'nyo i Tomundo 
Herodes nompalentah. Tempo'nyo aitu to pia-piangkuka na anu pande 
monsumbu' ilimu' nu mandala' nolengkat mae sasu kabete'an tinokamo i 
Yerusalem. 

2Aha nompokilawa iyayamae, "Iyamae na Anak aijo', anu i hampeakon da 
timbali Tomundo nu mian Yahudi? Tinoamo mami na mandala'-Nyo binete' i 
sasu kabete'an, ka' kami toka da monsombah Ia.” 
3Salatan i Tomundo Herodes nohongomo han aijo', ia tinolokengkeng hondo, 
sumo aitu mule' iwi-iwi' na mian nu Yerusalem. 
4Jadi ia nonsaimo iwi-iwi' na kapala nu imam tiba to gulu-gulu' agama bansa 
nu Yahudi toka mae silimu'. Lapas aitu ia nompokilawamo hi aha, "Iyamae na 
kinahampean nu Tomundo anu jinanji'mo nu Tumpu?” 
5Aha nontaami, "I kota Betlehem i tano' Yudea. Kalana sumo uuka na tinulis 
nu samian na nabi, 
6'Beleyum Betlehem, i tano' nu Yehuda, beleyum misa' anu talalo ise' i to 
kota-kota anu penting i Yehuda. Kalana lengkat hi beleyum tokaje na samian 
anu bau polaya' anu molaya' mian-Ku Israel anu palesayamo.' “ 
7Salatan nohumpak katalangan aijo', i Herodes nolagamo hoko-hokot anu 
pande monsumbu' mandala' anu lengkat mae i sasu kabete'an. Lantas ia 
nompokilawa hi aha naipian na katantuannyo mandala' aijo' tinoa. 
8Lapas aijo' ia nompokau aha namba i Betlehem ka' nompotuun sumo uuka, 
"Lako', lio na Anak aijo' ka' opalesa hondo-hondo. De komiu mongkabotmo Ia, 
poto'i mae hi belengku, da aku suele mamba monsombah Ia.” 
9-10Lantas aha nambamo. Aha nontoa mule' mandala' anu tinoa nu aha uuka 
mae i sasu kabete'an. Sangkeheng ahi' na kolame'nyo nu aha nontoa mandala' 
aijo'! Mandala' aijo' saja' mamba i moona moliu-liu aha, lantas binelenti pas-
pas hondo i patak nu tampat nu Anak aijo'. 
11Aha ninsoop i uno nu laigan aijo', ka' nontoa Anak aijo' tiba i Maria, tina-
Nyo. Aha tinolodupu ka' nonsombah Anak aijo', lantas nombukai tampat 
halata' nu aha, ka' nonsombahkon hi ia mosoni', kamangian, ka' mur. 
12Tumpu nompokinde'i hi aha i uno nu ipion da boli minsusule' hi Herodes. 
Jadi aha ninsusule'mo nontului jalan sangga'atan. 

13Salatan to pande-pande anu monsumbu' mandala' aijo' i nambamo, Malaikat 
nu Tumpu nanintoamo hi Yusuf i uno nu ipion. Malaikat aijo' notatae, "I 
Herodes ko kahanda' molio Anak aijo' da o patei na Ia. Kalana aijo' bulamo, 
boa na Anak aijo' tiba tina-Nyo malai nokiijo' i Mesir. Jojoong i kiijo' mae 
sampe-Ku poto'ije mule' hi beleyum.” 
14I Yusuf nobula, ka' pihi-pihi aitu mule' ia nomboamo Anak aijo' tiba tina-
Nyo nalai nokiijo' i Mesir. 
15Aha jinojoong i kiijo' mae sampe i Herodes sinilakamo. Sahingga 
tinimbalimo apaa na anu tinaeakon nu Tumpu anu pinoto'inyo hi nabi-Nyo, 
sumo uuka, "Aku molaga Anak-Ku lengkat i Mesir.” 
16Salatan sinumbu' i Herodes taalu' anu to pande-pande monsumbu' mandala' 
lengkat i sasu kabete'an aitu nongakalimo ia, ia pinusamo hondo. Lantas ia 
nompalentahkon anu mompatei iwi-iwi' to ana-anak mo'ane anu umunnyo i 
aluk nu ohua' na taun. I Betlehem ka' i anu mompaha ohani. Aijo' sosok tiba 
katalangan anu i humpaknyo lengkat hi anu to pande-pande monsumbu' 
mandala' aijo' kakona tempo'nyo mandala' aijo' kinantoaan. 
17Sumo aijo' na tinimbali apaa na anu toho' tinaloakon i Nabi Yeremia, 
aijo'mo, 
18"I kampung Rama kinahongoan, kihis ka' tando' tiba haang. I Rahel 
nontando'i to ana-anaknyo; ia madi' mongka'oho' o indeko' sabab aha i 
madi'mo.” 
19Noko sinilaka na i Herodes, tempo'nyo i Yusuf daagi' i Mesir samian na 
malaikat nu Tumpu nanintoa mule' hi Yusuf i uno nu ipion. 
20Malaikat aijo' notatae, "To mia-mian anu mongka'oho' mompatei Anak aijo' 
sinilakamo. Kalana aitu bulamo, ala na Anak aijo' tiba tina-Nyo ka' 
pinsusule'mo mamba i Israel.” 
21I Yusuf mule' nobula lantas nomboa Anak aijo' tiba i Maria i ninsusule' 
nokiijo' i Israel. 

22Panyo lapas i Yusuf nohongo saba' i Arkelaus, anak mo'ane i Herodes 
nombolosakonmo tuumanyo tinimbali tomundo i tano' Yudea. Jadi i Yusuf 
nabuhukmo namba nokiijo'. Salatan ia nompaka humpakmo pokinde' nu 
Tumpu i uno nu ipion, ia nambamo nokiijo' i tano' nu Galilea. 
23I kiijo' ia jinojoong i kota sanggonyo Nazaret. Sahingga sumo aitu jinadimo 
apaa na anu tinaloakon nu to nabi-nabi mongkona Anak aitu: "Ia o sanggo 
Mian nu Nazaret." 

Matius 3 

1Tempo'nyo aijo' tinoka na i Yohanes anu Mompalamandikan i padang bone' 
kiijo' i Yudea ka' nontampu'uni binasisik. 
2"Balatobatmo bolimo mombau dosa-dosa' miu," tukoonyo, "kalana Tumpu 
mompalentahmo sumo Tomundo!” 
3I Yohanes aiyamo na anu koonyo i Nabi Yesaya i uno nu potataenyo, "Daagi' 
ko mian anu saja' noloboo' i padang bone', 'Posadiakon na jalan nu Tumpu; 
pohatakon na jalan hi Ia.' “ 
4I Yohanes nompake baju' bulu nu unta. Pombutu'nyo kilit na binau, ka' 
kaanonnyo kihi-kihi' ka' juu' nu uani'. 
5Manjoo' na mian lengkat mae Yerusalem, lengkat i songko-songko na tano' 
nu Yudea, ka' lengkat i tano-tano' anu mompaha'ohani Kaunyo nu Yordan, 
tinokamo hi Yohanes. 
6Aha nongakui dosa-dosa' nu aha, ka' i Yohanes nompalamandikanmo aha i 
Kaunyo nu Yordan. 
7Manjoo' suele na mian nu Farisi tiba Saduki tinoka hi Yohanes da o 
palamandikan. Panyo tempo'nyo ia nontoa aha tinokamo mae ia notatae hi 
aha, "Komiu mian ma'idek! Ihe na nontaloakon komiu timbali molapas 
lengkat i hukuman nu Tumpu anu tokaje mae? 
8Potoa i uno nu palabuatanum de komiu binala tobatmo i dosa-dosa' miu. 

9Boli montaha'imani komiu timbali molapas lengkat i hukuman ka' motatae 
kalana i Abraham mompolee' miu. Tutugi, batu-batu pe'e aiya, Tumpu timbali 
mombau lee' i Abraham! 
10Bobolo' sinadiamo bau pontaa' kau' toka i baka-bakatnyo. Toto sampu'un 
anu madi' mohasinakon bua'nyo anu ma'ima' tionyo o taa' ka' o alin i uno nu 
apu. 
11Aku mompalamandikan komiu nu uee da momponyata' saba' komiu binala 
tobatmo i dosa-dosa' miu; panyo lapas na aku tokaje mae na anu 
mompalamandikan komiu nu Roh nu Tumpu tiba apu. Ia lebe daka' 
molingkudui aku. Ka' momboa sapatu-Nyo pe'e aku madi' pantas. 
12I lima-Nyo daagi' ko kiapan bau pontapii iwi-iwi' na gandum-Nyo sampe 
belesi'. Gandum nu polimu' i uno nu alang, panyo iwi-iwi' na ota'-Nyo o papui 
i uno nu apu anu madi' toho' mate.” 
13Tempo'nyo aitu i Yesus namba lengkat mae i Galilea namba nokiijo' i 
Kaunyo nu Yordan. I kiijo' mae tinoka hi Yohanes nomoita da o 
palamandikan. 
14Panyo i Yohanes nompisoba madi' montalima poitaon-Nyo aijo'. I Yohanes 
notatae, "Aku yo konanyo o palamandikan nu kita Tuumangku. Uuka ola 
mule' kita Tuumangku na tinoka hi belengku.” 
15Panyo i Yesus nontaami, "Pojohokmo ola uuka aiya. Kalana sumo aitu na 
kita mombau iwi-iwi' anu nu kahanda'i nu Tumpu Allah." Jadi i Yohanes 
nompalamandikanmo i Yesus. 
16Ilapas pinalamandikan, i Yesus lia-lia' nosabat lengkat mae i uee nu kaunyo 
aijo'. Madi' pinin langit tinabuka'mo ka' i Yesus nontoamo Roh nu Tumpu 
nintatau' sumo tomonsi' malapati' aita' i buan-Nyo. 
17Lapas aitu hongomo na potatae nu Tumpu nontaloakon, "Aiyamo na Anak-
Ku anu Kuku kalibosi. Ia momposanang kinyonyoang-Ku." 

Matius 4 

1Lapas aitu i Yesus binoa nu Roh nu Tumpu nokiijo' i padang bolaa da o sobai 
nu Ibilis. 
2Patom pulu' na sinaa ka' patom pulu' na pihi i Yesus madi' nongkaan. Lantas 
Ia nongoa'imo no ohop. 
3Ibilis tinoka ka' notatae, "Te Beleyum misa' Anak nu Tumpu Allah? Yo pokau 
na batu haha aiya timbali roti.” 
4I Yesus nontaami, "I uno nu Kitab nu Tumpu tinulis: Mian madi' ola tumuu' 
nu roti, panyo mule' suele kalana potatae anu nu taloakon nu Tumpu.” 
5Ilapas aijo' Ibilis nomboamo i Yesus nokiijo' i Yerusalem, kota anu susi', ka' 
nompo'una' Ia aita' i bawo nu binumbungan nu Laigan nu Tumpu. 
6Lantas aijo' Ibilis notataemo hi Ia, "Te Beleyum misa' Anak nu Tumpu? 
Desumo aijo' pingkanabu' mokaiyong; kalana i uno nu Kitab nu Tumpu tinulis 
sumo uuka, 'Tumpu monsaije to mala-malaikat-Nyo monjagai Beleyum, aha 
molabotje Beleyum nu lima nu aha da Tengkeum madi' tonsumpun i batu.' “ 
7I Yesus nontaami, "Panyo i uno nu Kitab nu Tumpu tinulis mule', 'Boli 
beleyum monsobai Tumpuum.' “ 
8Lapas aitu Ibilis nomboamo i Yesus mule' nokiita' i bungkutnyo anu 
matangkas hondo ka' nompotiju' hi Ia iwi-iwi' na kalaja'an i dunia tiba iwi-
iwi' na kakaya'annyo. 
9Lantas Ibilis notataemo hi Yesus, "Iwi-iwi' aiya kubee'je hi Beleyum de 
Beleyum toloduku monsombah aku.” 
10I Yesus nontaami, "Lako' na oko anu Monggoda! I uno nu Kitab nu Tumpu 
tinulis: O sombah na Tumpu, Tumpuum, ka' ola Ia na hongo na palentah-
Nyo!” 
11Ahennyo Ibilis nompala'imo Yesus, ka' to mala-malaikat tinokamo 
montulungi Ia. 
12Salatan i hongo saba' i Yohanes pinosoopmo i uno nu talungku', i Yesus 
nalaimo nokiijo' i Galilea. 

13Ia nompala'imo Nazaret, lantas jinojoongmo i Kapernaum i biwi nu Dowiwi 
Galilea i tano' nu Zebulon tiba Naftali. 
14Kalana i Yesus nombaumo sumo aijo', sahingga tinimbalimo apaa na anu 
tinaloakon nu Nabi Yesaya: 
15"Tano' nu Zebulon tiba tano' nu Naftali, i jalan mokiijo' i dowiwi, i santoa 
Kaunyo nu Yordan, Galilea tano' nu mian misa' Yahudi! 
16Bansa anu tumuu' i uno nu pintung montoamo jingka anu jongkilaban! Anu 
jojoong i uno nu lipu' anu pintung kapatean binete'mo na sahaya nu jingka!” 
17Lengkat tempo'nyo aijo' i Yesus nontampu'unimo nompolele, "Balatobatmo 
bolimo komiu mombau dosa-dosa' miu, kalana Tumpu Allah malia'mo 
mompalentah sumo Tomundo!” 
18Tempo'nyo i Yesus hau-haunyo i lumajang i biwi nu bone' Dowiwi Galilea, 
Ia nontoa ua'aha na topo meka, aijo'mo i Simon (anu o sanggohi mule' i 
Petrus) tiba utusnyo ise' i Andreas. Aha hau-haunyo mompagala ikan i 
dowiwi aijo' nu buani'. 
19I Yesus notatae hi aha, "Imbo' batuki na Aku. Aku mongajanmo komiu 
mombuani' mian.” 
20Balo pinala'ian nu aha na buani' nu aha, lantas nombatukimo Yesus. 
21I Yesus i lumajang lau-laus, lantas nontoa mule' ua'aha na mian sangga'at 
anu moto utus, aijo'mo i Yakobus ka' i Yohanes, ana-anak i Zebedeus. Aha 
hingga-hinggat tiba tuuma nu aha hau-haunyo mompoko ima'i buani' i uno 
nu duangan. I Yesus mule' nolagamo aha, 
22ka' balo pinala'ian nu aha na duangan, ka' tuuma nu aha, lantas nombatuki 
Yesus. 
23I Galilea, i Yesus nonsongkohi iwi-iwi' na lipu' ka' nongajan i laigan 
pogalejaan. Ia nompolele Lele Ma'ima' tukoonyo Tumpu tionyo mompalentah. 
Ka' Ia mule' nompa'alin to mia-mian anu masakit ka' anu madi' sampa' na 
butongnyo. 

24Lele mongkona i Yesus aijo' tinolelemo i songko-songko na tano' Siria, 
sahingga manjoo' na mian tinoka hi Ia. Aha nomboamo mae to mia-mian anu 
mongoa'i manjoo' na lupa-lupa nu panyakit tiba kasusa'an. To mia-mian anu 
pininsoopanmo nu roh ma'idek, anu mongkingkimi ka' anu lupe, iwi-iwi' 
pina'alin i Yesus. 
25Manjoo' hondo na mian anu mombatuki Yesus tempo'nyo aitu. Daagi' ko 
anu tinoka lengkat mae i Galilea, daagi' ko anu tinoka lengkat mae i Sampulu' 
na Kota, lengkat mae i Yerusalem lengkat mae i Yudea, daagi' mule' ko anu 
lengkat mae i lipu' santoa nu Yordan. 

Matius 5 

1Salatan i Yesus nontoamo mian da'isan aijo', Ia nindakomo nokiita' i 
bungkutnyo. Salatan Ia sinumuhangmo, anu saja' mombatuki Ia tinokamo hi 
Ia, 
2lantas Ia nontampu'unimo nongajan aha: 
3"Bila-bilahi na mian anu mongoa'i madi' moko ala, ka' ola montaha'imani 
Tumpu samata-mata; aha ninsoopmo mian anu palesayamo hi Tumpu! 
4Bila-bilahi na mian anu mongoa'i susa' na kinyonyoanyo; Tumpu 
mongindeko'je aha! 
5Bila-bilahi na mian anu madi' ko tige-tige; Tumpu tionyo mongganapije 
janji'-Nyo hi aha! 
6Bila-bilahi na mian anu molibos na mombau pongka'oho' nu Tumpu; Tumpu 
mompopuasje aha! 
7Bila-bilahi na mian anu mongkalibosi mian sangga'at; Tumpu mongkalibosije 
aha suele! 
8Bila-bilahi na mian anu molino na kinyonyoanyo; aha monsumbu'je Tumpu! 
9Bila-bilahi na mian anu momboa dame hi sangko mian; Tumpu mongakuije 
aha sumo to ana-anak-Nyo! 

10Bila-bilahi na mian anu mongoa'i ponsakisa kalana mombau kahanda' nu 
Tumpu; aha minsoopmo mian anu palesayamo hi Tumpu! 
11Bila-bilahi na komiu de o alu, o sakisa, o pitana'i kalana Aku. 
12To nabi-nabi anu tinumuu' ma'isa pe'e kino komiunyo sinakisamo sumo 
aijo'. Oposanaang ka' opolame' na kinyonyoa, saba' daka' na tamboo anu 
pinosadiakon nu Tumpu bau bagi miu.” 
13"Komiu timuson nu dunia. De timuson timbalimo matawas te daagi' opoko 
po'asing mule'? Madi'mo ko gunanyo, panyo o alin ka' o peja-peja' nu mian. 
14Komiu jingka nu dunia. Kota anu aita' i bungkutnyo madi' opoko posuluk. 
15Madi' ko mian anu montutungi sulu', lantas mongkulubi sulu' nu gumbang. 
Ia ola ahi' mompo'una' sulu' aijo' i tampat nu sulu', da monjingkai batu-batu 
mian i uno nu laigan. 
16Sumo aitu mule' na jingkaum tionyo monjingkai ahop nu mian da aha 
montoa anu ma'ima', apaa na anu binau miu, lantas mompuji' Tuumaum i 
suluga'.” 
17"Boli monsangka saba' Aku toka da mohapusi atulan i Musa tiba ajalan nu 
to nabi-nabi. Aku toka misa' da mohapusi, panyo da mopotiju' alati'nyo anu 
sahondo-hondonyo. 
18O inau'! Sapinnyo langit ka' dunia daagi', sa'angu' na hulup kabai titik anu 
talalo ise' pe'e i uno nu atulan aijo' madi' o hapusakon, de iwi-iwi' ma'isa jadi! 
19Sabab kalana aijo', ihe na molanggai sala'sa'angu' na palentah haha aijo' 
mau mule' talalo ise' ka' mongajan mian sangga'at, mombau sumo aitu mule' 
timbali anu talalo ise' hi mian anu palesayamo hi Tumpu. Panyo mule' ihe na 
mompojalan pale-palentah aijo', ka' mongajan mian sangga'at mombau sumo 
aitu mule', timbali daka' hi mian anu palesayamo hi Tumpu. 
20Jadi, o inau': Madi' opoko ala miu na timbali mian anu palesayamo hi 
Tumpu, de madi' molabii to gulu-gulu' agama, ka' to mia-mian Farisi i uno nu 
han mombau pongka'oho' nu Tumpu Allah!” 

21"Komiu monsumbu' saba' hi mompolee'to daagi' ko ajalan sumo uuka: Boli 
mompatei; ihe na mompatei, tionyo o putusimo na palakalanyo. 
22Panyo uuka Aku motatae hi beleyum, ihe na pusa hi mian sangga'at, tionyo 
o putusi na palakalanyo; ka' ihehe na monguduli mian sangga'at, tionyo o 
putusi na palakalanyo i ahop nu Mian Kopian Daka' nu Agama. Ka' ihehe na 
montaloakon hi mian sangga'at, 'Talalo ponga'', patut o alin i uno nu apu 
nalaka. 
23Kalana aijo', de sala'samian itina' hi komiu hau-haunyo monsombahkon anu 
obee' hi Tumpu, lantas tonginau' daagi' ko mian ma'idek na kinyonyoanyo hi 
ia, 
24tionyo ia mompala'i pe'e anu nu sombahkon aijo' i ahop nu tampat 
ponsombahkonan, lantas mamba baladame tiba mian aijo'. Lapas aijo' 
timbalije ia minsusule' ka' monsombahkon anu nu bee' hi Tumpu. 
25De daagi' ko mian anu mongkalaak komiu hi Mian Kopian, baladame pe'e 
tiba ia de daagi' ko tempo' da ma'isa pe'e toka hi Mian Kopian. De madi', 
mian aijo' mombee'mo komiu hi Mian Kopian, anu mombee'je mule' komiu hi 
Pulisi. Lantas Pulisi momposoopmo komiu i talungku'. 
26Ka' o inau': Tantu komiu madi' moko posabat i talungku' aijo' de ma'isa pe'e 
pinondenda hi beleyum opolunas iwi-iwi'.” 
27"Komiu monsumbu' saba' daagi' ko pangajalan sumo uuka: Boli masala'. 
28Panyo uuka Aku motatae hi beleyum: Ihe na montoa samian na boune ka' 
ko napisunyomo, mian aijo' nasala'mo tiba boune aijo' i uno nu 
kinyonyoanyo. 
29De mataum koanan monsaduakon beleyum baladosa', kubetakon ka' o alin 
na mata aijo'! Lebe ma'ima' molapus na sala'sa'angu' na pakakas nu 
butongum, ka' de mule' iwi-iwi' na butongum o alin i uno nu nalaka. 
30De lima nu koananum monsaduakon beleyum baladosa', kolongakon ka' 
alin na lima aijo'! Lebe ma'ima' molapus na limaum sambiha', ka' de mule' 
iwi-iwi' na butongum minsoop i nalaka.” 



14 

 

31"Daagi' mule' ko ajalan sumo uuka: Batu-batu mian anu mongga'atakon 
bengkele'nyo, tionyo ia mombee' sulat pooga'atan hi ia. 
32Panyo uuka Aku motatae hi beleyum: De ihe na mongga'atakon 
bengkele'nyo, padahan boune aijo' madi' noteeba', monsaduakon 
bengkele'nyo aijo' masala', de bengkele'nyo mo'osoa mule'. Ka' ihe na mo'osoa 
tiba boune anu gina'atakon aijo' suele masala'.” 
33"Komiu monsumbu' saba' mompolee'to daagi' ko pangajalan sumo uuka: Boli 
mombaleko'i janji'. Apaa na anu jinanji'umo tiba sumpa' i ahop nu Tumpu, 
tionyo nu bau. 
34Panyo uuka Aku motatae hi beleyum: Boli hondo-hondo basumpa', mau 
monsanggo langit, sabab langit aijo' Tumpu na anu mongkuasai, 
35mau mule' sanggo nu dunia, sabab dunia aijo' latas nu tengke-Nyo; kabai 
sanggo nu Yerusalem, sabab aijo'mo na kota nu Tomundo Daka'. 
36Boli mule' basumpa' sanggo nu ubakum, sabab posi beleyum madi' moko 
bau bulu nu ubakum timbalimo pute' kabai mo'itom, mau mule' ola sahamba. 
37"Taloakonmo, 'Ii'' kabai 'Madi'' -- molabii anu sumo aijo' nyata' nolengkat 
mae i Ibilis.” 
38"Komiu monsumbu' saba' daagi' mule' ko ajalan sumo uuka: Mata o bolosi 
nu mata, bese' o bolosi nu bese'. 
39Panyo uuka Aku motatae hi komiu: Boli mombalosi idek hi mian anu 
mombau idek hi komiu. Ola ahi' de mian mohapa' gagisingum anu i koanan, 
pojohok da ia mohapa' gagisingum anu i kowi suele. 
40Ka' de komian anu mongkalaak komiu hi Mian Kopian, ka' montuntut 
baju'um, bee'akonmo hi ia na juba'um. 
41De ko samian anu ko pangkat mompakisa komiu monsimbu boaonnyo 
kojo'onnyo sa'angu' na kilo meter, simbuumo kojo'onnyo ohua' na kilo meter. 
42De komian mompoita apa-apaa hi komiu, bee'iakonmo na ia. Ka' boli mule' 
tolo madi' himian anu mongka'oho' mosabon apa-apaa hi beleyum.” 

43"Komiu monsumbu' saba' daagi' mule' ko ajalan sumo uuka: Kanonongi na 
to sanga-sangaluyum, ka' oka'ideki na to sampo-sampo bali'um. 
44Panyo uuka Aku motatae hi beleyum: Kanonongi na to sampo-sampo 
bali'um, ka' o sambayangakon na to mia-mian anu mongkabisa'i komiu, 
45da komiu timbali to ana-anak nu Tuumaum i suluga'. Kalana Tumpu 
mompobete' batu nu sinaa bau bagi nu mian anu ma'ima' ka' bagi nu mian 
anu ma'idek. Ia mombee'i ujan hi mian anu mombau ima', ka' hi mian anu 
mombau idek suele. 
46Kalana de komiu mongkalibosi ola mian anu mongkalibosi komiu, bau apaa 
na Tumpu tionyo mombalosi palabuatan miu aijo'? Te misa' topo tagi hasin 
suele mombau sumo aitu? 
47Ka' de komiu mombee'i salan do'a ola hi to sanga-sangaluyum, apaa na 
ka'ima'annyo? To mia-mian anu madi' monsumbu' Tumpu suele mombau 
sumo aijo'? 
48Tuumaum i suluga' mongkalibosi iwi-iwi' na mian totu-totu'unyo. Komiu 
tionyo suele sumo aitu." 

Matius 6 

1"O inau', boli komiu mompojalan palentah nu agama i ahop nu mian da'isan 
da nu toa nu mian. De komiu mombau sumo aijo', komiu madi' mohumpak 
tamboo nu Tuumaum i suluga'. 
2Jadi, de komiu mombee' sadaka' hi mian kasiasi, boli lewa' o hengge-
hengge'akon na han aijo' sumo anu nu bau nu to mia-mian geguan. Nu 
ka'ima'i nu aha na mombau sumo aijo' i uno nu laigan pogalejaan tiba i jalan 
daka', da nu puji' nu mian. O inau' aha nontalimamo tamboonyo. 
3Panyo komiu, de komiu mombee' sadaka', bee'mo hoko-hokot, da madi' ko 
anu monsumbu'. 

4Bakas na palabuatanum aijo' madi' nu sumbu' mau pe'e ihe, boli mompiakon 
Tuumaum i suluga'. Ia montoa palabuatanum anu sulu-suluk aijo', ka' 
mombee'je tamboonyo hi beleyum.” 
5"De komiu balado'a, boli sumo to mia-mian anu mongka' oho' bapula-pula. 
Aha mongka'oho' balado'a tinjo-tinjo i laigan pogalejaan ka' i popanga'an nu 
jalan da nu toa nu mian. O inau', aijo'mo na tamboonyo anu tinalimamo nu 
aha. 
6Panyo de komiu balado'a, pinsoop i salipi' ka' tumban na sabatan, lantas 
balado'a hi Tuumaum anu madi' kantoan aijo'. Saba' Tuumaum na montoa 
palabuatanum anu sulu-suluk mombee'je tamboonyo hi beleyum. 
7De komiu balado'a, boli opo uli-ulit sumo to mia-mian anu madi' monsumbu' 
Tumpu. Aha monsangka, saba' poitaon nu aha tionyo Nu hongo, sabab do'a 
nu aha anu mantan aijo'. 
8Boli sumo aha. Sinumbu'mo nu Tuumaum apaa na anu opalalui miu, mau 
ma'isa pe'e komiu nomoita. 
9Jadi balado'a sumo uuka, 'Tuuma mami isuluga': Sa'a-sa'angu'nyo kita na 
Tumpu. O'amalakon kitamo na anu o sombah ka' anu o'angga'i. 
10Kitamo na Tomundo' mami. O'amalakon kitamo na mompalentah i dunia 
ka' kahanda'to o tuluti sumo i suluga'. 
11Bee'i mae sinaa aiya kaanon anu o palalui mami. 
12Ampuniakon na kasala'an mami, sumo kami mongampuni mian anu 
mombau sala' hi kami. 
13Boli mompojohok kami kakulangan palesaya tempo'nyo kami o sobai panyo 
lapasakon na kami i kuasanyo Anu Ma'idek. [Kitamo na Tomundo' anu 
balakuasa ka' opopodaka' toka sidu-sidutu'. Amin.]’ 
14De komiu mongampuni mian anu mombau sala' hi beleyum, Tuumaum i 
suluga' suele mongampunije kasala'anum. 

15Panyo de komiu madi' mongampuni kasala'an nu mian sangga'at, Tuumaum 
i suluga' mule' madi' mongampuni kasala'an miu.” 
16"De komiu bapuasa', boli mompotoa ohup susa', sumo mian anu mimpula-
pula. Aha mombali'i lupa nu ohupnyo da iwi-iwi' na mian monsumbu' au'aitu 
aha bapuasa'. O inau' aijo'mo na tamboonyo anu tinalimamo nu aha. 
17Panyo de komiu bapuasa', pi'ohupi na ohupum ka' o subat na ubakum, 
18da madi' ko anu monsumbu' saba' komiu bapuasa', sangadinyo Tuumaum 
anu madi' kantoan aijo'. Ia montoa palabuatanum anu sulu-suluk aijo', ka' 
mombee'ije tamboonyo hi komiu.” 
19"Boli molimu' halata' da bau kapalaluan nu butongum i dunia, iya na ane' 
ka' atak timbali mongidei, ka' tololang toka montomang. 
20Panyo mule' limu' na halata' i suluga', iya na ane' ka' atak madi' mongidei, 
ka' tololang madi' toka montomang. 
21Kalana iya na ko halata'um, i kiijo' suele na kinyonyoaum!” 
22"Mata, sulu' nu butong. De mataum tontoa, songko-songko na butongum 
majingka hondo. 
23Panyo de mataum paha, songko-songko na butongum pikat. Jadi de sulu' i 
uno nu butongum pintung, ebeh na kopintungnyo aijo'!” 
24"Madi' ko samian pe'e timbali mokalaja hi ohua' na tuan. Kalana ia lebe 
mongkalibosi samian molingkudui anu sangga'at. Kabai ia lebe mohongo-
hongo hi tuan samian molingkudui sangga'at. Sumo aitu suele na komiu. 
Komiu madi' timbali mokalaja bau kapentingan nu Tumpu ka' bau 
kapentingan suele i halata'. 
25Kalana aijo' o inau'; boli bata-bata i kantumuu'anum apaa na anu o kaan 
miu ka' o inum, kabai apaa na anu o pake miu. Te misa' kantumuu'an 
molingkudui anu o kaan, ka' butong molingkudui pakean? 
26Toa na tomonsi' i langa. Aha madi' mosu'an, madi' mompadak, ka' madi' 
mule' mompolimu' hasin anu sinu'annyo i uno nu alang. Mau mule' sumo aitu 

Tuumaum anu i suluga' mompotuu' aha! Te misa' komiu lebe ko angga'nyo 
molingkudui tomonsi'? 
27Ihe na hi komiu anu kalana bata-bata timbali mompomantan umunnyo mau 
mule' sangkiding? 
28Kadaka' komiu bata-bata mongkona pakean miu? Palahatikan na to bunga-
bunga bakung anu tumuu' i padang. Bunga-bunga aijo' madi' mokalaja ka' 
madi' montonun; 
29panyo i Tomundo' Salomo sumo aijo'na ko kayanyo madi' mompake pakean 
anu ko ima'nyo sumo bunga-bunga aijo'! 
30Hemput i padang tumuu' sinaa aiya, ka' dodop o papui mingkotmo. Panyo 
Tumpu mompakei hemput aijo' kino ima'nyo. Apaa mule' komiu! Panyo 
komiu madi' talalo palesaya! 
31Boli bata-bata ka' motatae, 'Apaa na anu o kaanto', kabai 'apaa na anu o 
inumto', kabai 'apaa na anu o pakento'? 
32Ha-han aijo' saja' pagala o lio nu to mia-mian anu madi' monsumbu' Tumpu. 
Padahan Tuumaum anu i suluga' monsumbu', saba' komiu mompalalui iwi-
iwi' aijo'. 
33Jadi, o usahakon pe'e da Tumpu mompalentah i kantumuu'anum, ka' o bau 
na kahanda'-Nyo. Sahingga iwi-iwi' anu sangga'at nubee'je nu Tumpu suele hi 
beleyum. 
34Kalana aijo', boli bata-bata mongkona sinaa dodop. Kalana dodop koposi 
bata-batanyo. Sinaa uuka sukupmo na kasusa'annyo bolimo daagi o tuangi 
mule'." 

Matius 7 

1"Boli mompisala'i mian sangga'at, da komiu suele boli nu pisala'i nu Tumpu. 
2Kalana sumo komiu mompisala'i mian sangga'at, sumo aitu mule' na Tumpu 
mompisala'i komiu. Ka' sukat anu o pake miu hi mian sangga'at, tionyo o 
pake suele nu Tumpu hi komiu. 

3Kadaka' komiu montoa sangkunyit na kau' i uno nu mata nu utusum, 
sadangkan pangkot i uno nu posi mataum madi' o palahatikan miu? 
4Mosia na komiu timbali montaloakon hi utusum, 'Imbo' da ku alinakon na 
kau' sangkunyit atina' hi mataum,' sadangkan i uno nu posi mataum daagi' ko 
pangkot? 
5Ee baleko'! Alinakon pe'e na pangkot i posi mataum, timbalije beleyum 
montoa totu-totu'u, ka' timbali mongalinakon sangkunyit na kau' i mata nu 
utusum. 
6Boli o bee' na han anu susi' hi dedeng, da dedeng aijo' boli mobalik ka' 
mololo' beleyum. Ka' boli mombee' mutiara i bau', da bau' aijo' boli mompeja-
peja' mutiara aijo'.” 
7"Poita, da komiu montalima. Lio, da komiu mohumpak. Kutetek, da tumban 
o tuhea'akon bau pinsoopannum. 
8Kalana mian anu momoita tionyo montalima; mian anu molio tionyo 
mohumpak; ka' mian anu mongkutetek tionyo o tuhea'akon na pontumban. 
9Pa' daagi' ko anu hi komiu, Tuuma mombee' batu hi anaknyo, de ia momoita 
roti? 
10Kabai mombee' ulo, de ia momoita ikan? 
11Mau mule' komiu ma'idek, komiu suele mombee' anu ma'ima' hi to ana-
anakum. Apaa mule' Tuumaum i suluga'! Ia lebe mule' mombee' anu ma'ima' 
hi mian anu momoita hi Ia. 
12O bau na mian sangga'at sumo apaa na anu oka'ima'i nu bau nu aha hi 
komiu. Aijo'mo na batunyo nu atulan i Musa, ka' pangajalan nu to nabi-nabi.” 
13"Pinsoopmo montulu sabatan anu soki, kalana sabatan ka' jalan anu 
mompanjolongi nalaka daka' ka' bolaa, ka' da'isan na mian anu molowo'. 
14Panyo soki ka' susa' na sabatan ka' jalan anu momboa mian i kantumuu'an. 
Ka' ola sangkiding na mian anu mongkabot.” 

15"Opoko piani na mongahopi to nabi-nabi anu madi' totu'u. Aha toka hi 
komiu mimbalu-balu' domba, panyo aha sabenannyo sumo pojek anu baani. 
16Komiu monsumbu'je aha i palabuatan nu aha. Kuhat anu ko hii'nyo madi' 
mimbua' bua' nu anggur, ka' hemput anu ko hii'nyo madi' mohasinakon bua' 
nu ara. 
17Kau' anu molumba' o humpak na bua'nyo anu ma'ima', ka' kau' anu madi' 
molumba', bua'nyo ma'idek. 
18Kau' anu molumba', madi' mohasinakon bua' anu ma'idek, ka' kau' anu madi' 
molumba' madi' mohasinakon bua' anu ma'ima'. 
19Batu-batu kau' anu madi' mohasinakon bua' anu ma'ima' o taa' ka' o papui. 
20Sumo aitu mule' na to nabi-nabi anu madi' totu'u. Komiu monsumbu' aha i 
hasin nu palabuatannyo.” 
21"Madi' iwi-iwi' na mian anu molaga Aku, 'Tumpu, Tumpu,' anu moko ala 
timbali mian anu palesayamo hi Tumpu, panyo ola to mia-mian anu mombau 
kahanda' nu Tuumang-Ku anu i suluga'. 
22I Sinaa Kakiamatan da'isan na mian motatae hi belengku, 'Tumpu, Tumpu, 
te misa' sanggonto na o pake mami mompotoka potuunon nu Tumpu? Ka' te 
misa' sanggo nu Tumpu suele, kami mule' nola'mo to roh-roh anu ma'idek, ka' 
nombau manjoo' na anu okabangangi?’ 
23Panyo Ku taamije, 'Aku madi' toho' nonsumbu' komiu! Lako'mo, na komiu 
anu mombau ka'idekan!' “ 
24"Yoh, mian anu mohongo potataeng-Ku aiya, ka' montuluti, pokakana sumo 
mian pande anu mompotinjo laigannyo i bawo nu batu. 
25Tempo'nyo ujan tudun, ka' iaba' toka tiba mombun makansang montintip 
laigan aijo', laigan aijo' madi' motua' kalana pinotinjomo i bawo nu batu. 
26Ka' mian anu mohongo potataeng-Ku aiya, panyo madi' montuluti, ia 
pokakana sumo mian ponga' anu mompotinjo laigannyo i bawo nu bone'. 

27Tempo'nyo ujan tudun, ka' iaba' toka tiba mombun makansang montintip 
laigan aijo', laigan aijo' motua'. Ka' ka'idekannyo talalo hondo!” 
28Ahennyo i Yesus lapasmo na nongajan, ka' to mia-mian i kiijo' binangangmo 
hondo na nohongo pangajalan-Nyo. 
29Kalana Ia mongajan nu kuasa, misa' sumo to gulu-gulu' nu agama nu aha. 

Matius 8 

1I Yesus nintatau' mae lengkat i bungkutnyo, ka' da'isan na mian anu 
nombatuki Ia. 
2Tempo'nyo aitu tinoka na samian anu ko panyakit kilit anu o kabuhuk. Ia 
tinolodupu i ahop i Yesus, lantas notatae, "Kita Tuuma, de kita Tuuma 
mongka'oho', kita Tuuma timbali mompa'alin aku.” 
3I Yesus nongkanyang mian aijo' ka' notatae, "Aku mongka'oho'. Pa'alinmo!" 
Tempo'nyo aitu panyakitnyo na'alinmo. 
4Lantas koonyo i Yesus hi ia, "O inau'! Boli monsisik mau mule' pa' hi he. 
Panyo lako' hi imam ka' opoita na ia da montantukan beleyum na'alinmo. 
Lapas aijo' sombahkon na koloban anu pinalentahkon i Musa, bau bukuti' hi 
to mia-mian saba' beleyum totu-totu'u na'alinmo!” 
5Tempo'nyo i Yesus ninsoop i Kapernaum, samian na suludadu nu Roma 
tinokamo nonsingkaboti mae Ia, ka' nomoita tulung hi Ia. 
6"Kita Tuuma," koonyo nu suludadu aijo', "Posaihonku masakit kiijo' i laigan. 
Ia male-male' i lupemo kiijo' male-male' talalo masakit hondo.” 
7Koonyo i Yesus, "Aku mambaje mompa'alin ia.” 
8"Boli pilenje Kita Tuuma," tukoonyo nu suludadu aijo': "Aku madi' pantas 
montalima Kita Tuuma i laiganku. Ola ahi' o palentah nu Kita Tuuma. 
Pokauhonku aijo' ma'alin. 
9Kalana aku mule' tionyo mohongo i palentah nu Kapala, ka' i aluku daagi' 
mule' ko sulu-suludadu anu ku palentah, anu tionyo mohongo palentangku. 
De aku mompalentah samian na suludadu i alukku, 'Lako'!' ia suele mamba. 

Aku montaloakon hi anu sangga'at, 'Imbo' aiya!' ia mule' toka; ka' de aku 
mompalentah posaihonku, 'Obau na aiya!' ia mule' mombau.” 
10Salatan i Yesus nohongo apaa na anu tinaloakon nu suludadu aijo', Ia 
binangang hondo. Lantas Ia notatae hi to mia-mian anu hau-haunyo 
mombatuki Ia, "Palias na mian aiya. Hi mian nu Israel ma'isa pe'e toho' Aku 
nongkabot kinodaka'nyo nu palesaya aiya! 
11Totu'u! Manjoo' na mian anu tokaje lengkat mae i kabete'an tiba kinsoban 
da balame-lame' hingga-hinggat tiba i Abraham, i Ishak, ka' i Yakub, i uno nu 
Dunia Bu'ou nu Tumpu. 
12Padahan to mia-mian anu sabenannyo timbali mian anu palesayamo hi 
Tumpu, o alin i kapintungan anu i sambiha'nyo. I kiijo' aha humaang ka' 
mongoa'i sansala.” 
13Lantas i Yesus notatae hi suludadu aijo', "Pinsusule'mo, apaa na anu nu 
palesaya aijo' tionyo timbali." Ka' tempo'nyo aitu mule' posaihonnyo aijo' 
na'alinmo. 
14I Yesus namba i laigan i Petrus. I kiijo' Ia nontoa tina nu bengkele' i Petrus 
hau-haunyo nu sihabi i tampat kahoyotan. 
15I Yesus nongkanyang limanyo, lantas sakit anu nonsihabi na'alinmo. Ia 
nobula ka' nontoa apaa na anu palalu obee' hi Yesus. 
16Tempo'nyo mamalom, mian nomboa hi Yesus da'isan na mian anu 
sinoku'onmo nu roh ma'idek. Ka' ola santaa' na potatae, i Yesus nolaa' to roh-
roh ma'idek aijo' ka' nompa'alin mule' iwi-iwi' na mian anu masakit. 
17I Yesus nombaumo iwi-iwi' aijo', ka' tiba jalan aijo' tinimbalimo apaa na anu 
tinaloakon i Nabi Yesaya, aijo'mo, "Ia montanggung kasala'anto ka' 
mompa'alin panyakito.” 
18Manjoo' hondo na mian anu montikubi Yesus. Salatan i Yesus nontoamo 
aha iwi-iwi', Ia nompokaumo anu saja' mombatuki motaapmo i dowiwi. 

19Lantas samian na gulu' agama tinoka hi Ia ka' notatae, "Kita Tuumangku 
Gulu', aku kahanda' mombatuki Kita Tuuma mau mule' pa'moya!” 
20I Yesus nontaami, "Pojek ko liangnyo, ka' tomonsi' ko petaanyo, panyo Anak 
nu Mian madi' ko kamale'an.” 
21Lantas samian na anu saja' mombatuki sangga'at notatae, "Kita Tuuma, 
poloas pe'e na aku minsusule' molamun Tuumangku.” 
22Panyo i Yesus nontaami, "Batuki na Aku, ka' pojohokmo na mian anu 
sinilakamo molamun miannyo anu sinilakamo.” 
23I Yesus sinumake' i duangan tiba anu saja' mombatuki hingga-hinggat tiba 
Ia. 
24Monti-montiik baleba' makansang anu talalo hondo nontintipmo dowiwi, 
sahingga duangan aijo' sinambuanganmo nu bokon. Tempo'nyo aitu i Yesus 
hau-haunyo hoyot. 
25Lantas anu saja' mombatuki nambamo hi Ia ka' nombulakon Ia. "Kita 
Tuuma! Tulungi! Silakamo na kita!" Loboo' nu aha. 
26"Kadaka' komiu mabuhuk?" Tukoonyo i Yesus. "Komiu madi' talalo palesaya 
hi belengku!" Lapas aijo' i Yesus tinuminjo ka' nonsegai mombun tiba dowiwi 
aijo'. Lantas dowiwi aijo' nolinomo hondo. 
27Anu saja' mombatuki Yesus binangang. Aha notatae, "Mian apaa na Ia aiya, 
sampe mombun ka' bokon mohongo palentah-Nyo!” 
28I Yesus tinoka i santoa nu dowiwi i tano' nu Gadara. I kiijo' mae ua'aha na 
mian anu pininsoopan nu roh ma'idek tinokamo hi Ia. Ua-ua'aha aijo' baani 
hondo, sahingga madi' ko samian pe'e baani motulu i kiijo'. 
29Aha nosabat lengkat mae i bolo' nu kubulan, ka' ko kihi-kihis, "Anak nu 
Tumpu, nu posiamo na kami? Te Belento kahanda'mo monsakisa kami mau 
mule' ma'isa pe'e tempo'nyo?” 
30Madi' majo'on lengkat i kiijo', daagi' ko bau' manjoo' hondo hau-haunyo 
molio mongkaan. 



24 

 

31To roh-roh ma'idek aijo' nongkakasemo hi Yesus, "De Belento monsai kami 
mosabat, saimo na kami minsoop i uno nu bau-bau' haha aijo'.” 
32"Lako'mo!" Koonyo i Yesus. To roh-roh ma'idek aijo' namba nompala'i mian 
ua'aha aijo', lantas ninsoop i uno nu to bau-bau' aijo'. Ka' bau' haha aijo' mule' 
nalaimo, ka' ningkanabu' i biwi nu tungebe nokaiyong i uno nu dowiwi, 
lantas nolomosmo. 
33Anu monjagai bau' aijo' nopadeka'mo namba i kota, ka' nonsisik iwi-iwi' anu 
tinimbalimo aijo', sumo aitu mule' apaa na anu tinimbali tiba mian ua'aha 
anu sinoku'on nu roh ma'idek aijo'. 
34Lantas iwi-iwi' na mian nu kota aijo' namba nolabotakon i Yesus. 
Tempo'nyo aha nontoamo i Yesus, pinoitamo nu aha da sabole-boleh Ia 
mompala'i tano' nu aha. 

Matius 9 

1I Yesus sinumake' i duangan, lantas notaap i dowiwi, ninsusule'mo i 
kampung kinahampean-Nyo. 
2I kiijo' mian nomboa hi Ia samian anu lupe, pinomale' i ampas. Tempo'nyo i 
Yesus nontoa kinodaka'nyo na palesaya nu to mia-mian haha aijo', Ia notatae 
hi mian lupe aijo', "Sabaan, anak-Ku! Dosa-dosa'um ingampunanmo.” 
3To pia-piangkuka na gulu' agama anu daagi' i kiijo' notataemo i uno nu 
kinyonyoa, "Mian aiya mompopo'ise' Tumpu Allah!” 
4Sinumbu' i Yesus na pikilan nu aha, jadi Ia notatae, "Kadaka' na pikilan miu 
kino ideknyo sumo itina'? 
5Iya na lebe dengke: montaloakon, 'Dosa'um ingampunanmo', kabai 
montaloakon, 'Bulaamo ka' lajangmo?’ 
6Panyo uuka Aku mompobukuti'je hi beleyum saba' i bawo nu dunia aiya 
Anak nu Mian ko kuasa mongampuni dosa'." Lantas i Yesus notatae hi mian 
lupe aijo', "Bula, hangkat na ampasum ka' pinsusule'mo!” 
7Mian lupe aijo' nobula ka' ninsusule' nokiijo' i laigannyo. 

8Tempo'nyo to mia-mian nontoamo anu tinimbali aijo', aha sinawe'mo nu 
buhuk ka' nompuji' Tumpu, kalana Tumpu nombee'mo kuasa anu daka' hondo 
hi mian. 
9Lapas aijo' i Yesus nompala'imo tampat aijo'. Hau-haunyo i lumajang, Ia 
nontoa samian topo tagi hasin, sanggonyo i Matius, hau-haunyo suha-suhang 
i kanton nu anu montage hasin. I Yesus notatae hi ia, "Imbo' batuk mae na 
Aku!" I Matius tinuminjo ka' nombatuki Yesus. 
10Tempo'nyo i Yesus hau-haunyo nongkaan i laigan i Matius, da'isan na topo 
tagi hasin tinoka ka' to mia-mian anu o sanggohi madi' ma'ima' nu mian 
da'isan, nongkaanmo hingga-hinggat tiba i Yesus ka' anu saja' mombatuki. 
11Daagi' ko to mia-mian Farisi anu nontoa han aijo'. Ka' aha nompokilawamo 
hi anu saja' mombatuki Yesus, "Apaa na sababnyo gulu'um mongkaan hingga-
hinggat tiba topo tagi hasin, ka' to mia-mian anu madi' ma'ima'?” 
12I hongo i Yesus na aha nompokilawa lantas nontaami, "Mian anu mahoson 
madi' mompalalui dokoten, ola mian anu masakit. 
13Soba selidiki' apaa na alati'nyo ayat nu Kitab nu Tumpu Allah: 'Aku 
mongkahanda'i pongkalibosi ka' misa' koloban binatang'. Kalana Aku toka 
misa' da molaga mian anu monsanggo butongnyo ma'ima'mo, panyo mian 
anu o sangka madi' talakana'.” 
14Ilapas aijo' anu saja' mombatuki Yohanes anu Mompalamandikan tinoka hi 
Yesus. Lantas aha nompokilawa, "Kadaka' kami tiba to mia-mian nu Farisi 
bapuasa', yo aitu anu saja' mombatuki Kita Tuuma i madi'?” 
15I Yesus nontaami, "Mosiamo na pongka'oho' miu? Timbali na to mia-mian 
anu o laga i bau-bauon po'osoan mongoa'i susa' na kinyonyoa de boting 
mo'ane daagi' hingga-hinggat aha? Tantu i madi'! Panyo tokaje na tempo'nyo 
boting mo'ane aijo' o alamo hi aha. Tempo'je aitu yo aha bapuasa'mo. 
16Madi' ko mian anu montamban baju' anu mahudemo tiba sambeak na hude 
anu daagi' bu'ou. Kalana hude pontamban aijo' tionyo mokakas ka' mobeak, 
sahingga mongahenakon beaknyo anu lebe daka'. 

17Sumo aitu mule', madi' ko mian anu molana' anggur bu'ou i uno nu botutu 
kilit anu motu'amo. Kalana botutu aijo' tionyo mobeak ka' ma'idek, lantas 
anggurnyo mobubus. Anggur bu'ou tionyo o lana' i uno nu botutu anu bu'ou 
suele, da ohu-ohua' tataap ma'ima'.” 
18Hau-haunyo i Yesus notatae hi anu saja' mombatuki Yohanes anu 
Mompalamandikan, tinokamo na samian anu monjagai laigan pogalejaan. Ia 
tinolodadupu i ahop hi Yesus ka' notatae, "Anakku boune sala'je sinilaka. 
Panyo de timbali toka mae kanyangakon, da ia po'ule' tumuu'.” 
19I Yesus tinuminjo ka' nojajalan anu saja' mombatuki namba tiba mian aijo'. 
20-21I totonga' nu jalan samian na boune anu sampulu'mo ohua' na taun na 
kopinnyo masakit binuntulanmo nu home, ola nimpu'u tinokamo na bagi nu 
to bou-boune, tinoka nongohani Yesus lengkat i hiku. Ia binapikin, "Mau ola 
ku tiik na juba'-Nyo, aku tionyo ma'alin." Lantas tiniiknyo na puus nu juba' i 
Yesus. 
22Tempo' aitu i Yesus nosiloi ka' nontoa boune aijo' balo notatae hi ia, 
"Posabaan anak-Ku! Kalana beleyum palesaya hi beleng-Ku, beleyum 
ma'alinmo!" Tempo'nyo aitu mule' i na'alinmo na boune aijo'. 
23Lapas aijo' i Yesus tinoka i laigan nu anu monjagai laigan pogalejaan aijo'. 
Salatan Ia nontoa anak mahaik musiik, pomusiiki de ko anu silaka, ka' da'isan 
na mian hengge', 
24Ia notatae hi aha, "Posabat na komiu iwi-iwi'! Anak aiya madi' sinilaka; ia 
ola ahi' hoyot." Aha iwi-iwi' nongkokojoi Yesus. 
25Salatan mian haha aijo' nosabatmo, i Yesus ninsoop i uno nu salipi' nu anak 
aijo' ka' nontoongi limanyo. Lantas nobulamo na anak boune aijo'. 
26Lele aitu tinolelemo i songko-songko na tano' aijo'. 
27I Yesus namba lengkat i kiijo', ka' i totonga' nu jalan ua'aha na mian 
mapisok nombatukimo Ia. Aha noloboo', "O Anak i Daud, kalibosi mae na 
kami!” 

28Tempo'nyo i Yesus ninsoopmo i uno nu laigan, ua'aha na mian mapisok aijo' 
tinoka hi Ia. I Yesus nompokilawa hi aha, "Opalesaya miu saba' Aku timbali 
mompa'alin komiu?" "Palesaya hi Kita Tuuma!" tukoonyo nu aha. 
29Lantas i Yesus nongkanyang mata nu aha ka' notatae, "Kalana komiu 
palesaya, anu otaha'imani miu timbalimo.” 
30Sahingga aha timbali nontoa. Pinoto'i Yesus hi aha totu-totu'u, da boli 
mompoto'i han aijo' mau pe'e pa' hi he. 
31Panyo aha i namba ka' nompolele, lele mongkona i Yesus, i songko-songko 
na tano' aijo'. 
32Tempo'nyo ua-ua'aha na mian aijo' namba, samian na anu momo' anu 
kinuasanmo nu roh ma'idek, binoa hi Yesus. 
33I Yesus nolaa' roh ma'idek aijo', ka' tempo' aitu mule' mian aijo' 
binangangmo ka' notatae, "Ma'isa toho' kami nontoa anu tinimbali sumo aiya 
i Israel!” 
34Panyo to mia-mian Farisi notatae, "Kapala nu roh ma'idek aijo' na nombee'i 
Ia kuasa da molaa' to roh-roh ma'idek aijo'.” 
35Sumo aijo' na i Yesus namba nonsongkohi sa'angu' na kota, namba i kota 
sangga'at, ka' lengkat mae i sa'angu' na kampung namba i kampung sangga'at. 
Ia nongajan i to lai-laigan pogalejaan, ka' noleleakon Lele Ma'ima' mongkona 
mosia na Tumpu Allah mompalentah sumo Tomundo'. Ia nompa'alin to mia-
mian anu mongepe iwi-iwi' na ngahan nu panyakit, ka' anu madi' sampa' na 
butongnyo. 
36Tempo'nyo i Yesus nontoa mian da'isan aijo', ia nolibosmo hi aha, kalana 
aha ilingumo ka' madi'mo moko ala sumo domba anu madi'mo ko polaya'nyo. 
37Lantas i Yesus notatae hi anu saja' mombatuki Ia, "Anu o padak manjoo', 
panyo anu mompadak ola sangkiding. 
38Kalana aijo' poita hi tumpu nu ale' aijo', da ia monsai mae anu mompadak 
padakonnyo." 



28 

 

Matius 10 

1Daagi' ko sansinaan i Yesus nolaga sampulu' ka' ohua' na mian anu saja' 
mombatuki Ia da sinilimu'. Lantas Ia nombee'i kuasa hi aha da molaa' to roh-
roh ma'idek, ka' mompa'alin iwi-iwi' na panyakit, ka' iwi-iwi' na butong anu 
madi' sampa'. 
2Sanggo nu sampulu' ka' ohua' na rasul aijo' atina'mo: momonanyo i Simon 
(anu osa sanggohi Petrus) tiba utusnyo i Andreas, lantas i Yakobus tiba 
utusnyo i Yohanes, aijo'mo to ana-anak i Zebedeus. 
3Ilapas aijo' i Filipus ka i Bartolomeus tiba i Tomas ka' i Matius, topo tagi 
hasin tiba i Yakobus anak i Alfeus, ka' i Tadeus; 
4lantas imihinyo i Simon, si Patriot ka' i Yudas Iskariot anu nongkabisa'i 
Yesus. 
5Sampu-sampulu' ka' ohua' na rasul aijo' pinokaumo Yesus ka' 
pinokinde'anmo sumo uuka, "Boli mamba i tano' nu to mia-mian misa' 
Yahudi. Boli mule' mamba i to kota-kota' nu Samaria. 
6Panyo lako'mo hi to mia-mian Israel, lebe-lebe mule' hi aha anu sinala'mo na 
jalan. 
7Sisikakon hi aha saba' Tumpu tokamo lia-lia' mompalentah sumo Tomundo'. 
8Opa'alin na to mia-mian anu masakit; opo tumuu' na to mia-mian anu 
sinilakamo; opa'alin na to mia-mian anu ko panyakit kilit anu okabuhuk, ka' 
olaa' na to roh-roh ma'idek. Komiu nontalimamo iwi-iwi' aijo' ola ihalala 
akon. Jadi, mombee'i suele ola ohalala akon. 
9Boli momboa doi mosoni', doi salaka, kabai pe'e doi tambaga. 
10Boli mule' momboa botutu nu sadaka', kabai ohua' na paan na pakean bau 
kapalaluan nu lumambanannum, kabai sapatu, kabai tokon. Sabab mian anu 
mokalaja kakonannyomo na mohumpak tambo de ia palalumo. 
11De komiu toka i kota kabai i kampung, olio samian na anu mongka'oho' 
montalima komiu. Jojoong tiba ia sampe komiu mamba mule'. 

12Salatan komiu ninsoopmo i laigan, otaloakon, 'O' amalakon da Tumpu 
mombalakati komiu.’ 
13De to mia-mian i laigan aijo' montalima komiu, bakas da salan do'a miu 
tataap hi aha. Panyo de aha madi' montalima komiu, po'ule' o ala na salan 
do'a miu aijo'. 
14De ko laigan kabai kota' anu madi' mongka'oho' montalima komiu kabai 
madi' mongka'oho' mohongo komiu, pala'i na tampat aijo', ka' sapuakon na 
abu' nu pala nu tengkeum. 
15O inau'! I Sinaa Kakiamatan, to mia-mian nu Kota' Sodom ka' Gomora lebe 
dengke na o ampuni nu Tumpu, ka' de mule' to mia-mian nu kota' aijo'!” 
16"Palahatikan na aiya: Aku monsai komiu sumo domba anu madi' moko ala 
mokiijo' i totonga' nu pojek anu buhingison. Komiu tionyo balajaga-jaga sumo 
ulo ka' hodi' na kinyonyoa sumo tomonsi' malapati'. 
17Balajaga-jaga kalana komiu o hakop ka' opopangadap hi to Mia-mian 
Kopian. Komiu tionyo o sakisa i to lai-laigan pogalejaan. 
18Komiu tionyo oboa i ahop nu anu batu-batu ko kuasa ka' to tomu-tomundo', 
kalana komiu anu saja' mombatuki Aku. Ka' aijo' na kasampatan hi komiu da 
mombee' katalangan mongkona aku hi aha, ka' hi to mia-mian anu madi' 
monsumbu' Tumpu. 
19Panyo de komiu oboa da o putusi, boli bata-bata apaa na anu tionyo 
otaloakon miu aijo', kabai na anu tionyo o sisik miu toka i tempo'nyo. 
20Kalana anu motatae tempo'nyo aijo' misa' komiu, panyo Roh nu Tuuma i 
suluga' na montaloakon hi komiu. 
21Saidi' mae timbalije saba' mian posi utusnyo mombee' da o patei. Ka' aitu 
mule' na saidi' mae timbali hi tuumanyo tiba anaknyo. To ana-anak tionyo 
mongewa tina ka' tuumanyo, ka' mombee' aha da o patei. 
22Iwi-iwi' na mian mongka'ideki komiu, kalana komiu mombatuki Aku. Panyo 
mian anu batahan toka i mihinyo, oposalamat. 

23De komiu osansala i sala'sa'angu' na kota, popadeka' mamba i kota 
sangga'at. Ku poto'i hi beleyum: Ma'isa pe'e komiu moko lambani iwi-iwi' na 
to kota-kota Israel, Anak nu Mian tokamo. 
24Mulit madi' lebe daka' molingkudui gulu'nyo, ka' posaihon madi' lebe daka' 
molingkudui tuannyo. 
25Sukupmo de samian na mulit timbali sumo gulu'nyo, ka' samian na 
posaihon sumo tuannyo. De kapala nu auwan osanggohimo Beelzebul, sumo 
aitu mule' iwi-iwi' na isi nu salaigan. Aha tionyo obee'i sanggo anu lebe 
ma'idek mule'!” 
26"Boli mabuhuk hi mian. Madi' ko anu sulu-suluk lantas madi' kantoan, ka' 
madi' ko anu pinohowini lantas madi' o hongo. 
27Apaa na Kutaloakon hi beleyum i uno nu pintung tionyo o ulit miu ijingka 
de sinaamo. Ka' apaa na anu o oyongakon i bihingum, o sisikakon hi mian 
da'isan aijo' mana-manasa! 
28Boli mabuhuk hi aha anu mompatei butong, panyo madi' ko kuasa 
mompatei santuu'. Pabuhuk hi Tumpu anu ko kuasa monsilakai mau mule' 
butong mau mule' santuu' i uno naraka. 
29Ohua' na tomonsi' peheet timbali o oli nu samata na doi anu talalo ise'. Mau 
mule' sumo aitu madi' ko sa'angu' pe'e manabu' i tano' de madi' kalana 
pongka'oho' nu Tuumaum. 
30Konjoo' nu hambahan nu ubak i ubakum pe'e binilangmo iwi-iwi'. 
31Kalana aijo' boli mabuhuk! Komiu lebe ko angga'nyo molingkudui to tomo-
tomonsi' peheet!” 
32"De ihe na mongakui Aku i ahop nu mian da'isan tukoonyo ia anu 
mombatuki Aku, Aku suele tionyo mongakui ia i ahop nu Tuumang-Ku i 
suluga'. 

33Panyo de ihe na madi' mongakui Aku i ahop nu mian da'isan, tukoonyo ia 
misa' anu mombatuki Aku, Aku suele madi' mongakui Ia, i ahop nu Tuumang-
Ku i suluga'.” 
34"Boli montaha'imani saba' aku momboa paladamean i dunia aiya. Aku madi' 
momboa paladamean, panyo mongewa. 
35Aku toka monsaduakon anak mo'ane mongewa tuumanyo, anak boune 
mongewa tinanyo, ka' monian boune mongewa tina nu monian boune. 
36Memang, anu timbali sampobali' hondo-hondo aijo'mo mian i posi sa'a-
sa'angu'na auwan. 
37Mian anu mongkalibosi tumanyo kabai tinanyo molingkudui Aku, madi' 
pantas timbali anu mombatuki Aku. Sumo aitu mule' na mian anu 
mongkalibosi anaknyo mo'ane kabai boune, molingkudui Aku. 
38Ka' mian anu madi' mongka'oho' monsimbu salibnyo, ka' mombatuki Aku 
madi' pantas timbali anu mombatuki Aku. 
39Mian anu mompagala mompotumuu' kantumuu'annyo tionyo mingkot na 
kantumuu'annyo, panyo mian anu mingkot na kantumuu'annyo kalana tulut 
hi beleng-Ku, tionyo mohumpak kantumuu'annyo.” 
40"Mian anu montalima komiu, montalima Aku. Ka' mian anu montalima Aku, 
montalima Ia anu nonsai Aku. 
41Mian anu montalima nabi, kalana ia nabi, tionyo mohumpak tamboo hi 
samian na nabi. Ka' ihe na montalima samian anu ma'ima' kalana ia ma'ima', 
tionyo mohumpak tamboo hi samian anu ma'ima'. 
42De ihe na mompo'inumi, mau mule' ola uee lop hi sala'samian to mia-mian 
anu madi' ko angga'nyo, kalana ia anu saja' mombatuki Aku, palesayamo ia 
tantu montalima tamboonyo!" 

Matius 11 

1Lapas i Yesus nombee'i pokinde-pokinde' hi aha sampulu' ka' ohua' anu saja' 
mombatuki Ia, Ia nompala'imo tampat aijo'. Ia namba nongajan ka' 
noleleakon poto'ion lengkat hi Tumpu to kota-kota hi anu ohani i kiijo'. 
2I Yohanes anu Mompalamandikan anu hau-haunyo kiijo' i talungku' nohongo 
mongkona pakalaja'an i Kristus. Lantas ia nonsai aha sangkuka na anu lewa' 
mombatuki namba hi Yesus da mompokilawa, 
3"Kitamo Tuuma na mian anu tokamo mae, susumo koonyo nu janji' nu 
Tumpu, kabai tionyo kami montanda'i mian sangga'at?” 
4I Yesus nontaami, "Pinsusule' hi Yohanes ka' opoto'iakon apaa na anu i 
hongomo miu ka' tinoamo; 
5Mian anu mapisok montoa, mian anu lupe moko lumajang, mian anu ko 
panyakit kilit anu okabuhuk ma'alin; mian mabongon nohongo, mian anu 
mate po'ule' tumuu', ka' Lele Ma'ima' lengkat hi Tumpu opotokakon hi to mia-
mian kasiasi. 
6Kopi-kopian na mian anu madi' mombahakon tiba monsalakon Aku!” 
7Salatan i namba na anu sinai mae i Yohanes aijo', i Yesus nomulaimo 
binabisala hi to mia-mian da'isan mongkona i Yohanes, tukoo-Nyo, "Komiu 
namba i padang bolaa da nontoa apaa? Santake na bombong anu nu puuhi nu 
mombun? 
8Komiu mamba da montoa apaa? Samian anu mipake ma'ima'? To mia-mian 
anu mipake sumo aijo', jojoong i laigan nu tomundo'! 
9Jadi, kadaka' komiu namba i padang bolaa? Da montoa samian na nabi? 
Totu'unyo, aitu pe'e molingkudui samian na nabi. 
10Kalana i Yohanes aijo'mo na anu kokoonyo nu ayat nu Kitab nu Tumpu 
aiya, 'Aiyamo na posaihon-Ku, koonyo nu Tumpu, Aku nonsai ia namba i 
moona Belento imihije da ia mombau kajalanan nu Belento.’ 

11Inau' pe'e! I dunia aiya ma'isa toho' ko mian anu lebe daka' molingkudui 
Yohanes anu Mompalamandikan. Maumo sumo aitu mian anu talalo ise' 
atina' hi mian anu palesayamo hi Tumpu lebe daka' molingkudui Yohanes. 
12Salatanmo pe'e i Yohanes noleleakon sisikonnyo sampe tempo' uuka, mian 
anu palesayamo hi Tumpu nu pisala'i nu to mia-mian anu talalo mompagala 
mongkuasai. 
13Sampe kinatokan i Yohanes, iwi-iwi' na atulan i Musa ka' ajalan nu to nabi-
nabi mompo'inau'akon apa-apaa na anu tionyo timbali. 
14Ka' de komiu kahanda' palesaya, i Yohanes aijo'mo na i Elia, anu kina 
tokannyo pinoko poto'imo. 
15De daagi' ko bihing, pohongo! 
16Tiba apaa na Aku tionyo mompokakanakon to mia-mian tempo' aiya? Aha 
sumomo to ana-anak anu sumuhang i pasan. Sanggombu na mian mobisala hi 
anu sangga'at. 
17'Kami mompahaikakon nyanyian anu lame' hi komiu, panyo komiu madi' 
mongka'oho' mosolindaya! Kami monyanyiakon nyanyian nu tomate, komiu 
madi' mongka'oho' humaang!’ 
18I Yohanes tinoka -- ia bapuasa' ka' madi' monginum anggur; ka' to mia-mian 
notatae, 'Ia sinoku'onmo nu setan!’ 
19Sinaa aiya Anak nu Mian toka -- Ia mongkaan ka' monginum; ka' aitu to 
mia-mian motatae, 'Toa na mian aijo'! Majoko', saja' malangu, sangalu nu anu 
saja' montage hasin, ka' sangalu nu mian anu baladosa'.' Mau mule' sumo 
aijo', kapandean nu Tumpu otoa i kasawe'annyo mae.” 
20Lantas i Yesus nontampu'uni nomposala' to kota-kota', iya na anu talalo 
manjoo' pinombauan-Nyo anu okabangangi. Kalana to mia-mian i kota-kota' 
aijo' madi' mongka'oho' balatobat i dosa-dosa' nu aha. 
21"Silaka na komiu, Korazim! Ka' silaka mule' na komiu Betsaida! Ande-
andenyo anu okabangangi binau i totonga' miu, binaumo i Tirus ka' i Sidon, 

tantu to mia-mian i kiijo' mae pininmo na binala tobat i to dosa-dosa' nu aha 
ka' nompakemo pakean nu adat de ko anu mate, ka' nompotudumo abu' i 
buan nu ubak. 
22Inau'mo tempo' Sinaa Kiamat, sahanyo to mia-mian nu Tirus ka' Sidon na 
lebe dengke na o ampuni nu Tumpu ka' de mule' komiu! 
23Ka' komiu, Kapernaum! Apaa komiu timbali opotangkas toka i suluga'? 
Madi'! Ola komiu o alin mokiijo' i naraka! Kalana ande-andenyo anu 
okabangangi binau atina' hi komiu, aijo' binaumo i Sodom, Sodom aijo' daagi' 
sampe tempo' uuka aiya? 
24Inau'mo, Sinaa nu Kiamat sahanyo mian nu Sodom na lebe dengke na o 
ampuni nu Tumpu, ka' de mule' komiu!” 
25Tempo'nyo aitu i Yesus binala do'amo, "Tuuma, Tumpu anu mongkuasai 
langit ka' tano'! Aku mompoita talima kaseh hi Kita saba' iwi-iwi' aijo' Belento 
nolahasiakonmo hi to mia-mian anu pande, ka' ko ilimu', panyo Belento 
nompotiju'akonmo hi to mia-mian anu madi' ko sikolah. 
26Aijo'mo na anu momposanang kinyonyoa nu Tuuma.” 
27Lantas i Yesus notatae, "Iwi-iwi na apaa pinotalimamo nu Tuuma hi beleng-
Ku. Madi' ko samian pe'e monsumbu' Anak, de misa' Tuuma. Madi' mule' ko 
anu monsumbu' Tuuma de misa' Anak, ka' to mia-mian maumo ihe na Anak 
aijo' monsisikakon Tuuma. 
28Tokamo mae hi beleng-Ku na komiu iwi-iwi' anu malawe, ka' anu mongoa'i 
koboatnyo nu boaon; Aku mompilaweije komiu. 
29Batuki na palentang-Ku, ka' balajan pe'e hi beleng-Ku. Sabab Aku aiya madi' 
bohipusaon, ka' madi' ko kinti-kinti, sahingga komiu tompilawe. 
30Sabab to pale-palentang-Ku momposanang, ka' boaon anu Kuposimbu hi 
komiu laing." 

Matius 12 

1Daagi' ko sinaa nu Sabat, tempo'nyo i Yesus notulu i sa'angu' na ale' nu 
gandum, anu saja' mombatuki Ia, nompadakmo gandum lantas mongkaanmo 
kalana no'ohopmo. 
2Salatan to mia-mian Farisi nontoamo aijo', aha notataemo hi Yesus, "Toa! 
Anu saja' mombatuki Beleyum nolanggaimo atulan nu agamanto, ka' 
nombaumo anu o tewa' nu sinaa nu Sabat.” 
3I Yesus nontaami, "Te ma'isa toho' komiu nombasa' mongkona apaa na anu 
binau i Daud tempo'nyo ia ka' to mia-miannyo no'ohop? 
4Ia ninsoop i uno nu Laigan nu Tumpu; lantas nongkaan roti anu 
sinombahkonmo hi Tumpu. Padahan de mombatuki atulan nu agamanto, ia 
kabai mule' to mia-miannyo, madi' timbali mongkaan roti aijo' -- ola to ima-
imam na opobee'. 
5Kabai te ma'isa toho' komiu nombasa' i uno nu atulan i Musa, tukoonyo de 
sinaa nu Sabat to ima-imam anu mokalaja i Laigan nu Tumpu, molanggai 
atulan sinaa nu Sabat, panyo madi' opisala'i? 
6Opalahatikan apaa na Kutaloakon aiya: i aiya daagi' ko anu lebe daka' 
molingkudui Laigan nu Tumpu. 
7I uno nu Kitab nu Tumpu tinulis: Pongkalibosi ahi' na anu Kukahanda'i, misa' 
koloban nu binatang. De maluannyo komiu totu-totu'u mangalati' i potatae 
aijo', tantu komiu madi' momposala' to mia-mian anu madi' ko sala'nyo. 
8Kalana Anak nu Mian mongkuasai sinaa nu Sabat.” 
9I Yesus nompala'i tampat aijo' lantas namba i sa'angu' na laigan pogalejaan. 
10I kiijo' daagi' ko mian anu limanyo kapi' na sambiha'. To pia-piangkuka na 
mian anu kahanda' molio-lio kasala'an i Yesus, nompokilawa hi Ia, "Pa' 
timbali mompa'alin mian i sinaa nu Sabat?” 
11I Yesus nontaami, "Bisuannyo daagi' ko samian anu lengkat mae atina' hi 
komiu ko sa'angu' na domba, ka' i sinaa nu Sabat domba aijo' nanabu' i uno 

nu bolo' anu maleeng; apaa tumpu nu domba aijo' madi' ko usaha 
mombuatakon domba aijo' lengkat i uno nu bolo' aijo'? 
12Yoh, mian lebe ko angga'nyo molingkudui domba! Jadi, desumo aitu, 
timbali ahi' montulungi mian i sinaa nu Sabat.” 
13Lapas mule' i Yesus notataemo hi mian anu kapi' na limanyo sambiha' aijo', 
"Tajuakon mae na limaum." Mian aijo' nontajuakon limanyo, ka' limanyo aijo' 
na'alinmo sumomo lima sambiha'. 
14Panyo to mia-mian nu Farisi nompala'i laigan pogalejaan aijo', lantas 
binasale' da opateimo na i Yesus. 
15Nu sumbu' i Yesus saba', to mia-mian Farisi aijo' ko gau' ma'idek hi butong-
Nyo. Jadi Ia namba nompala'i tampat aijo', ka' mian da'isan nombatukimo Ia. 
Lantas Ia nompa'alin iwi-iwi' na mian anu masakit. 
16Panyo Ia nontewa' aha monsisik Ia hi mian sangga'at. 
17Salatan sumo aijo', jinadimo apaa na anu tinaloakonmo nu Tumpu hi Nabi 
Yesaya, 
18"Aiyamo na anu pinile'an-Ku anu sinaing-Kumo, mian anu Ku kalibosi ka' 
anu kona i kinyonyoang-Ku. Roh-Ku, Kubee'je hi Ia, ka' ka'adilan-Ku Nu 
leleakonje hi to bansa-bansa. 
19Ia madi' painggaga kabai moloboo', kabai ba'ande-ande i jala-jalan daka'. 
20Balo anu mopekok madi' o pato'akon, pansona' anu mokokihom madi' o 
poho'. Ia bala usaha sampe ka'adilan o humpak; 
21iwi-iwi na bansa montaha'imanije Ia.” 
22Lapas aitu binoa hi Yesus samian na anu mapisok ka' anu momo', kalana 
kinuasanmo nu roh ma'idek. I Yesus nompa'alin mian aijo', sahingga ia noko 
potataemo ka' nontoa. 
23Iwi-iwi' na mian binangangmo ka' notatae, "Ugaat aijo'mo Ia na Anak i 
Daud anu jinanji'mo aijo'?” 

24Salatan to mia-mian Farisi nohongomo aijo', aha nontaami, "Mian aiya 
timbali molaa' roh anu ma'idek, kalana i Beelzebul kapala nu to roh-roh 
ma'idek, nombee'mo kuasa aijo' hi aha.” 
25I Yesus monsumbu' pikilan nu to mia-mian Farisi aijo'. Jadi Ia notatae hi 
aha, "De sa'angu' na negara mobagi-bagi, ka' bagi-bagian aijo' mompaha idek, 
negara aijo' madi' pin na tuminjo. Ka' sa'angu' na kota kabai moto utus 
mobagi-bagi ka' mompaha ka'ika'ideki samian ka' sangga'at, saba' timbali 
hansun. 
26Sumo aitumo i uno nu kalaja'an nu Ibilis; de sa'angu' na kalaja'an molaa' 
kalaja'an sangga'at, saba' kalaja'an nu Ibilis aijo' mobagi-bagimo ka' i 
hansunmo. 
27Komiu notatae tukoo miu Aku molaa' roh ma'idek kalana kuasa i Beelzebul. 
Desumo aitu, tiba kuasa ihe na anu saja' mombatuki belemiu molaa' roh anu 
ma'idek. Posi anu saja' mombatuki belemiu aijo' na mompobukuti', saba' 
komiu sala'! 
28Panyo aku molaa' roh ma'idek tiba kuasa nu Roh nu Tumpu Allah. Ka' aijo' 
alati'nyo, saba' Tumpu montampu'unimo mompalentah atina' hi komiu. 
29Mosiamo na mian timbali minsoop i uno nu laigan nu samian anu mahoson 
na mongagoi halata'nyo, de ia madi' pe'e mompungu mian anu mahoson 
aijo'? Lapas aitu, timbalije ia mongagoi halata'nyo. 
30Mian anu madi' matihapa' hi beleng-Ku, totu-totu'unyo mombahakon Aku. 
Ka' mian anu madi' montulungi Aku, totu-totu'unyo mongidei pakalaja'an-Ku! 
31Kalana aijo' osumbu'mo, de mian anu mombau dosa' montaeakon anu moko 
pa'ambang, ia timbali o ampuni. Panyo de ia mongambangi Roh nu Tumpu, 
ia madi' daagi' o ampuni! 
32De mian montaloakon ha-han anu mombahakon Anak nu Mian, ia timbali o 
ampuni, panyo de ia mongambangimo Roh nu Tumpu, ia madi'mo o ampuni, 
mau tempo' uuka, mau pe'e i sinaa anu imihinyo mae!” 

33"Da mohumpak bua' anu ma'ima'; pu'unnyo nu kau' tionyo molumba'. De 
pu'unnyo nu kau' madi' molumba', bua'nyo suele madi' ma'ima'. Molumba' 
kabai madi' na kau' osumbu' i bua'nyo. 
34Komiu mian ma'idek, mosia na timbali komiu montaloakon ha-han anu 
ma'ima', de komiu ma'idek? Apaa na anu otaloakon nu nganga', aijo'mo na 
anu mosabat lengkat i kinyonyoa! 
35Mian anu ma'ima' montaloakon ha-han anu ma'ima' kalana ia buke' nu 
ka'ima'an. Sumo aitumo na mian anu ma'idek montaloakon ha-han anu 
ma'idek, kalana buke' nu ka'idekan. 
36Jadi, o inau': I Sinaa nu Kiamat, toto samian tionyo nu akui apaa na anu 
tinaloakonnyomo anu madi' ko gunanyo. 
37Kalana posi potataeum na anu o pake, momputusi pa' beleyum ko sala'nyo 
kabai madi'.” 
38Lapas aitu to pia-piangkuka na to gulu-gulu' agama ka' to mia-mian Farisi 
notatae, "Tuumangku Gulu', kami mongkahanda'i montoa kita Tuuma 
mombau anu okabangangi.” 
39"Palias na ko ideknyo ka' ko geguannyo na to mia-mian tempo' aiya!" 
tinaaman i Yesus. "Komiu mompoita Aku mombau anu okabangangi? Komiu 
madi' daagi' obee'i sa'angu' pe'e na anu okabangangi, ola ahi' anu 
okabangangi i Nabi Yunus. 
40I Yunus jinojoong tolunsinaa ka' tolumpahu i uno nu kompong nu ikan 
daka'. Sumo aitumo na Anak nu Mian jojoong tolunsinaa tolumpahu i uno nu 
kompong nu tano'. 
41I Sinaa Kiamat, mian nu Niniwe saidi' mae po'ule' tumuu' tiba to mia-mian 
tempo' uuka, ka' montutuk aha. Kalana to mia-mian nu Niniwe aijo' binala 
tobatmo i to dosa-dosa' nu aha, salatan i Yunus nompotokamo sisik nu 
Tumpu hi aha. Panyo uuka aiya daagi' ko anu lebe daka' molingkudui i 
Yunus! 

42I Sinaa Kiamat, tomundo boune lengkat mae i tano' sasu Salatan, saidi' mae 
po'ule' tumuu' tiba to mia-mian tempo' uuka aiya ka' montutuk aha. Kalana 
da mohongo pangajalan i Salomo anu pande, tomundo boune aijo' nambamo 
itano' anu majo'on hondo lengkat i puus nu tano'. Panyo i aiya tempo' uuka 
daagi' ko anu daka' molingkudui Salomo!” 
43"De ko roh ma'idek mompala'imo sala'samian, roh aijo' mamba songko i 
tampa-tampat anu mateges molio tampat pilawean, panyo madi' i 
humpaknyo. 
44Mokonyo aitu ia notatae, 'Aku minsusule'mo i laigan anu pinala'iankumo.' 
Tempo'nyo ia tinoka i kiijo', laigan aijo' longkang, belesi' ka' ta'atun. 
45Lantas ia namba ka' nomboa popitu' na roh sangga'at anu lebe ma'idek 
molingkudui ia. Lantas aha ninsoop i uno nu mian aijo' ka' ia jinojoong i 
kiijo'. Ka' ahennyo balu-balu'nyo nu mian aijo' timbali lebe ma'idek 
molingkudui uuka mae momona. Aijo'mo suele na timbali tiba to mia-mian 
tempo' uuka.” 
46Hau-haunyo i Yesus daagi' notatae tiba mian da'isan, tinoka na tinanyo ka' 
to utu-utus-Nyo. Aha tinuminjo i sambiha'nyo ka' binala usaha da timbali 
basisik tiba Ia. 
47Samian anu kiijo' hi mian da'isan aijo' notatae hi Yesus, "Kita Tuuma, tina 
ka' to utu-utusto nu kita Tuuma kiijo' i sambiha'nyo. Aha mongka'oho' basisik 
tiba kita Tuuma.” 
48Lantas i Yesus nontaami, "Ihe na tinang-Ku? Ihe na to utu-utus-Ku?” 
49Lantas ia nontiju' anu saja' mombatuki Ia, ka' notatae, "Aiyamo na tina ka' 
to utu-utus-Ku. 
50Mian anu mombau pongka'oho' nu Tuumang-Ku anu i suluga', iamo na utus 
mo'ane, utus boune ka' tinang-Ku." 

Matius 13 

1I sinaa aijo' mule' i Yesus nompala'imo laigan aijo', lantas namba i biwi nu 
Dowiwi ka' sinumuhang i kiijo'. 
2Da'isan hondo na mian anu sinilimu' nontiikubi i Yesus, kalana aijo' Ia 
namba sinumuhang i uno nu duangan, panyo mian da'isan aijo' tinuminjo i 
biwi nu bone'. 
3Lantas i Yesus nongajan manjoo' na han hi aha, nompake kantuang. "Samian 
na topo ale' namba nonsau bine'," sumo aitu na i Yesus nontampu'uni sisikon-
Nyo. 
4"Hau-haunyo nonsau, daagi' ko bine' anu nanabu' i jalan. Lantas tomonsi' 
tinoka ka' bine' ningkot tinoluknyo. 
5Daagi' ko anu nanabu' i tampat anu ko batunyo, anu tano'nyo sangkiding. 
Bine' haha aijo' malia' na tumuu' kalana tano'nyo sangkiding. 
6Panyo salatan sinaa tolohangkatmo, bine' anu sala'je tumuu' aijo' magayou, 
lapas aijo' ia manggas ka' mate, saba' bakatnyo madi' talalo maleeng. 
7Daagi' mule' ko bine' anu nanabu' i totonga' nu tano' anu sompiniton. 
Sompinit anu hii'on aijo' tumuu' ka' mongepet anu sala'je tumuu' aijo' sampe 
ia mate. 
8Panyo daagi' mule' ko bine' anu nanabu' i tano' anu molumba', lantas 
nimbua'; daagi' ko anu sa'atu, daagi' ko anu anom pulu', ka' daagi' ko anu 
lipat tolumpulu'.” 
9Lapas na Ia nonsisikakon kantuang aijo' i Yesus notataemo, "De ko bihing 
pohongomo!” 
10Lapas aijo' anu saja' mombatuki Yesus tinoka ka' nompokilawa hi Ia, 
"Kadaka' Kita Tuuma mompake kantuang de motatae hi mian da'isan?” 
11I Yesus nontaami, "Kalana komiu binee'anmo balakat da monsumbu' lahasia 
anu mongkona mosia na Tumpu mompalentah, panyo aha i madi'. 

12Kalana mian anu daagi'mo, timbali obee'i lebe manjoo' mule', ka' anunyo na 
saidi' mae molabi. Panyo mian anu madi' ko apa-apaa, saba' sangkiding anu 
daagi' hi ia po'ule' o'ala. 
13Aijo'mo na sababnyo Aku mompake kantuang de motatae tiba mian da'isan, 
kalana aha montoa, panyo sumo mian anu madi' montoa; aha mohongo, 
panyo sumo mian anu madi' mohongo, ka' madi' mangalati'. 
14Tiba han aijo' jinadimo apaa na anu pinoto'i Nabi Yesaya, 'Tumpu notatae: 
Aha saja' mohongo panyo madi' mangalati'; aha saja' mompalahatikan panyo 
madi' monsumbu' apaa na anu jinadimo. 
15Kalana pikilan nu to mia-mian aiya tinatumpumo, bihing nu aha 
nabongonmo ka' mata nu aha pinipidi'akonmo. Aiya jinadi da mata nu aha 
boli montoa, bihing nu aha boli mohongo, pikilan nu aha boli mangalati' ka' 
boli po'ule' minsusule' mae hi beleng-Ku, lantas Aku mompa'alin aha.' “ 
16"Panyo palias na ka'untungan miu," koonyo i Yesus hi anu saja' mombatuki 
Ia, "Kalana komiu totu'u nontoa ka' nohongo. 
17Jaga mae, da'isan na nabi ka' mian anu tulut hi Tumpu mongkahanda'i 
montoa anu tinoa miu uuka aiya, panyo aha madi' montoa. Aha mongka'oho' 
mohongo apaa na anu i hongo miu uuka aiya, panyo aha madi'mo daagi' 
mohongo.” 
18"Hongo pe'e apaa na alati'nyo nu kantuang mongkona anu monsa'u bine' 
aijo'. 
19Bine' anu nanabu' i jalan sumomo to mia-mian mohongo lele mongkona 
mosia na Tumpu mompalentah, panyo madi' mangalati'. Anu Ma'idek aijo' 
tinoka ka' nongagoi apaa na anu daagi' pinoto'i i uno nu kinyonyoa nu aha. 
20Bine' anu nanabu' i tampat anu manjoo' na batu, sumomo to mia-mian anu 
mohongo lele aijo', ka' lau-laus montalima tiba sanang na kinyonyoa. 
21Panyo lele aijo' madi' mimbakat i uno nu kinyonyoa nu aha, sahingga madi' 
montahan pin. Salatan aha mongoa'imo susa' kabai o sakisa, kalana lele aijo', 
lau-laus aha moojalo. 



42 

 

22Bine' anu nanabu' i totonga' nu sompinit, sumomo to mia-mian anu 
mohongo lele aijo', panyo bata-bata mongkona kantumuu'an nu aha, ka' 
mongka'oho' tumuu' molabi. Kalana aijo' lele anu lengkat mae hi Tumpu, ola 
o piiti i kinyonyoa nu aha, sahingga madi' mimbua'. 
23Ka' bine' anu nanabu' i tano' anu molumba', sumomo to mia-mian anu 
mohongo lele aijo' ka' mangalati'. Aha mimbua' manjoo', daagi' ko anu sa'atu, 
daagi' ko anu anom pulu', ka' daagi' ko anu tolumpulu' lipat na hasinnyo.” 
24I Yesus monsisikakon mule' sa'angu' na kantuang hi mian da'isan, koo-Nyo, 
"De Tumpu mompalentah, ka'ada'annyo sumo kantuang aiya: Samian na topo 
ale' monsa'u bine' anu ma'ima' i ale'nyo. 
25Daagi' kino sampahuan, salatan iwi-iwi' na mian ihoyotmo sampobali' nu 
topo ale' aijo' tinoka nonsau bine' nu padang i totonga' nu gandum aijo', ka' ia 
namba. 
26Salatan anu sinau aijo' tinumuu'mo, ka' bunganyo i lubatmo kinantoaanmo 
suele na padang haha aijo'. 
27Lantas to mia-mian anu mongala tamboo hi anu mongale' aijo' tinokamo hi 
anu mongale' aijo' ka' notatae, 'Te misa' kita Tuan na nonsau bine' anu 
ma'ima' aijo' i ale' i Tuan? Mosia na jadinyo sampe ko to pada-padangnyo 
aijo' mae?’ 
28Anu topo bau ale' aijo' nontaami, 'Aijo' palabuatan nu anu monsampo bali'.' 
Lantas to mia-mian anu mongala tamboo i ale' aijo' po'ule' nompokilawa, 
'Tuan timbali na kami mamba mombubuti padang aijo'?’ 
29'Madi',' tinaamannyo, 'Kalana padang haha aijo' de o bubutimo, tantu 
gandumnyo suele tombubutmo. 
30Pojohokmo na padang haha aijo' tumuu' hingga-hinggat toka tempo'nyo 
mompadak. Tanda'i, kutaloakonje hi to mia-mian anu mompadak'. Limu'akon 
pe'e na padang haha aijo', obutu'i ka' o papui. Lapas aijo' limu' na 
gandumnyo, ka' o uno i uno nu alang.' “ 

31I Yesus nonsisik mule' sa'angu' na kantuang hi mian da'isan, koonyo, 
"Bisuannyo Tumpu mompalentah, ka'ada'annyo sumomo kantuang aiya; 
sa'angu' na batu nu sasawi ingala nu samian, lantas sinau i ale'nyo. 
32Batu nu sasawi aijo'mo bine' anu ise' hondo. Panyo de tumuu'mo, ia 
timbalimo anu talalo daka' i totonga' nu anu pinaha su'an. Ia timbalimo kau', 
sahingga to tomo-tomonsi' toka mimpeta i to panga-panga'nyo.” 
33Daagi' ko sa'angu' na kantuang sangga'at anu sinisikakon i Yesus hi mian 
da'isan. "Bisuannyo Tumpu mompalentah, ka'ada'annyo sumomo ragi anu 
ingala nu samian na boune, lantas ginalo'akon tiba patom pulu' na liter na 
labu nu tiligu sampe mo'insu' iwi-iwi'!” 
34Iwi-iwi' ingajanakon i Yesus hi mian da'isan mompake kantuang. 
35Salatan sumo aijo' tinimbalimo na anu tinaloakon nu nabi, "Aku mompake 
kantuang de motatae tiba aha: Aku mompoto'ije ha-han anu sulu-suluk daagi' 
pe'e u'utu mae jinadi na dunia aiya.” 
36Lapas aitu i Yesus nompala'imo mian da'isan aijo', lantas ninsoop i laigan. 
Anu saja' mombatuki Ia tinoka ka' notatae, "Soba kita Tuuma talangkan mae 
hi kami na alati' nu kantuang anu mongkona to pada-padang i totonga' nu 
gandum aijo'.” 
37I Yesus nontaami, "Mian anu monsa'u bine' anu ma'ima', aijo'mo na Anak nu 
Mian. 
38Ale' aijo', aiyamo dunia aiya. Bine' anu ma'ima', aijo'mo to mia-mian anu 
tinimbalimo mian anu palesayamo hi Tumpu. To pada-padang aijo'mo to mia-
mian anu mosambiha' hi Ibilis. 
39Sampobali' anu nonsu'an padang haha aijo' Ibilis. Tempo' nu mompadak, 
aijo'mo Sinaa Kiamat, ka' to mia-mian anu mompadak aijo'mo na to mala-
malaikat. 
40Sumo aitumo na to pada-padang olimu' ka' opapui i uno nu apu, sumo 
aitumo na Sinaa de Kiamatmo. 

41Anak nu Mian monsaije to mala-malaikat-Nyo molimu' miannyo iwi-iwi' 
anu nonsaduakonmo mian nombau dosa', ka' iwi-iwi' mian sangga'at anu 
nombau ka'idekan. 
42Aha iwi-iwi' olumbu'akon i uno nu tolukun anu ko apunyo ka' moak hondo; 
i kiijo' aha humaangje ka' mongoa'i sansala. 
43Ka' to mia-mian anu nombaumo kahanda' nu Tumpu majingka sumo batu 
nu sinaa i uno nu Dunia Bu'ou nu Tumpu, Tuuma nu aha. Jadi, de daagi' ko 
bihing, pohongomo!” 
44"De Tumpu mompalentahmo, ka'ada'annyo sumomo kantuang aiya: daagi' 
ko halata' anu sulu-suluk i uno nu tano', lantas i humpak nu samian, ka' 
po'ule' tinabuhannyo i uno nu tano'. Lapas aijo', kalana i lame'mo, mian aijo' 
namba nompobaluk iwi-iwi' na halata'nyo, lantas ninsusule' ka' nongoli tano' 
aijo'.” 
45"De Tumpu mompalentahmo, ka'ada'annyo sumomo aiya: Samian na dagang 
molio to muti-mutiara anu ko halaga'nyo. 
46Salatan ia nohumpakmo sa'angu' na mutiara anu talalo hondo ma'ima', lau-
laus ia namba nompobaluk iwi-iwi' na halata'nyo, lantas nongoli mutiara anu 
sa'angu' aijo'.” 
47"De Tumpu mompalentahmo, ka'ada'annyo: O'umpamakon nu buani' anu 
binuani'akon i dowiwi, lantas nohumpak manjoo' na ngahan nu ikan. 
48Salatan buani' aijo' nobuke'mo, buani' aijo' i hangkat i katano'an, nu topo 
ikan. Lapas aitu aha sinumuhang ka' nompo'i-po'iwi' ikan haha aijo', anu 
ma'ima' inguna' nu aha i kalanjang, ka' anu madi' ma'ima' ingalinmo. 
49Sumo aitumo na tempo' nu Sinaa Kiamat, to mala-malaikat mambaje 
mompo'i-po'iwi to mia-mian ma'idek, tiba to mia-mian anu mombau kahanda' 
nu Tumpu. 
50Lapas aijo' to mia-mian ma'idek aijo' o'alinmo i uno nu tolukun anu ko 
apunyo. I kiijo'mo na aha humaang ka' mongoa'i sansala.” 

51"Pa' komiu mangalati' iwi-iwi' aijo'?" Pinokilawa i Yesus. "Mangalati' Kita 
Tuumangku!" tinaaman nu aha. 
52Lantas i Yesus notataemo, "Aijo', na sababnyo batu-batu gulu' Agama anu 
timbalimo mian anu palesayamo hi Tumpu, sumo samian na tumpu nu laigan 
anu monsabatakon lengkat i tampat nu halata'nyo anu bu'ou ka' anu 
pininmo.” 
53Salatan i Yesus ilapasmo na nonsisikakon kantuang aijo', ia nompala'imo 
tampat aijo', 
54lantas ninsusule'mo i kampung-Nyo. I kiijo' mae Ia namba nongajan i laigan 
pogalejaan, ka' to mia-mian anu nohongo Ia i kiijo' binangangmo hondo. Aha 
notatae, "Lengkat iyamae na mian aiya nohumpak kapandean sumo aijo'? Ka' 
lengkat mae iya na Ia nohumpak kuasa mombau anu okabangangi? 
55Te misa' Ia anak nu tukang kau'? Te misa' i Maria aijo' na tina-Nyo; ka' to 
utu-utus-Nyo aijo'mo i Yakobus, i Yusuf, i Simon, ka' i Yudas? 
56Ka' te misa' to utu-utus-Nyo boune jojoong i aiya suele? Lengkat mae iya na 
Ia nohumpak iwi-iwi' aijo'?” 
57Sahingga aha madi' nontalima i Yesus. Lantas i Yesus notatae hi aha, 
"Samian na nabi o adati iyayamae, panyo posi i kampungnyo ka' i laigannyo, 
madi' o adati.” 
58Kalana aijo' i Yesus madi' nombau manjoo' na anu oka'ambangi i kiijo', 
kalana aha madi' palesaya. 

Matius 14 

1Tempo'nyo aitu i Herodes mongkuasai lipu' nu Galilea, nohongo lele i Yesus. 
2I Herodes notataemo hi to paga-pagawenyo, "Tantu aiya i Yohanes anu 
Mompalamandikan po'ule'mo tinumuu'! Aijo' na sababnyo Ia ko kuasa 
mombau anu okabangangi.” 

3Kalana toho'mo i Herodes nompokau da i hakop na i Yohanes, ka'pinungu na 
ia ka' pinosoop i uno nu talungku'. I Herodes nombau sumo aitu, kalana han i 
Herodias bengkele' nu utusnyo, aijo'mo i Filipus. 
4Kalana toho'mo i Yohanes nontaeakon sumo uuka hi Herodes, "Madi' timbali 
beleyum mo'osoa tiba i Herodias!” 
5Sabenannyo i Herodes mongka'oho' mompatei i Yohanes, panyo ia mabuhuk 
hi to mia-mian, kalana aha monsangka i Yohanes nabi. 
6Tempo'nyo i Herodes molame'akon sinaa ka' taun kinahampeannyo, anak 
boune i Herodias nanari i ahop nu mian da'isan. Ia nanari talalo 
nomposanang kinyonyoa i Herodes, 
7sahingga i Herodes binajanji' hi ia tiba sumpa', koonyo apaa na anu nu poita 
obee'je hi ia. 
8Kalana sinale'anmo nu tinanyo, langkoyang aijo' notataemo, "Kupoita ubak i 
Yohanes anu saja' Mompalamandikan obee'akon mae hi belengku uuka aiya 
ka' osake' mae i dulang!” 
9Nohongo poitaon aitu, i Herodes nolibosmo hondo. Panyo kalana ia 
binasumpa'mo i ahop nu mian anu pinasonyo toka i lameannyo, ia 
nompalentahkonmo da poitaon nu langkoyang aijo' opo daagi'. 
10Ia nonsai mian mamba mokiijo' i talungku' da mongkolong mae ubak i 
Yohanes. 
11Lapas aitu ubak i Yohanes binoa pinotimpas i dulang, ka' binee' hi 
langkoyang aijo'. Lantas langkoyang aijo' nomboa mule' hi tinanyo. 
12Salatan sumo aitu anu saja' mombatuki Yohanes tinokamo nongala mayat i 
Yohanes ka' i lamunnyo. Lantas aha namba nompoto'iakon han aijo' hi Yesus. 
13Tempo'nyo i Yesus nohongo lele aijo', Ia sinumake' i duangan posi sausa'nyo 
ka' nompala'i tampat aijo', da mamba mokiijo' i tampat anu liing. Panyo 
salatan ihongo nu to mia-mian na han aijo', aha nompala'i kota-kota nu aha 
ka' namba nompayuntun i Yesus nontulu jalan katano'an. 



47 

 

14Tempo'nyo i Yesus ilumobos lengkat i duangan ka' nontoa mian da'isan 
aijo', Ia nolibosmo hi aha. Lantas Ia nompa'alin to mia-mian anu masakit 
kiijo' hi aha. 
15Tompasi'mo na sinaa, anu saja' mombatuki Yesus tinokamo ka' notatae hi 
Ia, "Sinaa aiya tompasi'mo ka' tampat aiya mosi panintade. Sahanyo kita 
Tuuma monsai to mia-mian aiya mamba, da timbali mongoli kaanon i to 
kampu-kampung.” 
16"Bolimo aha mamba", koonyo i Yesus, "Komiumo na mombee'i aha 
mongkaan.” 
17"Hi kami ola ahi' olima' na roti ka' ohua' na ikan!" Tinaaman nu anu saja' 
mombatuki Yesus aijo'. 
18"Boa mae na aijo'," koonyo i Yesus. 
19Lapas aitu Ia nonsai mian da'isan aijo' da sumuhang i hemput. Lantas Ia 
nongala olima' na roti ka' ohua' na ikan, ka' nonsinda langit ka' nompoita 
balakat hi Tumpu. Lapas aijo' Ia nompuge-puge roti aijo' nu lima-Nyo ka' 
nombee' hi anu saja' mombatuki Ia da obagi-bagiakon hi mian da'isan aijo'. 
20Aha iwi-iwi' nongkaan sampe nobosumo. Lapas aijo' anu saja' mombatuki 
Yesus nolimu' labinyo nu anu kinaan aijo', daagi' sampulu' ka' ohua' na 
ponang nobuke'. 
21Anu nongkaan tempo'nyo aitu kugantang olima' na madala na mian, aitu 
ma'isa pe'e binilang na boune ka' to ana-anak. 
22Lapas aijo' i Yesus nonsaimo anu saja' mombatuki Ia da sumake'mo i 
duangan, ka' momonanyo motaap pe'e i dowiwi, hau-haunyo Ia nonsaimo 
mian da'isan aijo' da minsusule'mo. 
23Salatan mian da'isan aijo' mambamo, i Yesus noliba'mo i sa'angu' na 
bungkutnyo sausa'nyo da balado'a. Tempo'nyo aitu pinihimo, i Yesus daagi' 
kiijo' mae sausa'nyo. 

24Hau-haunyo aijo' duangan anu sinake'an nu anu saja' mombatuki Yesus 
najo'onmo i totonga' nu dowiwi. Duangan aijo' ningkele-kelenjuangmo 
sinantip nu bokon, kalana baleba' nu ahopi nu duangan. 
25Ohanimo jam totolu' ka' jam anomo subu, i Yesus tinokamo hi aha i 
lumajang i bawo nu uee. 
26Salatan anu mombatuki ia, nontoa ia i bawo nu uee aha tinolokengkengmo 
hondo, "Kadudu!" Noloboo'mo na aha ka' nabuhukmo. 
27Panyo i Yesus lau-laus nontaami, "Potanang! Aku i Yesus. Boli mabuhuk!” 
28Lantas i Petrus notatae, "De Beleyum totu'u i Yesus, saimae na aku lumajang 
i bawo nu uee.” 
29"Toka mae," Tinaaman i Yesus. Jadi i Petrus i lumobos lengkat i duangan, 
ka' i lumajang i bawo nu uee, ka' tinoka hi Yesus. 
30Panyo salatan i Yesus nontoa, palias na kinodaka'nyo na baleba' i dowiwi 
aijo', ia nabuhukmo ka' nontampu'unimo tinonu'. "Tumpu, tulung!" ia 
noloboo'. 
31I Yesus nalia-lia' na nonguluakon lima-Nyo ka' nontoongi ia, ka' notatae, 
"Petrus, Petrus, beleyum aiya ma'isa talalo palesaya. Kadaka' beleyum bata-
bata hi beleng-Ku?” 
32Lantas ua'aha aijo' sinumake'mo i duangan aijo' ka' baleba' binelentimo. 
33Sahingga anu saja' mombatuki Yesus tinolodupu ka' nonsombah Ia. Aha 
notatae, "Totu'u Tumpu Anak nu Tumpu!” 
34Tempo'nyo aha tinoka i santoa nu dowiwi, aha i lumajang tano' nokiijo' i 
Genesaret. 
35Ka' tempo'nyo to mia-mian i kiijo' nontoa taalu' anu tinoka aijo', i Yesus. 
Aha noleleakonmo lele aijo' i songko-songko na da'erah ka' anu mompaha 
ohani kota aijo'. Lantas iwi-iwi' na mian anu masakit binoamo hi Yesus. 
36Ka' aha nompoita hi Ia da timbali montiik juba'-Nyo, mau ola puusnyo. 
Lantas iwi-iwi' na anu montiik na'alinmo. 

Matius 15 

1Sanggombu na mian nu Farisi ka' toto piangkuka na Gulu' Agama lengkat 
mae i Yerusalem tinokamo hi Yesus. Aha nompokilawa hi Ia, 
2"Kadaka' anu saja' mombatuki Belento molanggai to ada-adat nu 
mompolee'to? De mongkaanmo, aha madi' mombaso'i lima imoonanyo 
mombatuki atulan!” 
3I Yesus nontaami, "Ka' kadaka' komiu suele molanggai palentah nu Tumpu, 
ola kalana mongka'oho' mombatuki to ada-adat nu mompolee' miu? 
4Sabab Tumpu notatae, 'O'adati na tuumaum ka' tinaum,' ka' 'Ihehemo na 
montalo-taloakon tuumaum, tinaum, tionyo o hukum mate.’ 
5Panyo komiu mongajanakon: de mian motatae hi tu'anyonyo, 'Apaa na anu 
tionyo kubee' hi tuuma ka' tina, sinombahkonkumo hi Tumpu Allah,’ 
6saba' mian aijo' madi'mo daagi' o tuntut da mongadati tu'anyonyo. Jadi, 
kalana to ada-adat nu mompolee'um, komiu mongoa'imo dengke na potatae 
nu Tumpu. 
7Komiu mian baleko'! Kona hondo apaa na anu tinaeakonmo i Yesaya 
mongkona komiu, aitumo, 
8'Sumo uuka na koonyo nu Tumpu: To mia-mian haha aijo' ola ahi' 
monsombah Aku nu potatae, panyo kinyonyoa nu aha majo'on lengkat hi 
beleng-Ku. 
9Palasuma na aha monsombah Aku, kalana atulan nu mian na nu ajan nu aha 
kokoonyo pe'e aijo' atulan-Kumo.' “ 
10Lapas aijo' i Yesus nolaga to mia-mian ka' notatae hi aha, "Hongo da 
mangalati'! 
11Anu minsoop i nganga' madi' mombau da mian aijo' mahumimi'; ola ahi' 
anu mosabat lengkat i nganga'nyo, aijo'mo na anu mompotimbali ia 
mahumimi'.” 

12Lantas anu saja' mombatuki Yesus tinoka ka' notatae hi Ia, "Osumbu'mo nu 
Kita Tuuma saba' to mia-mian nu Farisi aijo' ingise'-ise'mo, tempo'nyo 
nohongo Kita Tuuma notatae sumo aijo'?” 
13I Yesus nontaami, "Batu-batu pomulaon anu madi' sinu'an nu Tuumang-Ku i 
suluga' o bubutakon. 
14Madi' timbali opalahatikan na to mia-mian Farisi aijo'. Aha aijo' mapisok 
montaka' anu mapisok; jadi, de mian mapisok montaka' mian mapisok ua-
ua'aha timbali manabu' i uno nu bolo'.” 
15I Petrus notatae, "Tulungi mae pojalasakon na kantuang aijo' hi kami, Kita 
Tuuma!” 
16I Yesus nontaami aha, "Apaa komiu suele ma'isa mangalati'? 
17Madi' osumbu' miu kalana anu minsoop i uno nu nganga' mintatau' i uno nu 
kompong, ka' lapas mae mosabatmo mule'? 
18Panyo anu mosabat lengkat i nganga', aijo' pinolengkatannyo mae, lengkat i 
kinyonyoa; ka' aijo'mo na mombau mian timbali mahumimi'. 
19Kalana lengkat i uno nu kinyonyoa lubat na pikilan-pikilan anu ma'idek, 
anu monsabapi mian mompatei, masala' mombau anu moko mahenyu, 
montomang, mombee'i sakisi baleko', ka' mompitana'akon. 
20Ha-han aijo' na monsabapi mian timbali mahumimi', ka' misa' mongkaan nu 
lima anu madi' o baso'i.” 
21Lapas aijo' i Yesus nompala'i tampat aijo', ka' namba i tano' ohani kota Tirus 
ka' Sidon. 
22Samian na boune nu Kana'an lengkat mae i da'erah aijo', tinoka hi Yesus ka' 
nolo-noloboo', "Anak i Daud, kalibosi na aku! Anakku boune pininsoopanmo 
nu roh ma'idek. Ka'ada'annyo masakit hondo.” 
23I Yesus madi' nontaami mau pe'e apaa hi boune aijo'. Lantas anu saja' 
mombatuki Yesus tinoka hi Ia ka' nompoita, "Kita Tuuma, sai na boune aijo' 
mamba. Ia ola saja' hengge' i hikunto!” 

24I Yesus nontaami, "Aku sinai ola ahi' mamba hi bansa Israel, posi hi aha anu 
sala' na jalan.” 
25Boune aijo' tinoka ka' tinolodupu i ahop hi Yesus ka' notatae, "Tulungi mae 
na aku, Kita Tuan.” 
26I Yesus nontaami, "Madi' ma'ima' mongala kaanon nu to ana-anak, ka' o 
bahetakon hi dedeng.” 
27"Totu'u Kita, Tuan", tinaaman nu boune aijo', "Panyo dedeng pe'e mongkaan 
laaya' anu manabu' lengkat i meja' nu tuannyo.” 
28Lantas aijo' i Yesus notataemo hi ia, "Kita Tina, totu'u daka' na palesayaum! 
Jadimo, apaa na anu nu ka'oho'!" Tempo'nyo aitu mule' anak boune aijo' i 
na'alinmo. 
29I Yesus nompala'imo tampat aijo', lantas ilumajang nontuus biwi nu bone' i 
dowiwi nu Galilea. Lapas aitu Ia noliba' i sa'angu' na bungkutnyo, lantas 
sinumuhang i kiijo'. 
30Da'isan na mian anu tinoka hi Ia nomboa to mia-mian anu pengko', anu 
mapisok, anu kapi', anu momo', ka' da'isan mule' na mian anu masakit, 
sangga'at. Aha nompo'una' mian haha aijo' i ahop hi Yesus, ka' Ia 
nompa'alinakon mian haha aijo'. 
31Mian da'isan anu daagi' i kiijo' binangang hondo, salatan aha montoamo 
mian momo' notataemo, mian pengko' na'alinmo, mian anu kapi' 
ilumajangmo, ka' mian anu mapisok nontoamo. Lantas aha nompuji-puji'mo 
Tumpu bansa nu Israel. 
32Lapas aijo' i Yesus nolaga anu saja' mombatuki Ia ka' notatae, "Aku molibos 
hi mian da'isan aijo'. Tolunsinaamo na kopinnyo aha nohingga-hinggat tiba 
aku, ka' uuka aha madi'mo ko kaanon. Aku madi' mongka'oho' mompojohok 
aha minsusule' mo'ohop dumo tolubuk i jalan.” 
33Lantas anu saja' mombatuki Yesus nompokilawamo hi Ia, "Iyamae na kita 
timbali mohumpak kaanon i da'erah anu manintade aiya bau kapentingan nu 
mian ko da'isan aiya?” 

34"Daagi' sangkuka na roti hi komiu?" pinokilawa i Yesus hi aha. "Popitu'," 
tinaaman nu aha, "ka' ikan to ise-ise' daagi' pia-piangkuka na batunyo.” 
35Lantas i Yesus nonsai mian da'isan aijo' da sumuhangmo i tano'. 
36Lapas aijo' Ia nongala popitu' na roti ka' ikannyo, lantas Ia nompoitamo 
talima kase hi Tumpu. Lapas aijo', Ia nompuge-pugemo roti ka' ikan aijo' nu 
lima-Nyo, ka' binee'-Nyo hi anu saja' mombatuki Ia. Ka' binagi-bagiakonnyo 
hi mian da'isan aijo'. 
37Iwi-iwi' na mian aijo' nongkaan sampe nobosu. Ilapas aijo' anu saja' 
mombatuki Yesus nolimu' labinyo nu anu kinaan nu aha aijo'. Iwi-iwi' popitu' 
na ponang nobuke'. 
38Konjoo' nu mian, ola posi to momo'ane anu nongkaan tempo'nyo aijo', opat 
na madala na mian, ma'isa i lekeng na boune ka' to ana-anak. 
39Lapas aijo', i Yesus nonsaimo mian da'isan aijo' minsusule'. Ia sinumake'mo i 
sa'angu' na duangan ka' namba nokiijo' i da'erah Magadan. 

Matius 16 

1Daagi' kino pia-piangkuka na mian nu Farisi ka' mian nu Saduki tinoka hi 
Yesus nonsobai Ia. Aha nompoita Ia mombau anu okabangangi da 
mompototu'u taalu' Ia tinoka lengkat mae hi Tumpu Allah. 
2I Yesus nontaami, ["De batu nu sinaa ohanimo makakinsap, komiu motatae, 
'Sinaa ma'ima', saba' langitnyo momea'.’ 
3Ka' daagi' subu komiu motatae, 'Sinaa aiya ujanmo, saba' langit momea' ka' 
mohungkom.' Jadi, komiu timbali mongkila-kila loonu, kalana montoa 
baunyo nu langit, padahan tanda-tanda nu tempo'nyo kiamat madi' opoko 
kila-kila miu!"]  
4"Ibeh na ko ideknyo ka' ko geguannyo na to mia-mian tempo' aiya. Komiu 
mompoita Aku mombau anu okabangangi. Komiu madi' obee'i sa'angu' na anu 
okabangangi, boli mompiakon anu okabangangi i Nabi Yunus." Salatan 
notatae sumo aitu, i Yesus nompala'imo aha, lantas i nambamo. 

5Tempo'nyo anu saja' mombatuki Yesus tinokamo i santoa nu dowiwi, 
sinumbu'je nu aha, taalu' aha nongkolilimimo nomboa roti. 
6I Yesus notatae hi aha, "Bala'ingati mae na ragi nu to mia-mian Farisi ka' 
Saduki.” 
7Nohongo potatae i Yesus aijo', anu saja' mombatuki Yesus nontampu'unimo 
notatae samian ka' samian, "Ia motatae sumo aijo', kalana kita madi' mae 
nomboa roti.” 
8I Yesus monsumbu' apaa na anu binisalakon nu aha. Jadi Ia notatae, 
"Kadaka' komiu mombisalakon kalana madi' ko roti? Komiu madi' talalo 
palesaya! 
9Ma'isa mangalati' na komiu? Apaa komiu madi' tonginau' i olima' na roti anu 
pinuge-pugeng-Ku bau bagi nu olima' na madala na mian? Piangkuka na 
loyang na labinyo nu roti anu pinolimu' miu? 
10Ka' mosia mule' tiba popitu' na roti bau bagi nu opat na madala na mian 
aijo'? Piangkuka na ponang na labinyo nu kaanon anu pinolimu' nu belemiu? 
11Kadaka' sampe komiu madi' mangalati', kalana Aku misa' notatae tiba 
komiu mongkona roti? Bala'ingati mae na ragi nu to mia-mian Farisi ka' 
Saduki!” 
12Kahimpusannyo anu saja' mombatuki Yesus aijo' nangalati'mo saba' i Yesus 
nonsai ahi' aha, bala'ingati misa' ragi anu opake pombau roti, panyo 
mongkona to panga-pangajalan nu to mia-mian Farisi ka' Saduki! 
13I Yesus namba nokiijo' i da'erah ohani kota Kaisarea-Filipi. I kiijo' Ia 
nompokilawa hi anu saja' mombatuki Ia, "Koonyo nu mian. Ihe na Anak nu 
Mian aijo'?” 
14Anu saja' mombatuki Ia nontaami, "Daagi' ko anu notatae i Yohanes anu 
Mompalamandikan. Daagi' mule' ko anu notatae i Elia. Anu sangga'at mule' 
notatae i Yeremia, kabai sala'sa'angu' na nabi.” 
15"Panyo de posi pikilan miu, Aku aiya ihe?" pinokilawa i Yesus hi aha. 

16I Simon Petrus nontaami, "Kita Tuuma aijo'mo na Tomundo anu 
Momposalamat, Anak nu Tumpu Anu Tuumu'.” 
17"Talalo untung hondo na beleyum, Simon anak i Yona!" na koonyo i Yesus. 
"Kalana misa' mian na nompotoiyakon han aijo' hi komiu, panyo Tuumang-Ku 
anu i suluga'. 
18Kalana aijo' osumbu'mo, beleyum atina' i Petrus, batu anu mahoson. Ka' 
aita' i batu, aiya na Aku mompotinjo Grejang-Ku, anu madi' opoko hungku'i; 
mau mule' anu monsilakai! 
19Aku mombee'je hi beleyum gunsing lengkat i Dunia Bu'ou nu Tumpu. Apaa 
na anu nu poliwa'i i dunia, suele opoliwa'i i suluga'. Ka' apaa na anu nu 
pototu'u nu beleyum i dunia, suele mule' opototu'u i suluga'.” 
20Lapas aijo' i Yesus nompo'ingatmo anu saja' mombatuki Ia, da aha madi' 
mompoto'i hi ihehemo, taalu' Iamo na Tomundo anu Momposalamat. 
21I mulaan lengkat tempo'nyo aijo', i Yesus notatae pinotantu-Nyomo hi anu 
saja' mombatuki Ia, tukoonyo Ia tionyo mamba i Yerusalem, ka' mongoa'i 
manjoo' na kasansala'an lengkat i to pola-polaya', to ima-imam kapala ka' to 
gulu-gulu' agama. Ia tionyo o silakai, panyo sinaa kototolu'nyo Ia po'ule'mo 
opotumuu'. 
22Lantas i Petrus nohambet i Yesus i sohipi' ka' nontaloakon Ia, tukoonyo, 
"Bisa-bisa' Tumpu mompojo'onakon han aijo', Tumpu! Boli sampe han aijo' 
timbali hi Tumpu!” 
23I Yesus nonsiloi lantas notatae hi Petrus, "Lako' pala'i na tampat aiya, 
Ponggoda! Beleyum montewa' Aku. Pikilanum aijo' pikilan nu mian; misa' 
pikilan nu Tumpu!” 
24Lapas aijo' i Yesus notatae hi anu saja' mombatuki Ia. "Mian anu 
mongka'oho' mombatuki Aku, tionyo mongkolilimi posi kapentingannyo, 
monsimbu salibnyo, ka' tionyo mombatuki Aku. 

25Kalana mian anu mongka'oho' montoongi kantumuu'annyo, madi'mo 
mohumpak kantumuu'annyo. Panyo mian anu mombee' kantumuu'annyo 
kalana Aku, tionyo mohumpak kantumuu'an. 
26Apaa na untungnyo hi toto samian de songko-songko na dunia aiya 
timbalimo anunyo, panyo madi'mo nu humpak na kantumuu'annyo? Timbali 
na kantumuu'an aijo' otolosi nu sambu-sambumo? 
27Madi'mo pin Anak nu Mian, mohingga-hinggatmo tiba to mala-malaikat-
Nyo tokamo mae tiba kuasa nu Tuuma-Nyo. Tempo'nyo aitu Ia mombalosimo 
toto samian sitimbang tiba i palabuatannyo. 
28Da osumbu' anu daagi' aiya hi komiu, daagi' ko anu madi' silaka, de ma'isa 
pe'e montoa Anak nu Mian toka mae sumo Tomundo." 

Matius 17 

1Ilapas anon sinaa, i Yesus nomboamo i Petrus ka' i Yakobus tiba utusnyo i 
Yohanes, ola posi aha na nokiijo' i sa'angu' na bungkutnyo anu matangkas. 
2I ahop nu aha, i Yesus nongabali'mo, misa'mo sumo butongnyo biasa: Ohup-
Nyo tinimbalimo najingka sumo sinaa, ka' pakean-Nyo mopute' jongkilaban. 
3Lapas mule' aha totolu' anu saja' mombatuki Ia aijo' montoamo i Musa ka' i 
Elia notatae tiba i Yesus. 
4Lantas i Petrus notatae hi Yesus, "Kita Tumpu, ma'ima' hondo na kita jojoong 
i aiya. De Tumpu mongka'ima'i da ku potinjo totolu' na tampat jojoongan i 
aiya: Sa'angu' anu nu Kita Tumpu, sa'angu' anu i Musa, ka' sa'angu' mule' anu 
i Elia.” 
5Hau-haunyo i Petrus daagi' motatae, sehu' anu majingka hondo 
nohohungimo aha, ka' lengkat i sehu' aijo' tolohongo na potatae anu 
nontaloakon, "Aiyamo na Anak-Ku anu Kuku kalibosi. Ia momposanang 
kinyonyoang-Ku. Hongo na Ia!” 
6Salatan anu saja' mombatuki Yesus nohongomo potatae aijo', aha 
nabuhukmo, sahingga tinolodadupumo i tano'. 

7Panyo i Yesus tinoka ka' nohenggo aha. "Pobulamo", koo-Nyo, "boli 
mabuhuk!” 
8Salatan tinoa nu aha, aha madi'mo nontoa mau pe'e ihe, boli mompiakon i 
Yesus. 
9Salatan aha nintatau'mo lengkat mae i bungkutnyo aijo', i Yesus nompo'ingat 
aha, "Boli mompoto'i mau mule' pa' hi hehemo apaa na anu tinoa miu, de 
ma'isa pe'e Anak nu Mian po'ule' opotumuu' lengkat i kasilakan.” 
10Anu saja' mombatuki Yesus nompokilawa hi Ia, "Kadaka' to gulu-gulu' 
agama motatae, tukoonyo i Elia pe'e na tionyo toka momonanyo?” 
11I Yesus nontaami, "Memang i Elia toka, ka' ia na mompotimbali iwi-iwi' 
aijo'. 
12Panyo Aku motatae hi komiu, i Elia tinokamo, panyo to mia-mian madi' 
monsumbu' ia; aha nombau ia, iyamo pongka'oho' nu aha. Ka' sumo aitumo 
na aha suele mombau Anak nu Mian.” 
13Lantas anu saja' mombatuki Ia nonsumbu'mo taalu' i Yesus notatae 
mongkona i Yohanes anu Mompalamandikan. 
14Tempo'nyo i Yesus ka' totolu' na anu saja' mombatuki Ia minsusule'mo hi 
mian da'isan aitu, samian na mo'ane tinoka tinolodadupu i ahop i Yesus, 
15ka' notatae, "Kita Tuuma, kalibosiakon na anakku. Ia masakit nu kona nu 
kumikin. Pongkonanyo nu kumikin aijo' talalo ma'idek, sahingga ia 
totominsan tohampu i apu, ka' totominsan mule' nu kona i uee. 
16Binoangkumo na ia hi anu saja' mombatuki Kita Tuuma, panyo aha madi' 
moko ala mompa'alinakon ia.” 
17I Yesus nontaami, "Palias na komiu aiya! Komiu totu-totu'u to mia-mian anu 
palangues ka' madi' palesaya. Piangkuka na kopinnyo na Aku tionyo jojoong 
tiba komiu ka' monsabaanakon komiu? Boamae na anak aijo'!” 
18Lantas i Yesus nompalentah roh ma'idek anu i uno nu anak aijo' posabat. 
Lantas roh ma'idek aijo' nosabatmo, ka' anak aijo' na'alinmo tempo'nyo aitu. 

19Lapas aitu anu saja' mombatuki Yesus tinokamo hi Ia, madi' kogalo'nyo 
sangga'at, ka' nompokilawa hi Ia, "Kita Tuuma, apaa na sababnyo kami madi' 
moko ala molaa' roh ma'idek aijo'?” 
20I Yesus nontaami, "Kalana komiu madi' talalo palesaya. O inau'! De komiu 
palesaya totu-totu'u kodaka'nyo sumo batu nu sasawi, komiu timbali motatae 
hi bungkutnyo aiya, 'Polalin mokiijo' mae!' tantu bungkutnyo aiya timbali 
molalin. Madi' ko sa'angu' pe'e na anu madi' opoko ala obau miu!  

[ 21Panyo roh ma'idek anu sangahan aiya, ola ahi' timbali olaa' nu balado'a 
ka' bapuasa'.]” 
22Tempo'nyo anu saja' mombatuki Yesus sinihukmo i Galilea, i Yesus notatae 
hi aha, "Madi'mo pin, Anak nu Mian o bee'mo hi kuasa nu mian. 
23Ia o patei, panyo sinaa ko totolu'nyo Ia po'ule'mo opotumuu'." Jadi anu 
lewa' mombatuki Ia nolibosmo hondo. 
24Tempo'nyo i Yesus ka' anu saja' mombatuki Ia tinoka i Kapernaum, anu saja' 
montage hasin Laigan nu Tumpu tinokamo hi Petrus ka' nompokilawa, 
"Gulu'um mombayan hasin Laigan nu Tumpu kabai madi'?” 
25I Petrus nontaami, "Bayan!" Salatan i Petrus ninsusule', i Yesus 
nompokilawamo hi ia momonanyo, "Simon, mosia na pikilanum? Ihe na anu 
tionyo mombayan bea kabai hasin hi to tomu-tomundo i dunia aiya? Layat 
kabai mian nu salipu'an?” 
26"Mian nu salipu'an", tinaaman i Petrus. "Desumo aitu," koo-Nyo i Yesus, 
"layat madi' palalu mombayan. 
27Panyo boli kita monsinggung kinyonyoa nu to mia-mian aijo'. Jadi, lako'mo 
pokiijo'mo i dowiwi da momeka. Ala na ikan momona i humpakum. I uno nu 
nganga'nyo aijo' beleyum mohumpakje doi anu sukup bau pombayan hasin 
nu kita ohua'. Ala na doi aijo' ka' bayan hi aha na hasin nu Laigan nu 
Tumpu." 

Matius 18 

1Tempo'nyo aitu anu saja' mombatuki Yesus tinoka hi Ia ka' nompokilawa, 
"Ihe na anu osangka talalo daka' i mian anu palesayamo hi Tumpu?” 
2I Yesus nolaga samian na anak anu ise', ka' ia pinotinjo i ahop nu aha. 
3Lantas i Yesus notatae, "Palesayamo! Ola ahi' de komiu mongabali' ka' 
timbali susumo to ana-anak, komiu timbali minsoop mian anu palesayamo hi 
Tumpu. 
4Mian anu mompota'aluk butongnyo ka' timbali susumo anak aiya, iamo na 
anu talalo daka' hi mian anu palesayamo hi Tumpu Allah. 
5Ka' mian anu montalima anak anu sumo aiya kalana Aku, bala alati' 
montalima Aku.” 
6"Ihe na anu monsaduakon sala'samian na to mia-mian anu ise' aiya madi'mo 
palesaya hi beleng-Ku, lebe ma'ima' de batu ponggilingnyo o popuut i 
bokoko'nyo ka' ia o tua i ambai anu maleeng. 
7Paya' na ko ideknyo na dunia aiya kalana ha-han anu monsaduakon mian 
baladosa'. Totu'u ha-han anu sumo aitu saja' daagi', panyo silaka na mian anu 
monsaduakon! 
8De limaum kabai tengkeum monsaduakon beleyum baladosa', okolongakon 
ka' o'alin. Lebe ma'ima' beleyum tumuu' tiba Tumpu Allah, maumo madi' ko 
sambiha' na lima kabai tengke, de mule' beleyum o alin i uno apu nalaka tiba 
ohua' na lima ka' tengkeum. 
9Ka' de mataum monsaduakon beleyum mombau dosa', kubetakon ka' o alin. 
Lebe ma'ima' beleyum tumuu' tiba Tumpu mau mule' sa'angu' na mata, de 
mule' o alin i uno nu apu nalaka tiba ohua' na mata.” 
10"Jaga! Boli mompopo'ambang sala'samian na to mia-mian anu ise' aijo'. 
Kalana, o inau'mo, na to mala-malaikat, aha saja' i ahop nu Tuumang-Ku i 
suluga'.  

[ 11Kalana Anak nu Mian toka da momposalamat mian anu talas!]  

12Mosia na pongka'oho'um? De daagi' ko samian anu ko dombanyo sa'atu, 
lantas sa'angu' na domba-domba aijo' molapus, apaa na anu nu bau nu mian 
aijo'? Tantu nu pala'i na domba anu siompulu' ka' osio' aijo' i bungkutnyo, ka' 
mamba molio anu molapus aijo'. 
13Ka' de po'ule'mo i humpaknyo na domba aijo' -- palesaya na Aku -- ia lebe 
lame' i domba anu sa'angu' aijo' molingkudui anu siompulu' ka' osio' sangga'at 
anu madi' nolapus. 
14Sumo aitumo na Tuumaum i suluga' madi' mongka'oho' sala'samian lengkat 
hi to mia-mian anu sala'je palesaya hi beleng-Ku aiya, sala' jalan.” 
15"De utusum baladosa' hi beleyum, lako' hi ia ka' opoto'i na kasala'annyo. 
Obau na aijo' hoko-hokot, ola posi komiu ua'aha. De ia mombatuki 
potataeum, saba' ko hasinnyo na beleyum po'ule' nohumpak utusum aijo'. 
16Panyo de madi', boa na samian, kabai ua'aha na mian mule'. Kalana i uno 
nu Kitab nu Tumpu tinulis, 'Tahahumo sangkiding ohua' kabai totolu' na 
sakisi anu opalalu da momponyata' samian na anu osangka ko sala'nyo.’ 
17De ia madi' montalima pokinde' nu to mia-mian aijo', poto'i na han aijo' hi 
jama'at. Ka' kahimpusannyo de ia madi' mongka'oho' montalima pokinde' nu 
jama'at, anggapmo na ia sumomo anu montage hasin, ka' samian anu madi' 
monsumbu' Tumpu Allah.” 
18"Osumbu'mo: Apaa na anu opoliwa' miu i dunia aiya, sumo aitumo suele 
opoliwa' i suluga'. Ka' apaa na anu opototu'u miu i dunia aiya, suele opototu'u 
i suluga'. 
19Ka' da osumbu' mule': De itina' hi komiu i dunia aiya ua'aha na mian 
situjumo mau mule' pa'apaa na o do'akon, do'a aijo' nu talima nu Tuumang-
Ku i suluga'. 
20Kalana iya na mian ua'aha kabai totolu' na mogombu kalana Aku, Aku toka 
i totonga' nu aha.” 

21Lapas aitu, i Petrus tinoka hi Yesus ka' nompokilawa, "O Tumpu, de utusku 
baladosa' hi belengku, sampe piangkuka na aku tionyo mongampuni ia? 
Sampe to pimpitun?” 
22I Yesus nontaami, "Madi', misa' ola pimpitun, panyo lipat pitumpulu' ka' 
popitu'! 
23Kalana de Tumpu mompalentahmo, ka'ada'annyo sumomo i uno nu 
kantuang aiya: Samian na tomundo mongka'oho' mompolunasakon sama-
samaya' nu to posa-posaihonnyo. 
24Tempo'nyo ia montampu'unimo mompalesaya, pinopangadap hi ia samian 
na posaihon anu ko samaya'mo juta-juta, 
25ka' anu madi'mo moko polunas. Jadi, tomundo aijo' mompalentahkon da 
posaihon aijo' opobaluk tiba anak, ka' bengkele'nyo, ka' iwi-iwi' na halata' nu 
aha bau pombayan samaya'nyo. 
26Posaihon aijo' nonsombah i ahop nu tomundo aijo', ka' nompoita, 'Kita 
Tuan, ampuniakon pe'e mae na posaihonto. Posaihonto mompolunasje iwi-
iwi' na samaya'.’ 
27Tomundo aijo' nolibos hi ia, sahingga ia nohapus iwi-iwi' na samaya'nyo. 
28Salatan posaihon aijo' nosabat, ia nompahakabotmo tiba sangalunyo, 
samian na posaihon suele anu ko samaya' hi ia to pia-piangkuka na madala. 
Ia nohakop sangalunyo aijo', ka' kinoko'nyo, ka' notatae, 'Bayan mae iwi-iwi' 
na samaya'um!’ 
29Lantas sangalunyo aijo' nonsombah i ahopnyo, lantas nompoita, 'Sabaan 
pe'e sangalu, iwi-iwi' ku bayanje!’ 
30Panyo posaihon aijo' madi' nontalima. Panyo ola mule' ahi', pinosoopnyo na 
ia i uno nu talungku' sampe ia nombayan samaya'nyo. 
31Salatan to posa-posaihon sangga'at nontoa apaa na anu jinadimo aha 
nolibos ka' nompoto'i han aijo' hi tomundo. 

32Saba' tomundo aijo' nolaga posaihon anu ma'idek aijo' ka' notatae hi ia, 'O 
posaihon anu ma'idek! Iwi-iwi' na samaya'um i hapus kumo, ola kalana 
beleyum nongkakasemo hi belengku. 
33Te misa' beleyum suele tionyo ahi' molibos hi sangaluyum, susumo aku 
nongkalibosimo beleyum?’ 
34Tomundo aijo' talalomo pinusa. Posaihon anu ma'idek aijo' pinosoopnyo i 
uno nu talungku' sampe ia nompolunas iwi-iwi' na samaya'nyo.” 
35I Yesus nompomingkot sisik-Nyo nu potatae sumo uuka, "Sumo aijo'mo na 
Tuumang-Ku i suluga' mombau komiu toto samian, de madi' sanang na komiu 
mongampuni utusum." 

Matius 19 

1Salatan i Yesus noko taloakonmo iwi-iwi' aijo', Ia nompala'imo Galilea lantas 
namba i da'erah nu Yudea i santoa nu Kaunyo Yordan. 
2Da'isan na mian anu nombatuki Ia, ka' Ia nompa'alinakon aha i kiijo'. 
3Lantas to mia-mian Farisi tinoka kahanda' monsobai Ia. Aha nompokilawa, 
"Koonyo nu atulan nu agamanto, apaa timbali na mian mongga'atakon 
bengkele'nyo maumo sabab anu madi' mingkona?” 
4I Yesus nontaami, "Pa' komiu ma'isa nombasa' i uno nu Kitab nu Tumpu 
tukoonyo anu Nompojadi mian, momonanyo Nompotimbalimo aha mo'ane 
ka' boune? 
5Ka' ilapas aijo' Ia notataemo, 'Aijo' nasababnyo mo'ane mompala'i tina 
tuumanyo, ka' mosa'angu' tiba bengkele'nyo, sahingga aha ohua' timbali sa'a-
sa'angu'.’ 
6Jadi aha misa'mo daagi' ohua' na mian, panyo tinimbalimo sa'a-sa'angu'. Aijo' 
nasababnyo apaa na anu pinosa' angu'akonmo nu Tumpu, madi' timbali nu 
ga'atakon nu mian.” 

7Lantas to mia-mian nu Farisi nompokilawamo hi aha, "Desumo aitu kadaka' 
na i Musa nompokaumo mian mombee'i sulat poga'atan hi bengkele'nyo anu 
nu ga'atakon?” 
8I Yesus nontaami, "I Musa mompoloas komiu mongga'atakon bengkele' miu, 
kalana komiu talalo susa' na o ajan. Panyo sabenannyo misa' sumo aitu na 
momonanyo. 
9Jadi, hongo pe'e na aiya: Ihe na mongga'atakon bengkele'nyo -- padahan 
boune aijo' madi' lale mata -- lapas aijo' mo'osoa mule' tiba boune sangga'at, 
mian aijo' masala'.” 
10Sahingga anu saja' mombatuki Yesus notatae hi Ia, "De han po'osoan moto 
bengkele' sumo aijo', sahanyo bolimo mo'osoa.” 
11I Yesus nontaami, "Madi' iwi-iwi' na mian timbali montalima potatae aiya, 
ola to mia-mian anu tinantukanmo nu Tumpu. 
12Kalana daagi' ko mian anu madi' timbali mo'osoa, kalana aha memang 
pinohampe sumo aijo'. Daagi' suele ko anu madi' timbali mo'osoa, saba' ia 
binaumo nu mian sangga'at sumo aijo'. Ka' daagi' mule' ko anu mosi pile'i da 
madi' mo'osoa, da timbali mompojalan palentah nu Tumpu. Mian anu moko 
ala montalima pangajalan aiya, bakas da ia montalima.” 
13Daagi' ko to mia-mian anu nomboa to ana-anak hi Yesus da Ia mompotudu 
lima-Nyo i buan nu ubak nu aha, ka' mondo'akon aha. Panyo anu saja' 
mombatuki Yesus nontambuha'i to mia-mian aijo'. 
14Sahingga i Yesus notatae hi anu saja' mombatuki Ia, "Bakas na to ana-anak 
aijo' toka hi beleng-Ku! Boli montewa' aha, kalana to mia-mian anu susumo 
aiya na timbali mian anu palesayamo hi Tumpu.” 
15Lantas i Yesus nompotudu lima-Nyo i buan nu ubak nu to ana-anak aijo', ka' 
binalakatannyo na aha. Lapas aitu Ia nambamo lengkat i kiijo'. 
16Daagi' ko sansinaan, samian na mo'ane tinoka hi Yesus. "Kita Tuumangku 
Gulu'," tukoonyo, "palabuatan anu ma'ima', apaa na tionyo kubau, da 
mohumpak kantumuu'an anu talakana' toka sidu-sidutu'?” 

17I Yesus nontaami, "Kadaka' beleyum mompokilawa hi beleng-Ku mongkona 
apaa na anu ma'ima'? Ola, Sa'angu' na anu ma'ima'. De beleyum mongka'ima'i 
tumuu', beleyum tionyo mohongo to pale-palentah nu Tumpu.” 
18"Palentah anu mosia na aijo'?" koonyo nu mian aijo'. I Yesus nontaami, "Boli 
mompatei, boli masala', boli montomang, boli timbali sakisi baleko', 
19o adati na tuumaum ka' tinaum; ka' okalibosi na sangko mian sumo 
beleyum mongkalibosi posi butongum.” 
20"Iwi-iwi' na palentah aijo' binatukankumo," tinaaman nu mian olitau aijo'. 
"Apaa mule' na anu opalalui?” 
21I Yesus notatae hi ia, "De beleyum mongkahanda'i da timbali mian anu 
madi' kokasala'annyo, lako' pobaluk iwi-iwi' na halata'um. Bee' na doinyo hi 
mian anu kasiasi, ka' beleyum mohumpakje halata' anu i suluga'. Lapas aijo', 
tokajemae mombatuki Aku!” 
22Nohongo potatae aijo', olitau aijo' namba ka' sinusa' na kinyonyoa, kalana ia 
talalo kaya. 
23Lantas i Yesus notatae hi anu saja' mombatuki Ia, "Aku motatae hi beleyum, 
susa' hondo na mian anu kaya timbali mian anu palesayamo hi Tumpu. 
24Ka' aiya mule' na anu kahanda' Kutaeakon hi beleyum; lebe dengke sa'angu' 
na unta minsoop i bolo' nu paka'ut, ka' de mule' samian na anu kaya minsoop 
i Dunia Bu'ou nu Tumpu.” 
25Salatan anu saja' mombatuki Ia nohongo potatae i Yesus aijo', aha 
binangangmo. "Desumo aitu", tukoonyo nu aha, "ihe na timbali moko ala 
salamat?” 
26I Yesus nontoa aha lantas notatae, "De mian, aijo' madi' opoko ala! Panyo 
de hi Tumpu, iwi-iwi' timbali.” 
27Lantas i Petrus notatae, "Toamo, kami nompala'imo iwi-iwi' apaa da 
mombatukimo Kita Tuuma. Ka' apaa na anu otalimaje mami?” 

28I Yesus notatae hi aha, "Palesayamo: I Dunia Bu'ou, Anak nu Mian 
sumuhangje i kasuhangan-Nyo anu talasanggo. Tempo'nyo aitu, komiu anu 
saja' mombatuki Aku, sumuhangje i sampulu' ka' ohua' na kasuhangan anu 
talasanggo, ka' momputusi sampulu' ka' ohua' na tulunan nu bansa Israel! 
29Ka' batu-batu mian anu nompala'imo laigan, kabai utus mo'ane, kabai utus 
boune, kabai tina tuuma, kabai to ana-anak, kabai ale', kalana Aku, mian aijo' 
montalimaje mule' pinsa'atu lipat. Ka' ia montalimaje mule' kantumuu'an anu 
talakana' ka' sampe toka sidu-sidutu'. 
30Panyo da'isan na mian anu tempo' uuka tongkoimoona timbali anu 
tongkoimihi, ka' anu tempo' uuka tongkoimihi timbali anu tongkoimoona." 

Matius 20 

1"De Tumpu mompalentah, ka'ada'annyo sumomo kantuang aiya: Samian na 
tumpu nu ale' nu anggur nosabat tempo'nyo daagi' subu, molio mian anu 
mokalaja i ale' nu anggurnyo. 
2Salatan ia sinetujumo mombayan aha sa'angu' na doi salaka sansinaa, ia 
nonsaimo aha mokalaja i ale' nu anggurnyo. 
3Jam osio' daagi' subu, tumpu nu ale' aijo' namba mule', ka' nontoa to pia-
piangkuka na mian anu daagi' hau-haunyo ola mahalajangan i pasan. 
4Lantas ia notatae hi aha, 'Lako'mo na komiu mokalaja i ale' nu anggurku. 
Aku mombayanje komiu nu tamboo anu pantas.’ 
5Ka' aha mule' i nambamo. Jam sampulu' ka' ohua' sonsu'un na sinaa ka' suele 
jam totolu' mamalom, tumpu nu ale' aijo' nosabat mule', ka' nombau mule' 
anu sumo aijo'. 
6Ka' kila-kila jam olima' ohanimo makakinsap na sinaa, ia nosabat mule' ka' 
nontoa daagi' ko mian anu mahalajangan. Lantas ia nompokilawa hi aha, 
'Kadaka' komiu sansinaamo na saintinjo i aiya, madi' ko anu obau apa-apaa?’ 

7To mia-mian aijo' nontaami, 'Madi' ko mian anu mombee'i pakalaja'an hi 
kami.' 'Desumo aijo'', koonyo nu tumpu nu ale' aijo', 'lako'mo na komiu 
mokalaja i ale' nu anggurku.’ 
8Ohanimo malom, tumpu nu ale' nu anggur aijo' notatae hi mandonnyo, 
'Lagamo na anu mokalaja aijo' ka' bayanmo na tamboo nu aha toto samian, 
otampu'uni lengkat hi mian anu ninsoop i mihi toka hi aha anu moona 
ninsoop.’ 
9Lantas tinokamo na anu nokalaja, mulai anu nokalaja lengkat i jam olima' 
ohani malom. Aha toto samian nontalima sa'angu' na doi salaka. 
10Lapas aitu tinoka mule' na anu mokalaja, anu tinamboan lengkat pe'e subu. 
Aha binapikin, aha tantu nontalima molabi. Padahan aha ola ahi' binee'an 
suele sa'angu' na doi salaka. 
11Tempo'nyo nontalima doi aijo', aha notusa'mo hi tumpu nu ale'. 
12'Anu nokalaja tinoka i mihi aijo' ola nokalaja sajam. Panyo kami nokalaja 
sinansinaa i panas anu talalo masingit, panyo kita Tuan nombayan aha 
pokakanamo sumo kami!’ 
13Tumpu nu ale' nu anggur aijo' nontaami, hi sala'samian anu aijo' hi aha, 
'Sangalu, aku madi' ko sala' hi komiu. Te misa' beleyum sinetujumo 
montalima tamboo mokalaja sansinaa ohua' na doi salaka? 
14Jadi, alamo na tamboo miu, ka' lako'mo. Aku totu'u ko kahanda' mombee'i 
mian anu minsoop i mihi aijo', tamboonyo anu pokakana tiba anu binee'ku hi 
beleyum. 
15Apaa aku madi' timbali mombau posi pongka'oho'ku i posi anungku? Kabai 
beleyum madi' sanang kalana aku manonong?' “ 
16Lantas i Yesus po'ule' notatae, "Sumo aitumo na to mia-mian anu 
tongkoimihi, timbali anu i moona, ka' to mia-mian anu i moona timbali anu 
tongkoimihi.” 

17Tempo'nyo i Yesus nokiijo' i Yerusalem, i totonga' nu jalan, Ia nolaga 
sampulu' ka' ohua' anu saja' mombatuki Ia nosi pogombumo. Lantas Ia 
notatae hi aha, 
18"Hongo! Kita uuka mokiijo'mo i Yerusalem. I kiijo' mae Anak nu Mian 
obee'mo hi Kapala nu to Ima-imam ka' to gulu-gulu' agama. Lantas Ia o 
hukummo mate, 
19lapas aijo' obee' hi to mia-mian anu misa', Yahudi. Aha 
mompopo'ambangmo Ia, ka' mongkabisa'i Ia, ka' mule' monsalibmo Ia. Panyo 
ko totolu'nyo na sinaa, Ia po'ule'mo o potumuu'.” 
20Ilapas aitu, bengkele' i Zebedeus tinoka tiba to ana-anaknyo hi Yesus. I 
ahop hi Yesus, ia tinolodadupu ka' nompoita apa-apaa. 
21"Kita Tina, mongka'oho' apaa?" pinokilawa i Yesus. Bengkele' i Zebedeus 
aijo' nontaami, "Aku mongkahanda'i ohua' na anakku aiya, sumuhang i kowi 
ka' koanan nu Kita Tuuma, de Kita Tuuma saidi' mae timbali Tomundo 
mule'.” 
22"Komiu madi' monsumbu' apaa na anu opoita miu," koo-Nyo i Yesus hi aha. 
"Opoko ala miu na monginum i mangko' kasansala'an anu tionyo Ku'inum?" 
"Opoko ala," tinaaman nu aha. 
23I Yesus notatae, "Memang komiu monginumje suele i mangko'-Ku. Panyo 
mongkona ihe na anu sumuhang i kowi ka' i koanan-Ku, aijo' misa' kuasang-
Ku na montantukan. Tampat-tampat aijo' bau tampat nu to mia-mian anu 
tinantukanmo nu Tuumang-Ku.” 
24Salatan aha sampulu' anu saja' mombatuki ia sangga'at nohongo han aijo', 
aha pinusa hi aha ohua' na moto utus aijo'. 
25Kalana aijo', i Yesus nolaga aha iwi-iwi' lantas notatae, "Komiu monsumbu', 
to pola-polaya' bansa anu madi' monsumbu' Tumpu monsansala layatnyo. Ka' 
to mia-mian daka' nu aha momposala' aha. 
26Panyo komiu madi' timbali sumo aijo'. Ola ahi' mian anu mongka'oho' 
timbali daka' atina' hi komiu, tionyo timbali posaihonum. 

27Ka' mian anu mongka'oho' timbali tongkoimoona atina' hi komiu, tionyo 
timbali posaihonum. 
28Pokakana sumo Anak nu Mian aijo' suele Ia toka misa' da okalibosi, panyo 
da mongkalibosi, ka' mombee' nyawa-Nyo bau pompobebas mian da'isan.” 
29Tempo'nyo aha nompala'imo Yerikho, da'isan na mian mombatuki Yesus. 
30Ua'aha na mian mapisok hau-haunyo sumuhang i sohipi' nu jalan. 
Tempo'nyo aha nohongo taalu' i Yesus notulumo, aha noloboo', "Anak i Daud, 
kalibosi mae na kami!” 
31Mian da'isan anu daagi' i kiijo' nontambuha'i aha, ka' nontewa'aha 
pomohokot. Panyo aha noloboo' nompaka pantiilan, "Kita Tuan, Anak i Daud, 
kalibosi mae na kami!” 
32Lantas i Yesus binelenti ka' nolaga aha. "Apaa na anu oka'ima'i miu, Kubau 
hi komiu?" pinokilawa i Yesus. 
33Aha nontaami, "Kita Tuan, kami mongkahanda'i montoa!” 
34I Yesus nolibos hi aha, lantas tiniiknyo na mata nu aha. Tempo'nyo aijo' pe'e 
aha timbalimo nontoa. Lantas aha nombatukimo Yesus. 

Matius 21 

1Salatan Yerusalem ingohanimo, aha tinokamo i Betfage i Bungkutnyo nu 
Zaitun. I kiijo' i Yesus nonsai ua'aha na mian anu saja' mombatuki Ia 
lumajang namba i moona. 
2"Lako'mo i kampung anu moona otokai aijo'," pinotuun i Yesus hi aha. 
"Otoaje miu na sa'angu' na keledai sego-segot tiba anaknyo. Bukai ohu-ohua' 
ka' boa mae. 
3De daagi' ko mian mompokilawa apa-apaa, poto'iakon hi mian atina', 
'Tumpu mompalaluimo', saba' mian aijo' sampaje mompobee' keledai aijo' 
oboa mae.” 
4Han aijo' sumo aitu da jadi apaa na anu tinaeakonmo nu nabi sumo uuka, 

5"Taeakon hi Sion, Tomundo'um tinokamo hi komiu. Ia madi' kotige-tige ka' 
sinumake' i sa'angu' na keledai, sa'angu' anak nu keledai anu daagi' ise'.” 
6Lapas aijo' ua'aha na anu saja' mombatuki Ia ka' nombaumo sumo anu 
pinotuunakon i Yesus hi aha. 
7Aha nomboa keledai aijo' tiba anaknyo. Lantas tonga' nu keledai haha aijo' 
ilatasan nu aha tiba juba' nu aha. Lapas aijo', i Yesus sinumake'mo. 
8Da'isan na mian kiijo' mae nontalabakon to juba-juba' nu aha i jalan, ka' to 
mia-mian sangga'at nonsolui to panga-panga' ise' nu kau', ka' pinolatas i 
totonga' nu jalan. 
9Mian da'isan anu ilumajang i moona ka' anu i mihi hi Yesus molo-moloboo', 
"Tumuu'mo na Anak i Daud! Obalakatiakon na Ia anu tinoka tiba sanggo nu 
Tumpu! Puji' na Tumpu Anu Matangkas na Kuanyo!” 
10Lantas salatan i Yesus ninsoopmo i Yerusalem, songko-songko na kota aijo' 
kinalangkabutmo. "Aiya, ihe?" to mia-mian i kota aijo' nompaha poki-
pokilawamo. 
11"Ia Nabi Yesus, lengkat mae i Nazaret i Galilea," tinaaman nu mian da'isan 
anu nonsampo jalan i Yesus. 
12Lapas aijo' i Yesus ninsoop nokiijo' i Laigan nu Tumpu ka' nolaa' iwi-iwi' na 
mian anu mobalu-baluk i kiijo'. Ia nombalikakon to meja-meja' anu 
pontolosian doi, ka' to bangku-bangku nu anu mompobaluk tomonsi' 
malapati'. 
13Lantas Ia notataemo hi to mia-mian aijo', "I uno nu Kitab nu Tumpu tinulis, 
Tumpu notatae, 'Laigan-Ku osanggohi laigan tampat balado'a.' Panyo komiu 
mompotimbalimo petaa nu tololang!” 
14To mia-mian anu mapisok ka' anu lupe tinoka hi Yesus i Laigan nu Tumpu, 
ka' Ia nompa'alin aha. 
15Panyo Kapala nu to Ima-imam ka' to gulu-gulu' agama notambuha'mo 
nontoa anu okabangangi, anu binau i Yesus. Ka' aha notambuha' suele 

nohongo to ana-anak binalame-lame'mo i Laigan nu Tumpu, "Tumuu'mo na 
Anak i Daud!” 
16Aha notatae hi Yesus, "Beleyum nohongo apaa na anu tinaloakon nu aha?" 
"Ii' Aku nohongo," tinaaman i Yesus. "Ma'isa toho' komiu nombasa' ayat Kitab 
nu Tumpu aiya: 'To ana-anak ka' bungamea' Ingajannumo montaeakon 
pompuji' anu talakana''?” 
17Lapas aijo', i Yesus nompala'i aha, lantas nambamo i kota Betania ka' i 
hoyot sinampahu i kiijo' mae. 
18Dodododopnyo daagi' subu-subu aha nambamo mokiijo'mo minsusule' i 
kota, i Yesus no'ohopmo. 
19Ia nontoa sangkau na kau' ara i sambiha' nu jalan. Ia namba i pu'unnyo, nu 
kau' aijo', panyo madi' nohumpak sa'angu' pe'e na bua'nyo, boli mompiakon 
hohonnyo. Lantas i Yesus notatae i kau' aijo', "Oko madi'mo daagi' mimbua'!" 
Lau-laus kau' ara aijo' nagayou. 
20Salatan anu saja' mombatuki Yesus nontoa kajadian aijo', aha binangangmo 
hondo. "Mosia na kau' ara aijo' timbali lau-laus nanggas sampu-sampu'un?" 
pinokilawa nu aha. 
21"Totu'u" tinaaman i Yesus, "De komiu palesaya ka' madi' bata-bata, komiu 
timbali mombau apaa na anu Binaungkumo i kau' ara aiya. Ka' misa' ola aijo', 
aitu pe'e komiu timbali motatae i bungkutnyo aiya, 'Talahangkat ka' tongalin 
mokaiyong i uno nu ambai'; saba' han aijo' tionyo timbali. 
22Mau mule' apaa na anu opoita miu i uno nu do'aum, tionyo o humpak miu, 
asan komiu palesaya.” 
23Lapas aijo', i Yesus ninsusule' i Laigan nu Tumpu, lantas ninsoop ka' 
nongajan i kiijo'. Tempo'nyo Ia hau-haunyo mongajan, Kapala nu to Ima-
imam ka' to pola-polaya' nu Yahudi tinokamo hi Ia ka' nompokilawa, "Apaa 
na alasan nu Beleyum mombau iwi-iwi' aiya? Ihe na nombee'i hak aiya hi 
Beleyum?” 

24I Yesus nontaami, "Aku suele kahanda' mompokilawa hi komiu. Ka' de 
komiu montaami, Aku montaeakonje hi komiu tiba hak ihe na Aku mombau 
ha-han aiya. 
25I Yohanes mompalamandikan tiba hak ihe? Tumpu kabai mian?" Lantas 
Kapala nu to Ima-imam ka' to pola-polaya' nu Yahudi aijo' nontampu'unimo 
nombisalakon kiijo' hi aha, "De kita montaeakon, 'Tiba hak nu Tumpu,' Ia 
motatae, 'Desumo aitu, kadaka' komiu madi' palesaya hi ia?’ 
26Panyo de o taeakonto, 'Tiba hak nu mian,' kita mabuhuk hi mian da'isan, 
kalana aha iwi-iwi' monsangka i Yohanes samian na nabi.” 
27Jadi aha nontaami, "Kami madi' monsumbu'." Lantas i Yesus notatae hi aha, 
"Desumo aitu, Aku suele madi' montaeakon hi komiu tiba hak ihe na Aku 
nombau iwi-iwi' aiya.” 
28"Uuka, mosia na pikilannum mongkona han aiya?" lau-laus i Yesus notatae. 
"Daagi' ko samian na tuuma anu ko anaknyo ua'aha na mo'ane. Mian aijo' 
namba hi anaknyo anu tumpe ka' notatae, 'Anak, lako'mo mamba pokalaja i 
ale' nu anggur sinaa uuka.’ 
29'Aku madi' mongka'oho',' tinaaman nu anak aijo'. Panyo madi' pinin 
nongabali'mo na pikilannyo ka' namba i ale' nu anggur aijo'. 
30Lapas aitu tuumanyo namba hi anaknyo anu ko'ohua'nyo, ka' nontaeakon 
makisut anu susumo uuka. 'Ma'ima'mo kita Tuuma,' tinaaman nu anak 
ko'ohua'nyo aijo'. Panyo ia madi' namba. 
31Jadi, ua'aha na anak aijo', ihe na anu nombau pongka'oho' nu tuumanyo?" 
"Anu tumpe," tinaaman nu Kapala nu to Ima-imam ka' to pola-polaya' nu 
Yahudi aijo'. Lantas i Yesus notatae hi aha, "Palesayamo: Anu saja' montage 
hasin, ka' to bou-boune anu masala' na tongkoimoona timbali mian anu 
palesayamo hi Tumpu ka' de mule' komiu. 
32Kalana i Yohanes anu Mompalamandikan tinoka, ka' nompotiju' hi komiu 
mosia na tumuu' anu nu kahanda'i nu Tumpu, panyo komiu madi' 
mongka'oho' palesaya i pangajalannyo; panyo anu saja' montage hasin ka' to 

bou-boune masala' palesaya hi ia. Panyo mau mule' komiu nontoamo iwi-iwi' 
aijo', komiu madi' ahi' mombali'i pikilan miu ka' madi' palesaya hi Tumpu.” 
33"Hongo na kantuang anu sa'angu' aiya mule'", koonyo i Yesus. "Samian na 
tumpu nu tano' nonsu'ani sa'angu' na ale' nu anggur. Ia nompagan titikub, ka' 
nongkeke bolo' bau pompo' una'an tampat pompeeti anggur, ka' mule' 
nompotinjo pontamongian. Lapas aijo', ia nontamboakon ale' nu anggur aijo' 
hi aha anu mokalaja, lantas namba i lipu' sangga'at. 
34Salatan tinokamo na tempo'nyo nu pontipuan bua'nyo nu anggur, tumpu nu 
tano' aijo' nonsai to posa-posaihonnyo mamba hi anu mongkalaja ale' aijo', da 
montalimakon baginyo. 
35Panyo anu mongkalaja ale' aijo' nohakop to posa-posaihon nu tumpu nu 
tano' aijo': Samian binobotan, sangga'at pinatean, ka' sangga'at mule' 
pinahambunu'akon nu batu. 
36Tumpu nu tano' aijo' nonsai mule' to posa-posaihon sangga'at, lebe da'isan 
molingkudui anu momona. Panyo aha suele binau sumo anu momona. 
37Imihinyo tumpu nu tano' aijo' nonsai namba hi aha, me posi anaknyo. 
'Tantu anakku na o adati,' ia binapikin. 
38Panyo salatan anu mokalaja ale' aijo' nontoa anak nu tumpu nu tano' aijo', 
aha notatae samian ka' samian, 'Toa, aiyamo na ia anu montoongi 
pusaka'nyo. Imbo' da o patei na ia, da kita na mohumpak pusaka'nyo!’ 
39Saba' anak aijo' i hakop ka' ingalin i sambiha'nyo ka' pinatean.” 
40I Yesus nompokilawa, "Jadi, de tumpu nu ale' nu anggur aijo' minsusule'mo 
mae, apaa na anu tionyo nu bau hi anu mokalaja aijo'?” 
41Aha nontaami, "Tantu ia mompatei to mia-mian ma'idek aijo', lantas 
montamboakon ale' nu anggur aijo' hi mian sangga'at anu mongka'oho' 
mombee'i sangga'at na hasin nu tano' aijo' hi ia de tokamo na tempo'nyo.” 
42Saba' i Yesus notatae hi aha, "Ma'isa toho' komiu nombasa' anu tinulis i uno 
nu Kitab nu Tumpu? 'Batu anu madi' opake nu tukang bangunan tinimbalimo 

batu anu talalo o palalui. Sumo aijo' na palabuatan nu Tumpu; palias na ko 
ima'nyo!' “ 
43"Jadi, o inau'mo," koo-Nyo i Yesus, "Iwi-iwi' na hak salaku mian anu 
palesayamo hi Tumpu, o alamo atina' hi komiu ka' obee' hi sa'angu' na bansa 
anu montuluti to pale-palentah nu Tumpu.  

[ 44Mian anu manabu' i batu aijo', tionyo hansun; ka' mian anu nu tuda' nu 
batu aijo' nu diodos tinimbali abu'.]” 
45Salatan Kapala nu to Ima-imam ka' to mia-mian Farisi nohongo kantuangan 
i Yesus aijo', sinumbu'mo nu aha na i Yesus taalu' monsisik aha. 
46Jadi aha binala usahamo mohakop Ia. Panyo aha mabuhuk hi mian da'isan 
aijo', kalana mian da'isan aijo' monsangka i Yesus samian na nabi. 

Matius 22 

1I Yesus notatae mule' hi mian da'isan mompake kantuang, 
2tukoo-Nyo, "De Tumpu mompalentah, ka'ada'annyo sumomo kantuang aiya: 
Samian na tomundo nombau bau-bauon po'osoan nu anak mo'anenyo. 
3Tomundo aijo' nonsai to poka-pokauhon mamba molabot to mia-mian anu i 
laga da toka i bau-bauon aijo'. Panyo aha anu i laga aijo' madi' mongka'oho' 
toka. 
4Lapas aijo', tomundo aijo' nonsai mule' to poka-pokauhonnyo sangga'at. 
Pinoto'inyo hi aha: 'Opoto'iakon hi aha anu i laga aijo': Kaanon nu bau-bauon 
sinadiamo. Sapi', ka' ana-anak nu sapi'ku anu talalo ma'ima' kinolotmo. Iwi-
iwi' sinadiamo. Imbo'mo da mokiijo' i bau-bauon po'osoan!’ 
5Panyo aha anu i laga aijo' madi' mompajuli. Aha namba i posi 
pakalaja'annyo toto samian -- samian namba i ale'nyo, anu sangga'at namba i 
usahanyo; 
6ka' anu sangga'at mule' nohakop to posa-posaihon nu tomundo aijo', lantas 
nomboboti ka' nompatei aha. 

7Salatan tomundo aijo' nohongo han aijo', ia pinusa hondo. Ia nonsai 
suludadunyo da mompatei anu lewa' mompatei aijo' ka' nompapui kota nu 
aha. 
8Lapas aijo' ia nolaga to poka-pokauhonnyo, lantas notatae, 'Bau-bauon 
po'osoan sinadiamo, panyo aha anu i laga madi' pantas. 
9Lako'mo uuka mokiijo' i jala-jalan anu ewa, ka' laga mae da'i-da'isan na mian 
mamba i bau-bauon po'osoan aiya.’ 
10Saba' to posa-posaihon aijo' nambamo. Aha nokiijo' i jala-jalan anu ewa, 
lantas nolimu' iwi-iwi' na mian anu kinabot nu aha, anu ma'ima' mau anu 
ma'idek. Sahingga nobuke' na laigan nu bau-bauon po'osoan aijo' tiba to mia-
mian anu i laga. 
11Lantas tomundo aijo' ninsoop ka' lewa' montoa to mia-mian anu i laga. Ia 
nontoa ko samian i bau-bauon aijo' anu madi' nompake pakean nu bau-
bauon. 
12Lantas ia nompokilawa hi mian aijo', 'Sangalu, mosia na beleyum timbali 
minsoop i aiya madi' nompake pakean nu bau-bauon?' Mian aijo' madi' noko 
ala nontaloakon apa-apaa. 
13Lantas tomundo aijo' notatae hi to poka-pokauhonnyo, 'Segoti na tengke ka' 
lima nu mian aiya, ka' alin na ia i sambiha'nyo i tampat anu pikat. I kiijo' 
daagi' ko anu tumando' ka' sansala.' “ 
14Lantas i Yesus nompomingkot kantuang aijo' sumo aiya, "Da'isan na anu o 
laga, panyo sangkiding na anu o pile'i.” 
15Lapas aijo', to mia-mian nu Farisi namba binasale' hingga-hinggat 
mongkona mosia na aha mompoki-pokilawa i Yesus da o humpak na 
kasala'annyo. 
16Saba' aha nonsai anu saja' mombatuki aha mamba hi Yesus tiba to pia-
piangkuka na mian anu monsangaja'i Herodes. To mia-mian aijo' notatae hi 
Yesus, "Tuumangku Gulu', osumbu' mami na kita Tuuma madi' mongakali. 
Kita Tuuma mongajan totu-totu'u mongkona kahanda' nu Tumpu hi mian, 

madi' mompajuli pikilan mau pe'e pa' ihe, sabab kita Tuuma madi' mompile'i 
mian. 
17Kalana aijo', soba kita Tuuma taeakon hi kami: De mombatuki atulan nu 
agamanto, timbali na mombayan hasin hi Tomundo kabai madi'?” 
18I Yesus monsumbu' tanga'an nu aha anu ma'idek aijo', jadi Ia notatae, "He to 
mia-mian anu geguan! Kadaka' komiu molio-lio kasala'an-Ku? 
19Soba potoa mae hi belengku na takean nu doi anu opake miu bau 
pombayan hasin!" Lantas aha nombee' hi Ia santake na doi salaka. 
20I Yesus nompokilawa hi aha, "Gambalan ka' sanggo ihe na aiya?” 
21"Tomundo," tinaaman nu aha. Saba' i Yesus notatae hi aha, "Desumo aitu, 
bee'mo hi Tomundo apaa na anu i Tomundo, ka' hi Tumpu apaa na anu nu 
Tumpu Allah.” 
22Salatan aha nohongomo katalangan aijo', aha binangangmo. Sahingga aha 
nambamo nompala'i i Yesus. 
23I sinaa aitu mule' to pia-piangkuka na mian nu Saduki tinokamo hi Yesus. 
Aha mian anu mongakui, saba' mian mate madi' mo mompo'ule' tumuu'. 
24"Kita Tuumangku Gulu'," koonyo nu aha "I Musa nongajanakon sumo uuka: 
De samian na mo'ane mate, ka' ia madi' ko anak, utusnyo tionyo mo'osoa tiba 
balunyo da mombee'i lee' hi mian anu natemo aijo'. 
25Daagi' ko aha popitu' na moto utus anu jinojoong i aiya. Anu tumpe 
no'osoa, lantas i nate madi' kino anak. Saba' balunyo anu pinala'iannyo 
binaumo osoa nu utusnyo. 
26Utusnyo aijo' madi' pinin i nate mule' madi' kino anak. Han anu pokakana 
jinadi mule' sumo aitu tiba utusnyo anu ko totolu'nyo, ka' sumo aitumo na 
jinadi toka-toka hi anu ko popitu'nyo. 
27Kahimpusannyo boune aijo' i nate suele. 
28Jadi, tempo'nyo mian mate po'ule'mo opotumuu', bengkele' ihe na boune 
aijo'? Kalana aha popi-popitu' no'osoamo tiba ia.” 

29I Yesus nontaami, "Komiu ilipunmo hondo, kalana komiu madi' mangalati' i 
Kitab nu Tumpu, mau pe'e kuasa nu Tumpu Allah. 
30Kalana de mian mate po'ule'mo tumuu', aha madi'mo daagi' mo'osoa panyo 
aha tumuu'mo susumo malaikat i suluga'. 
31Ma'isa toho' komiu nombasa' apaa na anu tinaeakonmo nu Tumpu Allah 
mongkona mian mate po'ule' opotumuu'? Tumpu notatae, 
32'Akumo na Tumpu i Abraham, Tumpu i Ishak, ka' Tumpu i Yakub.' Tumpu 
aijo' misa' Tumpu nu mian mate. Ia Tumpu nu mian tumuu'!” 
33Salatan mian da'isan aijo' nohongo katalangan i Yesus, aha binangang 
hondo i pangajalan-Nyo. 
34Tempo'nyo to mia-mian nu Farisi nohongo saba' i Yesus nombaumo to mia-
mian nu Saduki madi'mo daagi' moko ala motatae apa-apaa, aha 
nosa'angu'mo. 
35Samian anu kiijo' hi aha, aijo'mo samian na gulu' agama saja' mompokilawa 
i Yesus, mompagala molio da ohumpak na kasala'an. 
36"Tuumangku Gulu'," na koonyo, "Palentah iya na anu talalo o palahatikan i 
uno nu atulan nu agama?” 
37Tinaaman i Yesus, "Kalibosi na Tumpuum nu kinyonyoaum totu-totu'u, ka' 
iwi-iwi' na pikilannum. 
38Aijo'mo na palentah anu talalo o palahatikan ka' anu talalo opopohimona! 
39Palentah anu ko'ohua'nyo pokakanamo tiba anu i moona aijo'. Kalibosi na 
bubuu' komiu, sumomo beleyum mongkalibosi posi butongum. 
40Iwi-iwi' na atulan nu agama anu binee' i Musa, ka' ajalan nu to nabi-nabi, 
mimpu'u i palentah anu ohu-ohua' aijo'.” 
41Hau-haunyo to mia-mian nu Farisi daagi' binala gombu i kiijo', i Yesus 
nompokilawa hi aha, 
42"Mosia na pikilan miu mongkona Tomundo anu Momposalamat? Lee' ihe na 
Ia?" "Lee' i Daud," tinaaman nu aha. 

43"Desumo aitu," koonyo i Yesus, "apaa nasababnyo Roh nu Tumpu nombee'i 
pikilan hi Daud da nonsanggo Tomundo anu Momposalamat 'Tumpu'? Sabab i 
Daud notatae, 
44'Tumpu notatae hi Tumpungku: Suhangmo i sasu koanan-Ku, sampe Aku 
mombau sampo bali' miu matundu' hi komiu.’ 
45Jadi, de i Daud monsanggo Tomundo anu Momposalamat aijo' 'Tumpu', 
mosia na timbali Ia lee' mae i Daud?” 
46Madi' ko samian pe'e na noko taami i Yesus. Ka' lengkat pe'e i sinaa aitu, 
madi'mo daagi' ko anu baani mompokilawa apa-apaa hi Ia. 

Matius 23 

1Lantas i Yesus notatae hi mian da'isan ka' hi anu saja' mombatuki Ia, 
2"To gulu-gulu' agama ka' to mia-mian Farisi nohumpak kuasa da 
montalangkan atulan i Musa. 
3Kalana aijo' o hongo ka' o batuki iwi-iwi' na anu pinalentahkon nu aha. 
Panyo boli mombau apaa na anu nu bau nu aha, kalana aha madi' 
monjalanakon apaa na anu ingajan nu aha. 
4Aha montuntut ha-han anu mahan, ka' mombee'i to atu-atulan anu maboat, 
panyo sangkiding pe'e aha madi' montulungi mian anu monjalanakon. 
5Iwi-iwi' anu nu bau nu aha ola da nu toa nu mian. Aha sangaja' mompake 
kahohon anu opake balado'a opobolaa ka' opo uli-ulit ka' mompomantan na 
jambu-jambu nu juba' nu aha! 
6Aha mongka'ima'i tampat anu ma'ima' i bau-bauon ka' kulusi anu ma'ima' 
hondo i to lai-laigan pogalejaan. 
7Aha sanang na o adati nu mian i pasan, da o laga 'Tuumangku Gulu''. 
8Panyo komiu, boli mongka'oho' o laga 'Tuumangku Gulu'', kalana Gulu'um 
ola sa'angu', ka' komiu iwi-iwi' moto utus. 
9Ka' boli komiu molaga, mau pe'e ola samian i dunia aiya, 'Tuuma', kalana 
Tuumaum ola samian, aijo'mo Tuuma anu Kiita' i Suluga'. 

10Ka' boli komiu mongka'oho' olaga anu 'Mompalentah', kalana anu 
mompalentah komiu ola samian, aijo'mo Tomundo anu Momposalamat anu 
jinanji'mo nu Tumpu. 
11Mian anu talalo daka' i totonga' miu, tionyo timbali bau pokauhonum. 
12Mian anu mohangkat butongnyo, o tauhakon, ka' mian anu montauhakon 
butongnyo o hangkatakon.” 
13"Silakamo na komiu to gulu-gulu' agama ka' to mia-mian nu Farisi! Komiu 
saja' mombau pula-pula. Komiu ola monsaduakon da mian madi' totu-totu'u 
timbali mian anu palesayamo hi Tumpu Allah. Posi komiu pe'e madi' 
mongka'oho' mian anu palesayamo hi Tumpu, ka' mian sangga'at anu 
oka'oho', miu da boli palesaya.  

[ 14Silakamo na komiu to gulu-gulu' agama ka' to mia-mian nu Farisi: Komiu 
ola ahi' mombau pula-pula. Komiu mongakali to balu-balu ka' mongagoi 
laigannyo ka' da bau pongkukubi ka'idekan aijo' komiu mompomantan 
balado'a. Aijo' nasababnyo komiu o hukum maboat!]  
15Silakamo na komiu to gulu-gulu' agama ka' to mia-mian nu Farisi! Komiu 
ola ahi' mombau pula-pula! Komiu mamba majo-majo'on motaap i ambai, ka' 
lumajang monsongkohi katano'an ola ahi' mombau samian da minsoop i 
agamaum. Ka' salatan mian aijo' ninsoopmo i agamaum, komiu 
monsaduakonmo ia salon nu nalaka. Lipat pinduan lebe ma'idek molingkudui 
komiu! 
16Silakamo na komiu to pola-polaya' anu mapisok! Komiu mongajanakon 
sumo aiya, 'De mian basumpa' monsanggo Laigan nu Tumpu, sumpa' nu mian 
aijo' madi' totu-totu'u! Panyo de ia basumpa' tiba sanggo nu mosoni' i uno nu 
Laigan nu Tumpu, sumpa' nu mian aijo' totu'u.’ 
17Komiu to mia-mian ponga' anu mapisok! Iya na anu talalo palalu: 
Mosoni'nyo kabai Laigan nu Tumpu anu mompotimbali mosoni' aijo' susi'? 
18Komiu mule' mongajanakon aiya, 'De samian basumpa' tiba sanggo nu 
ponsombahkonan, sumpa' nu mian aijo' madi' totu'u; panyo de ia basumpa' 

tiba sanggo nu anu sinombahkon i tampat pinonsombahkonan aijo', sumpa' 
nu mian aijo' totu'u.’ 
19Komiu talalo mapisok! Iya na talalo palalu? Anu sinombahkonnyo kabai 
tampat ponsombahkonan anu mompotimbali palasombahan aijo' susi'? 
20Kalana aijo', de samian na basumpa' tiba sanggo nu tampat 
ponsombahkonan, ka' tiba sanggo nu iwi-iwi' anu sinombahkon i tampat aita'. 
21Ka' de samian basumpa' tiba sanggo nu Laigan nu Tumpu, aijo' alati'nyo ia 
basumpa' tiba sanggo nu Laigan nu Tumpu aijo', ka' tiba sanggo nu Tumpu 
anu jojoong i kiijo'. 
22Ka' de samian basumpa' tiba sanggo nu suluga', aijo' alati'nyo basumpa' tiba 
sanggo nu kajojoongan nu Tumpu, ka' tiba sanggo nu Tumpu anu sumuhang i 
kajojoongan aijo'. 
23Silaka na komiu to gulu-gulu' agama ka' to mia-mian nu Farisi! Komiu ola 
ahi' mombau pula-pula! To lampa-lampa sumo solasi, adas manis, ka' suele 
jintan, komiu mombee'i, de sampulu' na bahagian sambahagian hi Tumpu. 
Padahan ha-han anu palalu hondo i uno nu to atu-atulan nu agama, sumo 
umpamanyo: Ka'adilan, mompahakali-kalibosi, ka' mohongo-hongo, madi' o 
palahatikan miu. Padahan aijo'mo na tionyo o bau miu, tiba madi' timbali 
mompojohok anu toto sangga'at. 
24Komiu to pola-polaya' anu mapisok! Lalo i uno nu anu o inum miu na o tilis 
miu, padahan unta na o lonyom miu! 
25Silaka na komiu to gulu-gulu' agama ka' to mia-mian nu Farisi! Komiu ola 
ahi' mombau pula-pula! To mangko-mangko' ka' to lea-lean miu, o baso'i miu 
bele-belesi' na sambiha'nyo, padahan i unonyo koton hondo tiba to ha-han 
anu i humpak miu ola pinakisa ka' pinalanguesan. 
26Farisi mapisok! Baso'i pe'e bele-belesi' na anu i unonyo i to mangko-
mangko' ka' to lea-lean miu da i sambiha'nyo timbali belesi' suele! 
27Silakamo na komiu to gulu-gulu' agama ka' to mia-mian Farisi! Komiu ola 
ahi' mombau pula-pula! Komiu sumomo to kubu-kubun anu o set mopute', i 

sambiha'nyo o toa ma'ima', padahan i unonyo mobuke' nu buku ka' iwi-iwi' 
anu to busi-busik. 
28Sumo aitumo na komiu. I sambiha'nyo komiu o toa ma'ima' hi mian; panyo 
i unonyo komiu mobuke' nu kabaleko'an ka' mombahakon palentah.” 
29"Silakamo na komiu to gulu-gulu' agama ka' to mia-mian nu Farisi! Komiu 
ola ahi' mombau pula-pula! Komiu mombau tampat pongkubulan anu to ma'i-
ma'ima' bau anu nu to nabi-nabi, ka' mombunga-bungai kubulan nu to mia-
mian anu ma'ima' na kantumuu'annyo. 
30Ka' komiu notatae, 'De kami tinumuu' tempo'nyo daagi' ko mompolee' mami 
naipuan mae, kami madi' nombatuki aha mompatei to nabi-nabi.’ 
31Jadi, posi komiu mangaku saba' komiumo na lee' nu to mia-mian anu 
nompatei to nabi-nabi! 
32De sumo aitu janjulakonmo ka' baumo na to dosa-dosa' anu 
tinampu'unanmo nu mompolee' miu aijo'! 
33Komiu ma'idek ka' lee' nu mian ma'idek! Mosia na komiu timbali 
momposalamat butong i hukuman nu nalaka? 
34Hongo ima-ima': Aku monsaije hi komiu to nabi-nabi, to mia-mian pande, 
ka' to gulu-gulu'; sambahagian lengkat hi aha o pateije miu, ka' sambahagian 
anu sangga'at o salibje miu. Daagi' ko anu o sakisaje miu i uno nu laigan 
pogalejaan, ka' komiu mahantumput lengkat i sa'angu' na kota mokiijo' i kota 
sangga'at. 
35Kalana aijo' komiu o hukum, kalana nompateimo mian iwi-iwi' anu madi' 
ko sala'nyo -- lengkat pe'e nompatei i Habel anu madi' ko sala'nyo, tinoka i 
pinompateian i Zakharia anak i Berikia, anu pinatean miu i olot nu Laigan nu 
Tumpu, ka' i tampat ponsombahkonan. 
36Palesayamo: Iwi-iwi' aijo' nu tanggungje nu to mia-mian tempo' uuka!” 
37"Yerusalem, Yerusalem! To nabi-nabi pinateanmo. To posa-posaihon nu 
Tumpu pinahambunu'akonmo nu batu sampe i nate. Piangkukamo na Aku 

mongka'oho' molimu' iwi-iwi' mian nu kampungum, sumo tina nu manuk 
mongokobi sioknyo i aluk nu polipiknyo, panyo komiu madi' mongka'oho'! 
38Kalana aijo', Tumpu madi' daagi' monjagai komiu. 
39Osumbu'mo! O mulai tempo' uuka aiya, beleyum madi'mo daagi' montoa 
Aku sampe beleyum motatae, 'Obalakatiakon na Ia anu tinokamo mae tiba 
sanggo nu Tumpu.' " 

Matius 24 

1Salatan i Yesus nompala'imo Laigan nu Tumpu, anu saja' mombatuki Ia 
tinoka hi Ia ka' nontiju' Laigan nu Tumpu aijo'. 
2I Yesus notatae hi aha, "Tinoamo miu iwi-iwi' aijo'? Da osumbu'mo, madi' ko 
sa'angu' pe'e na batu nu laigan aijo' na tasusun i tampatnyo, iwi-iwi' o 
hobo'akon.” 
3Lapas aitu, i Yesus namba i Bungkutnyo nu Zaitun, ka' hau-haunyo Ia suha-
suhang, anu saja' mombatuki Ia tinoka ka' binisala tiba Ia mongkona posi 
aha. "Poto'i mae hi kami hipian na iwi-iwi' aijo' timbali," koonyo nu aha hi Ia, 
"Apaa na bau pongoosian salaku tanda katokaanmo nu kita Tuuma, ka' sinaa 
imihinyomae?” 
4I Yesus nontaami, "Jaga mae, boli sampe komiu o akali. 
5Kalana da'isan na mian anu toka mae mongala sanggong-Ku ka' motatae, 
'Akumo na Tomundo anu Momposalamat!' Da'isan na mian nu akali nu aha. 
6Komiu mohongoje lintup nu pahampatean ka' lele nu pahampatean, panyo 
boli mabuhuk. Kalana ha-han aijo' tionyo timbali, panyo aijo' misa' alati'nyo 
tempo'mo nu kakiamatan. 
7Bansa sa'angu' mahampate mongewa bansa sangga'at, ka' negara sa'angu' 
montumbuhi negara sa'angga'at. Iyayamae timbalimo na kapo'ohopan ka' 
luulu'. 
8Iwi-iwi' aijo' sala'je pontampu'uniannyo, sumo sakit anu ingoa'an nu samian 
na boune tempo'nyo kahanda'mo mohampeakon. 

9Lapas aitu, komiu o hakop ka' o bee' da o sakisa ka' o patei. Songko-songko 
na dunia mongka'idekimo komiu, kalana komiu anu mombatuki Aku. 
10Tempo'nyo aitu da'isan na mian madi'mo palesaya, mombiabiangakonmo 
agama, palangues, ka' mompaha ka'ika'idekimo samian ka' sangga'at. 
11Da'isan na to nabi-nabi anu madi' totu'u toka ka' mongakali da'isan na mian. 
12Ka'idekan mompaka hebatmo na molele, ahennyo da'isan na mian madi'mo 
daagi' kokalibosan. 
13Panyo mian anu balatahan toka i mihinyo, timbali o posalamat. 
14Ka' Lele Ma'ima' mongkona mosia na Tumpu mompalentah o polele i 
songko-songko na dunia, da iwi-iwi' na mian mohongo. Lapas aitu, tokaje na 
kakiamatan.” 
15"Komiu montoaje 'Ka'idekan anu monsilakai,' sumo anu tinaloakonmo i 
Nabi Daniel, tinuminjo i tampat anu Susi'. (Tulisan toka hi topo anu 
mombasa': Palahatikan apaa na alati'nyo!) 
16Tempo'nyo aitu, mian anu daagi' kiijo' i Yudea tionyo malai i bungkutnyo. 
17Mian anu kiita' i loteng nu laigan, bolimo mintau' mongala apa-apaa i uno 
nu laigan. 
18Mian anu i ale', bolimo minsusule' da mongala juba'nyo. 
19Palias na ko ide'nyo na sinaa aijo' kona hi boune anu poboa, ka' tina anu 
daagi' momposusu anaknyo! 
20Balado'a da boli sampe komiu malai i tempo' ehua kabai i tempo' sinaa nu 
Sabat! 
21Tempo' nu sinaa anu ma'idek hondo aijo' daagi' ko kasusa'an anu daka' 
sumo anu ma'isa toho' tinimbali lengkat pe'e i tampu'unan nu dunia toka 
tempo' aiya, ka' madi'mo mompo'ule' timbali. 
22De Tumpu madi' mompokodo' tempo'nyo; saba' madi' ko samian pe'e anu 
salamat. Panyo kalana mian, anu palesayamo hi Ia Tumpu, nompokodo'mo 
tempo'nyo aijo'. 

23Tempo'nyo aitu de daagi' ko mian motatae hi komiu, 'Toa, Tomundo anu 
Momposalamat aijo' daagi' i aiya!' kabai 'Ia daagi' i aijo'!' -- boli o palesaya na 
mian aijo'. 
24Kalana tokaje mae na anu momposalamat padahan anu madi' totu'u, ka' to 
nabi-nabi anu madi' totu'u. Aha mombau palabuatan-palabuatan anu o palias, 
ka' ha-han anu okabangangi bau pongakali, de timbali, mau mian anu 
palesayamo hi Tumpu suele. 
25Jadi, o inau'! Aku mompoto'imo hi komiu i moonanyo ma'isa pe'e han aijo' 
jadi saidi' mae. 
26De mian motatae hi komiu, 'Toa, Ia daagi' aijo' i padang bolaa!' -- boli 
komiu mokiijo'. Kabai motatae, 'Toa, Ia matisuluk i uno nu kaman aiya!' -- 
boli palesaya. 
27Sabab katokaan nu Anak nu Mian sumo sahaya nu kilat majingka lengkat i 
Kabete'an, ka' majingka toka i Kinsoban. 
28Iya na daagi' ko bangke'nyo, i kiijo' daagi' ko tomonsi' montoluk 
bangke'nyo.” 
29"Madi' pin salatan kasusa'an aijo' lapasmo, batu nu sinaa pinikatmo, ka' 
bitu'on madi'mo ko sahayanyo. To manda-mandala' nanabu'mo lengkat mae i 
langit, ka' anu mongkuasai langa kalangkabutmo. 
30Lapas aijo' tanda Anak nu Mian otoamo aita' i langit. Tempo'nyo aitu iwi-
iwi' na bansa i dunia humaangmo. Aha montoamo Anak nu Mian toka aita' i 
bawo nu kundom tiba kuasanyo anu daka' hondo. 
31Tolompet anu daka' pino'onyi'mo, ka' Anak nu Mian monsaimo to mala-
malaikat-Nyo molimu' mian-Nyo anu palesayamo lengkat mae i pasu' alam 
opat nu dunia, lengkat mae i puus nu langit sa'angu', toka i puus nu langit 
sangga'at.” 
32"De pangajalan mongkona kau' ara. De to panga-panga'nyo to die-die' 
molunoumo ka' maluano'mo ka' montampu'unimo minsumpe, osumbu'mo miu 
saba' tempo' nu posinaa ohanimo. 

33Sumo aitumo de komiu montoa ha-han apaa na anu jinadimo, aijo' 
osumbu'mo miu, saba' tempo'nyo ohanimo hondo. 
34Osumbu'mo! Ha-han aijo' jadi ma'isa pe'e to mia-mian anu tumuu' tempo' 
uuka aiya nate iwi-iwi'. 
35Langit ka' tano' lanjap, panyo potataeng-Ku tataap sampe toka sidu-sidutu'.” 
36"Madi' ko anu monsumbu' hipian na sinaanyo ka' jamnyo, to mala-malaikat 
i suluga' madi' monsumbu', Anak pe'e nu Tumpu madi' monsumbu', ola 
Tuuma i suluga' na anu monsumbu'. 
37De Anak nu Mian tokamo, lupanyo sumo tempo'nyo i Nuh naipuan mae. 
38I sinaa ma'isa pe'e kino iyaba' daka' aijo', to mia-mian mongkaan 
monginum, ka' mo'osoa. Sumo aitumo na saja' binau sampe tinokamo na 
sinaa i Nuh ninsoop i uno nu kapan. 
39Tempo'nyo iyaba' aijo' noleetabi aha iwi-iwi', atina'je ka' aha nonsumbu' 
apaa na anu tinimbali. Sumo aitumo suele na lupanyo saidi' mae de Anak nu 
Mian tokamo. 
40Tempo' aitu ua'aha na mian hau-haunyo mokalaja i ale': Samian o boa, ka' 
samian mule' o pala'i. 
41Ua'aha na boune hau-haunyo monggiling gandum: Samian o boa, ka' 
samian mule' o pala'i. 
42Jadi, obala'ingati, kalana komiu madi' monsumbu' hipian na Tumpu miu 
toka. 
43O inau' na aiya! De tumpu nu laigan monsumbu' jam sangkuka pihi na anu 
montomang toka, ia madi' timbali hoyot, da anu montomang aijo' madi' 
minsoop i laigannyo. 
44Kalana aijo', komiu suele balasadia. Saba' Anak nu Mian toka tempo' nu anu 
madi' osangka-sangka miu.” 

45Koonyo mule' i Yesus, "Desumo aitu, posaihon anu mosia na anu mohongo-
hongo ka' anu pande? Ia na anu o hangkat nu Tuannyo da timbali kapala nu 
to posa-posaihon sangga'at, da mombee'i aha mongkaan toka i tempo'nyo. 
46Palias na kosanangnyo nu posaihon aijo' de tuannyo minsusule'mo mae, ka' 
montokai mae ia hau-haunyo mombau kalaja'anyo. 
47Palesayamo, tuan aijo' mompalesayakon iwi-iwi' na halata'nyo hi posaihon 
aijo'. 
48Panyo de posaihon aijo' ma'idek, ia motatae i uno nu kinyonyoanyo, 
49'Tuanku daagi' pin minsusule'je mae,' lantas ia nontampu'unimo nondoke to 
posa-posaihon sangga'at, ka' mongkaan monginum tiba to mia-mian anu saja' 
malangu. 
50Lapas aitu tuannyo ninsusule'mo mae i sinaa ka' jam anu madi' sinangka-
sangka. 
51Saba' posaihon-posaihon aijo' pinahandokeakon totu-totu'u nu tuannyo ka' 
ingalin nokiijo' i tampat nu to mia-mian anu palangues. Aha humaang ka' 
mongoa'i sansala i kiijo' mae." 

Matius 25 

1"De Anak nu Mian toka sumo Tumpu, lupanyo sumo i uno nu kantuang aiya: 
Sampulu' na langkoyang anu mombatuki boting, toto samian mongala 
pansona', lantas mamba molabot boting mo'ane. 
2Aha olima' anu ponga', ka' anu olima' sangga'atannyo na pande. 
3Aha olima' na langkoyang anu ponga' nomboa pansona', panyo madi' 
nontoukai lanya'. 
4Aha olima' na langkoyang anu pande nomboa pansona' ka' nontoukai lanya'. 
5Boting mo'ane aijo' madi' sampa' tinoka, jadi to lalangkoyang haha aijo' 
mulaimo natatundu' ka' tinohoyotmo. 
6Tonga' pahu, ihongoje na lewo' anu noloboo', 'Boting mo'ane tinokamo! 
Imbo' labot na ia!’ 

7Sampulu' na langkoyang aijo' nobula, ka' nontutungi pansona' nu aha. 
8To lalangkoyang anu ponga' aijo' notatae hi anu pande, 'Bee'i mae lanya' miu 
sangkiding hi kami, kalana pansona' mami mopoho'mo.’ 
9'Madi' timbali!' tinaaman nu to ana-anak langkoyang anu pande aijo', 'kalana 
dumo kita iwi-iwi' madi' sukup na lanya'. Lako'mo pongoli i toko.’ 
10Lantas to lalangkoyang anu ponga' aijo' namba nongoli lanya'. Hau-haunyo 
aha namba, tinokamo na boting mo'ane. Olima' na langkoyang anu sinadiamo 
aijo' ninsoop hingga-hinggat tiba boting mo'ane i tampat nu bau-bauon, ka' 
tumban pinotumbanmo! 
11Lapas aijo', to lalangkoyang anu sangga'at aijo' tinokamo. Aha notatae daka-
daka', 'Tuan, Tuan, tuhea'akon pe'e mae na tumban.’ 
12Panyo boting mo'ane aijo' nontaami, 'Aku madi' monsumbu' komiu!' “ 
13Lantas i Yesus nompopupus kantuang-Nyo sumo uuka: "Kalana aijo' 
balajaga-jagamo, sabab komiu madi' monsumbu' sinaanyo kabai jamnyo.” 
14"De Anak nu Mian toka sumo Tumpu. Lupanyo suele sumo i uno nu 
kantuang aiya: Samian na mo'ane kahanda' mamba i tampat anu majo'on. Ia 
nolaga to posa-posaihonnyo, lantas ia nombagi-bagiakon halata'nyo hi aha. 
15Hi toto samian na posaihon aijo' binee'annyo iya na anu opoko ala nu aha 
toto samian. Hi samian binee'annyo olima' na madala doi mosoni'. Hi 
sangga'atan binee'annyo ohua' na madala doi mosoni'. Ka' hi samian mule' 
binee'annyo samadala na doi mosoni'. Lantas ia namba. 
16Posaihon anu nontalima olima' na madala doi mosoni' aijo' lia-lia' namba 
binadagang, lantas nohumpak ka'untungan olima' na madala doi mosoni' 
mule'. 
17Sumo aitumo mule' na posaihon anu nontalima ohua' na madala na doi 
mosoni' aijo' nohumpak untung ohua' na madala mule'. 
18Panyo posaihon anu nontalima samadala na doi mosoni' aijo', namba 
nongkeke bolo' i tano', lantas nomposuluk doi nu tuannyo i kiijo'. 

19Pinin hondo ilapas aijo', tuan nu to posa-posaihon aijo' ninsusule'mo mae, 
ka' mulai binalekeng tiba aha. 
20Posaihon anu nontalima olima' na madala na doi mosoni' aijo' tinoka, ka' 
nombee' sampulu' na madala. 'Kita Tuan,' na koonyo, 'Kita Tuan nombee' 
olima' na madala doi mosoni' hi belengku. Toamo, aku kino hasinnyo 
nohumpak ka'untungan olima' na madala suele.’ 
21'Ma'ima'mo', koonyo nu tuan aijo', 'beleyum posaihon anu ma'ima' ka' 
mohongo-hongo. Kalana beleyum timbali o palesaya i ha-han anu sangkiding, 
manjoo'je na kubee' hi beleyum. Pinsoop ka' batuki na aku, basana-sanang 
tiba aku!’ 
22Lantas posaihon anu nontalima ohua' na madala doi mosoni' aijo' tinoka ka' 
notatae, 'Kita Tuan, Tuan, nombee'mo ohua' na madala na doi mosoni' hi 
belengku. Toa kino hasinnyo nohumpak ka'untungan ohua' na madala suele.’ 
23'Ma'ima'mo', koonyo nu tuan aijo', 'beleyum posaihon anu ma'ima', ka' 
mohongo-hongo. Kalana beleyum timbali o palesaya i ha-han anu sangkiding, 
manjoo'je na kubee' hi beleyum. Pinsoop ka' batuki na aku, basana-sanang 
tiba aku!’ 
24Lapas aitu posaihon anu nontalima samadala na doi mosoni' aijo' tinokamo, 
ka' notatae, 'Kita Tuan, kusumbu' kita Tuan mian anu masigo. Kita Tuan 
mompadak bua'nyo i tampat anu madi' sinu'anan nu kita Tuan, ka' mongala 
hasinnyo i tampat anu madi' sinu'anan bine' nu kita Tuan. 
25Aku mabuhuk, jadi mamba pinosuluku na doi nu kita Tuan i uno nu tano'. 
Aiyamo na doi nu kita Tuan.’ 
26'Beleyum posaihon anu ma'idek ka' moluluk!' koonyo nu tuan aijo'. 'Te misa' 
sinumbu'mo nu beleyum na aku mompadak bua'nyo i tampat anu madi' 
sinu'ananku, ka' mongala hasinnyo i tampat anu madi' sinau'anku bine'? 
27Desumo aitu, sahanyo ahi' beleyum nonguna' doingku aijo' i bank, da 
tempo'nyo aku minsusule'mo mae, po'ule' ku humpak na doingku aijo' tiba 
bunganyo. 

28Kalana aitu, ala na doi aijo' hi ia, ka' bee' hi anu ko doi mosoni' sampulu' na 
madala aijo'. 
29Kalana mian anu daagi'mo po'ule' obee'i lebe manjoo', sahingga anunyo 
molabi. Panyo mian anu madi' ko apa-apaa, sangkiding anu daagi' hi ia, 
opaka ala. 
30Ka' posaihon anu madi' ko gunanyo aijo', alin i uno nu pikat hondomi' i 
sambiha'nyo. I kiijo' ia humaang ka' mongoa'i sansala!' “ 
31"De Anak Mian toka sumo Tomundo nu sampo jaalan nu malaikat-Nyo iwi-
iwi', Ia sumuhang i kasuhangan-Nyo anu opopodaka'. 
32Iwi-iwi' na bansa olimu' i ahop-Nyo. Lantas Ia mongga'atakon aha timbali 
ohua' na tompuk, sumo polaya' binatang mongga'atakon domba ka' mee'. 
33To mia-mian anu mombau pongka'oho' nu Tumpu, olimu' i sasu koanan-
Nyo, ka' anu sangga'at i sasu kowi-Nyo. 
34Lapas aijo', Tomundo aijo' notatae hi to mia-mian anu i sasu koanan-Nyo, 
'Imbo' na komiu anu binalakatanmo nu Tuumang-Ku. Pinsoopmo i uno nu 
Kalaja'an anu pinosadiakon hi komiu salatanmo pe'e dunia momona. 
35Kalana tempo'nyo Aku mo'ohop, komiu nombee'i Aku mongkaan, ka' 
tempo'nyo Aku negot, komiu nombee'i Aku monginum. Aku mian nu 
salipu'an, komiu montalima Aku i laigan miu. 
36Aku madi' ko baju', komiu nombee'i Aku baju'. Aku masakit, komiu 
nompakuli' Aku. Aku tinalungku', komiu nontulungi Aku.’ 
37Lantas to mia-mian aijo' motatae, 'Kita Tumpu, naipian na kami toho' 
nontoa Kita Tumpu no'ohop, lantas kami nombee'i Kita Tumpu mongkaan, 
kabai megot lantas kami mombee'i Kita Tumpu monginum? 
38Naipian na kami toho' nontoa Kita Tumpu sumo mian anu i salipu'an, lantas 
kami molabot Kita Tumpu i uno nu laigan mami? Naipian na Kita Tumpu 
madi' toho' nompusok baju', lantas kami nombee'imo Kita Tumpu baju'? 

39Naipian na kami toho' nontoa Kita Tumpu masakit kabai tinalungku'? 
Lantas kami nontulungi Kita Tumpu?’ 
40Tomundo aijo' nontaami, 'Da osumbu': tempo'nyo komiu mombau han aijo', 
mau pe'e hi sala'samian i to utu-utus-Ku anu talalo kanteles, alati'nyo komiu 
nombaumo hi beleng-Ku!’ 
41Lantas Tomundo aijo' notatae hi to mia-mian anu i sasu kowi-Nyo, 'Lako'mo 
pokiijo', anu kinutukanmo! Pinsoopmo i uno nu apu anu madi' toho' mate, 
anu pinosadiakonmo i Setan ka' hi to mala-malaikatnyo! 
42Kalana tempo'nyo Aku mo'ohop; komiu madi' nombee'i Aku mongkaan; 
tempo'nyo Aku negot, komiu madi' mombee'i Aku monginum. 
43Aku samian, mian nu salipu'an, komiu madi' montalima Aku i i uno nu 
laigan miu. Aku madi' mibaju', komiu madi' mombee'i Aku baju'. Aku masakit 
ka' tinalung-Ku', komiu madi' mombee'i Aku pakuli'.’ 
44Lantas aha notatae hi Ia, 'Tumpu, naipian na kami nontoa Tumpu mo'ohop 
kabai megot, kabai sumo samian, mian nu salipu'an, kabai madi' ko baju', 
kabai masakit, kabai tinalungku', kami madi' nontulungi Kita Tumpu?’ 
45Tomundo aijo' nontaami, 'Da osumbu'mo: de komiu madi' ka'oho' 
montulungi, sala'samian anu talalo kanteles aiya, alati'nyo komiu madi' 
mongka'oho' montulungi Aku.’ 
46Saba' to mia-mian aijo' o hukummo nu hukuman anu sampe toka sidu-
sidutu', panyo komiu to mia-mian anu mombau kahanda' nu Tumpu, 
mongoa'i kantumuu'an talakana' ka' sampe toka sidu-sidutu'." 

Matius 26 

1Salatan i Yesus noko ajanmo iwi-iwi' han aijo', Ia notataemo hi anu saja' 
mombatuki Ia, 
2"Osumbu' miu daagi' uansinaa na Sinaa Daka' nu Paskah, ka' Anak nu Mian 
obee'mo da o salib!” 

3Tempo'nyo aitu Kapala nu to Ima-imam ka' to pola-polaya' nu Yahudi binala 
gombumo i laigan daka' nu Imam Daka' Kayafas. 
4Aha binasale'mo da mohakopmo i Yesus hoko-hokot, ka' mompatei Ia. 
5"Panyo," koonyo nu aha, "boli na han aijo' o bau i tempo' nu lamean, kalana 
dumo timbali na kahengge'an nu layat.” 
6Tempo'nyo i Yesus kiijo' i Betania, i laigan i Simon anu u'utu mae kinona nu 
panyakit kilit anu talalo ma'idek, 
7samian na boune tinoka hi Yesus. Ia nomboa sa'angu' na boton pualam ko 
isinyo minya-minya' manohong ka' mahan! Tempo'nyo i Yesus hau-haunyo 
suha-suhang mongkaan, boune aijo' nondudu'imo nu minya-minya' i buan nu 
ubak i Yesus. 
8Anu saja' mombatuki Yesus nontoa han aijo' ka' pinusa. "Apaa na gunanyo 
iwi-iwi' aiya, ola mompolugi'?" koonyo nu aha. 
9"Minya-minya' manohong aijo' timbali opobaluk, olinyo mahan, ka' doinyo o 
bee' hi mian anu kasiasi!” 
10Sinumbu' i Yesus na pikilan nu aha, lantas Ia notatae, "Kadaka' komiu 
momposusa' boune aiya? Ia mombau apa-apaa anu ma'ima' ka' ko angga'nyo 
hi beleng-Ku. 
11Mian kasiasi saja' atina' hi komiu, panyo Aku madi' saja' hingga-hinggat hi 
komiu. 
12Kalana mondudu'akon minya-minya' manohong aijo' i butong-Ku, ia 
momposadiakonmo Aku o kubun. 
13Palesayamo! I songko-songko na dunia aiya, iyayamae na Lele Ma'ima' 
lengkat mae hi Tumpu oleleakon, apaa na anu binaumo nu boune aiya saja' o 
sisik, madi' okolilimi na ia.” 
14Lantas samian lengkat i sampulu' ka' ohua' na anu saja' mombatuki Yesus, 
sanggonyo i Yudas Iskariot, namba hi Kapala nu to Ima-imam. 

15Ia notatae hi aha, "Apaa na anu obee' miu hi belengku, de aku mombee' i 
Yesus hi komiu?" Saba' binilang nu aha tolumpulu' na doi salaka, lantas 
binee'mo na doi aijo' hi ia. 
16Imulaan tempo'nyo aijo', i Yudas noliomo tempo' anu ma'ima' da 
mongkabisa'imo Yesus. 
17I sinaa momonanyo i uno nu Molame'akon Roti Madi' Mompake Raginyo, 
anu saja' mombatuki Yesus tinoka hi Ia. Aha nompokilawa, "Iyamae na anu 
oka'oho' nu Kita Tuuma kami momposadiakon kaanon nu Paskah hi Tuuma?” 
18I Yesus nontaami, "Lako'mo hi sala'samian anu kiijo' i kota, ka' taloakon hi 
ia, 'Koonyo nu Tuumangku Gulu', tinokamo na tempo'nyo hi beleng-Ku; Aku 
mongka'oho'mo molame'akon Paskah i laiganum hingga-hinggat tiba anu saja' 
mombatuki Aku.' “ 
19Anu saja' mombatuki Yesus nombaumo apaa na anu pinokaumo i Yesus hi 
aha. Aha namba momposadiakon kaanon nu Paskah aijo'. 
20Salatan pinihimo, i Yesus ka' sampulu' ka' ohua' na anu saja' mombatuki Ia 
suha-suhang mongkaan. 
21Hau-haunyo aha mongkaan, i Yesus notatae, "Hongo: Samian lengkat atina' 
hi komiu na mongkabisa'i Aku.” 
22Nohongo aijo', anu saja' mombatuki Yesus talalomo nolibos hondo. Lantas 
aha, samian ka' samian nomulaimo nompokilawa hi Yesus, "Tantu misa' aku 
na kokoonto nu Kita Tuuma?” 
23I Yesus nontaami, "Mian anu momposoop roti i uno nu mangko' hingga-
hinggat Aku, iamo na anu mongkabisa'i Aku. 
24Memang Anak nu Mian tionyo mate, sumo anu tinulis i uno nu Kitab nu 
Tumpu. Panyo silaka na mian anu mongkabisa'i Anak nu Mian! Lebe ma'ima' 
na mian aijo' de ia madi' pinohampe!” 

25Lantas i Yudas anu mongkabisa'i aijo' notatae, "Tantu misa' aku na anu 
kokoonyo nu Tuumangku Gulu'?" I Yesus nontaami, "Sumo atina'mo na 
potataeum!” 
26Tempo'nyo aha nongkaan, i Yesus nongala roti lantas binalado'a mompoita 
talima kaseh hi Tumpu. Lapas aijo' nompuge-puge roti nu limanyo, lantas 
binee'nyo hi anu saja' mombatuki Ia ka' notatae, "Ala ka' kaanmo; aiyamo na 
butong-Ku.” 
27Lapas aitu Ia nongala sa'angu' na galas nu anggur, lantas nontaloakon 
talima kaseh hi Tumpu. Lapas aijo' Ia nombee' galas aijo' hi anu saja' 
mombatuki Ia ka' notatae, "Inumo komiu iwi-iwi'. 
28Kalana aiyamo na baso'-Ku anu mompokododo apaa na anu jinanji'mo nu 
Tumpu -- baso' anu binubusakon bau kapentingan nu mian da'isan da bau 
pongampuni dosa' nu aha. 
29Palesayamo: Aku madi' mompo'ule' monginum anggur aijo' sampe toka i 
tempo'nyo Aku monginumje anggur anu bu'ou hingga-hinggat tiba komiu i 
Dunia Bu'ou nu Tuumang-Ku.” 
30Lapas aitu, aha nonyanyiakon sa'angu' na nyanyian mompuji'. Ka' lapas 
aitu, aha nambamo i Bungkutnyo nu Zaitun. 
31Lantas i Yesus notatae hi anu saja' mombatuki Ia, "Pihi uuka komiu iwi-iwi' 
mopadeka'mompala'i Aku; kalana i uno nu Kitab nu Tumpu tinulis: Tumpu 
notatae, 'Aku mompatei polaya' domba aijo', ka' sampahas na dombanyo 
mosungke-sungkehet.’ 
32Panyo salatan Aku po'ule'mo tumuu', Aku na mambamo momona mokiijo' i 
Galilea, komiu imihije mae.” 
33I Petrus notatae hi Yesus, "Pojohok na anu iwi-iwi' mompala'i Kita Tuuma, 
aku totu-totu'u madi'!” 
34"O inau'," koonyo i Yesus hi ia, "pihi uuka mule' ma'isa pe'e manuk 
mintutuhu', beleyum pintolunmo na mombahakon aku.” 

35I Petrus nontaami, "Mau mule' aku matemo tiba Kita Tuuma, aku madi' 
motatae tukoongku, aku madi' monsumbu' Kita Tuuma!" Ka' iwi-iwi' anu saja' 
mombatuki Ia, sangga'at notatae sumo aitu suele. 
36Lapas aitu, i Yesus nambamo tiba anu saja' mombatuki Ia, i sa'angu' na 
tampat sanggonyo Getsemani. I kiijo' mae Ia notatae hi aha, "Suhangmo i aiya 
hau-haunyo Aku mamba balado'a.” 
37Lantas Ia nonsale'i Petrus ka' ua'aha na anak i Zebedeus mamba mohingga-
hinggat tiba Ia. Ia nomulaimo nongoa'i nolibos ka' madi' sanang. 
38Ia notatae hi anu saja' mombatuki Ia, "Kinyonyoang-Ku molibos hondo, Ku 
oa'i sumo sahanyo matemo. Jojoongmo na komiu i aiya, ka' bajaga-jagamo 
tiba Aku.” 
39Lapas aitu, i Yesus namba gagana' majo'on, lantas Ia tinolodadupumo i tano' 
ka' binalado'a. "Kita Tuuma", Ia notatae, "de timbali pojo'onakon mae hi 
beleng-Ku na kasansala'an-Ku anu tionyo Ku oa'i aijo'. Panyo boli mombatuki 
pongka'oho'-Ku, panyo batukimo na pongka'oho' nu Kita Tuuma.” 
40Lapas aijo' i Yesus ninsusule' hi aha totolu' anu saja' mombatuki Ia, ka' 
nontokai aha hau-haunyo hoyot. Ia notatae hi Petrus, "Ola ahi' sajam na 
komiu totolu' madi'mo moko ala bajaga-jaga tiba Aku? 
41Bajaga-jaga, ka' balado'a da komiu boli nu kona nu soba'an. Roh miu 
mongka'oho' mombau anu totu'u, panyo komiu madi' moko ala, kalana sipat 
nu mian aijo' madi' moko ala.” 
42Po'ule' mule' i Yesus namba binalado'a, Ia notatae, "Kita Tuuma, de 
kasansala'an aiya tionyo Ku oa'i, ka' madi' opoko pojo'onakon, bakas 
pongka'oho'mo nu Kita Tuuma na jadi.” 
43Lapas aijo' i Yesus ninsusule' mule', ka' nontokai anu saja' mombatuki Ia 
daagi' suele hoyot, kalana aha talalomo natatundu'. 
44Po'ule' mule' i Yesus nompala'i aha kinopintolunnyo da balado'a ka' 
nontaeakon potatae anu pokakana. 

45Lapas aijo' Ia ninsusule' mule' hi anu saja' mombatuki Ia ka' notatae, "Daagi' 
komiu hoyot ka' milawe? Toa, tinokamo na tempo'nyo Anak nu Mian obee'mo 
hi anu mongkuasai to mia-mian baladosa'. 
46Pobulamo, imbo' kita mambamo. Toa! Mian anu mongkabisa'i Aku 
tinokamo mae!” 
47Hau-haunyo i Yesus daagi' basisik, i Yudas sala'samian anu sampulu' ka' 
ohua' na anu saja' mombatuki Ia aijo' tinokamo. Nohingga-hinggat mae tiba 
ia, tinoka suele da'isan na mian anu nomboa mae bajak ka' amangkun. Aha 
sinai nu Kapala nu to Ima-imam ka' to pola-polaya' nu Yahudi. 
48Anu mongkabisa'i nompoto'imo hi aha tanda aiya, "Mian anu ku ooki, 
aijo'mo na miannyo. Hakop na Ia!” 
49Salatan tinoka i tampat aijo', i Yudas lau-laus namba hi Yesus ka' notatae, 
"Tabea', Kita Tuumangku Gulu'!" Lantas ia nongooki i Yesus. 
50I Yesus nontaami, "Utus, apaa na nu bau utus, tinoka mae?" Lapas aijo', 
mian da'isan aijo' nokiijo' ka' nohakop i Yesus. 
51Sala'samian na anu saja' mombatuki Ia, anu i kiijo' tiba i Yesus, nombubut 
bajaknyo ka' nontabas posaihon nu imam daka', sahingga nosamping na 
bihingnyo. 
52I Yesus notatae hi anu saja' mombatuki Ia aijo', "Po'ule' posalung na 
bajakum i salungnyo, kalana iwi-iwi' mian anu mompahaikakon bajaknyo, 
mate nu bajak. 
53Nu sumbu' Aku madi' moko ala momoita tulung hi Tuumang-Ku, ka' Ia 
malia' mae hondo na monsai mae molabi sampulu' ka' ohua' na pasukan nu 
Suludadu malaikat? 
54Panyo desumo aijo', mosia na jadi sumo anu sinisikmo i uno nu Kitab nu 
Tumpu, tukoonyo memang tionyo jadi sumo anu tempo' uuka aiya?” 

55Lantas i Yesus notatae hi mian da'isan aijo', "Te Aku mian ma'idek, sampe 
komiu toka momboa mae bajak, ka' amangkun mohakop Aku? Toka sansina-
sinaa Aku mongajan i Laigan nu Tumpu, kadaka' komiu madi' mohakop Aku! 
56Panyo memang sumo aitumo da timbali apaa na anu tinulismo nu to nabi-
nabi i uno nu Kitab nu Tumpu." Lapas aijo', iwi-iwi' na anu saja' mombatuki 
Ia nopadeka'mo nompala'i Yesus. 
57To mia-mian anu nohakop i Yesus, nomboa Ia i laigan nu Imam Daka' i 
Kayafas. I kiijo' to gulu-gulu' agama ka' to pola-polaya' nu Yahudi binala 
gombumo. 
58Najo'on na i Petrus nombatuki Yesus sampe tinoka i natan nu laigan nu 
Imam Daka'. Lantas i Petrus ninsoop i uno nu natan aijo' ka' sinumuhang 
hingga-hinggat tiba anu monjagai. Ia mongka'oho' monsumbu, mosia na 
ka'ahenannyo iwi-iwi' aijo' saidi' mae. 
59Kapala nu to Ima-imam, ka' iwi-iwi' Mian Kopian Daka' nu Agama bala 
usaha da mohumpak katalangan anu madi' totu'u, da timbali monabu'akon 
hukuman mate hi Yesus. 
60Panyo aha madi' nohumpak sa'angu' pe'e na bukuti, maumo da'isan na anu 
nombee'i katalangan baleko'. Ahennyo ua'aha na mian nombee'i katalangan. 
61Aha notatae, "Mian aiya notatae, 'Aku moko ala mohobo'akon Laigan nu 
Tumpu, ka' i uno nu tolunsinaa po'ule'mo opotinjo.' “ 
62Lantas Imam Daka' tinuminjo ka' notatae hi Yesus, "Apaa Beleyum madi' 
montaami poosala', anu tinaloakonmo hi Beleyum aijo'?” 
63Panyo i Yesus ola nomohokot. Po'ule' mule' Imam Daka' notatae hi Ia, "Tiba 
sanggo nu Tumpu anu tumuu', taeakon mae hi kami, apaa Beleyum Tomundo 
anu Momposalamat, Anak nu Tumpu?” 
64I Yesus nontaami, "Sumo itina' anu tinaloakonumo. Panyo palesayamo: 
Mulai uuka, aiya komiu montoaje Anak nu Mian sumuhangmo i sasu koanan 
nu Tumpu Anu Talalo ko Kuasa, ka' toka mae aita' i kundom, i langit!” 

65Sahingga Imam Daka' aijo' nombea-beakmo baju'nyo, ka' notatae, "Ia 
mompisala'i Tumpu! Madi'mo palalu ko sakisi. Posi komiu iwi-iwi' nosi 
hongomo potatae anu mompisala'i Tumpu. 
66Uuka mosia na pikilan miu?" Aha nontaami, "Ia sinala'mo ka' tionyo 
opateimo.” 
67Lantas aha nontupe'i ohup i Yesus ka' nomboboti Ia. Daagi' mule' ko anu 
nohapa' Ia, 
68ka' notatae, "Soba tili'i ka' poto'i hi kami, o Tomundo anu Momposalamat! 
Ihe na anu nohapa' Beleyum?” 
69I Petrus hau-haunyo sinumuhang i sambiha'nyo nu kintan. Sala'samian na 
posaihon boune ka' notatae hi Petrus, "Te misa' beleyum suele sangalu i Yesus 
mian nu Galilea aijo'?” 
70Panyo i Petrus nombahakon i ahop nu aha iwi-iwi', "Aku madi' monsumbu' 
apaa na anu nu kahanda'i," tinaaman i Petrus, 
71lantas ia namba nokiijo' i pontumban nu kintan. Samian na posaihon boune 
sangga'at nontoa i Petrus ka' notatae hi to mia-mian i kiijo', "Mian aiya u'uka 
suele nosangalu tiba i Yesus aijo' lengkat mae i Nazaret.” 
72Lantas i Petrus po'ule' nombahakon, ka' binasumpa'. "Totu-totu'u aku madi' 
monsumbu' mian aijo'!" koonyo i Petrus. 
73Madi' pinin lapas aijo', to mia-mian anu tinuminjo i kiijo' tinokamo hi 
Petrus, ka' notatae, "Totu-totu'umo beleyum sala'samian anu aijo' hi aha. Aijo' 
osumbu' hondo kalana pokakana na potatae.” 
74Lantas i Petrus nomulaimo binasumpa-sumpa' ka' notatae, "Aku madi' 
monsumbu' mian aijo'!" Tempo'nyo aitu mule' manuk nintutuhu'mo. 
75Ka' i Petrus tinonginau'mo apaa na koonyo i Yesus hi ia, "Ma'isa pe'e manuk 
mintutuhu', beleyum pinintolumo nombahakon Aku." Lantas i Petrus nosabat, 
ka' i humaang kalana talalomo nolibos. 

Matius 27 

1Subu-subu hondo, iwi-iwi' na Kapala nu to Ima-imam, ka' polaya' nu Yahudi 
nombaumo sa'angu' na kaputusan da o pateimo na i Yesus. 
2Aha nompungu Ia, ka' nomboa Ia, lantas nombee'mo hi Pilatus, gubernur 
pamalentahan nu Roma. 
3Salatan i Yudas anu nongkabisa'i aijo' nontoa i Yesus binee'anmo hukuman, 
ia nompele-pele'mo. Lantas ia nonsule'akonmo tolumpulu' na doi salaka aijo' 
hi Kapala nu to Ima-imam ka' to pola-polaya' nu Yahudi. 
4Ia notatae, "Aku binala dosa'mo, nongkabisa'imo mian anu madi' ko sala'nyo, 
sahingga Ia i hukum nate!" Panyo aha nontaami, "Kami madi paduli itina'? 
Aijo' ulusan miu!” 
5I Yudas nolumbu'akon doi i uno nu Laigan nu Tumpu, lantas namba ka' 
nonsegotmo butong, ka' natikalayo'. 
6Kapala nu to Ima-imam nontoluk doi aijo' ka' notatae, "Doi aiya, doi nu 
baso'. Koonyo nu atulan nu agama, doi aiya madi' timbali oposoop i uno nu 
tampat ponguna'an doi i Laigan nu Tumpu.” 
7Salatan nosa'angu'mo na pikilan nu aha, pinakemo nu aha na doi aijo' bau 
pinongoli tano' anu osanggohi Tano' nu anu Mombau Kuhon Tano'. Tano' aijo' 
opake bau pongkubulan to mia-mian anu i santano'an. 
8Mokonyo aijo' sampe sinaa aiya, tano' aijo' sinanggohan, "Tano' Baso'". 
9Kalana aijo', tinimbalimo apaa na anu tinaeakon nu Nabi Yeremia, aijo'mo, 
"Aha nontalima tolumpulu' na doi salaka, aijo'mo na oli nu anu sinetujuanmo 
nu bansa Israel salaku pinombayan Ia. 
10Ka' doi aijo' pinakemo nu aha bau pinongoli Tano' nu anu Mombau Kuhon 
Tano', sumo anu pinalentahkon nu Tumpu hi belengku.” 
11Tempo'nyo i Yesus nangadapmo hi Pilatus, gubernur nu lipu' aijo', i Pilatus 
nompokilawa, "Pa' Belento Tomundo' nu mian Yahudi?" "Sumo itina'mo 
potataeum", tinaaman i Yesus. 

12Panyo tempo'nyo Kapala nu to Ima-imam ka' to pola-polaya' nu Yahudi 
nontaloakonmo posala' anu manjoo' hondo kona hi Yesus, Ia madi' montaami 
apa-apaa. 
13Kalana aijo' i Pilatus notatae hi Ia, "Te Belento madi' mohongo iwi-iwi' 
posala' nu aha hi Belento aijo'?” 
14Panyo i Yesus madi' nontaami mau pe'e santaa', sahingga gubernur aijo' 
binangangmo hondo. 
15De tempo'nyomo Molame'akon Paskah, gubernur biasanyo mompolapas 
samian anu tinalungku' montuluti pongka'oho' nu mian da'isan. Ihe na anu nu 
pile'i nu aha. 
16Tempo'nyo aitu daagi' ko samian na i hukum anu talasanggo, Sanggonyo i 
Yesus Barabas. 
17Jadi, tempo'nyo mian da'isan sinilimu'mo, i Pilatus nompokilawamo hi aha, 
"Ihe na anu oka'oho' miu, da ku lapasakon hi komiu? I Yesus Barabas kabai i 
Yesus anu osanggohi i Kristus?” 
18I Pilatus notatae sumo aijo', kalana ia monsumbu' saba' anu mongkuasai 
Yahudi nombee' i Yesus hi aha, kalana aha madi' sanang na kinyonyoa nu 
aha. 
19Tempo'nyo aitu i Pilatus hau-haunyo sinumuhang i kulusi, anu pomputusian 
palakala, bengkele'nyo nompotuun potuunon sumo uuka hi ia, "Boli beleyum 
matigalo' i palakala hi mian anu madi' ko kosala'nyo aijo', sabab kalana Ia, 
aku kino ipion ma'idek sinaa aiya.” 
20Panyo Kapala nu to Ima-imam ka' to pola-polaya' nu Yahudi sabole-bole 
monsale'i mian da'isan da mompoita hi Pilatus, da i Barabas opobebas ka' i 
Yesus na o hukum mate. 
21Lantas gubernur aijo' po'ule' nompokilawa hi aha, "Aha ua'aha na mian aijo', 
ihe na oka'oho' miu ku pobebasakon hi komiu?" "I Barabas," tinaaman nu aha. 

22"Desumo aitu, apaa na kubau hi Yesus anu osanggohi Kristus?" i Pilatus 
nompokilawa hi aha. "Salibmo na Ia!" tinaaman nu aha iwi-iwi'. 
23"Panyo apaa na anu ma'idek binau-Nyo?" pinokilawa i Pilatus. Lantas aha 
noloboo' lebe mahoson mule', "Salibmo na Ia!’ 
24Ahennyo i Pilatus tinonginau', saba' ia madi'mo timbali moko ala mombau 
apa-apaa, ka' to mia-mian haha aijo' ugaat motomuhukmo. Jadi ia nongala 
uee lantas i ahop nu mian da'isan aijo', ia nombaso'imo limanyo ka' notatae, 
"Aku madi' mangaku ko sala'nyo i kapatean nu mian aiya! Aijo' ulusan miu!” 
25Iwi-iwi' na mian da'isan aijo' nontaami, "Ii', pojohokmo da kamimo na 
montanggung ka' to ana-anak mami hukuman lantalan la silakamo!” 
26Lapas aijo' i Pilatus nompolapasmo i Barabas hi aha, ka' aha nonsaimo mian 
nompohos i Yesus; ka' nombee' Ia da o salib. 
27Lapas aijo' to Sulu-suludadu i Pilatus nomboamo i Yesus ninsoop i laigan 
daka' nu gubernur, ka' iwi-iwi' na pasukan sinilimu'mo nontiikubi Yesus. 
28Aha nongukat baju' i Yesus, ka' nompopake hi Ia juba' buhitnyo 
mingkamumu'. 
29Aha noombau sa'angu' na makota kandang anu ko hii'nyo, ka' pinosoku' i 
ubak i Yesus. Lapas aitu aha nompotoong sangkau na tokon pinotoong-Nyo i 
lima, i sasu koanan-Nyo, lantas tinolodadupu na aha i ahop-Nyo ka' 
nompopo'ambang Ia. "Soosa' Tomundo Mian nu Yahudi!" na koonyo nu aha. 
30Aha nontupe'i Ia, ka' nongala tokon aijo', lantas nombongkuk Ia i ubak-Nyo. 
31Lapas aha nompahaikakon Ia, aha nongukat juba' buhitnyo kamumu', lantas 
po'ule' nompopake posi baju'-Nyo. Lapas aitu, Ia binoa nosabat da o salibmo. 
32I totonga' nu jalan, aha nompahakabot tiba samian anu lengkat mae i 
Kirene, sanggonyo i Simon. Aha nompakisa mian aijo' monsimbu salib i 
Yesus. 
33Lapas aitu, aha tinoka i sa'angu' na tampat sanggonyo Golgota anu 
alati'nyo, "Tampat nu Popoake". 

34I kiijo' aha nompo'inumi Yesus anggur anu ginalo'an nu pou'. Panyo salatan 
i Yesus nontumi'mo anggur aijo', Ia madi'mo nongka'oho' nonginum. 
35Lapas aijo' aha nonsalibmo Ia ka' nombagi-bagimo baju'-Nyo ingonde na 
nombagi. 
36Lapas aijo' aha sinumuhang monjagai Ia i kiijo'. 
37I buan nu ubak-Nyo, aha nompokona tulisan anu momposala' aijo'mo: 
"Aiyamo na i Yesus, Tomundo nu Mian Yahudi.” 
38Hingga-hinggat tiba Ia, aha nonsalib suele tololang ua'aha; samian i sasu 
koanan, samian mule' i sasu kowi-Nyo. 
39To mia-mian anu notulu i kiijo' kinolilo-lilok na ubak ka' nongambangi i 
Yesus. 
40Aha notatae, "Beleyum na anu mongka'oho' mohobo'akon Laigan nu Tumpu, 
ka' nompotinjo ola i uno nu tolunsinaa! De Belento Anak nu Tumpu, 
pintau'mo mae i salib atina' ka' oposalamat na butong-Um!” 
41Sumo aitumo mule' na Kapala nu to Ima-imam ka' to gulu-gulu' agama tiba 
to pola-polaya' nu Yahudi mompopo'ambang i Yesus. Aha notatae, 
42"Ia momposalamatakon mian sangga'at, padahan posi butong-Nyo, Ia madi' 
moko ala momposalamat! De Ia tomundo nu Israel, sahanyo Ia uuka 
mintau'mo lengkat mae i salib aijo', atina'je ka' kami mongka'oho' palesaya hi 
Ia. 
43Ia palesaya hi Tumpu ka' notatae, tukoonyo Ia Anak nu Tumpu. Soba imbo' 
da otoanto pa' Tumpu timbali momposalamat Ia uuka.” 
44To tolo-tololang anu sinalib tiba Ia, aijo' suele mompopo'ambang Ia sumo 
aijo'. 
45Sonsu-sonsu'un na sinaa, kopinnyo totolu' na jam, songko-songko na lipu' 
tinimbali pinikat. 

46Jam totolu' mamalom, i Yesus noloboo' notatae daka-daka', "Eli, Eli lama 
sabakhtani?" alati'nyo, "O Tumpu Ku, o Tumpu Ku, kadaka' Belento 
nompala'imo Aku?” 
47To pia-piangkuka na mian kiijo' nohongo loboo'nyo, ka' notatae, "Ia molaga 
i Elia!” 
48Samian anu kiijo' hi aha nopadeka' lia-lia' namba nongala bunga 
gahanggan, lantas i lobongnyo i anggur malosing. Lapas aitu pinosusuknyo i 
tuntung nu kau' ka' pinotepesnyo i biwi Yesus. 
49Panyo to mia-mian sangga'at notatae, "Tanda'i pe'e, imbo' da otoanto, pa' i 
Elia toka momposalamat Ia!” 
50Lapas aitu i Yesus noloboo' mule' daka-daka', lantas nompopupusmo nyawa-
Nyo. 
51Lalanse' anu pinosegot i uno nu Laigan nu Tumpu, nobeak tinimbali ohua', 
lengkat i buannyo tinoka i aluknyo. Dunia ginayu'an, ka' to bungku-
bungkutnyo nu batu nobiha-biha'. 
52To kubu-kubulan tinabuka', ka' manjoo' na mian anu pinalesayamo hi 
Tumpu anu natemo po'ule' pinotumuu'. 
53Aha nosabat lengkat i to kubu-kubulan, salalan i Yesus po'ule'mo tinumuu' 
lengkat i kapateannyo, ka' aha ninsoopmo nokiijo' i Yerusalem, ka' kiijo' mae 
da'isan na mian montoamo aha. 
54Kapala nu pasukan nohingga-hinggat tiba to sulu-suludadu anu hau-haunyo 
monjagai Yesus, inabuhukmo hondo salatan nongoa'imo luulu' ka' iwi-iwi' 
anu jinadimo aijo'. Aha notatae, "Totu'u, Ia aiya Anak nu Tumpu!” 
55I kiijo' suele manjoo' na to bou-boune anu hau-haunyo montanggalakon 
mae. Ahamo na anu nombatukimo i Yesus nontulungi Ia lengkat pe'e mae i 
Galilea. 
56Anu kiijo' hi aha aitumo i Maria Makdalena, Maria tinanyo i Yakobus ka' i 
Yusuf, ka' tinanyo nu to ana-anak i Zebedeus. 

57Pihi aijo' tinokamo na samian anu kaya lengkat mae i Arimatea, sanggonyo 
i Yusuf. Ia suele anu saja' mombatuki Yesus. 
58Ia namba hi Pilatus ka' nomoita mayat i Yesus. Lantas i Pilatus 
nompalentahkon da mayat i Yesus obee'akon hi ia. 
59Jadi i Yusuf nongalamo mayatnyo ka' sinaputnyo nu hude lenan anu bu'ou. 
60Lantas aitu, ia nompo'una' mayat i Yesus i uno nu kubulan posi anunyo anu 
binaunyo i uno nu sa'angu' na bungkutnyo nu batu. Lapas aijo', ia 
nolingginakonmo batu daka' bau pongkulubi bau pontumban bolo' aijo', 
lantas ia namba. 
61I Maria Makdalena, ka' i Maria anu sangga'atan jinojoong ka' sinumuhang 
kiijo' nongahopi kubulan aijo'. 
62Dodododopnyo sina-sinaa, i sinaa nu Sabat, Kapala nu to Ima-imam ka' to 
mia-mian nu Farisi namba hingga-hinggat nangadap hi Pilatus  
63ka' notatae, "Kita Tuan, kami tinonginau'mo tempo'nyo mian anu baleko' 
aijo' daagi' tumuu', Ia toho' notatae, 'Sailapas tolunsinaa, Aku po'ule'mo 
tumuu'.’ 
64Kalana aitu, palentahkon na mian anu monjagai kubulan aijo' ima-ima' 
sampe sinaa ko itolunnyo, da anu saja' mombatuki Ia madi' timbali 
montomang mayat-Nyo lantas motatae hi to mia-mian tukoonyo po'ule'mo 
pinotumuu' lengkat i kasilakannyo. Ka' akan anu imihinyo aijo, lebe ma'idek 
ka' lebe molingkudui anu i moonanyo.” 
65"Komiu daagi' ko suludadu ponjagai," koonyo i Pilatus hi aha, "Lako'mo 
jagai na kubulan aijo' totu-totu'u.” 
66Lantas aha namba i kubulan, nonsegen batu pontumbannyo ka' nompojoong 
anu monjagai i ahopnyo, da boli ko anu mohenggo kubulan aijo'. 

Matius 28 

1Salatan sinaa nu Sabat ilapasmo, i sinaa nu Duminggu subu-subu hondo, i 
Maria Makdalena ka' i Maria anu sangga'at aijo' nambamo nontoa kubulan 
aijo'. 
2Monti-montiik kino luulu'mo anu daka' hondo. Samian na Malaikat nu 
Tumpu nintatau' lengkat mae i suluga' lantas nolingginakon batu 
pinongkulubi aijo', ka' sinumuhang i buannyo. 
3Ohupnyo nu Malaikat aijo' sumo kilat ka' pakeannyo pute' hondo. 
4Suludadu anu nonjagai kiijo' nabuhukmo hondo sampe aha i lakatnyo sumo 
mian anu natemo. 
5Malaikat aijo' notatae hi to bou-boune aijo', "Boli mabuhuk! Kusumbu' komiu 
molio i Yesus anu sinalibmo aijo'. 
6Ia madi'mo ko anu i aiya. Ia po'ule'mo tinumuu', sumo anu Tinaeakon-
Nyomo u'utu mae. Imbo' ka' toa na tampat-Nyo pinompomale'an Ia. 
7Palia-lia' uuka mamba, ka' opoto'iakon hi anu saja' mombatuki Ia, 'Ia 
po'ule'mo tinumuu' ka' tempo' uuka Ia nambamo i moona nokiijo' i Galilea. I 
kiijo' mae komiu montoaje Ia!' O inau', apaa na anu tinaloakonkumo hi 
komiu.” 
8To bou-boune aijo' malia-lia' nompala'i kubulan aijo'. Kalana mongoa'i buhuk 
tiba lame' nogogalo'anmo, aha nopadeka' ka' nompoto'iakon han aijo' hi aha 
anu saja' mombatuki Yesus. 
9Monti-montiik i Yesus tinokamo nonsingkaboti to bou-boune haha aijo' ka' 
notatae, "Tabea'!" Lantas aha tinoka nongohani Ia, lapas aitu 
nontanggogolimo tengke-Nyo ka' nonsombah Ia. 
10"Boli mabuhuk," koonyo i Yesus hi aha, "Lako' poto'iakon hi to utu-utus-Ku 
da aha mamba mokiijo' i Galilea; i kiijo' mae aha montoaje Aku.” 
11Hau-haunyo to bou-boune haha aijo' namba, aha to pia-piangkuka na 
suludadu anu nonjagai kubulan aijo' ninsusule'mo i kota', ka' nompoto'i hi 
Kapala nu to Ima-imam iwi-iwi' apaa na anu jinadimo. 

12Kapala nu to Ima-imam aijo' binasale' tiba to pola-polaya' nu Yahudi, lantas 
nombee'i doi manjoo' hondo hi suludadu anu monjagai aijo', 
13ka' notatae, "Komiu tionyo montaloakon, saba' anu saja' mombatuki Yesus 
aijo' tinokamo pihi-pihi, ka' nombuling mayat-Nyo tempo'nyo hau-haunyo 
komiu hoyot. 
14Ka' de i gubernur mohongo han aijo', osale'ije mami na ia da komiu madi' 
opoposia.” 
15Saba' suludadu anu monjagai aijo' nongala doi aijo' ka' nombau sumo anu 
pinoto'imo hi aha. Kalana aijo, sisik aijo' daagi' saja' togilele hi mian nu 
Yahudi sampe sinaa aiya. 
16Sampulu' ka' sa'angu' na anu saja' mombatuki Yesus aijo' namba nokiijo' i 
bungkutnyo nu Galilea, sumo anu pinalentahkonmo i Yesus hi aha. 
17Salatan aha nontoamo i Yesus kiijo' mae, aha tinolodadupumo nonsombah 
Ia, panyo daagi' ko anu i kiijo' hi aha bata-bata. 
18I Yesus nongohani aha ka' notatae, "Iwi-iwi' na kuasa i suluga' ka' i dunia 
aiya binee'mo hi beleng-Ku. 
19Kalana aijo' lako'mo hi iwi-iwi' na bansa ka' songko-songko na dunia 
potimbali na aha anu saja' mombatuki Aku. Opalamandikan na aha ka' o 
sanggo na sanggo nu Tuuma, ka' Anak, ka' Roh nu Tumpu Allah. 
20O' ajan na aha mohongo-hongo iwi-iwi' apaa na anu Pinalentahkon-Kumo hi 
komiu. Ka' o inau', Aku saja' monjagai komiu sampe sinaa imihinyo mae." 

Markus 

Markus 1 

1Aiyamo na Lele Ma'ima' anu mongkona i Yesus Kristus, Anak nu Tumpu. 
2Lele Ma'ima' aijo' lengkat pe'e sumo anu tinulis i Nabi Yesaya, sumo uuka, " 
'Aiyamo na posaihon-Ku,' koonyo nu Tumpu; 'Aku monsai ia imoona, 
Beleyum i mihije, da ia mombau kajalananum.’ 
3Daagi' ko mian molo-moloboo' i padang bone', 'Posadiamo na jalan hi 
Tumpu; pohatakon na to jala-jalan anu Nu tului.' “ 
4Sumo anu tinulis aijo', sumo aitumo na i Yohanes i lubat mae i padang 
bolaa. Ia nompalamandikan mian ka' nompotokakon lele lengkat mae hi 
Tumpu. "Komiu tionyo mombabali'i dosa-dosa'um ka' tionyo o palamandikan, 
da Tumpu mongampuni komiu," sumo aitu na koonyo i Yohanes. 
5Iwi-iwi' na mian anu nolengkat mae i kampung Yudea ka' i kota Yerusalem 
namba nohongo i Yohanes. Aha nongakui to dosa-dosa' nu aha, ka' i Yohanes 
nompalamandikan aha i Kaunyo nu Yordan. 
6I Yohanes nompake pakean bulu nu unta. Pombutu'nyo atina'mo kilit, ka' 
anu nukaan kihi-kihi', ka' juu' nu uani'. 
7Ia noleleakon sisik aiya, "Lapasje na aku, ka' toka na mian anu lebe daka' 
molingkudui aku. Ka' matiduku mombukai segot nu sapatunyo pe'e, aku 
madi' pantas. 
8Aku mompalamandikan komiu nu uee, panyo ia mompalamandikanje komiu 
nu Roh nu Tumpu.” 
9Tempo'nyo aitu i Yesus tinoka lengkat mae i Nazaret, i tano' nu Galilea, ka' i 
Yohanes nompalamandikan Ia i Kaunyo nu Yordan. 
10Salatan i Yesus i lubat lengkat i uee aijo', Ia nontoa langit tinabuka' ka' Roh 
nu Tumpu nintatau' mae sumo tomonsi' malapati' i buan nu ubak-Nyo. 
11Lapas aitu i hongonyo potatae nu Tumpu nontaeakon, "Beleyum na Anak 
anu Ku kalibosi. Beleyum na anu momposanang kinyonyoangku.” 

12Lau-laus lapas aitu Roh nu Tumpu nomboa i Yesus i padang bolaa. 
13Patompulu' na sinaa Ia jinojoong i kiijo', sinobaan nu Ibilis. To bina-
binatang anu ma'ela' suele kiijo' tiba Ia, ka' to mala-malaikat anu 
mongkalibosi Ia. 
14Salatan i Yohanes tinalungku', i Yesus namba nokiijo' i Galilea, ka' 
noleleakon Lele Ma'ima' lengkat hi Tumpu i kiijo' mae. 
15Koo-Nyo, "Tumpu malia'mo montampu'uni mompalentah. Balatobatmo 
bolimo mombau dosa-dosa'um, ka' opalesayamo na Lele Ma'ima' anu lengkat 
mae hi Tumpu!” 
16Salatan i Yesus i lumajang i biwi nu Dowiwi Galilea, Ia nontoa ua'aha na 
anu saja' mongikan, aitumo i Simon ka' utus ise'nyo i Andreas. Aha hau-
haunyo mompagala ikan i dowiwi aijo' nu buani'. 
17I Yesus notatae hi aha, "Batuki na Aku. Aku mongajan komiu mombuani' 
mian.” 
18Lau-laus aha nompala'i buani' nu aha, ka' nombatuki Yesus. 
19I Yesus i lumajang lau-laus, ka' nontoa mule' ua'aha na mian moto utus anu 
sangga'at, aitumo i Yakobus ka' i Yohanes, to ana-anak i Zebedeus. Aha kiijo' i 
uno nu duangan, ka' hau-haunyo mompoko'ima'i buani' nu aha. 
20I Yesus lau-laus nolaga aha. Ka' aha nompala'i tuuma nu aha i uno nu 
duangan tiba te mian anu tinamboannyo. Lantas aha namba nombatuki 
Yesus. 
21I Yesus ka' anu saja' mombatuki Ia tinoka i kota Kapernaum. Tempo' 
po'ule'mo sinaa nu Sabat, i Yesus ninsoop i uno nu laigan pogalejaan, ka' 
nontampu'uni nongajan. 
22To mia-mian anu nohongo, binangang i balu-balu'-Nyo nu Ia nongajan. 
Kalana Ia mongajan ko kuasa-Nyo, madi' sumo to gulu-gulu' agama. 
23Tempo'nyo aitu anu sinoku'on nu roh ma'idek ninsoop i uno nu laigan 
pogalejaan, ka' noloboo', 

24"O Yesus, mian nu Nazaret, Beleyum mongka'oho' mombau apaa hi kami? 
Beleyum toka da monsilakai kami? Kusumbu' ihe na Beleyum: Beleyumo na 
posaihon anu Susi' lengkat mae hi Tumpu Allah!” 
25"Hokot!" sinegaan i Yesus na roh aijo', "Posabatmo lengkat hi mian aiya!” 
26Sahingga roh ma'idek aijo' nompada-padahakon mian aijo' hoso-hoson, 
lapas aitu nosabat lengkat hi mian aijo' ka' noloboo'. 
27Iwi-iwi' na mian binangang hondo, ka' sinailapas aha notatae samian ka' 
sangga'at, "Ibeh apaa na aiya? Sa'angu' na pokinde' anu sala'je! Tiba palentah 
ka' kuasanyo, Ia mompalentah to roh-roh ma'idek nosabat, ka' aha nohongo 
Ia!” 
28Sahingga lele mongkona i Yesus tinogilelemo lia-lia' i songko-songko na 
tano' nu Galilea. 
29I Yesus ka' anu saja' mombatuki Ia, nompala'imo laigan pogalejaan aijo', ka' 
namba i laigan i Simon ka' i Andreas. I Yakobus ka' i Yohanes namba suele ka' 
aha. 
30Monian tina nu bengkele' i Simon hau-haunyo nusihabi i kamale'an. 
Tempo'nyo i Yesus ka' anu saja' mombatuki Ia ninsoopmo i laigan aijo', 
pinoto'imo hi Yesus na han aijo'. 
31Sahingga i Yesus namba hi tina nu bengkele' i Simon ka' nontoongi limanyo, 
ka' nonsampusi ia nobula. Panasnyo na'alinmo ka' ia mule' nontampu'unimo 
nomposadiai kapalaluan nu aha. 
32Mamalom salatan sinaa makakinsapmo, to mia-mian nomboa hi Yesus iwi-
iwi' na mian anu masakit, ka' anu sinoku'onmo nu roh ma'idek. 
33Songko-songko na miannyo i kota aijo' nosa'angu'mo i ahop nu laigan aijo'. 
34Lantas i Yesus nompa'alinakon da'isan na mian anu mongoa'i sansala nu 
ngangahan na panyakit, ka' nolaa' mule' manjoo' na roh ma'idek. Ia madi' 
nompobee' to roh-roh ma'idek aijo' motatae, kalana aha monsumbu' ihe na Ia. 

35Dodododopnyo, daagi' subu-subu hondo i Yesus nobula ka' nompala'i 
laigan. Ia namba nokiijo' i tampat anu liing i sambiha' nu kota, ka' binalado'a 
i kiijo' mae. 
36Panyo i Simon ka' to sanga-sangalunyo namba nolio Ia. 
37Ka' salatan aha nompahakabot Ia, aha notatae, "Iwi-iwi' na mian hau-
haunyo molio kita Tuuma.” 
38Panyo i Yesus nontaami, "Imbo' da kita molausakon lumambananto i kota-
kota sangga'at anu mompaha ohani aiya. Aku tionyo mombee'i sisik nu 
Tumpu kiijo' mae, kalana aijo'mo na patujungku toka mae.” 
39Kalana aijo' i Yesus namba noyaya, songko-songko i Galilea, ka' nombee'i 
sisik nu Tumpu i to lai-laigan pogalejaan, ka' nolaa' to roh-roh ma'idek. 
40Samian na anu ko panyakit kilit anu talalo okabuhuk tinoka hi Yesus. Mian 
aijo' natidupu ka' notatae, "De Tuumangku mongka'oho', Tuumangku timbali 
nompa'alin aku.” 
41I Yesus nolibos hi mian aijo'. Jadi, Ia nompanya mian aijo' ka' Ia notatae, 
"Aku mongka'oho', pa'alinmo!” 
42Tempo'nyo aijo' panyakit aijo' imadi'mo ka' na'alinmo. 
43Lantas i Yesus nonsai ia namba tiba pokinde' aiya, 
44"Jaga, boli o sisik mau mule' hi he, panyo lako'mo hi imam, ka' poita na ia 
da mompototu'u saba' beleyum na'alinmo. Lantas bau pina'alinanum aijo', 
palasombahkon na koloban sumo anu pinalentahkon i Musa, salaku bukuti' hi 
aha to mia-mian, kalana beleyum totu-totu'u na'alinmo.” 
45Panyo mian aijo' namba, ka' lau-laus saja' nonsisik anu jinadi aijo' iyayamae 
sampe i Yesus ola ninsoop hoko-hokot i kota. Ia ola jinojoong i sambiha' nu 
kota i tampat anu liing. Mau sumo aijo' mian saja' toka hi Ia, lengkat 
iyayamae. 

Markus 2 

1Ilapas tino pia-pianasinaa i Yesus ninsusule'mo i Kapernaum. Sahingga 
tinogilelemo na lele, taalu' Ia daagi' hau-haunyo i laigan. 
2Lantas da'isan na mian tinoka. Aha sinihuk kiijo' mae sampe madi'mo kino 
tampat. I sabatan pe'e nobuke'mo nogogensotanmo na mian. Lantas i Yesus 
nompotoka hi aha lele lengkat mae hi Tumpu Allah. 
3Hau-haunyo Ia notatae, aha opat na mian nolemban mae samian anu lupe 
binoanyo hi Yesus. 
4Panyo kalana mian talalo da'isan, aha madi' noko ala nati ohani hi Ia. Jadi, 
aha nombukai atop i buannyo, pataknyo kiijo' na i Yesus. Lapas aijo', aha 
nonguluakon mian lupe aijo' tiba ampasnyo. 
5Salatan i Yesus nontoa kinodaka' na palesaya nu aha, Ia notatae hi mian lupe 
aijo', "Anak-Ku, dosa'um ingampunanmo.” 
6To pia-piangkuka na gulu' agama hau-haunyo suha-suhang i kiijo' 
nontampu'unimo nompotutugakon i uno nu kinyonyoanyo, 
7"Baani hondo na mian aiya motatae sumo aijo'! Ia nompopo'ambangmo 
Tumpu. Ihe na timbali mongampuni dosa', de misa' Tumpu?” 
8Tempo' aitu mule' sinumbu' i Yesus na pikilan nu aha. Lantas Ia notatae, 
"Kadaka' komiu mompotutugakon sumo aitu i uno nu kinyonyoaum? 
9Iya na lebe dengke: montaloakon, 'Dosa'um ingampunanmo,' kabai 
montaloakon 'Bulamo, hangkat na ampasum ka' lajangmo'? 
10Panyo tempo' uuka, Aku momponyata'mo hi komiu saba' i dunia aiya Anak 
nu Mian ko kuasa mongampuni dosa'." Lantas i Yesus notatae hi mian lupe 
aijo', 
11"Pobulamo, hangkat na ampasum ka' pinsusule'mo!” 
12Ia tinuminjo ka' nalia-lia' nongala ampasnyo, lantas nosabat sinakisian nu 
aha iwi-iwi'. To mia-mian haha aijo' binangang ka' nompuji' Tumpu. Koonyo 
nu aha, "Ma'isa toho' kita nontoa anu jinadi sumo aiya!” 

13I Yesus ninsusule' mule' i biwi nu Dowiwi Galilea. Da'isan na mian tinoka hi 
Ia, ka' Ia nongajan aha. 
14Hau-haunyo i Yesus i lumajang nokiijo', Ia nontoa samian na anu saja' 
montage hasin, sanggonyo i Lewi, anak i Alfeus, hau-haunyo suha-suhang i 
Kanton nu Hasin "Batukimo na aku", koonyo i Yesus hi ia. Sahingga i Lewi 
tinuminjo ka' nombatuki Yesus. 
15Tempo'nyo i Yesus hau-haunyo mongkaan i laigan i Lewi, tinokamo da'isan 
na anu saja' montage hasin, ka' to mia-mian anu o anggap madi' ma'ima' nu 
mian da'isan, mongkaan hingga-hinggat tiba i Yesus ka' anu saja' mombatuki 
Ia. Sabab da'isan na aha anu nombatukimo i Yesus. 
16To pia-piangkuka na gulu' agama gampa nu aha mian nu Farisi nontoa i 
Yesus mongkaan hingga-hinggat tiba anu saja' montage hasin ka' to mia-mian 
anu osangka madi' ma'ima' aijo'. Jadi aha nompokilawa hi anu saja' 
mombatuki Yesus, "Kadaka' gulu'um mongkaan hingga-hinggat tiba anu saja' 
montage hasin ka' to mia-mian anu madi' ma'ima' aijo'?” 
17I Yesus nohongo pompokilawa nu aha aijo', lantas nontaami, "Mian anu 
sehat, madi' palalu Dokoten; panyo la ahi' mian anu masakit. Aku toka misa' 
da molaga mian anu monsangka butongnyo na'ima'mo, panyo mian anu 
monsangka butongnyo madi' talakana'.” 
18Daagi' ko sa'angu' na tempo' anu saja' mombatuki Yohanes anu 
Mompalamandikan ka' to mia-mian nu Farisi hau-haunyo puasa'. Lantas 
daagi' ko mian tinoka hi Yesus ka' nompokilawa, "Kadaka' anu saja' 
mombatuki Yohanes anu Mompalamandikan ka' anu mombatuki mian nu 
Farisi bapuasa', panyo anu mombatuki Kita Tuuma i madi'?” 
19I Yesus nontaami, "Tempo' nu bau-bauon po'osoan, apaa to mia-mian anu 
ilaga madi' mongkaan? De boting mo'ane daagi' hingga-hinggat ka' aha, tantu 
aha mongkaan. 
20Panyo tokaje na tempo'nyo boting mo'ane aijo' o'alamo lengkat kiijo' hi aha. 
Tempo'je aijo', atina'je ka' aha madi' mongkaan. 

21Madi' ko mian anu montamban baju' anu manau'mo tiba dedelian nu anu 
bu'ou. Sabab hude pontamban aijo' timbali mombeak baju' aijo', sahingga 
beaknyo timbali lebe daka'. 
22Sumo aitu mule', madi' ko anu molambe' anggur bu'ou i uno nu polambe'an 
anu pininmo. Kalana anggur bu'ou aijo' na monsaduakon sahingga 
polambe'an aijo' mobiha'. Imihinyo mae ohu-ohua' na anggur aijo' mobubus. 
Anggur anu bu'ou tionyo olambe'akon i polambe'an anu bu'ou suele!” 
23Daagi' ko sansinaan i sinaa nu Sabat, tempo'nyo i Yesus notulu i sa'angu' na 
ale' nu gandum, anu saja' mombatuki Ia nontampu'unimo nompadak gandum. 
24Lantas to mia-mian nu Farisi notatae hi Yesus, "Kadaka' anu saja' 
mombatuki Komiu molanggai hukum nu agamanto, nombaumo anu 
nupoliwa' nu sinaa nu Sabat?” 
25-26I Yesus nontaami, "Ma'isa toho' komiu nombasa', apaa na anu binau i 
Daud, tempo'nyo i Abyatar hau-haunyo nokalaja tinimbali imam daka'. 
Tempo'nyo i Daud ka' to mia-miannyo no'ohop, ka' madi' ko anu okaan, ia 
ninsoop i Laigan nu Tumpu Allah, ka' nongkaan roti anu sinombahkonmo hi 
Tumpu. Ka' roti aijo' binee'nyo hi to mia-miannyo. Padahan de koonyo nu 
agamanto, ola to ima-imam na timbali mongkaan roti aijo'.” 
27Lantas i Yesus notatae mule', "Sinaa nu Sabat binau bau kapentingan nu 
mian; misa' mian bau sinaa nu Sabat. 
28Jadi, Anak nu Mian mongkuasai sinaa nu Sabat." 

Markus 3 

1I Yesus ninsusule' mule' i laigan pogalejaan. I kiijo' daagi' ko samian anu lupe 
na limanyo sambiha'. 
2I kiijo' daagi' ko to mia-mian anu mongka'oho' molio kasala'an i Yesus, da Ia 
timbali o kalaak. Jadi aha saja' mompotomatakon Ia, pa' Ia mompa'alin mian 
i sinaa nu Sabat. 

3I Yesus notatae hi mian anu lupe na limanyo sambiha' aijo', "Imbo' tuminjo i 
aiya, i ahop.” 
4Lantas Ia nompokilawa hi aha, to mia-mian anu daagi' i kiijo', "Koonyo nu 
agamanto timbali mombau apaa i sinaa nu Sabat? Mombau anu ma'ima' 
kabai mombau anu ma'idek? Momposalamat mian kabai mompatei?" Aha ola 
ahi' nomohokot. 
5Pinusa na i Yesus nontoa anu montikubi, panyo Ia ahi' molibos, kalana aha 
talalo panggaga. Lantas Ia notatae hi mian aijo', "Kawakon mae na limaum." 
Mian aijo' nongkawakon limanyo, lantas limanyo tinimbali na'alin. 
6Sahingga to mia-mian nu Farisi nompala'i laigan pogalejaan aijo', lantas aha 
binasale' lia-lia' tiba to pia-piangkuka na mian anu monsangaja'i Herodes, da 
opatei na i Yesus. 
7I Yesus ka' anu saja' mombatuki Ia, po'ule' nobalik nokiijo' i Dowiwi Galilea. 
Saba' da'isan hondo na mian nolengkat mae i Galilea anu namba mombatuki 
Yesus. Da'isan suele na anu tinoka lengkat mae i Yudea, 
8lengkat mae i Yerusalem, ka' lengkat mae i tano' Idumea, ka' mule' lengkat 
mae i tano' sasu kabete'an Yordan, ka' anu lengkat mae anu mompaha ohani 
to kota-kota Tirus ka' Sidon. Aha iwi-iwi' tinoka hi Yesus, kalana aha 
nohongomo ha-han anu binaunyomo. 
9To mia-mian haha aijo' talalo da'isan, sahingga i Yesus nonsai anu saja' 
mombatuki Ia, momposadiai duangan Ia, kalana boli-boli to mia-mian haha 
aijo' mogogensotanmo na toka mae hi Ia. 
10Ia mompa'alin da'isan na mian, sahingga iwi-iwi' na mian masakit 
nogogensotan ka' mompagala mongohani da timbali mongkanyang Ia. 
11Ka' to mia-mian anu sinoku'on nu roh ma'idek, salatan nontoa ia, lau-
lausmo tinolodadupu i ahopnyo ka' noloboo', "Beleyumo na Anak nu Tumpu!” 
12Panyo i Yesus nontewa' hondo-hondo to roh-roh ma'idek aijo' mompoto'i ihe 
na Ia. 

13Lapas aitu i Yesus nindako i sa'angu' na bungkutnyo, ka' nolaga to mia-mian 
anu Nu kahanda'i. To mia-mian aijo' tinoka, 
14lantas Ia nompile'i anu tinoka aijo' sampulu' ka' ohua' na mian. Koo-Nyo, 
"Aku mompile'i komiu, da komiu mon sangalui Aku, da kusai na komiu 
mompolele Lele Ma'ima' lengkat mae hi Tumpu Allah, 
15ka' komiu mohumpakje kuasa da molaa'i to roh-roh anu ma'idek.” 
16Aiyamo na sanggo nu sampulu' ka' ohua' na mian aijo': I Simon (anu 
osanggohi i Petrus). 
17I Yakobus ka' i Yohanes utusnyo, aijo'mo to ana-anak i Zebedeus (aha aiya 
sinanggohan-Nyo Boanerges, alati'nyo "anak nu gohung"), 
18i Andreas, i Filipus, i Bartolomeus, i Matius, i Tomas, i Yakobus anak i 
Alfeus, i Tadeus, i Simon si Patriot, 
19ka' i Yudas Iskariot anu nongkabisa'i Yesus. 
20Lapas aijo' i Yesus ninsusule' i laigan. Panyo da'isan mule' na mian tinoka 
binala gombu sampe i Yesus ka' anu saja' mombatuki Ia madi' kino tempo' 
nongkaan. 
21To mia-mian notatae, "Ia ingulawonmo!" Ka' salatan ihongo nu to utu-utus-
Nyo na han aijo', aha nambamo nompoboa Ia. 
22To gulu-gulu' agama anu tinoka lengkat mae i Yerusalem notatae, "Ia 
sinoku'onmo nu Beelzebul! Kapala nu to roh-roh ma'idek aijo' na anu 
nombee'i kuasa hi Ia, da timbali molaa' roh ma'idek.” 
23Saba' i Yesus nolaga mian da'isan aijo', ka' nonsisikakon hi aha to pia-
piangkuka na kantuang. "Mosia na timbali roh ma'idek molaa' roh ma'idek," 
na koonyo i Yesus. 
24"De sa'angu' na negara mombagi-bagi i uno nu posa'angu'an ka' mompaha 
idek, negara aijo' madi' moko tahan. 
25Ka' de i uno nu sa'angu' na poto utusan madi' ko posa'angu'an ka' to mia-
miannyo, mompaha ka'ika'ideki, poto utusan aijo' timbali mosubali. 



113 

 

26De i uno nu kuasa nu Ibilis timbali mosubali ka' mompaha ka'ika'ideki, 
kalaja'an aijo' madi' moko tahan pin, ka' totu-totu'u timbali hansun. 
27Madi' ko samian pe'e moko ala minsoop i uno nu laigan nu samian anu 
mahoson ka' mongagoi halata'nyo, de ia madi' mompungu pe'e mian mahoson 
aijo'. Lapas aijo' timbalije ia moko ala mongagoi halata'nyo. 
28Osumbu'mo! De mian anu mombau dosa' ka' montaeakon anu moko kulang, 
ia daagi' o ampuni. 
29Panyo de ia montalo-taloakon anu ma'idek hi Roh nu Tumpu Allah, ia 
madi'mo daagi' o ampuni! Kalana montaloakon anu ma'idek, atina'mo na 
dosa' anu sidu-sidutu'."  

( 30I Yesus nontaloakon sumo aijo', sabab daagi' ko mian anu notatae, 
tukoonyo i Yesus sinoku'onmo nu roh ma'idek.) 
31Ilapas aijo' tina ka' to utu-utus i Yesus tinoka. Aha nontanda'i i sambiha'nyo 
ka' nonsai mian molaga i Yesus. 
32Tempo'nyo aitu, da'isan na mian anu montikubi Yesus. Aha notatae hi Ia, 
"Kita Tuuma, tina ka' to utu-utus nu Kita Tuuma kiijo' i sambiha'nyo. Aha 
molio Kita Tuuma.” 
33I Yesus nontaami, "Ihe na tinang-Ku? Ihe na to utu-utus-Ku?” 
34Lapas aitu Ia nontoa to mia-mian anu suha-suhang montikubi ia ka' notatae, 
"Aiyamo na tina ka' to utu-utus-Ku! 
35Mian na utus mombau pongka'oho' nu Tumpu, iamo na utus mo'ane, utus 
boune ka' tinang-Ku." 

Markus 4 

1I Yesus nongajan mule' i biwi nu Dowiwi Galilea. Da'isan hondo na mian 
montikubi Ia. Kalana aijo' Ia namba sinumuhang i uno nu sa'angu' na 
duangan lanto-lanto i uee, ka' mian da'isan aijo' tinuminjo i biwi nu dowiwi. 
2Lantas i Yesus nongajan manjoo' na han hi aha mompake kantuang. Sumo 
aiya na Ia nongajan aha. 

3"Hongo mae! Daagi' ko samian na anu nombau ale' namba nonsau bine'. 
4Tempo'nyo ia hau-haunyo monsa'u, daagi' ko bine' anu nanabu' i jalan. 
Lantas tomonsi' tinoka ka' tinoluknyo na bine' aijo' i ningkot. 
5Daagi' mule' ko anu nanabu' i tampat anu batuon, tano'nyo ola sangkiding. 
Bine' haha aijo' malia' tumuu' kalana sangkiding na tano'nyo, 
6panyo tempo'nyo sinaa matangkasmo, bine' aijo' anu sumpenyo 
montampu'unimo magayou lapas aijo' i nanggas ka' mate, kalana bakatnyo 
madi' talalo maleeng. 
7Daagi' mule' ko bine' anu nanabu' i totonga' nu hemput anu kohii'nyo. 
Hemput anu kohii'nyo tumuu' ka' mongipidi sumpenyo anu sala'je tumuu' 
aijo' sahingga madi' mimbua'. 
8Panyo daagi' mule' ko bine' anu manabu' i tano' anu ma'omuk. Bine' aijo' 
tumuu', lantas timbali daka' lantas mimbua', daagi' ko anu tolum pulu', daagi' 
ko anu anom pulu', ka' daagi' mule' ko anu pinsa'atu lipat.” 
9Lapas nonsisikakon kantuang aijo', i Yesus notatae, "Komiu daagi' ko bihing, 
hongomo!” 
10Tempo'nyo posi sausa' i Yesus, to mia-mian anu nohongomo pangajalan-Nyo 
tinoka hi Ia nohingga-hinggat tiba sampulu' ka' ohua' na anu saja' mombatuki 
Ia. Aha mompoita hi Ia da Ia montutuhakon alati'nyo nu kantuang aijo'. 
11Sahingga i Yesus notatae hi aha, "Komiu binee'anmo balakat da monsumbu' 
lahasia mongkona mosia na Tumpu mompalentah. Panyo to mia-mian anu i 
sambiha'nyo ingajan nu kantuang, 
12da 'Aha tionyo mompalahatikan panyo madi' osumbu' pa' apaa na anu 
jinadi, aha daagi' tionyo saja' mohongo, panyo madi' mangalati', aiya 
tinimbali da aha boli montoa ka' mangalati' ka' boli toka hi Tumpu ka' Tumpu 
mongampuni aha.' “ 
13Lapas aijo' i Yesus notatae hi aha, "De komiu madi' mangalati' i kantuang 
aijo', mosia na komiu timbali mangalati' i kantuang anu sangga'at? 

14Mian anu monsa'u bine' aijo'mo mian anu mompolele, lele lengkat mae hi 
Tumpu. 
15Bine' anu nanabu' i jalan, sumomo to mia-mian anu mohongo lele 
mongkona mosia na Tumpu mompalentah. Sala'je ihongo Ibilis tinoka ka' 
mongala apaa na anu sinau i uno nu kinyonyoa nu aha. 
16Bine' anu nanabu' i tampat anu batuon, sumomo to mia-mian anu mohongo 
lele aijo' ka' lau-laus tinalimanyo ka' sanang na kinyonyoa. 
17Panyo lele aijo' madi' jojoong i uno nu kinyonyoa nu aha, sahingga madi' 
pin. Salatan aha mongoa'i sansala i kasusa'an kabai okabisa'i kalana lele aijo', 
lau-laus aha madi'mo palesaya. 
18Bine' anu nanabu' i totonga' nu hemput anu kohii'nyo, aijo' sumomo to mia-
mian anu mohongo lele aijo', 
19panyo kantumuu'an nu aha daagi' bata-bata ka' mongka'ima'i tumuu' 
sanang. Lupa-lupa na napisu minsoop i uno nu kinyonyoa nu aha. Kalana aijo' 
lele anu lengkat mae hi Tumpu ingipidanmo nu kinyonyoa nu aha da madi' 
mimbua'. 
20Ka' bine' anu nanabu' i tano' anu ma'omuk aijo', sumomo to mia-mian anu 
mohongo lele aijo' ka' tinalimanyo, aha mimbua' manjoo', daagi' ko anu tolum 
pulu', daagi' ko anu anom pulu', ka' daagi' ko anu pinsa'atu lipat na 
hasinnyo.” 
21Pinotusnyo mule' na i Yesus notatae, "Toho' tinoa na mian mompomoak 
sulu' ka' okulubi nu gumbang, kabai opo'una' i aluk nu kamale'an? Te misa' ia 
mompo'una' sulu' aijo' i tengke nu sulu'? 
22Madi' ko anu matisuluk na madi' kantoan; ka' madi' ko anu opohowini na 
anu madi' ohongo ka' osumbu'. 
23Sabab aijo', de ko bihing, hongomo!” 

24Lantas i Yesus notatae mule', "Palahatikan apaa na anu ohongo miu aiya! 
Ukulan anu opake miu hi mian sangga'at, suele opake nu Tumpu hi komiu -- 
ka' daagi' mule' lebe manjoo'. 
25Kalana mian anu daagi'mo, obee'ije lebe manjoo' mule'; panyo mian anu 
madi' ko anu daagi', sangkiding anu daagi' hi ia suele o ala.” 
26I Yesus nontusakon potatae-Nyo mule', "De Tumpu mompalentah sumo 
Tomundo, ka'ada'annyo timbali okantuangakon sumo samian anu monsa'u 
bine' i ale'nyo. 
27Pihi ia hoyot; sinaa ia mobula. Ka' hau-haunyo aijo', bine' haha aijo' 
satumu-tumuu'nyo ka' tinimbali daka'. Panyo mosia na balu-balu'nyo bine' 
haha aijo' tumuu' ka' timbali daka', mian aijo' madi' monsumbu'. 
28Aijo'mo na tano' anu mohasinakon: momonanyo pangkoengnyo, lapas aijo' 
buhaknyo, lantas bua'nyo. 
29Ka' de gandum aijo' mahamo, mian aijo' mule' montampu'uni mompadak, 
kalana tempo'nyomo na mompadak.” 
30"De Tumpu mompalentah, tiba apaa na kita timbali mompokakanakon?" 
pinokilawa i Yesus mule'. "Sonto' apaa na timbali opakento montutuhakon? 
31De Tumpu mompalentah, balu-balu'nyo sumo kantuang aiya: Sambatu na 
bine' nu sasawi ingala nu samian, lantas tinugannyo i tano'. Batu nu sasawi 
aijo' bine' anu talalo ise' i dunia. 
32Panyo de tumuu'mo, ia timbali anu talalo daka' i totonga' nu sosu'anon. To 
panga-panga'nyo molumba' sahingga to tomo-tomonsi' timbali toka, ka' 
mombau petaa i aluknyo anu nutindungi.” 
33Sumo aijo' na i Yesus mongajan mian mombau manjoo' na kantuang anu 
sumo aijo', anu timbali nupangalati'i nu aha. 
34I Yesus saja' mompake kantuang de Ia mongajan mian haha aijo'. Panyo de 
ola posi Ia tiba anu saja' mombatuki Ia, nupotalang iwi-iwi' hi aha. 



117 

 

35Mamalom sinaa aitu mule', i Yesus notatae hi aha anu saja' mombatuki Ia, 
"Imbo'mo da kita talabut mokiijo' i santoa nu dowiwi.” 
36Lantas i Yesus sinumake' i duangan, ka' anu saja' mombatuki Ia, nompala'i 
mian da'isan i biwi nu dowiwi, ka' sinumake' suele i duangan aijo'. To dua-
duangan sangga'at daagi' suele i kiijo'. Lapas aijo' i Yesus ka' anu saja' 
mombatuki Ia nontampu'unimo tinalabut. 
37Madi' pinin tinokamo na baleba' makansang. Bokon nontampu'unimo 
nontintip duangan ka' ninsoop i unonyo sahingga duangan aijo' boboli' 
nobuke'mo nu uee. 
38Imboyok nu duangan aijo', i Yesus hau-haunyo hoyot nintangonan. Anu 
saja' mombatuki noliko Ia. Aha notatae, "Tuumangku Gulu', apaa Tuumangku 
Gulu', madi' mompajuli, kita silaka?” 
39I Yesus nobula, lantas nonsegai baleba' aijo', ka' notatae hi dowiwi, "Hokot, 
tumendamo!" Baleba' aijo' binelenti, ka' dowiwi tinimbalimo nolino. 
40Lantas i Yesus notatae hi anu saja' mombatuki Ia, "Kadaka' komiu 
mabuhuk? Kadaka' komiu madi' palesaya hi beleng-Ku?” 
41Sahingga aha tinimbali nabuhuk ka' notatae samian ka' samian, "Ihe na 
mian aiya, sampe baleba' ka' bokon mohongo Ia." 

Markus 5 

1Lapas aitu i Yesus ka' anu saja' mombatuki Ia tinoka i santoa nu Dowiwi 
Galilea, i tano' nu Gerasa. 
2Salatan i Yesus ilumobos lengkat i duangan, Ia i lambanan mae nu samian na 
mo'ane anu nosabat mae lengkat i liang nu kubulan. 
3Mian aijo' kinuasanmo nu roh ma'idek ka' jojoong i anu saja' pongkubulan. 
Ia madi'mo daagi' opoko segoti; mau mule' tiba lante'. 
4Toho'mo tengke ka' limanyo pinungu, panyo lante' haha aijo' saja' nu botu'i, 
ka' besak i tengkenyo nu pato'i. Ia talalo mahoson ka' madi' ko samian pe'e na 
moko tahani. 

5Sinaa ka' pihi ia mahalajangan i kubulan ka' i to bungku bungkutnyo, maha-
maha poloboo'an ka' mombelai butongnyo nu batu. 
6Daagi' jo'o-jo'on ia nontoa i Yesus tinoka, ia nopadeka', lantas nonsombah i 
ahop hi Yesus. 
7Tiba potatae anu daka' ia noloboo', "Yesus, Anak nu Tumpu Allah anu Talalo 
Matangkas na Kuasa-Nyo! Nu posiamo na aku aiya? Tiba sanggo nu Tumpu 
ku poita, bolimo monsakisa aku!"  

( 8Mian aijo' motatae sumo aitu, kalana i Yesus notatae hi ia, "Roh ma'idek 
posabatmo lengkat hi mian aiya!") 
9Lantas i Yesus nompokilawa hi ia, "Ihe na sanggoum?" Mian aijo' nontaami, 
"Sanggongku 'Legiun' -- kalana kami aiya da'isan hondo!” 
10Saja' ia nompoita sabole-bole da i Yesus boli monsai to roh-roh anu ma'idek 
aijo' mosabat lengkat i tano' aijo'. 
11Madi' majo'on lengkat i tampat aijo' manjoo' hondo na bau' anu hau-haunyo 
molio mongkaan i tengke nu bungkutnyo. 
12To roh-roh anu ma'idek aijo' nompoita hi Yesus, "Saimo na kami minsoop i 
uno nu to bau-bau' haha aijo'.” 
13Ka' i Yesus sinetujumo. Jadi, to roh-roh anu ma'idek aijo' nosabat lengkat hi 
mian aijo' ka' ninsoop i uno nu bau' haha aijo'. Sampahas na bau' aijo' iwi-iwi' 
nopadeka' ka' nalaloa i biwi nu keles nu dowiwi ka' nolomos -- iwi-iwi'mo 
kila-kila ohua' na madala na bau'. 
14Anu saja' monjagai bau' aijo' nopadeka', ka' nompolele lele aijo' i kota ka' i 
kampung anu mompaha ohani. Lantas to mia-mian nosabat da montoa apaa 
na anu jinadi. 
15Aha tinoka hi Yesus, lantas nontoa mian anu u'uka pininsoopan nu roh 
ma'idek aijo', hau-haunyo suha-suhang i kiijo'. Ia nompusokmo baju' ka' 
pikilannyo mule' na'ima'mo. Lantas aha iwi-iwi' tinimbali nabuhuk. 

16To mia-mian anu toamo kajadian mongkona mian aijo' ka' bau' haha aijo' 
nonsisik apaa na anu jinadi. 
17Lantas to mia-mian anu i tano' aijo' nompoita da i Yesus mompala'i tano' 
aijo'. 
18Tempo'nyo i Yesus sinumake' i uno nu duangan, mian anu u'uka mae 
kinuasanmo nu roh ma'idek aijo' nompoita hi Yesus, da timbali mombatuki. 
19Panyo i Yesus madi' nontalima, ola ahi' koo-Nyo, "Pinsusule'mo, ka' poto'i hi 
to utu-utusum apaa na anu binaumo nu Tumpu hi beleyum, ka' kino ima'nyo 
hondo na Ia hi beleyum!” 
20Mian aijo' mule' namba ka' nontampu'unimo saja' nonsisikakon i tano' 
Sampulu' na Kota apaa na anu binaumo i Yesus hi ia. Iwi-iwi' na mian 
binangang na nohongo. 
21I Yesus ninsusule' mule' nokiijo' i santoa nu dowiwi. I biwi nu dowiwi aijo', 
da'isan na mian anu toka mogombu ka' montikubi i Yesus. 
22Tinokamo na samian anu sanggonyo i Yairus. Ia atina'mo samian anu 
monjagai laigan pogalejaan i kota aijo'. Salatan ia nontoa i Yesus, ia 
nonsombah i ahop-Nyo, 
23ka' nompoita totu-totu'u, "Kita Tuuma, anakku boune masakit hondo. De 
timbali toka pe'e mae da mompanyaakon, da ia ma'alin ka' boli silaka!” 
24Sahingga i Yesus namba nohingga-hinggat i Yairus. Da'isan na mian 
mombatuki Ia ka' mompakisa da ohani hi ia. 
25I totonga' nu aha daagi' mule' ko samian na boune anu noko sampulu'mo ka' 
ohua' na taun masakit binuntulan nu home ola kalana tinokamo na adat nu 
boune. 
26Iwi-iwi' halata'nyo ningkotmo pinake bau pombayan to doko-dokoten, 
panyo madi' ko kapa'alinannyo, ola ahi' panyakitnyo mintuang maboat. 
27Boune aijo' nohongomo manjoo' na anu nubau i Yesus. Sahingga itotonga' 
nu mian da'isan aijo' ia nongohani i Yesus lengkat i hiku, 



120 

 

28kalana ia binapikin, "Mau ola aku montoongi juba'-Nyo, aku timbalimo 
ma'alin!” 
29Ia nontoongi juba' i Yesus, ka' madi' pinin aijo' binelentimo na ia binuntulan 
nu home. Ingoa'annyo ia na'alinmo. 
30Tempo'nyo aijo' mule' i Yesus nongoa'i saba' daagi' ko kahosonan anu 
nosabat lengkat i butong-Nyo. Sahingga Ia nosiloi hi mian da'isan aijo' ka' 
nompokilawa, "Ihe na nontoongi juba'-Ku?” 
31Anu saja' mombatuki Ia notatae, "Tuuma posi toamo mian da'isan aitu 
nogogensotanmo. Ka' Kita Tuuma daagi' mompokilawa, ihe na anu nontiik 
Kita Tuuma?” 
32Panyo i Yesus ola ahi' saja' montoa anu montikubi Ia molio mian anu 
nontiikmo Ia. 
33Boune aijo' anu monsumbu' apaa na anu tinimbalimo i butongnyo, i 
lakatnyo ka' nabuhuk ka' nonsombah i ahop i Yesus ka' ingakuannyo iwi-iwi'. 
34Lantas i Yesus notatae hi boune aijo', "Anak-Ku, kalana beleyum palesaya hi 
beleng-Ku, beleyum ma'alin! Lako'mo ima-ima' beleyum sinehatmo totu-
totu'u!” 
35Hau-haunyo i Yesus daagi' motatae, to pia-piangkuka na posaihon tinoka 
lengkat mae i laigan hi Yairus. "Langkoyang nu kita Tuan sinilakamo," 
koonyo nu aha hi Yairus. "Bolimo kita Tuan monsusa'i mule' Tuumanto i 
Gulu'.” 
36Madi' montapali apaa na anu tinaeakon nu to mia-mian aijo', i Yesus 
notatae hi Yairus, "Boli mabuhuk, palesayamo!” 
37Lantas i Yesus i lumajang lau-laus, panyo Ia madi' mompobee' mau samian 
pe'e na anu mombatuki Ia, ola sambiha'nyo i Petrus tiba i Yakobus ka' i 
Yohanes moto utus. 
38Salatan aha tinoka i laigan i Yairus, i Yesus nontoa ka'ada'an i hengge'mo 
ka' nohongo haang ka' tando' talalo daka'. 

39Lantas i Yesus ninsoop ka' notatae hi aha, "Kadaka' talalo hengge' ka' 
humaang? Anak aijo' madi' sinilaka; ia ola i hoyot!” 
40Aha nongkokojoi i Yesus. Sahingga Ia nonsai aha iwi-iwi' mosabat. Lantas Ia 
nomboa tina tuumanyo nu anak aijo' ka' aha totolu' na anu saja' mombatuki 
Ia, ninsoop i uno nu salipi' nu anak aijo'. 
41I Yesus nontoongi lima nu anak aijo' ka' notatae hi ia, "Talita kum," 
alati'nyo; "Anak boune, Aku motatae hi beleyum: pobula!” 
42Anak langkoyang aijo' nalia' nobula ka' i lumajang. (Umunnyo sampulu'mo 
ka' ohua' na taun.) Iwi-iwi' anu nonsakisi apaa na anu tinimbali aijo' 
binangang hondo! 
43I Yesus nompoliwa' hondo mompoto'i han aijo' mau mule' pa' hi he. Lantas 
koo-Nyo, "Bee'i mongkaan na anak aijo'." 

Markus 6 

1Lengkat i tampat aijo', i Yesus ninsusule' nohingga-hinggat tiba anu saja' 
mombatuki Ia, mokiijo' i posi kampungnyo. 
2Tempo'nyo sinaa nu Sabat ia nontampu'unimo nongajan i laigan pogalejaan. 
Da'isan na mian i kiijo'. Tempo'nyo to mia-mian aijo' nohongo pangajalan i 
Yesus, aha binangang hondo. Aha notatae, "Lengkat iya na mian aiya 
nohumpak iwi-iwi' sumo aijo'? Kapandean anu sumo aijo' apaa aiya lengkat 
hi Ia? Mosia na Ia timbali mombau anu okabangangi? 
3Te misa' Ia aiya tukang anu saja' mombau pakakas nu laigan, Anak i Maria, 
ka' utus i Yakobus, i Yoses, i Yudas ka' i Simon? Memang to utu-utus-Nyo 
boune pe'e jojoong i aiya suele." Kalana aijo' aha madi' nontalima Ia. 
4Lantas i Yesus notatae hi aha, "Samian na nabi o adati iyayamae, 
sambiha'nyo i posi kampungnyo, ka' hi aha to utu-utusnyo ka' sampoto 
utusannyo mae". 

5I tampat aijo' i Yesus madi' noko bau sa'angu' pe'e na anu okabangangi, 
sambiha'nyo nompa'alin to pia-piangkuka na mian anu masakit, Ia 
mompotudu lima-Nyo i buan nu ubak nu aha. 
6Ia binangang kalana aha madi' palesaya. Lapas aijo' i Yesus namba i kampu-
kampung ise' anu mompaha ohani aijo', ka' mongajan. 
7Ia nolaga sampulu' ka' ohua' na anu saja' mombatuki Ia, lantas nonsai toto 
ua'aha ka' nombee'i kuasa hi aha da molaa' to roh-roh ma'idek. 
8Ia nombee'i sonto' ka'ima'an hi aha, "Boli momboa apa-apaa i lumambanan, 
sambiha'nyo pitokon. Boli momboa kaanon kabai botutu nu sadaka', kabai 
mule' doi. 
9Pake na sapatu, panyo boli momboa ohua' na baju'.” 
10Ia suele notatae, "De komiu minsoop i sa'angu' na laigan, jojoongmo i kiijo' 
sampe komiu mompala'i kota aijo'. 
11Panyo de komiu toka i sa'angu' na tampat, ka' to mia-mian i kiijo' madi' 
mongka'oho' montalima ka' mohongo komiu, pala'imo na tampat aijo'. Ka' 
osapui na abu' i tengkeum salaku sa'angu' na tanda hi aha!” 
12Sahingga aha sampulu' ka' ohua' na anu saja' mombatuki Yesus aijo' 
nambamo. Aha nambamo nombebakon lele da mian tionyo balatobat i to 
dosa-dosa'nyo. 
13Anu saja' mombatuki Yesus aijo' nolaa' da'isan na roh ma'idek, nonsapuakon 
lanya' nu zaitun hi mian masakit, ka' nompa'alinakon aha. 
14To lele-lele anu mongkona iwi-iwi' na kajadian aijo' tinoka hi Tomundo 
Herodes, kalana sanggo i Yesus sinumbu'mo iyayamae. Daagi' ko mian anu 
notatae, "I Yohanes anu Mompalamandikan po'ule'mo tinumuu'! Aijo'mo na 
sababnyo Ia ko kuasa mombau anu okabangangi aijo'.” 
15Panyo to mia-mian sangga'at notatae, "Ia i Elia." Daagi' mule' ko anu 
notatae, "Ia nabi, sumo sala'samian na nabi u'utu mae.” 

16Salatan i Herodes nohongo aijo', ia notatae, "Totu'u aiya i Yohanes anu 
Mompalamandikan anu u'utu mae sinaingkumo da okolongakon na ubaknyo. 
Uuka aiya ia po'ule'mo tinumuu'!” 
17Kalana ma'isa pe'e jinadi na aijo' i Herodes nonsaimo mian mohakop i 
Yohanes, ka' nomposoop i uno nu talungku'. I Herodes nombau aijo' kalana 
han i Herodias, bengkele' nu utusnyo aijo'mo i Filipus. Kalana i Herodes 
nongosoaimo i Herodias, 
18ka' mongkona han aijo' i Yohanes saja'mo montewa' i Herodes sumo uuka, 
"Madi' timbali beleyum mo'osoa tiba bengkele' nu utusum aijo'!” 
19Aijo'mo na sababnyo i Herodias monguna', i kinyonyoa ka'idekan hi 
Yohanes ka' kahanda' mompatei i Yohanes, panyo ia madi' moko bau han 
aijo', kalana nu polewo-lewot i Herodes. 
20Kalana i Herodes nonsaimo mian monjagai ima-ima' kasalamatan i Yohanes 
i talungku', kalana ia mabuhuk hi Yohanes. Ia monsumbu' i Yohanes samian 
na anu ma'ima' anu sinai mae nu Tumpu. Ka' memang totu'u de i Yohanes 
motatae, i Herodes mongka'ima'i mompotombihing mau mule' kinyonyoanyo 
madi' sanang hondo kalana hi ia. 
21Ahennyo i Herodias nohumpak tempo' inompolabot sinaa nu kinahampean i 
Herodes. Tempo'nyo aijo' i Herodes nombau lamean ka' nolaga iwi-iwi' na 
anu ko pangkat matangkas i kalaja'an, to sulu-suludadu ka' mule' to tu'a-
tu'anyo nu mian Galilea. 
22I lamean aijo' anak langkoyang i Herodias nonsalelei, ka' posalelenyo aijo' 
talalo hondo momposanang kinyonyoa i Herodes tiba to mia-mian anu i laga. 
Sahingga i Herodes notatae hi langkoyang aijo', "Beleyum mongka'ima'i apaa, 
poitamo mae. Kubee'je hi beleyum!” 
23Lantas i Herodes binajanji' hi langkoyang aijo' ka' binasumpa'. I Herodes 
notatae, "Apaa na anu nupoita tionyo kubee', mau pe'e sambahagian na 
kalaja'anku!” 

24Sahingga langkoyang aijo' nosabat ka' nompokilawa hi tinanyo, "Kita tina, 
apaa na anu ma'ima', anu tionyo ku poita?" Tinanyo nontaami, "Poitamo na 
ubak i Yohanes anu Mompalamandikan.” 
25Langkoyang aijo' nalia-lia' ninsusule' hi Herodes ka' notatae, "Ku poita ubak 
i Yohanes anu Mompalamandikan obee' akon mae uuka aiya hi belengku, o 
sake', i sa'angu' na dulang!” 
26Nohongo poitaon aijo', i Herodes nolibos hondo. Panyo ia madi' daagi' 
mombahakon poitaon aijo' kalana ia binasumpa'mo i ahop nu to mia-mian 
anu i laga. 
27Jadi ia lau-laus nompalentah samian na posaihonnyo mongala ubak i 
Yohanes anu Mompalamandikan. Lantas suludadu aijo' namba i talungku' ka' 
ia nompolo ubak i Yohanes. 
28Lapas aijo' nomboa ubak aijo' sinake' i dulang ka' pinotalimanyo hi 
langkoyang aijo'. Ka' langkoyang aijo' nombee' mule' hi tinanyo. 
29Salatan anu saja' mombatuki Yohanes nohongo han aijo', aha namba 
nongala bangke' i Yohanes, lantas i lamun nu aha. 
30To rasul-rasul anu sinai i Yesus lapas aijo' ninsusule' mule', ka' binala 
gombu tiba i Yesus. Aha nompoto'i hi Ia, iwi-iwi' anu binaumo ka' 
ingajanakonmo nu aha. 
31Da'isan hondo na mian anu tinoka ka' inamba, sahingga i Yesus tiba anu 
saja' mombatuki Ia, madi' kino tempo' nongkaan. Sabab aijo' i Yesus notatae 
hi anu saja' mombatuki Ia, "Imbo'mo da kita mamba i tampat anu liing, da 
timbali manintade na kita, ka' komiu timbali milawe pe'e.” 
32Sahingga aha namba sinumake' i duangan mompatui mokiijo' i tampat anu 
liing. 
33Panyo da'isan na mian nontoamo aha nompala'i tampat aijo', ka' monsumbu' 
ihe na aha. Jadi, iwi-iwi' na kota i tano' aijo', to mia-mian nopadeka' 
mongkua jalan katano'an da aha pe'e na moona toka, i Yesus tiba anu saja' 
mombatuki Ia na imihije. 

34Salatan i Yesus ilumobos lengkat i duangan, Ia nontoa mian da'isan. Ia 
molibos hi aha, kalana aha sumomo domba anu madi' ko polaya'nyo. 
Sahingga Ia mule' nontampu'unimo nongajanakon manjoo' na han hi aha. 
35Salatan mamalom anu saja' mombatuki Yesus notatae hi Ia, "Ohanimo pihi 
ka' tampat aiya mosi tade lengkat i kampung. 
36Sahanyo Kita Tuuma monsai to mia-mian aiya mamba, da aha timbali 
mongoli kaanon i kampung toto ise-ise' ka' i kampu-kampung anu mompaha 
ohani.” 
37Panyo i Yesus nontaami, "Komiumo na mombee'i mongkaan aha." "Yoh, te 
kami tionyo mamba mongoli roti anu olinyo ua'atu na doi salaka bau 
pombee'i mongkaan to mia-mian aiya?" Sumo aijo' na koonyo nu anu saja' 
mombatuki Yesus aijo'. 
38Lantas pinokilawa i Yesus, "Daagi' sangkuka na roti itina' hi komiu? Soba 
lako' toa." Ilapas na aha namba nontoa, aha notatae, "Daagi' olima' na roti ka' 
ohua' na ikan.” 
39Lantas i Yesus nonsai iwi-iwi' na mian aijo' sumuhang toto sanggombu i 
bombong anu molumba'. 
40Mian haha aijo' sinumuhang tina'atunmo toto sanggombu. Daagi' ko anu 
sa'atu na mian sanggombu, ka' ko anu limampulu' na mian sanggombu. 
41Lapas aijo' i Yesus nongala olima' na roti ka' ohua' na ikan aijo' ka' 
tinihanga'nyo na langit ka' nontaeakon talima kaseh hi Tumpu. Ilapas aijo' 
biniha-biha'-Nyo na roti aijo' nu lima-Nyo ka' nombee' hi anu saja' mombatuki 
Ia, da obagi-bagiakon hi mian da'isan aijo'. Ka' ohua' na ikan aijo' binagi-
baginyo mule' hi aha iwi-iwi'. 
42Aha nongkaan sampe nobosu. 
43Lapas aijo' labi nu anu kinaan aijo' ilimu' nu anu saja' mombatuki Yesus -- 
iwi-iwi' daagi' sampulu' ka' ohua' na kalanjang inobuke'. 
44Mian to momo'ane anu nongkaan roti aijo' kila-kila ohani olima' na madala. 

45Lapas aijo' i Yesus lia-lia' nonsai anu saja' mombatuki Ia namba imoona tiba 
duangan mokiijo' i Betsaida i santoa nu dowiwi, hau-haunyo aijo' Ia 
nonsaimo mian da'isan aijo' da ninsusule'mo. 
46Noko sai mian da'isan aijo', i Yesus nambamo i bungkutnyo da balado'a. 
47Salatan pinihimo, duangan nu anu saja' mombatuki Yesus aijo'mo mae i 
totonga' nu dowiwi, panyo i Yesus daagi' kiijo' mae i katano'an. 
48Ia nontoa aha susa' hondo na mombose duangan aijo' kalana baleba' lengkat 
i ahop nu duangan. Kalana aijo' kila-kila i olot nu jam totolu' ka' jam anom 
subu-subu, Ia tinoka hi aha ilumajang i bawo nu uee. Ka' Ia ilumajang lau-
laus susumo anu moliu-liumo aha. 
49Tempo'nyo aha nontoa, Ia lumajang i bawo nu uee, koonyo nu aha Ia 
kadudu, 
50sahingga aha i lakat nu kabuhukan. Kalana aha iwi-iwi' nontoa Ia, ka' aha 
tinolokengkeng hondo. Panyo i Yesus lau-laus notatae hi aha, "Tendamo! Aku 
i Yesus. Boli mabuhuk!” 
51Lantas Ia sinumake' i duangan nu aha ka' baleba' mule' binelentimo. Anu 
saja' mombatuki Yesus binangang hondo. 
52Anu okabangangi tiba olima' na batuan nu roti aijo' ma'isa mule' 
pinangalati'an nu aha. Susa' na aha mangalati'. 
53Tempo'nyo tinoka i santoa nu dowiwi, aha inadaduak i biwi nu Genesaret. 
54Salatan aha nosabat lengkat i duangan, to mia-mian nontoa taalu' anu 
tinoka aijo' i Yesus. 
55Lantas aha nopadeka' noyaya i songko-songko na tano' aijo', ka' 
nontampu'uni nomboa to mia-mian anu masakit pinomale' i ampas binoa i 
ahop i Yesus. De aha mohongo tukoonyo i Yesus kiijo'mo i sa'angu' na 
tampat, aha momboa to mia-mian anu masakit mokiijo'. 
56Iyayamae na i Yesus toka -- mau i kampung, i kota kabai i kampung ise' -- i 
kiijo' mian saja' toka ka' mompo'una' to mia-mian masakit i natan anu bolaa. 

Lantas pagala nupoita nu aha da to mia-mian masakit aijo' opobee' montiik 
juba' i Yesus, mau ola puusnyo. Iwi-iwi' na anu montoongi timbali ma'alin. 

Markus 7 

1Sanggombu na mian nu Farisi ka' to pia-piangkuka na gulu' agama lengkat 
mae i Yerusalem tinoka hi Yesus. 
2Aha nontoa to pia-piangkuka na anu saja' mombatuki Yesus mongkaan nu 
lima anu madi' belesi' susumo koonyo nu agama, aijo'mo de ma'isa pe'e 
obaso'i na lima susumo koonyo nu atulan nu agama. 
3To mia-mian nu Farisi, sumo aitu mule' iwi-iwi' na mian nu Yahudi, 
mohongo-hongo hondo mombatuki to ada-adat nu mompolee' nu aha. Aha 
madi' mongkaan de ma'isa pe'e obaso'i na lima mombatuki apaa na anu 
tinantukanmo. 
4Apaa na anu ingoli i pasan madi' timbali okaan de ma'isa obaso'i pe'e 
imoona. Ka' manjoo' na atulan sangga'at nolengkat mae i mompolee' nu aha 
anu nunutoongi nu aha totu-totu'u; susumo mombaso'i galas, mangko', ka' to 
paka-pakakas tambaga. 
5Kalana aijo' to mia-mian nu Farisi ka' to gulu-gulu' agama aijo' nompokilawa 
hi Yesus, "Kadaka' anu saja' mombatuki Beleyum aijo' mongkaan nu lima anu 
madi' obaso'i? Apaa na sababnyo aha madi' mombatuki adat nu 
mompolee'to?” 
6I Yesus nontaami, "Komiu to mia-mian baleko'! Totu'u hondo apaa na anu 
tinaeakon i Yesaya mongkona komiu, aijo'mo, 'Sumo aiya na koonyo nu 
Tumpu. To mia-mian aijo' ola ahi' monsombah Aku nu potatae, panyo 
kinyonyoa nu aha majo'on lengkat hi beleng-Ku. 
7Palasuma na aha monsombah Aku, kalana atulan nu mian nu ajanakon nu 
aha au'aitu aijo'mo na atulan-Ku!’ 
8To pale-palentah nu Tumpu madi'mo otoongi nu belemiu, ka' to atu-
atulanmo nu mian na otoongi nu belemiu totu-totu'u.” 

9Lantas i Yesus notatae mule', "Komiu pande hondo mombahakon palentah nu 
Tumpu da timbali montoongi posi pangajalan. 
10I Musa nombee'imo palentah aiya, 'O adati na tuuma tinaum,' ka' 'Ihe na 
monguda-udahi tuuma tinanyo, o hukum mate.’ 
11Panyo komiu nongajanakon: De mian motatae hi tu'anyonyo, 'Apaa na anu 
tionyo kubee' hi tuuma tina, noko sombahkonkumo hi Tumpu,’ 
12sahingga komiu mompobebas mian aijo' i pakalaja'annyo, montulungi 
tuuma tinanyo. 
13Jadi, tiba posi ajalanum anu binee' nu belemiu hi to mia-mian, komiu 
madi'mo nontalima potatae nu Tumpu. Daagi' manjoo' na han sumo aiya anu 
binau nu belemiu.” 
14Lantas i Yesus po'ule' minsan na nolaga mian da'isan aijo' ka' notatae hi aha, 
"Hongo da mangalati'! 
15Madi' ko anu lengkat mae i sambiha'nyo na minsoop i uno nu mian 
sahingga mombau mian aijo' pahengas. Sumo aitu mule', anu mosabat lengkat 
hi toto samian, aijo'mo na anu mombau ia pahengas.  

[ 16Jadi, de ko bihing, hongomo.]” 
17Salatan i Yesus nompala'imo mian da'isan aijo' ka' ninsoop i laigan, anu saja' 
mombatuki Ia nompokilawa hi Ia mongkona makisut nu kantuang aijo'. 
18Sahingga i Yesus notatae hi aha, "Apaa komiu ma'isa mule' mangalati'? 
Apaa komiu madi' moko ala mangalati' kalana anu minsoop hi toto samian 
madi' mombau mian aijo' pahengas? 
19Kalana anu minsoop aijo' madi' montulu i kinyonyoa, panyo montulu i 
kompong, ka' lapas po'ule' mosabat." Tiba potatae haha aijo' i Yesus 
nontaloakon saba' iwi-iwi' na kaanon aijo' halan. 
20Lantas i Yesus notatae mule', "Anu mosabat lengkat hi mian, aijo'mo na 
montawasi ia. 

21Kalana lengkat i unonyo, aitumo lengkat i uno nu kinyonyoa, lubat na 
pikilan-pikilan ma'idek anu monsabapi mian mombau anu masala', 
montomang, mompatei, 
22mahenyu, baleko', mongalu, tiba mombau sangga'at anu to ide-idek, timbali 
matongot, madi' ko atulan, minsihip, mohang hangka-hangkat butong, ka' 
madi' opoko ajan. 
23Iwi-iwi' anu ma'idek aijo' lubat lengkat i unonyo, ka' aijo' mo na 
mompotimbali mian pahengas.” 
24Lapas aijo' i Yesus nompala'i tampat aijo', ka' namba i tano' ohani kota nu 
Tirus. Ia ninsoop i uno nu sa'angu' na laigan ka' madi' mongka'oho' mian 
monsumbu' Ia, daagi' i kiijo'. Panyo Ia madi' moko ala momposuluk 
butongnyo. 
25Samian na tina ko anaknyo boune pininsoopan nu roh ma'idek, nohongo 
apa-apaa mongkona i Yesus. Ia tinoka hi Yesus ka' nonsombah i ahop-Nyo, 
26ka' mompoita da i Yesus molaa'akon roh ma'idek lengkat hi anak aijo'. 
Boune aijo' misa' mian nu Yahudi, i hampe i tano' Fenisia i Siria. 
27I Yesus notatae hi ia, "To ana-anak tionyo obee'i mongkaan momona. Madi' 
ma'ima' mongala kaanon nu to ana-anak ka' olumbu'akon i dedeng.” 
28"Kita Tuuma", tinaaman nu boune aijo', "To dede-dedeng pe'e i aluk nu 
meja', mongkaan laaya' anu manabu' lengkat hi to ana-anak!” 
29Lantas i Yesus notatae hi ia, "Kalana pinontaamium sumo aijo', 
pinsusule'mo; roh ma'idek nosabatmo lengkat hi anakum!” 
30Tinanyo aijo' ninsusule'. I laigan, tinokannyo na anaknyo daagi' male-male' i 
kamale'an, ka' roh ma'idek totu-totu'u nosabatmo lengkat hi anak aijo'. 
31Lapas aijo' i Yesus nompala'i tano' nu Tirus, ka' nolausakon lumambanan-
Nyo motulu Sidon mokiijo' i Dowiwi Galilea. Ia nongala jalan motulu tano' 
Sampulu' na Kota. 

32I kiijo' mian nomboa hi Ia samian na anu momo' ka' mabongon. Aha 
mompoita hi Yesus da mompotiik lima-Nyo i butong nu mian aijo'. 
33I Yesus nomboa mian aijo' nanintade lengkat hi mian da'isan, lantas 
pinotiik-Nyo na bua' nu limanyo i uno nu ohua' na bihing nu anak aijo'. 
Lantas i Yesus nintupe' ka' nontiik jila' nu anak aijo'. 
34Lapas aijo' i Yesus nontihanga langit, lantas tinolo usa hoso-hoson ka' 
notatae hi mian aijo', "Efata", anu alati'nyo, "Tinabuka'mo!” 
35Bihing nu mian aijo' tinabuka' ka' jila'nyo madi'mo i hojok sumo 
imoonanyo, ka' ia dinengkemo na nontampu'uni notatae. 
36Lantas i Yesus nontewa' aha iwi-iwi' da boli monsisik han aijo' mau mule' 
pa' hi he. Panyo mau mosiamo na i Yesus montewa', ola mule' ahi' nu paka 
leleakon nu aha. 
37Ka' iwi-iwi' na mian anu nohongo aijo' binangang hondo. Aha notatae, "Iwi-
iwi' binaunyo ima-ima'! Ka' mule' ia nombau mian ma bongon mohongo, ka' 
mian momo' timbali motatae!" 

Markus 8 

1Ma'isa talalo pinin lapas aijo', daagi' mule' ko sanggombu na mian da'isan 
anu tinoka sinihuk. Kalana aha madi'mo ko anu o kaan, i Yesus nolaga anu 
saja' mombatuki Ia, ka' notatae, 
2"Aku molibos hi mian da'isan aiya. Tolun sinaamo na kopinnyo aha 
nohingga-hinggat aku, ka' uuka aha madi'mo ko anu o kaan. 
3De Aku monsai aha minsusule' tiba kompong madi' ko isinyo, aha todapemo 
i tonga' nu jalan. Apaa mule' anu aitu hi aha daagi' ko anu tinoka lengkat mae 
itano' majo'on.” 
4Anu saja' mombatuki Yesus nontaami, "I tampat anu mosi panintade aiya, 
iyamae na timbali pohumpakan nu mian kaanon da sampa' hi iwi-iwi' na 
mian aiya?” 

5"Daagi' piangkuka na konjoo'nyo nu roti hi komiu?" koonyo i Yesus. 
"Popitu'," tinaaman nu aha. 
6Sahingga i Yesus nonsai mian da'isan aijo' sinumuhang i tano', lantas Ia 
nongala popi-popitu' na roti aijo' ka' nompoita talima kaseh hi Tumpu. Lapas 
aijo' Ia nombiha-biha' roti aijo' nu lima-Nyo ka' binee'nyo hi anu saja' 
mombatuki Ia, da obagi-bagiakon hi to mia-mian. Sahingga anu saja' 
mombatuki Ia, nombau apaa na anu pinalentahkonnyo. 
7Aha mule' daagi' ko to pia-piangkuka na ikan ise' suele. I Yesus nompoita 
talima kaseh hi Tumpu da obalakati na ikan haha aijo', lantas nonsai anu saja' 
mombatuki Ia mombagi-bagiakon ikan aijo'. 
8-9Aha nongkaan sampe nobosu -- daagi' kila-kila opat na madala na mian anu 
nongkaan. Lapas aijo' anu saja' mombatuki Yesus nolimu' labi nu kaanon -- 
popitu' na kalanjang nobuke'. Lantas i Yesus nonsai mian haha aijo' da 
minsusule'mo, 
10ka' Ia tiba anu saja' mombatuki Ia, lau-laus sinumake' i duangan ka' namba i 
tano' Dalmanuta. 
11To pia-piangkuka na mian nu Farisi tinoka hi Yesus, ka'nontampu'uni 
pinainggaga tiba Ia da timbali pomposala'an Ia. Aha momoita hi Yesus da 
mombau anu okabangangi da bau pongoosian kalu Ia tinoka lengkat mae hi 
Tumpu. 
12I Yesus nongoa'i sinusa' lantas nontaami, "Apaa na sababnyo mian tempo' 
uuka momoita Aku da mombau anu okabangangi? Madi'! Aku madi' 
mombee'i tanda anu sumo aijo' hi aha!” 
13Lantas i Yesus nompala'i aha, ka' ninsoop i uno nu duangan; lapas aijo' 
nambamo i santoa nu dowiwi aijo'. 
14Anu saja' mombatuki Yesus tinongkolilim na nomboa molabi na roti. Aha 
ola ahi' daagi' ko sa'angu' na roti i duangan. 
15"Obala-bala'ingati na ragi nu to mia-mian Farisi ka' ragi i Herodes," koo-Nyo 
i Yesus hi aha. 

16Sahingga anu saja' mombatuki Yesus nontampu'unimo nombisalakon han 
aijo'. Aha notatae, "Ia notatae sumo aijo', sabab kita madi' ko roti.” 
17Nusumbu' i Yesus apaa na anu nu bisalakon nu aha. Sabab aijo' Ia 
nompokilawa hi aha, "Kadaka' komiu nombisalakon madi' ko roti? Apaa 
komiu madi' monsumbu' ka' madi' mule' mangalati'? Te madi'mo ko pikilan na 
komiu? 
18Komiu ko mata -- kadaka' madi' montoa? Komiu ko bihing -- kadaka' madi' 
mohongo? Madi'mo komiu monginau’ 
19i olima' na roti aijo' anu biniha-biha'-Ku da obee' hi olima' na madala na 
mian? Piangkuka na kalanjang nobuke' na labinyo nu kaanon anu ilimu' nu 
belemiu?" "Sampulu' ka' ohua'," tinaaman nu aha. 
20"Ka' tempo'nyo Aku nombiha-biha' popitu' na roti bau bagi nu opat na 
madala na mian," pinokilawa i Yesus mule', "Piangkuka na kalanjang na 
labinyo nu kaanon anu pinolimu'?" "Popitu'," tinaaman nu aha. 
21"Jadi, ma'isa mule' komiu mangalati'?" koo-Nyo i Yesus mule'. 
22Aha tinoka i Betsaida. I kiijo' mian nomboa mae samian na mian anu 
mapisok hi Yesus, ka' mompoita da Ia mompanya mian mapisok aijo' da 
nompa'alinakon. 
23Sahingga i Yesus nontoongi lima nu mian mapisok aijo' ka' nontaka' ia i 
sambiha' nu kota aijo'. Lapas aijo' i Yesus nontupe'i mata nu mian aijo'. Ia 
nompanya nu lima-Nyo mata nu mian aijo', lantas nompokilawa hi ia, "Moko 
toamo apa-apaa na beleyum uuka aiya?” 
24Mian aijo' nontoa nokiita' i sasu ahopnyo, lantas notatae, "Ii'. Aku montoa 
mian kolalajang; panyo aha otoa sumo pu'un nu kau'.” 
25I Yesus nompotiik lima-Nyo mule' i mata nu mian aijo'. Po'ule' mule' mian 
aijo' nompagala nontoa totu-totu'u. Matanyo na'alinmo, ka' ia nontoamo iwi-
iwi' na nasamo hondo. 

26Lantas i Yesus notatae hi ia, "Pinsusule'mo, ka' bolimo minsusule' i kota 
aijo'.” 
27I Yesus ka' anu saja' mombatuki Ia, namba nokiijo' i kampu-kampung anu 
mompaha ohani i Kaisarea Filipi. I tonga' nu jalan i Yesus nompokilawa hi 
aha, "Koonyo nu potatae nu mian, ihe na Aku aiya?” 
28Aha nontaami, "Daagi' ko anu notatae: I Yohanes anu saja' 
Mompalamandikan; daagi' mule' ko anu notatae i Elia, ka' sangga'at mule' 
notatae: sala'samian na nabi.” 
29"Panyo de posi komiu, Aku aiya ihe?" pinokilawa i Yesus. Tinaaman i 
Petrus, "Kita Tuuma te Tomundo anu Momposalamat!” 
30Lantas i Yesus nompo'inau' aha, da madi' mompolele mau mule' hi he 
mongkona butong-Nyo. 
31Lapas aijo', i Yesus nontampu'unimo nongajan anu saja' mombatuki Ia 
tukoonyo, Anak nu Mian tionyo mongoa'i manjoo' na kasansala'an, ka' 
ogagakon nu to pola-polaya', kapala nu to ima-imam, ka' to gulu-gulu' agama. 
Ia opatei, panyo i sinaa kototolu'nyo Ia po'ule' opotumuu'. 
32Pinonasa hondo i Yesus na nompoto'i han aijo' hi anu saja' mombatuki Ia. 
Sahingga i Petrus nohambet i Yesus i sohipi'nyo, ka' nontewa' Ia. 
33Panyo i Yesus nosiloi ka' nontoa anu saja' mombatuki Ia, lantas nontewa' i 
Petrus, "Lamba lengkat i aiya, Anu Monggoda! Pikilanum atina' pikilan nu 
mian; misa' pikilan nu Tumpu Allah!” 
34Lapas aijo' i Yesus nolaga mian da'isan anu daagi' i kiijo' tiba anu saja' 
mombatuki Ia. Lantas Ia notatae hi aha, "Mian anu mongka'oho' mombatuki 
Aku, tionyo mongkolilimi posi kapalaluannyo, lapas aijo' monsimbuje 
salibnyo, ka' lau-laus mombatuki Aku. 
35Kalana mian anu mongka'oho' balatahan i kantumuu'annyo, madi' matantu 
na kantumuu'annyo. Panyo mian anu mongkolobanakon kantumuu'annyo hi 
belengku ka' bau kapalaluan nu Lele Ma'ima' anu lengkat mae hi Tumpu, 
momposalamat ia. 

36Apaa na untungnyo hi toto samian, de songko-songko na dunia aiya 
timbalimo anunyo, panyo ia madi' matantu na kantumuu'annyo? 
37Te timbali na kantumuu'an aijo' obolosi nu anu sambu-sambumo? 
38De toto samian ma'ambang na mongakui Aku ka' pangajalan-Ku, i tempo' nu 
duluhaka ka' ka'idekan aiya, Anak nu Mian suele ma'ambang na mongakui 
mian aijo', tempo'nyo Ia po'ule' toka tiba kuasa nu Tuuma-Nyo, tiba to mala-
malaikat anu susi'." 

Markus 9 

1"Osumbu'mo!" koonyo i Yesus. "Itotonga' nu belemiu aiya madi' ko anu mate, 
de ma'isa montoa Tumpu mompalentah nu kuasa-Nyo!” 
2Ilapas anon sinaa i Yesus nomboa i Petrus tiba i Yakobus ka' utusnyo i 
Yohanes, ola sausa' nu aha nokiita' i sa'angu' na bungkutnyo anu matangkas. I 
ahop nu mata nu aha, i Yesus sinangalasanmo. 
3Pakean-Nyo tinimbalimo nopute' ka' binakongkilap. Madi' ko samian na anu 
saja' mombaso'i hude i dunia aiya anu moko ala mombaso'i sumo ko pute'nyo 
aijo'. 
4Lapas aijo' aha totolu' na mian anu saja' mombatuki Ia aijo' nontoa i Yesus 
basisik tiba i Elia ka' i Musa. 
5Sahingga i Petrus notatae hi Yesus, "Tuumangku Gulu', ma'ima' hondo na 
kita aiya. Sahanyo kami mompotinjo totolu' na tahop: sa'angu' hi Kita 
Tuumangku, sa'angu' hi Musa, ka' sa'angu' mule' hi Elia.” 
6Sabenannyo i Petrus madi' monsumbu' apaa na tionyo nu taeakon, kalana ia 
tiba ua'aha na sangalunyo daagi' hau-haunyo mabuhuk hondo. 
7Lapas aitu sehu' nongkulubimo aha, ka' lengkat i sehu' aijo' i hongo na lewo' 
notatae. "Aiyamo na Anak-Ku anu Kuku kalibosi. Hongoakon na Ia!” 
8Lia-lia' na aha nomposilele' titikub aha panyo madi'mo nontoa maumo pe'e 
pa' ihe anu kiijo' hingga-hinggat aha, boli mompiakon me posi Yesus. 

9Tempo'nyo aha nintau' lengkat mae i bungkutnyo aijo', i Yesus nompokinde'i 
aha, "Boli mompoto'i mau mule' pa' hi he na anu tinoamo nu belemiu u'uka, 
de ma'isa pe'e Anak nu Mian po'ule' opotumuu' lengkat i kasilakan.” 
10Aha nohongo-hongo potuunon aijo', panyo de ola posi aha, aha 
montampu'unimo lewa' mombisalakon apaa na anu nukahanda'i Yesus nu 
potatae mompo'ule' "tumuu' lengkat i kasilakan". 
11Sahingga aha nompokilawa hi Ia, "Kadaka' gulu-gulu' agama notatae 
tukoonyo i Elia tionyo toka tongkoimoona?” 
12Tinaaman i Yesus, "I Elia memang toka tongkoimoona da mompobeles anu 
sangga'atan. Panyo mosiamo na han tiba Anak nu Mian? Apaa na sababnyo i 
uno nu Kitab nu Tumpu tinulis tukoonyo Ia mongoa'i manjoo' na kasansala'an 
ka' nupopo ise' nu mian? 
13Panyo Aku motatae hi komiu: I Elia tinokamo, ka' to mia-mian mombau hi 
ia yayamo pongka'oho' nu aha. Aijo' kona tiba anu tinulismo i uno nu Kitab 
nu Tumpu.” 
14Salatan i Yesus ka' ko totolu' na anu saja' mombatuki Ia po'ule' nohingga-
hinggat tiba anu saja' mombatuki sangga'atan, aha nontoa da'isan na mian 
kiijo'. To pia-piangkuka na gulu' agama hau-haunyo mahanggaga tiba anu 
saja' mombatuki Yesus aijo'. 
15Salatan to mia-mian aijo' nontoa i Yesus, aha binangang lantas nopadeka' 
molabot Ia. 
16"Apaa na obisalakon nu belemiu to gulu-gulu' agama aijo'?" pinokilawa i 
Yesus hi anu saja' mombatuki Ia. 
17Samian anu i kiijo' hi mian da'isan aijo' nontaami, "Tuumangku Gulu', aku 
momboa anakku hi Kita Tuumangku. Ia momo' kalana pinisoopanmo nu roh 
ma'idek. 
18De roh aijo' mongkonamo ia, butongnyo nupada-padahakon i tano', 
nganga'nyo mimbuha', bese'nyo koyokoban ka' iwi-iwi' na butongnyo 

timbalimo hojok. Pinoitangku da anu saja'; mombatuki Kita Tuuma 
molaa'akon roh ma'idek aijo', panyo madi' pinoko bau nu aha.” 
19Sahingga i Yesus notatae hi aha, "Palias na komiu aiya! Komiu totu-totu'u 
mian anu madi' palesaya. Toka hi pian na Aku tionyo jojoong hingga-hinggat 
tiba komiu ka' sabaan hi komiu? Boamae na anak aijo'!” 
20Aha mule' nomboa anak aijo' hi Yesus. Salatan roh ma'idek aijo' nontoa i 
Yesus, binaunyo na butong nu anak aijo' i hojok sahingga anak aijo' nanabu' 
ka' kinumaliuntun i tano'. Nganga'nyo mimbuha'. 
21Lantas i Yesus nompokilawa hi tuumanyo, "Ipianmo na ia sinumo aiya?" 
"Daagi' pe'e ia ise'!" tinaaman nu tuumanyo. 
22"Toho'mo roh ma'idek aijo' nompagala mompatei ia mompohampu i apu 
kabai i uno nu uee. Panyo de kita Tuuma timbali montulungi, ku poita de 
timbali, kaase' kita Tuuma mongkalibosi kami ka' montulungi kami!” 
23"Apaa na kooyum? De Kita Tuuma moko ala?" tinaaman i Yesus. "Mau apaa 
o poko ala, asan mian palesaya!” 
24Lau-laus tuumanyo aijo' noloboo', "Tuuma, aku palesaya, panyo 
palesayangku anu totu-totu'u ola sangkiding. Tulungimae na aku da aku lebe 
palesaya!” 
25Tempo'nyo i Yesus nontoa saba' mian da'isan montampu' unimo toka sihuk, 
Ia nompalentah roh ma'idek aijo' ka' notatae, "Roh mabongon ka' momo', oko 
Ku palentah posabat lengkat hi anak aiya, ka' boli daagi' timbali minsoop i 
unonyo!” 
26Roh ma'idek aijo' noloboo', lantas nombau butong nu anak aijo' i hojok, 
lapas aijo' nosabatmo lengkat hi anak aijo'. Anak aijo' otoa sumomo bangke' 
sahingga iwi-iwi' na mian notatae, "Ia sinilakamo!” 
27Panyo i Yesus nontoongi limanyo ka' nontulungi ia nobula. Anak aijo' 
nobulamo. 

28Salatan i Yesus i laigan, anu saja' mombatuki Ia, tinokamo toto samian hi Ia 
ka' nompokilawa, "Apaa na sababnyo kami madi' noko laa'i roh ma'idek 
aijo'?” 
29Tinaaman i Yesus, "Roh ma'idek sumo aijo' madi' opoko laa'akon nu apa-
apaa na obau, de misa' odo'akon.” 
30I Yesus ka' anu saja' mombatuki Ia nompala'i tampat aijo' ka' nolausakon 
lumambanan nu aha nontulu i Galilea. I Yesus madi' mongka'oho' nusumbu' 
nu mian iyame na kajojoongan-Nyo, 
31kalana Ia hau-haunyo mongajan anu saja' mombatuki Ia. "Anak nu Mian 
obee'mo i kuasa nu mian," sumo aijo' na koonyo i Yesus, "ka' Ia opatei, panyo 
sinaa ko totolu'nyo Ia po'ule'mo tumuu'!” 
32Anu saja' mombatuki Ia madi' mangalati' apaa na anu ingajanakon i Yesus, 
panyo aha mabuhuk na mompokilawa hi Ia. 
33Aha tinokamo i Kapernaum. Tempo'nyo i laigan, i Yesus nompokilawa hi 
anu saja' mombatuki Ia, "Komiu mombisalakon apaa u'uka i tonga' nu jalan?” 
34Aha madi' nontaami, kalana i tonga' nu jalan aha pinainggaga mongkona 
ihe na anu talalo daka'. 
35I Yesus sinumuhang, lantas nolaga aha sampulu' ka' ohua' na anu saja' 
mombatuki Ia aijo'. Ia notatae hi aha, "Mian anu mongka'oho' tongkoimoona, 
ia tionyo timbali tongkoimihi ka' tionyo timbali polaya' iwi-iwi' nu mian.” 
36Lapas aijo' i Yesus nongala samian na anak ise', ka' sinainyo na anak aijo' 
tinuminjo i ahop nu aha iwi-iwi'. I Yesus nontanggogoli anak aijo' ka' notatae 
hi anu saja' mombatuki Ia. 
37"Mian anu montalima samian na anak sumo aiya kalana Aku, alati'nyo 
montalima Aku. Ka' mian anu montalima Aku, ia misa' ola montalima Aku, 
panyo montalima suele Ia anu nonsai Aku.” 

38Lantas i Yohanes notatae hi Yesus, "Tuumangku Gulu', kami nontoa samian 
nolaa' setan tiba sanggo nu Kita Tuuma. Ka' kami nontewa' ia kalana ia misa' 
lengkat hi Kita.” 
39Panyo i Yesus notatae, "Boli montewa' ia, kalana madi' ko samian pe'e moko 
ala mombau anu okabangangi mompake sanggong-Ku, ka' lamba-lamba 
montawasi Aku. 
40Kalana mian anu madi' mongewa kita, alati'nyo ia mosambiha' hi kita. 
41Inau'mo! Mian anu mombee'i monginum hi komiu, kalana komiu 
mombatuki Tomundo anu Momposalamat, ia tantu montalimaje tamboonyo.” 
42Ihe na monsaduakon sala'samian lengkat hi to mia-mian anu ise' aiya 
madi'mo palesaya hi beleng-Ku, sahanyo de batu ponggilingan oposegot i 
bokoko'nyo, ka' ia o alin i uno nu ambai. 
43De limaum mombau beleyum baladosa', kolongi na lima aijo'! Sahanyo 
beleyum tumuu' tiba Tumpu mau ola sambiha' na lima, de mule' beleyum ua-
uambiha' na lima minsoop i nalaka, aijo'mo apu anu sidu-sidutu'. [44I kiijo' 
mae apu madi' ko kapateannyo, ka' ias madi' timbali mate.]  
45De tengkeum mombau beleyum baladosa', kolongi na tengkeum. Sahanyo 
beleyum tumuu' tiba Tumpu mau ola sambiha' na tengke, de mule' beleyum 
ua-uambiha' na tengke o alin i uno nu nalaka.  

[ 46I kiijo' mae apu madi' ko kapateannyo, ka' ias madi' timbali mate.]  
47De mataum monsaduakon beleyum baladosa', kubetakon na mata aijo'! 
Sahanyo beleyum minsoop i Dunia Bu'ou tiba Tumpu mau ola sambiha' na 
mataum, de mule' ua-uambiha' na mataum o alin i uno nu nalaka. 
48I kiijo' mae apu madi' ko kapateannyo, ka' ias madi' timbali mate. 
49Toto samian opobelesi' nu apu, sumo palasombahan oposusi' nu timuson. 
50Timuson aijo' ma'ima', panyo de timbalimo matawas, apaa saidi' mae 
timbali po'ule' opo'asing? Jadi, kukahanda'i komiu sumo timuson -- tumuu'mo 
hingga-hinggat ka' mompaha kali-kalibosi. 

Markus 10 

1Lapas aijo' i Yesus nompala'imo tampat aijo', ka' aha nokiijo'mo i tano' Yudea 
ka' i tano' santoa nu Kaunyo Yordan. Mian da'isan tinoka mule' sinihuk 
montikubi Yesus. Ka' sumo biasanyo i Yesus nongajan aha. 
2To pia-piangkuka na mian nu Farisi tinoka mule' da molio-lio kasala'an i 
Yesus. Aha nompokilawa, "Koonyo nu hukum nu agamanto, pa' timbali na 
mian mongga'atakon bengkele'nyo?” 
3Tinaaman i Yesus, "I Musa nombee'i palentah apaa hi komiu?” 
4"I Musa nompoloas mian mongga'atakon bengkele'nyo, asan montulis sulat 
poga'atan pe'e," tinaaman nu aha. 
5"I Musa nontulis palentah aijo' kalana komiu talalo susa' na o ajan," koo-Nyo 
i Yesus hi aha. 
6"Panyo i momonanyo, tempo'nyo Tumpu nompotimbalimo mian, 
tinaloakonnyo tukoonyo, 'Tumpu nompotimbali aha mo'ane ka' boune. 
7Aijo' na sababnyo mo'ane mompala'i tina tuumanyo ka' mosa'angu' tiba 
bengkele'nyo, 
8sahingga ua-ua'aha timbalimo sa'angu'.' Jadi aha misa'mo ua'aha, panyo 
memo sa'angu'. 
9Aijo' na sababnyo, apaa na anu pinosa'angu'mo nu Tumpu Allah, madi' 
timbali oga'atakon nu mian!” 
10Salatan aha ninsoop i laigan, anu saja' mombatuki Ia, nompokilawama hi 
Yesus mongkona han aijo'. 
11I Yesus notatae hi aha, "Ihe na anu mongga'atakon bengkele'nyo lantas 
mo'osoa tiba boune sangga'at, mian aijo' masala' hi bengkele'nyo anu 
momona aijo'. 
12Sumo aitu mule' na boune mongga'atakon langkainyo lantas mo'osoa tiba 
mo'ane sangga'at, ia mule' masala'!” 

13Daagi' ko to mia-mian anu nomboa to ana-anak hi Yesus da nu panya ka' nu 
balakati na aha. Panyo anu saja' mombatuki Yesus nontambuha'imo mian 
haha aijo. 
14Montoa han aijo', i Yesus pinusa lantas Ia notatae hi anu saja' mombatuki 
Ia, "Pojohok da to ana-anak aijo' toka hi beleng-Ku! Boli montewa' aha, 
kalana to mia-mian anu susumo aiya na timbali minsoop mian anu 
palesayamo hi Tumpu. 
15Inau'mo na aiya! Ihena madi' mangadap hi Tumpu sumo samian na anak, 
madi' timbali minsoop mian anu palesayamo hi Tumpu.” 
16Lapas nontaloakon sumo aitu, i Yesus nontangkungmo anak haha aijo', 
lapas aijo' Ia nompotiikmo lima-Nyo hi aha toto samian ka' nombalakatimo 
aha. 
17Tempo'nyo i Yesus daagi' molausakon lumambaanannyo, samian tinokamo 
mae popoopadeka' hi Yesus. Mian aijo' nonsombah i ahop hi Yesus ka' 
nompokilawa, "Gulu' anu manonong, aku tionyo mombau apaa da mohumpak 
kantumuu'an talakana' toka sidu-sidutu'?” 
18"Kadaka' beleyum montaloakon Aku talalo ma'ima'?" pinokilawa i Yesus. 
"Madi' ko anu ma'ima', sambiha'nyo Tumpu Allah. 
19Beleyum nonsumbu'mo palentah-palentah nu Tumpu, 'Boli mompatei, boli 
masala', boli montomang, boli bau sakisi baleko', boli mongakali, adati na 
tuuma tinaum.' “ 
20"Tuumangku Gulu'," koonyo nu mian aijo', "iwi-iwi' palentah aijo' noko 
batukankumo daagi' pe'e olitau.” 
21I Yesus noliibosmo na nontoa mian aijo' lantas notatae, "Me sa'angu' na han 
mule' anu daagi' opalalui nu beleyum. Lako'mo pobaluk iwi-iwi' na halata'um; 
bee' na doinyo hi mian anu kasiasi, ka' beleyum mohumpakje halata' i suluga'. 
Lapas aijo' tokaje mae mombatuki Aku.” 
22Nohongo i Yesus notatae sumo aijo', mian aijo' ingise'-ise'mo, lantas 
nompala'imo tampat aijo' ka' sinusa'mo na kinyonyoa, kalana ia talalo kaya. 

23Sahingga i Yesus nontoa hi anu saja' mombatuki Ia, ka' notatae hi aha, 
"Susa' hondo na mian kaya timbali minsoop mian anu palesayamo hi 
Tumpu!” 
24Anu saja' mombatuki Ia, binangang na nohongo potatae i Yesus aijo'. Panyo 
i Yesus notatae mule', "To ana-anaku, memang susa' na timbali minsoop mian 
anu palesayamo hi Tumpu! 
25Lebe dengke sa'angu' na unta minsoop i lulu nu paka'ut de mule' samian na 
anu kaya minsoop i Dunia Bu'ou nu Tumpu.” 
26Potatae i Yesus aijo' mombau anu saja' mombatuki Ia da binangang, 
sahingga aha mompaha poki-pokilawamo samian ka' sangga'at, "Desumo aijo', 
ihena moko ala timbali salamat?” 
27I Yesus nontoa aha ka' nontaami, "De hi mian aijo' madi' opoko ala, panyo 
de hi Tumpu; iwi-iwi' opoko ala nubau nu Tumpu.” 
28Lantas i Petrus notatae, "Toamo, kami nompala'imo apa-apaa da mombatuki 
kita Tuuma.” 
29Koonyo i Yesus, "Palesayamo: Mian anu nompala'imo auwannyo, kabai 
utusnyo mo'ane, kabai boune, kabai tinanyo, kabai tuumanyo, kabai to ana-
anaknyo, kabai pe'e sawah ale'nyo kalana Aku ka' kalana Lele Ma'ima' lengkat 
mae hi Tumpu, 
30mian aijo' montalimaje lebe manjoo' i tempo' u'uka aiya. Ia mohumpakje 
pinsa'atu lebe manjoo', utus mo'ane, utus boune, tina, to ana-anak, sawah 
ale'nyo, -- ka' osakisa mule'. Ka' tempo' saidi'mae, mian aijo' montalimaje 
kantumuu'an ma'ima' toka sidu-sidutu'. 
31Panyo da'isan na mian u'uka aiya anu tongkoimoona timbali tongkoimihi, 
ka' manjoo' na tempo' aiya anu tongkoimihi timbali tongkoimoona.” 
32I Yesus ka' anu saja' mombatuki Ia, hau-haunyo i uno nu lumambaanan 
mokiijo' i Yerusalem. I Yesus lumajang namba i moona, ka' anu saja' 
mombatuki Ia iwi-iwi' i hentemo. Ka' to mia-mian anu mombatuki aha aitu 
mae i mihi mongoa'i nabuhukmo. Lapas aijo' i Yesus nolaga mule' anu saja' 

mombatuki Ia, ola posi aha ka' nompoto'i hi aha na anu timbali i butong-Nyo 
saidi'mae. 
33"Hongomo", na koo-Nyo, "kita u'uka hau-haunyo mokiijo'mo i Yerusalem. 
Kiijo' mae Anak nu Mian obee'mo hi to kapa-kapala nu imam ka' to gulu-gulu' 
agama. Ia o hukumo mate; lapas aijo' obee'mo hi to mia-mian anu misa' 
Yahudi. 
34Aha mompopo'ambang Ia, montupe'i Ia, monsakisa Ia, ka' nonsalib Ia. 
Panyo i sinaa ko totolu'nyo, Ia po'ule'mo tumuu'.” 
35Lantas i Yakobus ka' i Yohanes, aijo'mo to ana-anak i Zebedeus, tinokamo hi 
Yesus. "Tuumangku Gulu'," koonyo nu aha, "daagi' ko sa'angu' na han anu 
okahanda'i mami obauakon nu kita Tuuma hi kami". 
36"Apaa na okahanda'i miu da Kubauakon hi komiu?" pinokilawa i Yesus. 
37Tinaaman nu aha, "Kami mongka'oho' sumuhang i koanan ka' i kowi nu kita 
Tuuma, de kita Tuuma sumuhangmo i kasuhangan anu talalo opopodaka'.” 
38"Komiu madi' monsumbu' apaa na anu pinoita miu", koonyo i Yesus hi aha, 
"Opoko ala miu na monginum i galas kasansalaan anu Ku inum saidi'mae, ka' 
minsoop i uno nu kasansalaan anu Ku pinsoopi?” 
39"Opoko ala", tinaaman nu aha. Sahingga i Yesus notatae mule' hi aha, 
"Memang komiu monginumje i galas kasansalaan anu saidi'mae Ku inum, ka' 
minsoop i uno nu kasansalaan anu Ku pinsoopi. 
40Panyo mongkona ihena anu sumuhang i koanan kabai i kowing-Ku, aijo' 
misa' Aku na ko hak montantukan. Tumpu na montantukan ihehemo na anu 
sumuhang i tampa-tampat aijo'.” 
41Tempo'nyo sampulu' na anu saja' mombatuki Yesus anu sangga'atannyo aijo' 
nohongo han aijo', aha pinusamo hi Yakobus ka' hi Yohanes. 
42Jadi i Yesus nolaga aha iwi-iwi' lantas notatae, "Komiu monsumbu' saba' to 
pola-polaya' bansa anu madi' monsumbu' Tumpu Allah monsansalai miannyo. 
Ka' to mia-mian daka' nu aha mongkabisa'i aha. 

43Panyo komiu madi' timbali sumo aijo'! Sumo aitu mule', mian anu 
mongka'oho' timbali daka' atina' hi komiu, ia tionyo timbali posaihonnu 
belemiu. 
44Ka' mian anu mongka' oho' tongkoimoona atina' hi komiu, tionyo timbali 
posaihon hi aha iwi-iwi'. 
45Kalana Anak nu Mian mule' madi' toka da obee'i apa-apaa na kapalaluan-
Nyo. Ia toka da mombee'i apa-apaa ka' da mombee' nyawa-Nyo pompobebas 
mian da'isan.” 
46Aha tinoka i Yerikho. Ka' tempo'nyo i Yesus tiba anu saja' mombatuki Ia 
tiba mian da'isan nompala'imo kota aijo', samian na anu mapisok hau-haunyo 
suha-suhang lewa' momoita i sambiha' nu jalan. Sanggonyo i Bartimeus, anak 
i Timeus. 
47Salatan ia nohongo saba' anu hau-haunyo notulu aijo' i Yesus, mian nu 
Nazaret, ia noloboo'mo, "Yesus, Anak i Daud! Kalibosi mae na aku!” 
48Ia tinambuha'an nu mian da'isan, ka' tinewa'nyo momohokot. Panyo ia 
noloboo' daka-daka', "Anak i Daud, kalibosi mae na aku!” 
49Sahingga i Yesus tinolotinjo lantas notatae, "Lagamo mae na ia." Jadi aha 
nolaga mian mapisok aijo'. Aha notatae hi ia, "Boli hengge'! Beleyum ilagamo 
i Yesus, tinjomo!” 
50Mian mapisok aijo' mule' nongalin jubahnyo, lantas nalia-lia' ia tinuminjo 
ka' namba hi Yesus. 
51"Apaa na nuka'ima'i Kubau hi beleyum?" koonyo i Yesus hi ia. Mian 
mapisok aijo' nontaami, "Tuumangku Gulu', aku mongkahanda'i montoa.” 
52"Lako'mo", koonyo i Yesus, "kalana beleyum palesaya hi beleng-Ku, beleyum 
ma'alinmo." Tempo'nyo aitu, mian aijo' tinimbalimo nontoa. Lantas ia 
nombatukimo Yesus i jalan. 

Markus 11 



144 

 

1Tempo'nyo mongohanimo Yerusalem, aha tinokamo i kota' Betfage ka' i 
Betania, i tengke nu Bungkutnyo nu Zaitun. I kiijo' ua'aha na mian anu saja' 
mombatuki Ia sinaimo i Yesus namba imoona. 
2"Lako'mo mokiijo' i kampung anu o ahopintomo aijo'," koonyo i Yesus hi aha. 
"Salatan komiu minsoopmo i kampung aijo', komiu montoa sa'angu' na anak 
nu keledai hau-haunyo pinosegot, anu ma'isa toho' sinake'an nu mian. Bukai 
mae na keledai aijo' ka' boamae. 
3Ka' de ko mian anu mompokilawa hi komiu, apaa na sababnyo komiu 
mombukai keledai aijo', taloakon, 'Tumpu mompalaluimo, ka Ia malia-lia'je 
po'ule' monsule'akon mae.' “ 
4Ua-ua'aha anu saja' mombatuki Yesus aijo' namba, ka' nontokai sa'angu' na 
anak nu keledai hau-haunyo sinegot i tumban nu laigan i sambiha' nu jalan. 
Sahingga aha nombukaimo keledai aijo'. 
5To mia-mian anu tinjo-tinjo kiijo' nompokilawa hi aha, "Hee, momposiamo 
na komiu? Kadaka' mombukai anak nu keledai aijo'?” 
6Tinaaman nu aha, sumo apaa na anu tinaloakonmo i Yesus hi aha. Sahingga 
mian haha aijo' nompojohokmo aha momboa keledai aijo'. 
7Salatan tinokamo hi Yesus, tonga' nu keledai aijo' i latasan nu aha nu jubah 
nu aha, lantas i Yesus sinumake'mo i tonga'nyo. 
8Da'isan na mian nompolatas jubah nu aha i jalan, daagi' mule' ko anu 
monsagakon i totonga' nu jalan to panga-panga' ise' anu ingala mae nu aha i 
ale'. 
9To mia-mian anu lumajang mamba imoona ka' to mia-mian anu mombatuki 
lengkat i hiku iwi-iwi' molo-moloboo', "Puji'mo na Tumpu! Obalakatiakon na 
ia anu tinoka tiba sanggo nu Tumpu! 
10Higahiyakon na kapalentahan-Nyo anu tokaje mae -- pamalentahan i Daud 
mompolee'to! Puji'mo na Tumpu anu matangkas na kuasa-Nyo!” 

11Ahennyo i Yesus tinoka i Yerusalem, lantas ninsoop i Laigan nu Tumpu. I 
kiijo' Ia nompalahatikan titikub-Nyo. Panyo kalana ohanimo pikat, Ia 
nambamo nokiijo' i Betania nohingga-hinggat tiba aha sampulu' ka' ohua' na 
anu saja' mombatuki Ia. 
12Dodododopnyo, salatan aha hau-haunyo lumajang nosabatmo lengkat i 
Betania, i Yesus no'ohopmo. 
13Daagi' majo'on Ia nontoamo sampu'un na kau' ara, hoonnyo talalo booko'. 
Jadi Ia namba i pu'unnyo aijo' da montoa pa' ko bua'nyo. Panyo salatan Ia 
tinoka i pu'unnyo aijo', Ia madi' nontoa apa-apaa, sambiha'nyo to ho-
hoonnyo, sabab tempo'nyo aitu ma'isa pe'e tempo'nyo mimbua' na kau' ara. 
14Lantas i Yesus notatae i pu'unnyo aijo', "Mulai tempo' u'uka madi'mo daagi' 
ko samian na anu mongkaan bua'um!" Anu saja' mombatuki Yesus 
nohongomo potatae aijo'. 
15Salatan aha tinokamo i Yerusalem, ka' i Yesus namba mule' i Laigan nu 
Tumpu. I kiijo' Ia nontampu'uni nolaa' iwi-iwi' na mian anu mobaluk ka' 
mongoli i tampat aijo'. Ia nombali-balikakon to meja-meja' nu anu montolosi 
doi, ka' to kasu-kasuhangan nu anu mompobaluk tomonsi' malapati. 
16Ka' madi' ko samian pe'e na pinoloas-Nyo momboa apa-apaa motulu natan 
nu Laigan nu Tumpu aijo'. 
17Lapas aijo' i Yesus nongajanmo to mia-mian i kiijo'. Ia notatae, "I uno nu 
Kitab nu Tumpu tinulis sumo u'uka: Tumpu notatae, 'Laiganku osanggohi 
laigan tampat balado'aan nu iwi-iwi' bansa'.' Panyo komiu mompotimbali 
petaa nu tololang!” 
18To Kapa-kapala nu imam ka' to gulu-gulu' agama nohongo potatae aijo'. 
Sahingga aha nontampu'unimo nolio jalan da mompatei Yesus. Aha nabuhuk 
hi Ia, kalana iwi-iwi' na mian bangang na mohongo ajalan-Nyo. 
19Ohanimo pihi, i Yesus ka' anu saja' mombatuki Ia nambamo nompala'i kota' 
aijo'. 

20Dodododopnyo daagi' subu-subu, tempo'nyo aha notulu i kau' aijo', aha 
nontoa kau' ara aijo' inanggasmo toka i baka-bakatnyo. 
21Lantas i Petrus tinolo inau' i kajadian sansinaan anu ma'isa pe'e han aijo' 
jinadi. Sahingga i Petrus notatae hi Yesus, "Tuumangku Gulu', soba toa! Kau' 
ara anu kinutukan nu kita Tuuma, i nanggasmo!” 
22Tinaaman i Yesus, "Palesayamo hi Tumpu. 
23Totu'u komiu moko potatae i bungkutnyo aiya, 'Polalin ka' pokaiyong i 
ambai!' Jadi han aijo' timbali obau miu; asan komiu madi' bata-bata, ka' 
komiu palesaya saba' apaa na anu otaloakon miu aijo' totu-totu'u timbali. 
24Kalana aijo' inau' na aiya: De komiu balado'a ka' mompoita apa-apaa, 
palesayamo saba' Tumpu nombee'imo hi komiu apaa na anu opoita miu, 
sahingga komiu montalimamo. 
25Ka' de komiu balado'a, panyo kinyonyoaum madi' sanang hi samian ka' 
samian, ampuni pe'e na mian aijo', da Tuumaum i suluga' mule' mongampuni 
dosa-dosa'um.  

[ 26De komiu madi' mongampuni mian sangga'at, Tuumaum anu i suluga' 
madi' mongampuni dosa-dosa'um.]” 
27Aha ninsusule' mule' i Yerusalem. Ka' tempo'nyo i Yesus ilumajang 
monsongkohi uno nu Laigan nu Tumpu, kapala nu to imam-imam, gulu-gulu' 
agama, ka' to pola-polaya' nu Yahudi tinoka hi Ia. 
28Aha nompokilawa, "Apaa na bau pintoongan nu Beleyum mombau anu iwi-
iwi' aiya? Ihee na nombee' hak aijo' hi Beleyum?” 
29Tinaaman i Yesus, "Aku mule' kahanda' mompokilawa hi komiu. Taami ka' 
Aku montaloakonje hi beleyum tiba hak ihena Aku mombau hahan aiya. 
30I Yohanes mompalamandikan tiba hak ihe, Tumpu kabai mian?” 
31Lantas to kapa-kapala nu imam, ka' to pola-polaya' nu Yahudi 
nontampu'unimo mombisalaakon i totonga' nu aha. Aha notatae, "De kita 

montaloakon, 'Tiba hak nu Tumpu,' Ia tantu montaloakon, 'Kadaka' komiu 
madi' palesaya hi Yohanes?’ 
32Panyo susa' hondo na motatae, 'Tiba hak nu mian.' " Kalana aha mabuhuk hi 
mian da'isan, kalana iwi-iwi' na mian monsangka i Yohanes samian na nabi. 
33Jadi, tinaaman nu aha, "Kami madi' monsumbu'." Lantas i Yesus notatae hi 
aha, "Desumo itina', Aku suele madi' mompoto'i hi komiu, tiba hak ihe na 
Aku mombau iwi-iwi' aiya." 

Markus 12 

1Lapas aijo' i Yesus nontampu'unimo notatae nu kantuang hi to kapa-kapala 
nu imam, to gulu-gulu' agama ka' to pola-polaya' nu Yahudi. I Yesus notatae, 
"Daagi' ko samian anu nonsu'ani sa'angu' na ale' nu anggur, lantas nompagan 
titikub. Lapas aijo' ia nongkeke bolo' da bau pompetian anggur, lantas ia 
nompotinjo sa'angu' na laigan bau pontamongian. Lapas aijo' 
tinamboakonnyomo na ale' nu anggur aijo' hi to pia-piangkuka na anu 
mokalaja, lantas nambamo i kampung sangga'at. 
2Salatan tinoka i tempo'mo nu pontipuan bua' nu anggur, mian aijo' nonsaimo 
samian na posaihon mamba hi anu mokalaja ale' aijo', da montalima 
bahagiannyo. 
3Panyo anu mokalaja aijo' nohakop posaihon aijo'. Lapas aijo' dinoke nu aha, 
lantas nonsai ia ninsusule' tiba madi' ko anu binee'nyo. 
4Lantas tumpu nu ale' aijo' nonsai mule' samian na posaihonnyo sangga'at. 
Panyo anu mokalaja aijo' nondoke ubak nu posaihon aijo', lantas nolaa' ia ka' 
nontange-tanggele. 
5Tumpu nu ale' aijo' nonsai mule' samian na posaihon anu sangga'at. Panyo 
pinatean nu aha na posaihon aijo'. Ka' sumo aitumo na aha saja' nombau 
da'isan na posaihon sangga'at suele: daagi' ko anu dinoke ka' daagi' mule' ko 
anu pinatean. 

6Ihe mule' na anu timbali osai nu tumpu nu ale' aijo'? Me ahi' samian, aitumo 
posi anaknyo anu nunu kalibosi. Jadi ahennyo ia nonsai anaknyo aijo' hi anu 
mokalaja aijo'. 'Tantu anaku o angga'i,' na tinutugannyo. 
7Panyo anu mokalaja aijo' notatae samian ka' samian, 'Aiyamo na ia lee' nu 
tumpuionnyo. Imbo' da opateinto na ia, da pusaka'nyo kita na mohumpak!’ 
8Sahingga anak aijo' i hakop, lantas pinatean. Bangke'nyo ingalin nu aha i 
sambiha' nu ale' aijo'.” 
9Lantas i Yesus nompokilawa, "Apaa na anu nubau nu tumpu nu ale' aijo'? 
Tantu ia toka ka' mompatei anu mokalaja aijo', lantas mombee' ale' aijo' hi 
anu mokalaja sangga'at. 
10Komiu tantu nombasa'mo ayat aiya i uno nu Kitab nu Tumpu Allah, 'Batu 
anu madi' opake nu anu mombau bangunan tinimbalimo batu anu talalo 
opalalui. 
11Aiyamo na anu nubau nu Tumpu; palias na ko ima'nyo!' “ 
12Sahingga to tu'a-tu'anyo nu bansa Yahudi anu nohongo kantuang aijo', 
mompagala mohakop i Yesus, kalana nusumbu' nu aha na kantuang aijo' 
nupatuakon i Yesus hi aha. Panyo aha mabuhuk hi mian da'isan. Jadi aha 
nambamo nompala'i Yesus. 
13To pia-piangkuka na mian nu Farisi ka' to pia-piangkuka na mian gampa 
mae i Herodes sinai mompoki-pokilawa kahanda' monsobai Yesus da 
ohumpak na kasala'annyo. 
14Aha tinoka hi Yesus ka' notatae', "Tuumangku Gulu', osumbu' mami kita 
Tuuma madi' tageo', ka' madi' montoa pikilan nu sangga'at. Kita Tuuma 
mongajan anu sahondo-hondonyo mongkona kahanda' nu Tumpu hi mian, 
kalana kita Tuuma madi' mompile'i mian. Yoh, soba taloakonmo mae nu kita 
Tuuma hi kami, 'De mombatuki atulan nu agamanto, pa' timbali na kita 
mombayan hasin hi Tomundo, kabai madi'? Tionyo na kita mombayan hasin 
aijo' kabai madi'?' “ 

15I Yesus monsumbu' kabaleko'an nu aha. Ia nontaami, "Apaa na sababnyo 
komiu kahanda' monsobai, molio kasala'an-Ku? Soba potoamae hi beleng-Ku 
sa'angu' na doi salaka.” 
16Sahingga aha nombee' hi Ia sa'angu' na doi salaka. Lantas i Yesus 
nompokilawa, "Gambalan ka' sanggo ihena aiya?" "I Tomundo", tinaaman nu 
aha. 
17"Yoh, desumo atina'," koonyo i Yesus, "bee'mo hi Tomundo apaa na anu i 
Tomundo, ka' hi Tumpu apaa na anu nu Tumpu Allah." Aha binangang na 
nohongo Ia. 
18To pia-piangkuka na mian anu lengkat mae gampa nu Saduki tinoka hi 
Yesus. (Aha gampa anu ko pikilan tukoonyo, saba' mian mate madi'mo po'ule' 
tumuu'.) 
19"Tuumangku Gulu'," koonyo nu aha hi Yesus, "I Musa nontulis atulan aiya 
mongkona kita: 'De samian na mo'ane silaka ka' ia madi' ko anak, saba' 
utusnyo tionyo mongosoai balunyo, da ko lee' na mian anu sini-sinilakamo 
aijo'.’ 
20Daagi' toho' ko aha popitu' na moto utus. Anu tumpe no'mo'osoa, lantas 
sinilaka madi' kino anak. 
21Lapas anu ko ohua'nyo no'osoamo tiba balunyo, panyo ia mule' sinilaka 
madi' kino anak. Han anu sumo aitu mule' tinimbali hi utusnyo anu ko 
totolu'nyo, 
22ka' kino toka-tokanyo i ko popitu'nyo. Imihinyo boune aijo' sinilaka suele. 
23I sinaa nu mian silaka po'ule'mo tumuu', bengkele' ihena boune aijo'? 
Kalana aha popi-popitu' nomongosoaimo ia!” 
24Tinaaman i Yesus, "Komiu sala' hondo. Kalana komiu madi' mangalati' i 
Kitab nu Tumpu, sumo aitu mule' kuasa nu Tumpu Allah. 
25Kalana de to mia-mian silaka po'ule'mo tuumu', aha madi'mo po'ule' 
mo'osoa, panyo aha tumuu'mo sumo malaikat i suluga'. 

26Ka' mongkona mian silaka po'ule' opotumuu', pa' ma'isa toho' nombasa' i 
uno nu kitab i Musa mongkona kumbung anu i noak aijo'? I uno nu to ayat-
ayat aijo' tinulis saba' Tumpu notatae hi Musa, 'Akumo na Tumpu i Abraham, 
Tumpu i Ishak, ka' Tumpu i Yakub.’ 
27Tumpu aijo' misa' Tumpu nu mian mate. Ia Tumpu Allah nu mian anu 
tumuu'. Komiu sala' hondo!” 
28Lantas tinoka na samian gulu' agama mompotombihing anu obisalaakon i 
Yesus tiba to mia-mian anu lengkat mae i gampa nu Saduki aijo'. Gulu' agama 
aijo' nontoa saba' i Yesus nontaamimo mian haha aijo' ma'i-ma'ima'. Sahingga 
ia nompokilawa hi Yesus, "Palentah iya na anu talalo penting molingkudui 
iwi-iwi' na palentah?” 
29Tinaaman i Yesus, "Palentah anu momoona, aijo'mo: 'Hongomo, komiu 
bansa Israel! Tumpunto, Tumpu aijo' ola sa'a-sa'angu'nyo. 
30Kalibosi na Tumpuum totu-totu'u na kinyonyoaum, tiba iwi-iwi' na 
butongum ka' tiba iwi-iwi' nu kapandeanum.’ 
31Palentah ko ohua'nyo aijo'mo: 'Kalibosi na sangalu miu, sumomo beleyum 
mongkalibosi posi butongum.' Madi'mo daagi' ko palentah sangga'at anu 
talalo penting, panyo olamo ahi' anu ohua' na palentah aijo'.” 
32Lantas Gulu agama aijo' notatae hi Yesus, "Konamo hondo, Tuumangku 
Gulu'! Memang totu'u apaa na anu tinaloakon nu kita Tuuma: Tumpumo na 
Tumpu anu sa'a-sa'angu'nyo, ka' madi'mo daagi' ko Tumpu anu sangga'at. 
33Ka' mian tionyo mongkalibosi Tumpu tiba iwi-iwi' na kinyonyoa, ka' tiba 
iwi-iwi' na kapandeannyo, tiba iwi-iwi' na kahosonannyo. Ka' ia mule' tionyo 
mongkalibosi sangalunyo sumomo posi butongnyo. Aijo' lebe ma'ima' de me 
mule' mompalasombahkon palasombahan anu opapui ka' palasombahan-
palasombahan sangga'atannyo hi Tumpu.” 
34Tinoa i Yesus saba' gulu' agama aijo' nontaamimo ma'i-ma'ima' hondo. Ka' i 
Yesus notatae hi ia, "Beleyum malia'mo timbali minsoop mian anu 

palesayamo hi Tumpu." Lapas aijo', madi'mo ko samian na baani 
nomompokilawa apa-apaa hi Yesus. 
35Hau-haunyo mongajan i Laigan nu Tumpu, i Yesus nompokilawamo, "Mosia 
na to gulu-gulu' agama moko ala montaloakon tukoonyo, Tomundo anu 
Momposalamat aijo' lee' i Daud? 
36Padahan posi i Daud -- kalana binee'anmo balakat nu Tumpu Allah -- 
notatae, 'Tumpu, notatae hi Tumpungku: suhangmo i sasu koanan-Ku sampe 
Aku mombau to sampo-sampobali'-nu Belento minsuuluk hi Belento'. 
37Jadi, de i Daud monsanggo Tomundo' Pomposalamat aijo' 'Tumpu', 
mosiamo na Ia timbali lee' i Daud?" Mian da'isan anu kiijo' i Laigan nu 
Tumpu, sanaang na mohongo i Yesus mongajan. 
38Ia notatae hi aha, "Balajaga-jaga hi to gulu-gulu' agama. Aha mongka'ima'i 
kolalaajang tiba jubah anu mantan ka' mongka'ima'i otabea'i i to pasan-pasan. 
39Aha mongka'ima'i i tampa-tampat anu talalo ma'ima' i laigan pogalejaan, ka' 
i to lame-lamean. 
40Aha mongakali to balu-balu ka' mongagoi laigannyo. Ka' de mongkukubi 
ka'idekan nu aha aijo', aha balado'a manta-mantan. Aha montalimaje 
hukuman maboat!” 
41Tempo'nyo sinumuhang mompaha ahop tiba peti' palasombahan i Laigan nu 
Tumpu, i Yesus nompalahatikan to mia-mian momposoop doi nu aha i uno nu 
peti' aijo'. Da'isan na mian kaya nomposoop manjoo' na doi; 
42lantas samian na anu balu tiba kasiasi tinoka suele. Ia nomposoop ohua' na 
doi tambaga, aitumo doi anu talalo ise' na halaga'nyo. 
43Sahingga i Yesus nolaga anu saja' mombatuki Ia ka' notatae, "Palahatikan na 
aiya: Balu anu kasiasi aijo' nomposoop i uno nu peti' aijo' lebe manjoo' tiba 
anu pinosoop nu iwi-iwi' na mian sangga'at. 



152 

 

44Kalana aha iwi-iwi' mombee' labih nu halata'nyo. Panyo balu aijo' mau pe'e 
talalo kasiasi nombee'mo iwi-iwi' apaa na anu daagi' hi ia -- aijo'mo anu nu 
palalui i kantumuu'annyo." 

Markus 13 

1Salatan i Yesus nompala'i Laigan nu Tumpu, samian na anu saja' mombatuki 
Ia notatae, "Tuumangku Gulu', soba toa na bangunan haha aijo'. Palahatikan 
na batu haha aijo'. Palias hondo na ko ima'nyo!” 
2Tinaaman i Yesus, "Temisa' beleyum nontoamo bangunan anu daka' haha 
aijo'? Madi' ko sa'angu' pe'e na batu i bangunan haha aijo' na tasusun i 
tampatnyo. Iwi-iwi' o hobo'akon.” 
3Lapas aitu i Yesus namba i Bungkut nu Zaitun, ka' sinumuhang i tampat anu 
mompaha ahop tiba Laigan nu Tumpu. Lantas i Petrus, i Yakobus, i Yohanes, 
ka' i Andreas tinoka hi Ia da basisik tiba Ia ola posi aha. 
4"Tuuma, soba kita Tuuma poto'i mae hi kami," koonyo nu aha hi Ia, "hipian 
na iwi-iwi' aijo' jadimo? Ka' tanda-tanda apaa na anu mompotingaan saba' 
tempo'nyo tokamo?” 
5"Obala'ingati", tinaaman i Yesus, "boli sampe komiu nu akali. 
6Da'isan na mian anu tokaje mae mompake sanggong-Ku ka' notatae, 'Akumo 
aiya na Ia!' lantas mongakali da'isan na mian. 
7De komiu mohongo lontup nu pahampatean ka' lele mahampate, boli 
mabuhuk. Han haha aijo' tionyo jadimo, panyo aijo' misa' alati'nyo au'aitu 
tempo'nyomo na kiamat. 
8Bansa sa'angu' mahampate mongewa bansa sangga'at. Negara sa'angu' 
mahampate tiba negara sangga'at. Iyayamae timbali na luulu' ka' balaa' nu 
kapo'ohopan. Iwi-iwi' aijo' sala'je tampu'unannyo, sumo masakit anu o'oa'i nu 
samian na boune anu kahanda'mo monganak. 
9Komiu tionyo mombala'ingati, kalana komiu o hakop ka' o hela' mokiijo' hi 
anu momputusi hukuman. Komiu o boboti i to lai-laigan pogalejaan. Komiu 

oboa mangadap hi anu mongkuasai ka' hi to tomu-tomundo', kalana komiu 
anu saja' mombatuki Aku. Ka' aijo'mo na kasampatan hi komiu mombee'i 
katalangan mongkona Aku hi aha. 
10Lele Ma'ima' lengkat mae hi Tumpu aijo' tionyo opolele pe'e hi bansa-bansa. 
11Ka' de komiu o hakop ka' oboa mokiijo' i pomputusian hukuman, boli bata-
bata mongkona apaa na anu tionyo otaloakon miu. De tokamo na tempo'nyo 
motatae, taloakonmo apaa na anu pinoto'i hi komiu i tempo'nyo aijo' kalana 
potatae anu otaloakon miu, aijo' misa' posi potataeum, panyo toka lengkat 
mae i Roh nu Tumpu. 
12Mian mongkabisa'i posi utusnyo da opatei. Aijo' suele timbali hi tuuma tiba 
anaknyo. To anak-anak mongewa tina tuumanyo, ka' mombee' aha da opatei. 
13Komiu nuka'ideki nu mian iwi-iwi', kalana komiu anu saja' mombatuki Aku. 
Panyo mian anu balatahan toka i mihinyo, oposalamat.” 
14"Komiu montoaje' 'Ka'idekan anu Monsilakai', tuminjo i tampat anu opoliwa' 
hi ia. (Pompotuka' hi anu mombasa': Palahatikan apaa na alati'nyo!) 
Tempo'nyo aitu mian anu jojoong i Yudea, tionyo malai mamba i i 
bungkutnyo. 
15Mian anu aita' i atop nu laigan, boli mintau' ka' minsoop i uno nu laigan 
mongala apa-apaa. 
16Mian anu kiijo'mae i ale', boli minsusule' mongala jubahnyo. 
17Palias na ko ideknyo sinaa tempo' aitu hi to boboune anu poboa ka' tina anu 
daagi' momposusu anaknyo. 
18Balado'a da han haha aijo' boli timbali i tempo' nu ujan. 
19I sinaa ma'idek tempo' aitu daagi' ko kasusa'an anu ma'isa toho' tinimbali, 
salatanmo pe'e Tumpu nompotimbali dunia sampe tempo' u'uka, ka' madi'mo 
daagi' po'ule' timbali. 

20De Tumpu madi' mongkodo'i tempo' aitu, saba' madi' ko samian pe'e na anu 
salamat. Panyo kalana mian-Nyo anu palesayamo, Tumpu nomongkodo'imo 
tempo' aijo'. 
21Tempo'nyo aitu de toto samian motatae hi komiu, 'Toa, Tomundo' anu 
Momposalamat aijo' daagi' i aiya!' kabai 'Toa, Ia daagi' i kiijo'!' -- boli 
palesaya hi mian aijo'. 
22Kalana anu momposalamat bale-baleko' ka' to nabi-nabi baleko' tokamo 
saidi' mae. Aha mombau palabuatan-palabuatan anu talalo hondo daka', ka' 
hahan anu okabangangi bau pongakali de timbali, mian nu Tumpu suele. 
23Jadi, obala'ingati! Iwi-iwi' aijo' noko Poto'ingkumo hi beleyum ma'isa pe'e 
han aijo' timbali.” 
24"Salatan tempo'mo nu kasusa'an aijo', batu nu sinaa timbalimo pikat, ka' 
bitu'on madi'mo daagi' minsahaya. 
25To manda-mandala' manabu'mo lengkat i langit, ka' anu mongkuasai aita' i 
langa timbalimo kalangkabut. 
26Tempo'nyo aijo' Anak nu Mian otoantoje na toka i uno nu sehu' tiba 
kuasanyo anu daka' ka' kamulia'annyo. 
27Ia monsaije to mala-malaikat molimu' mian anu pinile'an-Nyomo lengkat i 
opat na pasu'nyo nu dunia aiya, lengkat i puus nu dunia toka-toka i puus nu 
langit.” 
28"Alamo na pangajalan mongkona kau' ara. De to sumpe-sumpenyo 
mobilu'mo ka' monguha', ka' montampu'unimo minsumpe, komiu 
monsumbu'mo saba' tempo' nu posinaa ohanimo. 
29Sumo aitumo de komiu montoa han haha aijo' timbalimo, osumbu'mo miu 
saba' tempo'nyo ohanimo hondo. 
30Osumbu'mo! Iwi-iwi' na kajadian aiya saidi' mae timbali, ma'isa pe'e to mia-
mian anu tumuu' tempo' u'uka aiya silaka iwi-iwi'. 
31Langit ka' dunia lanyap, panyo potataeng-Ku tataap sidu-sidutu'.” 

32"Maumo sumo aitu, madi' ko samian pe'e na monsumbu' hipian na sinaanyo 
kabai hipian na jamnyo. To mala-malaikat i suluga' madi', ka' Anak pe'e madi' 
monsumbu', ola ahi' Tuuma na monsumbu'. 
33Jadi komiu tionyo balajaga-jaga ka' obala'ingati kalana komiu madi' 
monsumbu' hipian na tempo'nyo. 
34Ka'ada'annyo sumomo anu mompala'i laigannyo, lantas mamba i tampat 
anu majo'on. Ia nonsai to posa-posaihonnyo montamongi laigannyo, ka' 
nombee'imo palentah hi aha toto samian. Hi aha anu montamongi 
pontumban, ia nompoto'i da balajaga ma'i-ma'ima'. 
35Kalana aijo' komiu tionyo balajaga-jaga, kalana komiu madi' monsumbu' 
hipian nu tumpu nu laigan aijo' po'ule' mae minsusule' -- ugaat ohanimo 
malom, tonga' pahu, ugaat daagi' subuh, kabai ugaat bete'mo na sinaa. 
36De ia toka madi' osumbu-sumbu', boli sampe ia montokai mae komiu hau-
haunyo hoyot. 
37Apaa na anu Ku taloakon aiya hi komiu, Ku taloakon suele hi iwi-iwi' na 
mian: balajaga-jagamo!" 

Markus 14 

1Daagi' uansinaa Sinaamo nu Paskah ka' Molame'akonmo Roti anu Madi' ko 
Raginyo. Kapala nu to imam-imam ka' to gulu-gulu' agama hau-haunyo molio 
jalan da mohakop i Yesus ka' madi' ko hengge-hengge' da o patei na Ia. 
2"Panyo boli kita mombau aijo' i tempo' molame'akon," koonyo nu aha, 
"kalana dumo timbali na ka'idekan". 
3Salatan i Yesus daagi'mo i Betania, i laigan hi Simon anu u'utu mae sinansala 
nu panyakit kilit anu monsilakai, samian na boune tinoka hi Ia. Ia nomboa 
sa'angu' na boton pualam ko sinyo minya-minya' manohong anu mahan 
hondo, bakat anu manohong na binau. Tempo'nyo i Yesus hau-haunyo suha-
suhang mongkaan, boune aijo' nongukap kolop nu boton aijo' ka' 
dinudu'akonnyo na minya-minya'nyo i buan nu ubak hi Yesus. 

4To pia-piangkuka na mian anu i kiijo' notambuha'mo ka' notatae hi samian 
ka' samian, "Apaa na gunanyo minya-minya' aijo' ola o ide-idei? 
5Minya-minya' aijo' de opobaluk, olinyo molabih tolu'atu na doi salaka, ka' 
doinyo obee' hi mian kasiasi!" Sahingga aha notambuha'mo hi boune aijo'. 
6Panyo i Yesus notatae, "Pojohokmo na ia! Kadaka' komiu monsusa'i ia? Ia 
mombau apa-apaa anu ma'ima', ka' anu o puji' hi beleng-Ku. 
7Mian kasiasi saja' atina hi komiu. Madi' ko tempo'nyo de komiu 
mongka'oho'mo, komiu timbali montulungi aha. Panyo Aku madi' saja' tiba 
komiu. 
8Boune aiya nombaumo apaa na anu timbali nu poko ala o bau. Ia 
nomposadiakonmo hi beleng-Ku minya-minya' manohong bau pongkubulan 
Aku mau ma'isa pe'e toka na tempo'nyo. 
9Palesayamo! I songko-songko na dunia maumo iyayamae na Lele Ma'ima' 
lengkat hi Tumpu o leleakon, apaa na anu binaumo nu boune aiya saja' o 
sisik madi' okolilimi na ia.” 
10Lantas i Yudas Iskariot, samian anu ninsoop sampulu' ka' ohua' na anu saja' 
mombatuki Yesus, namba hi kapala nu to imam-imam ko kahanda' da 
mongkabisa'i Yesus i ahop nu aha. 
11Aha sinanang hondo na nohongo poitaon aijo', ka' binajanji' mombee'ije doi 
hi Yudas. Sahingga i Yudas nontampu'unimo nolio tempo' mongkabisa'i 
Yesus. 
12I sinaa momoonanyo i uno nu Molame'akon Roti anu Madi' ko Raginyo -- 
tempo'nyo aitu mian mongkolot domba Paskah -- anu saja' mombatuki Yesus 
nompokilawa hi Ia, "Iyamae na oka'ima'i nu kita Tuuma, kami 
momposadiakon kaanon nu Paskah hi Tuumangku?” 
13Sahingga i Yesus nonsai ua'aha na mian lengkat hi aha, "Lako'mo mokiijo' i 
kota, kiijo' mae samian na mo'ane anu hau-haunyo momboa sa'angu' na 
selekan ko isinyo uee, mompaha kabotje tiba komiu. Batukimo na ia  

14mokiijo' i laigan anu nu pinsoopi, ka' taloakon hi tumpu nu laigan aijo', 
'Tuumangku Gulu' nompokilawa, iyamae na tampat anu oposadiakon hi Ia ka' 
anu saja' mombatuki Ia mongkaan kaanon nu Paskah.’ 
15Mian aijo' mompotiju'je hi komiu sa'angu' na tampat i bawonyo anu ewa. 
Tampat aijo' tina'atunmo, sasadia tiba pakakasnyo. Posadiamo iwi-iwi' kiijo' 
mae bau kapalaluanto.” 
16Lantas ua'aha na mian anu saja' mombatuki Yesus aijo' nambamo nokiijo' i 
kota. I kiijo' mae aha nontokai iwi-iwi' madi' sala' sumo anu tinaloakon i 
Yesus. Lantas aha mule' nomposadiamo kaanon nu Paskah. 
17Pihi-pihinyo, i Yesus tinoka tiba sampulu' ka' ohua' na anu saja' mombatuki 
Ia. 
18Ka' hau-haunyo aha suha-suhang mongkaan, i Yesus notatae, "Hongo: 
samian anu aiya hi komiu, anu u'uka aiya mongkaan hingga-hinggat ka' Aku, 
daagi' ko anu mongkabisa'ije Aku.” 
19Nohongo aijo', anu saja' mombatuki Yesus nolibosmo hondo. Lantas samian 
tiba samian nontampu'unimo nompokilawa hi Yesus, "Tantu misa' aku na anu 
kokoonto Tuuma?” 
20Tinaaman i Yesus, "Ia sala'samian lengkat hi komiu anu sampulu' ka' ohua' 
aiya, anu nongkaan sa'a-sa'angu' na lean tiba Aku. 
21Memang Anak nu Mian mate sumo anu tinulis i uno nu Kitab nu Tumpu. 
Panyo palias na ko ideknyo mian anu mongkabisa'i Anak nu Mian aijo'! 
Sahanyo mian aijo', ia madi' pinohampe!” 
22Salatan aha hau-haunyo mongkaan, i Yesus nongala roti ka' nompoita 
talima kaseh hi Tumpu. Lapas aijo pinuge-puge-Nyomo na roti aijo' nu lima-
Nyo, lantas binee'mo hi anu saja' mombatuki Ia ka' i hinggatannyo nu 
potatae, "Alamo ka' kaanmo, aiyamo na butong-Ku.” 
23Lapas aijo' ia nongala sa'angu' na galas nu anggur. Ia nompoita talima kaseh 
hi Tumpu, lantas nombee' galas aijo' hi anu saja' mombatuki Ia. Lapas aijo' 
aha iwi-iwi' nonginumo anggur aijo'. 

24Lapas aijo' i Yesus notatae, "Aiyamo na baso'-Ku anu mompohoson 
palajanjian nu Tumpu, baso' anu binubusakon bau kapentingan nu mian 
da'isan. 
25Palesayamo: Aku madi'mo po'ule' monginum anggur aiya, sampe toka i 
tempo'nyo Aku monginum anggur anu bu'ou tiba komiu i Dunia Bu'ou nu 
Tuumang-Ku.” 
26Lapas aijo' i nyanyiakon nu aha na sa'angu' na nyanyian pompuji'. Ka' ilapas 
aijo' aha nambamo nokiijo' i Bungkutnyo nu Zaitun. 
27Lapas aijo' i Yesus notatae hi aha, "Komiu iwi-iwi' malai mompala'i Aku. 
Kalana i uno nu Kitab nu Tumpu tinulis, 'Tumpu mompateimo anu molaya' 
dombanyo, ka' sampahas na dombanyo mosungkehetmo.’ 
28Panyo salatan Aku po'ule'mo tumuu', Aku ka' komiu, Aku na mamba i 
moona mokiijo' i Galilea.” 
29"Madi'," tinaaman i Petrus, "Mau mule' aha iwi-iwi' mompala'i kita Tuuma, 
aku madi' sahondo-hondonyo.” 
30"Jaga," koonyo i Yesus, "Pihimo aiya, ma'isa pe'e manuk mintutuhu' 
pinduan, beleyum pintolunmo na nombahakon Aku.” 
31I Petrus nontaami totu-totu'u, "Pojohokmo da aku tionyo mate mohingga-
hinggat tiba kita Tuuma, sahondo-hondonyo aku madi' motatae tukoongku 
aku madi' monsumbu' kita Tuuma!" Ka' anu saja' mombatuki sangga'at 
notatae sumo aijo' suele. 
32Aha tinoka i sa'angu' na tampat anu osanggohi Getzemani, ka' i Yesus 
notatae hi anu saja' mombatuki Ia, "Suhangmo aiya hau-haunyo Aku mamba 
balado'a.” 
33Lantas i Yesus nongendei Petrus, i Yakobus, ka' i Yohanes mamba hingga-
hinggat tiba Ia. Ia nontampu'unimo nongoa'i moliibos ka' susa'. 
34"Kinyonyoang-Ku moliibos hondo," koonyo i Yesus hi aha, "ku oa'i sumo anu 
mompai silakamo. Jojoongmo aiya ka' balajaga-jaga!” 

35I Yesus namba sangkiding majo'on lantas natidupumo i tano' ka' binalado'a. 
I uno nu do'a-Nyo pinoita-Nyo de timbali da Ia madi' mongoa'i kasansalaan 
aijo'. 
36"Tuuma, o Tuuma," na koo-Nyo, "madi' ko apaa anu kulang hi kita Tuuma. 
Pojo'onakon na kasansalaan aiya hi beleng-Ku. Panyo boli mombatuki 
pongka'oho'-Ku, o ala ahi' i pongka'oho' nu kita Tuuma.” 
37Lapas aijo' i Yesus ninsusule', ka' nontokai anu saja' mombatuki Ia i 
hoyotmo. Ia notatae hi Petrus, "Simon, hoyot na beleyum? Ola sa'angu' na 
jam, beleyum madi' moko ala balajaga-jaga?” 
38Lantas i Yesus notatae hi aha, "Balajaga-jagamo, ka' balado'a da komiu 
madi' mohumpak soba'an. Memang roh miu mongka'oho mombau anu totu'u, 
panyo komiu madi' moko ala, kalana kalakuan nu mian aijo' madi' mahoson.” 
39Daagi' minsan na i Yesus namba binalado'a ka' montaloakon potatae anu 
pokakana. 
40Lapas aijo' Ia po'ule' ninsusule' hi anu saja' mombatuki Ia ka' nontokai aha 
sahoyotnyo, kalana aha talalomo namatatundu'. Sahingga aha madi'mo 
monsumbu' apaa na anu tionyo otaloakon nu aha hi Yesus. 
41Salatan i Yesus ninsusule' hi aha kinopintolunnyo, Ia notatae, "Pa' daagi' 
komiu hoyot ka' milawe? Tinokamo na tempo'nyo Anak nu Mian obee'mo hi 
lima nu to mia-mian baladosa'. 
42Bulaamo, imbo' da kita mambamo. Toa! Mian anu mongkabisa' i Aku 
tinokamo!” 
43Hau-haunyo i Yesus daagi' motatae, tinokamo na i Yudas, gampa nu aha 
anu sampulu' ka' ohua' na anu saja' mombatuki Ia aijo'. Nohingga-hinggat tiba 
ia tinoka mule' da'isan na mian anu nomboa mae bajak ka' amangkun. Aha 
sinai mae nu kapala nu to imam-imam, to gulu-gulu' agama, ka' to pola-
polaya' nu Yahudi. 

44Anu mongkabisa'i nontantukanmo sa'angu' na tanda hi aha. "Mian anu ku 
ooki," na koonyo hi aha, "Iamo na mian-Nyo. Hakop na Ia ka' boa na Ia, ka' 
ojagai hondo-hondo.” 
45Tempo'nyo i Yudas tinoka, ia lau-laus namba hi Yesus ka' notatae, 
"Tuumangku Gulu'!" lapas aijo' ia nongookimo i Yesus. 
46Lantas to mia-mian anu tinoka nohingga-hinggat tiba i Yudas aijo' 
nohakopmo i Yesus ka' nompungu Ia. 
47Panyo sala'samian anu daagi' i kiijo' nongkeat bajaknyo ka' nontabas 
posaihon nu imam daka' sampe nosamping na bihingnyo. 
48Lantas i Yesus notatae hi aha, "Apaa Aku aiya mian ma'idek, sahingga 
komiu toka momboa mae bajak ka' amangkun bau mohakop Aku? 
49Toka sansina sinaa Aku mongajan i Laigan nu Tumpu i ahop nu belemiu, ka' 
komiu madi' mohakop Aku. Panyo memang totu'umo tionyo sumo aijo', da 
timbali apaa na anu tinulis i uno Kitab nu Tumpu.” 
50Iwi-iwi' anu saja' mombatuki Ia nopadeka'mo nompala'i Yesus. 
51Samian na olitau, anu ola nompake sambeak na hude pongkukubi 
butongnyo, nombatuki Yesus. Mian haha aijo' mongka'oho' mohakop ia, 
52panyo tinibahakonnyo na hudenyo aijo', lantas nopadeka'mo langgo-
langgo'. 
53I Yesus binoa nokiijo' i laigan nu imam daka'. I kiijo' mae iwi-iwi' na kapala 
nu imam, polaya' nu Yahudi, ka' gulu' agama hau-haunyo balagombu. 
54I Petrus aijo' mae majo'on nombatuki Yesus sampe ninsoop i kintan laigan 
nu imam daka'. I kiijo' mae i sinumuhang minjohu ohani apu nohingga-
hinggat tiba to sulu-suludadu. 
55Kapala nu to imam-imam, ka' iwi-iwi' na Mian Kopian Daka' nu Agama, 
mompagala molio to buku-bukuti' anu momposala' i Yesus da opokonai 
hukuman mate na Ia. Panyo aha madi' nohumpak sa'angu' pe'e na bukuti'. 

56Da'isan na sakisi anu ilaga da mombee' i katalangan anu madi' totu'u hi 
Yesus, panyo katalangan nu aha madi' pokakana hi samian ka' sangga'at. 
57Lantas to pia-piangkuka na sakisi tinuminjo ka' nombee'i katalangan anu 
madi' totu'u aiya mongkona i Yesus. 
58"Kami nohongo mian aiya notatae, 'Ku hobo'akon na Laigan nu Tumpu aiya 
anu binau nu mian, ka' lapas ko tolun sinaanyo, po'ule' Ku potinjo na 
sangga'at anu misa' mian na nombau.' “ 
59Panyo katalangan nu mian haha aijo' mule' madi' pokakana samian ka' hi 
sangga'at. 
60Sahingga imam daka' tinuminjo i ahop nu aha iwi-iwi' ka' nompokilawa hi 
Yesus, "Apaa Beleyum madi' montaami anu pinobau-bau nu aha hi Beleyum?” 
61Panyo i Yesus ola nomohokot. Ia madi' nontaami mau pe'e pa' apaa. Lantas 
imam daka' aijo' po'ule' nompokilawa minsan hi Ia, "Te Beleyum Tomundo' 
anu Momposalamat, Anak nu Tumpu anu talalo Susi'?” 
62"Akumo na Ia," tinaaman i Yesus, "ka' komiu iwi-iwi' montoaje Anak nu 
Mian sumuhang i sasu koanan nu Tumpu Anu Talalo Susi' ka' toka mae i uno 
nu sehu' lengkat i langit!” 
63Sahingga imam daka' nombea-beak baju'nyo ka' notatae, "Madi' palalu ko 
sakisi! 
64Komiu nosi hongomo potatae-Nyo anu momposala' Tumpu. Uuka apaa na 
kaputusan nu belemiu?" Aha iwi-iwi' nompotusimo i Yesus sala', ka' tionyo o 
hukum mate. 
65Lantas to pia-piangkuka na mian nontampu'unimo nontupe'i Yesus, ka' aha 
nongkukubi mata-Nyo ka' nondoke Ia, lantas notatae, "Soba tili'i, ihena 
nondoke Beleyum?" To sulu-suludadu suele nohapa'mo i Yesus. 
66Hau-haunyo i Petrus daagi aijo' i natan, sala'samian posaihon boune lengkat 
hi imam daka' tinoka i kiijo'. 



162 

 

67Salatan nontoa i Petrus minjohu ohani i apu, lewa'mo tinonto'annyo ima-
ima' na ohup i Petrus ka' notatae, "Te misa' beleyum suele mosangalu i Yesus 
mian nu Nazaret aijo'?” 
68Panyo i Petrus madi' mompototu'u. "Aku madi' monsumbu' ka' madi' 
mangalati' pa' apaa na koyum," na koonyo hi posaihon aijo'. Lantas i Petrus 
namba nokiijo' i sabatan daka' nu laigan i imam daka' aijo'. [Tempo'nyo aitu 
manuk nintutuhu'mo.]  
69Posaihon boune aijo' nontoa i Petrus mule', ka' po'ule' notatae hi to mia-
mian i kiijo', "Ia memang sala'samian gampa nu aha!” 
70Panyo i Petrus po'ule' madi' nompototu'u. Madi' pinin mule', to mia-mian i 
kiijo' po'ule' notatae hi Petrus, "Madi'mo daagi' opoko posuluk, beleyum 
memang sala' samian anu aijo' hi aha, kalana beleyum nolengkat mae i 
Galilea!” 
71Lantas i Petrus nontampu'unimo binasumpa-sumpa' ka' notatae, "Aku madi' 
monsumbu' mian anu okahanda'i nu belemiu aijo'!” 
72Tempo'nyo aitu mule' manuk nintutuhu'mo ko pinduannyomo. Ka' i Petrus 
sininsumbu'mo kalana i Yesus notataemo hi ia, "Ma'isa pe'e manuk mintutuhu' 
ko pinduannyo, beleyum pintolunmo mombahakon Aku." Sahingga i Petrus i 
humaangmo, kalana nolibosmo. 

Markus 15 

1Daagi' subu-subu hondo, iwi-iwi Mian Kopian nu Agama ka' kapala nu to 
imam-imam, to pola-polaya' nu Yahudi ka' to gulu-gulu' agama nombisalakon 
lia-lia'. Aha nompungumo i Yesus, lapas aijo' binoa nu aha na Ia ka' binee' hi 
Pilatus. 
2I Pilatus nompokilawa hi Yesus, "Totu'u Beleyum Tomundo' mian nu 
Yahudi?" "Sumo itina' potataeum," tinaaman i Yesus. 
3Kapala nu to imam-imam nombee'i katalangan mompobau-bau i Yesus 
manjoo' hondo. 

4Lantas i Pilatus po'ule' nompokilawa hi Yesus, "Madi'mo Beleyum 
mongka'oho' montaami? Soba toa pa' piangkuka na konjoo'nyo na pompobau-
bau nu aha anu pinoto'i nu aha mongkona Beleyum!” 
5Panyo i Yesus madi' hondo daagi' nontaami, sahingga i Pilatus binangang. 
6De tokamo na tempo'nyo molame'akon Paskah, saja' nu bau i Pilatus na 
monsabatakon samian na anu tinalungku' mombatuki anu nu pile'i nu mian 
da'isan. 
7I uno nu talungku' daagi' ko anu tinalungku' kalana nangamu' nompatei 
tempo'nyo kinahengge'an, samian sanggonyo i Barabas. 
8Mian da'isan binalagombu ka' mompoita hi Pilatus da monsabatakon samian 
na anu tinalungku' sumo anu saja' obau. 
9I Pilatus nompokilawa hi aha, "Mongka'oho' na komiu, aku monsabatakon 
tomundo mian nu Yahudi aijo' da komiu sanang?” 
10Kalana i Pilatus tinolo inau'mo saba' kapala nu to imam-imam nombee'mo i 
Yesus hi ia, kalana masakit na kinyonyoa nu aha. 
11Panyo kapala nu to imam-imam nonsale'i mian da'isan da mompoita hi 
Pilatus monsabatakon i Barabas da aha sanang. 
12Sahingga i Pilatus notatae mule' hi mian da'isan aijo', "Desumo atina', apaa 
na tionyo kubau hi mian anu osanggohi miu tomundo' mian nu Yahudi aijo'?” 
13Aha noloboo', "Salibmo na Ia!” 
14"Panyo apaa na anu ma'idek hi Ia?" pinokilawa i Pilatus. Lantas aha 
noloboo' lebe mahoson mule', "Salibmo na Ia!” 
15I Pilatus mongka'oho' momposanang mian da'isan aijo' sahingga ia 
nonsabatakon i Barabas da aha sanang. Lapas aijo' ia nonsai mian momboboti 
i Yesus, lantas nombee' Ia da o salibkan. 
16I Yesus binoa nu to sulu-suludadu nokiijo' i laigan pomputusian, i laigan 
daka' nu Gubernur. Lapas aijo' iwi-iwi' na gombuan nu suludadu 
pinalentahkonmo da balagombu. 

17Lantas aha nompo pusokmo jubah mingkamumu' hi Yesus, ka' nombau 
makota' panga-panga' anu ko hii'nyo na binau, lapas aijo' pinosoku'nyomo i 
ubak i Yesus. 
18Lapas aijo' aha nontabea'imo Ia. "Soosa' Tomundo Mian nu Yahudi!" na 
koonyo nu aha. 
19Aha nombongkukmo ubak i Yesus nu tokon, lantas tinupe'an nu aha na Ia 
ka' nonsoosa' i ahop-Nyo. 
20Pinoko kabiangan nu aha na i Yesus, aha nongukatakonmo jubah 
mingkamumu' aijo' lantas po'ule' pinopusokakon nu aha na posi baju-Nyo. 
Lapas aijo' sinabatakonmo nu aha na Ia da o salibkanmo. 
21I tonga' nu jalan aha nompakisamo samian da monsimbu salib i Yesus. Mian 
aijo' kakona anu sala'je lengkat mae i kampung mongkahanda'imo minsoop 
mokiijo' i kota. (Sanggonyo i Simon, -- nolengkat mae i Kirene -- tuuma i 
Aleksander ka' i Rufus.) 
22I Yesus binoa i sa'angu' na tampat anu sanggonyo Golgota alati'nyo: 
"Tampat nu popoke'.” 
23I kiijo' aha nompo'inumimo Ia anggur anu ko galo'nyo damak mano-
manohong, panyo i Yesus madi' mongka'oho' monginum anggur aijo'. 
24Lapas aijo' sinalibmo nu aha na Ia, ka' nombagi-bagi baju'-Nyo binauakon 
undi da montantukan bagi nu toto samian. 
25Pinonsalipan Ia aitu kinona i jam osio' daagi' subu. 
26Aita' i salib-Nyo pinokona na tulisan mompobau-bau Ia, aijo'mo: "Tomundo' 
Mian nu Yahudi.” 
27Nohingga-hinggat tiba i Yesus aha nonsalibkan mule' ua'aha na anu lewa' 
batololang; samian i sasu koanan ka' samian mule' i sasu kowi-Nyo. [28Kalana 
sinumo aitumo sahingga jinadimo na anu tinulis i uno nu Kitab nu Tumpu 
aijo'mo: "Ia sinangkamo to mia-mian anu ma'idek".]  

29To mia-mian anu motulu i kiijo' ko lilo-lilokmo na ubak ka' montaloakon 
potatae mompopo'ambang i Yesus. Aha notatae, "Ee, Beleyum na anu 
mongka'oho' mongidei Laigan nu Tumpu, ka' po'ule' mompotinjo ola i uno nu 
tolun sinaa. 
30Soba pintau'mae lengkat i salib atina' ka' posalamat na butong-Um!” 
31Sumo aitu mule' na kapala nu to imam-imam ka' to gulu-gulu' agama 
mompopo'ambang i Yesus. Aha notatae samian ka' sangga'at, "Ia 
momposalamat mian sangga'at, panyo posi butong-Nyo madi' nu poko 
posalamat! 
32De Ia Tomundo' nu Israel, Tomundo' anu Momposalamat, soba uuka aiya Ia 
mintau' mae lengkat i salib aijo' da kami montoa ka' palesaya hi Ia!" To mia-
mian anu sinalib hingga-hinggat ka' i Yesus suele nompopo'ambangmo i 
Yesus. 
33Sonsu-sonsu'un na sinaa, totolu' na jam na kinopinnyo, songko-songko na 
lipu' aijo' pinikatmo. 
34Ka' i jam totolu'mo mamalom, i Yesus noloboo'mo hoso-hoson nu potatae, 
"Eloi, Eloi, lama sabakhtani?" anu alati'nyo, "O Tumpungku, Tumpungku, 
kadaka' Belento mompala'imo aku?” 
35To pia-piangkuka na mian i kiijo' anu nohongo Ia tinolo sape aijo', aha 
notatae, "Hongo, Ia molaga i Elia!” 
36Samian anu aijo' hi aha nalia-lia' namba nongala bunga gahanggan, lantas 
pinolobongnyo i uno nu anggur malosing. Lapas aijo' bunga gahanggan aijo' 
pinosusuknyo i tuu' nu sa'angu' na kau', lantas pinotepesnyomo i biwi Yesus, 
ka' notatae, "Popea' pe'e, imbo' da otoanto pa' i Elia na toka mae montau'akon 
Ia i salib aijo'.” 
37Lantas i Yesus noloboo'mo, ka' sinilakamo. 
38Lalanse' anu kala-kalayo' i Laigan nu Tumpu nobeak tinimbali ohua' lengkat 
aita' i bawonyo tinoka akaong i aluknyo. 



166 

 

39Suludadu anu tinuminjo i ahop nu salib aijo', nontoa mosia na i Yesus 
sinilaka. Suludadu aijo' notatae, "Memang totu'u mian aiya Anak nu Tumpu!” 
40I kiijo' daagi' suele ko to pia-piangkuka na boune anu hau-haunyo 
montanggalakon iwi-iwi' aijo' mae. Anu kiijo' hi aha ko i Salome, i Maria 
Magdalena, ka' i Maria tina i Yakobus, anu daagi olitau ka' i Yoses. 
41Ahamo na to boboune anu mombatuki ka' montulungi Yesus salatan Ia 
tinoka i Galilea. Ka' daagi' da'isan suele na to boboune sangga'at i kiijo' anu 
tinokamo i Yerusalem nohingga-hinggat mae tiba i Yesus. 
42- 43Sinaa ohanimo malom tempo'nyo i Yusuf tinoka mae lengkat i Arimatea. 
Ia minsoop, Mian Kopian Daka' nu Agama anu o angga'i. Ia suele hau-haunyo 
montanda'i tempo'nyo Tumpu montampu'uni mompalentah susumo 
Tomundo'. Sinaa aitu Sinaa nu Momposadia (aijo'mo: sinaa nu Sabat anu ota-
otanda'i, malia'mo toka.) Kalana aijo' binaanimo na i Yusuf nangadap hi 
Pilatus ka' nompoita bangke' i Yesus. 
44I Pilatus binangang taalu' i Yesus sinilakamo. Jadi, ia nolaga kapala nu 
tompuk nu suludadu ka' nompokilawa hi ia, pa' i Yesus pininmo na sinilaka. 
45Salatan nohongo anu pinotoka nu suludadu aijo', i Pilatus nompoloasmo i 
Yusuf mongala bangke' i Yesus. 
46Lantas i Yusuf nongolimo hude bau ponsaput, aitumo lenan anu ma'ima' ka' 
lapas aijo' nontau' akonmo bangke' i Yesus, sinaputnyo nu hude aijo'. Lapas 
aitu pino'una'nyomo na bangke' aijo' i uno nu sa'angu' na kubulan anu binau i 
uno nu bungkutnyo nu batu. Lapas aijo' i lingginakonnyo na sa'angu' na batu 
daka' pongkulubi kubulan aijo'. 
47Hau-haunyo aijo' i Maria Magdalena, ka' i Maria tina i Yoses 
nompotomatakonmo pa' iyamae na pompo'una'an i Yesus. 

Markus 16 

1Salatan sinaa nu Sabat tinoliwasmo, i Maria Magdalena, i Maria tina i 
Yakobus, ka' i Salome nambamo nongoli posadiaon da polanya'i bangke' i 
Yesus. 

2Daagi' subu-subu hondo tempo'nyo sinaa bete'mo, i sinaa momoonanyo nu 
minggu aitu aha nambamo i kubulan. 
3- 4I tonga' nu jalan aha notatae samian ka' hi sangga'at, "Ihe na moko ala 
montulungi kita mohangkatakon batu pontumban bolo' nu kubulan?" Kalana 
batu aijo' daka' hondo. Panyo sinaintoka na aha i kiijo', tinoa nu aha batu 
aijo' nolingginmo. 
5Lantas aha ninsoopmo i uno nu kubulan aijo'. I unonyo sasu koanannyo aha 
nontoa samian na olitau mimbaju' jubah mopute', hau-haunyo suha-suhang, 
sahingga aha tinolokengkengmo. 
6Mian olitau aijo' notatae, "Boli mabuhuk! Kusumbu' komiu molio i Yesus 
mian nu Nazaret anu sinalibmo. Ia madi'mo i aiya. Ia po'ule'mo tinumuu'! 
Toa, aiya na tampat pinompomale'an nu aha Ia. 
7Uuka lako'mo, potokakon na lele aiya hi anu saja' mombatuki Ia, sala'samian 
aijo'mo i Petrus. Taloakon, 'Ia nambamo imoona nokiijo' i Galilea. I kiijo' mae 
komiu montoaje Ia, susumo anu tinaloakon-Nyomo hi komiu.' “ 
8Sahingga aha nosabatmo lengkat i kubulan aijo' lantas nopadeka'mo kalana 
tinolokengkengmo ka' nabuhukmo. Aha madi' nompoto'i apa-apaa mau pe'e 
hi hee, kalana nabuhukmo. KAHIMPUSAN NU ANU TINULIS I MARKUS 
INGALA I TULISAN ANU NAIPUAN MAE  

[ 9Salatan i Yesus po'ule'mo tinumuu' i kasilakaannyo daagi' subu-subu sinaa 
nu Duminggu, Ia momoonanyo nompotoa butong-Nyo hi Maria Magdalena. 
(Hi Maria aijo' toho' i Yesus nonsabatakon popitu' na roh ma'idek.) 
10Sahingga i Maria Magdalena namba nompoto'i apaa na tinimbali aijo' hi 
sanga-sangalu i Yesus, anu daagi' hau-haunyo moliibos ka' humaang. 
11Panyo salatan aha nohongo taalu' i Yesus tinumuu'mo, ka' taalu' i Maria 
nontoamo Ia, aha madi' palesaya. 
12Lapas aijo' i Yesus nompotoa butongnyo hi ua'aha na anu saja' mombatuki 
Ia, panyo bau-baunyo madi' pokakana. Aijo' tinimbali tempo'nyo ua'aha na 
mian aijo' hau-haunyo lumajang mokiijo' i sa'angu' na kampung. 

13Jadi aha ninsusule' ka' nonsisik han aijo' hi anu sangga-sangga'atannyo. 
Panyo aha madi' palesaya. 
14Kahimpusannyo, i Yesus nompotoa butongnyo hi aha sampulu' ka' sa'angu' 
na anu saja' mombatuki Ia, tempo'nyo aha hau-haunyo mongkaan. Ia 
nompokinde'i aha, kalana aha ma'isa talalo palesaya ka' talalo panggaga, 
sahingga madi' palesaya hi mian anu nontoamo i Yesus, tinumuu'mo. 
15Lantas i Yesus notatae hi aha, "Lako'mo i songko-songko na dunia aiya, ka' 
polele na Lele Ma'ima' lengkat mae hi Tumpu aijo' hi iwi-iwi' na mian. 
16Mian anu madi' palesaya o hukum. Panyo mian anu palesaya o 
palamandikan, da salamat. 
17Salaku bukuti' aha pinalesayamo, mian haha aijo' molaa' roh ma'idek kalana 
mompake sanggong-Ku; aha basisik nu potatae anu madi' nusumbu' nu aha. 
18De aha montoongi ulo kabai monginum lasung, aha madi' mohumpak 
kasilaka'an. De aha mompotiik lima i to mia-mian masakit, mian haha aijo' 
ma'alin.” 
19Noko potatae na i Tumpu Yesus tiba aha, Ia i hangkatmo nokiita' i suluga'. I 
kiita' mae Ia nompalentahmo hingga-hinggat tiba Tumpu. 
20Lantas anu saja' mombatuki Ia nambamo ka' nompolele lele lengkat mae hi 
Tumpu iyayamae. Ka' Tumpu suele mokalaja mohingga-hinggat tiba aha ka' 
nompotoamo bukuti', i hahan anu okabangangi, saba' apaa na anu 
pinotokamo nu aha aijo' memang totu'u.] KAHIMPUSAN NU TULISAN ANU 
NAIPUAN MAE SANGGA'AT [ (v 9) To boboune haha aijo' nambamo hi Petrus 
tiba hi to sanga-sangalunyo, lantas nonsisikakon kodo-kodo' iwi-iwi' apaa na 
anu noko poto'imo hi aha nu olitau aijo'. (v 10) Lapas aijo' posi i Yesusmo na 
namba nompolele Ia nonggunakon, anu saja' mombatuki Ia namba nompolele 
lengkat mae i kabete'an nokiijo' i kinsoban lele anu Susi' ka' madi' ko 
kamingkotannyo mongkona kasalamatan anu sampe toka sidu-sidutu', anu 
pinotunmo i Yesus.] 

Lukas 

Lukas 1 

1Teofilus anu manonong, Manjoo' na mian anu binala usahamo montulis 
mato-matopos mongkona ha-han anu jinadimo i totonga'to. 
2Aha nontulis sosok tiba apaa na anu sinisikakon hi kita nu to mia-mian anu 
pinosi toanyo na ha-han aijo' lengkat pe'e i momonanyo, ka' lapas mae 
nompolele lelenyo. 
3Pinoko palesangku ima-ima' iwi-iwi' aijo' lengkat pe'e i pu'unnyo, kututugi 
ma'ima' da montulis sa'angu' na lapulan anu ta'atun toka hi kita Tuan. 
4Kubau na aijo', da i Tuan monsumbu' saba' apaa na anu ingajanakonmo hi 
kita Tuan, memang totu'u. 
5Tempo'nyo i Herodes tinimbalimo tomundo lipu' nu Yudea, daagi' ko sa'angu' 
na imam sanggonyo i Zakharia. Ia ninsoop i kumpulan nu to ima-imam Abia. 
Sanggo nu bengkele'nyo i Elisabet, suele lee' nu imam. 
6Kantumuu'an moto bengkele' aijo' momposanang kinyonyoa nu Tumpu. Ua-
ua'aha tulut hondo i palentah ka' Atulan nu Tumpu Allah totu-totu'u. 
7Aha madi' kino anak, sabab i Elisabet lengke' tiba mule' ua-ua'aha 
binengkele'mo ka' i langkai'mo. 
8Tempo'nyo kumpulan Abia nohumpak bahagian, i Zakharia nontoongi 
pangkat imam, i ahop nu Tumpu. 
9Ia tinompile'i ingundiakon sumo kabiasa'an anu nubau nu to ima-imam, 
Zakharia tiniju' da minsoop i Laigan nu Tumpu, ka' mompapui kamangian. 
10Hau-haunyo mompapui kamangian, mian da'isan binalado'a i sambiha'nyo. 
11Tempo'nyo aitu Malaikat nu Tumpu nanintoa hi Zakharia. Malaikat aijo' 
tinuminjo i sasu koanan i meja' pompapuian kamangian. 
12Salatan tinoa i Zakharia na malaikat aijo', ia biningong ka' nabuhuk. 

13Panyo koonyo nu malaikat aijo', "Boli mabuhuk, Zakharia! Tumpu mohongo 
do'aum. Bengkele'um i Elisabet tionyo mohampeakon samian na anak mo'ane. 
Beleyum tionyo monsanggohi ia, i Yohanes. 
14Lame' na beleyum ka' sanang na mian da'isan de anak aijo' hampemo! 
15Pontoa nu Tumpu ia timbali daka', ka' ia madi' monginum anggur kabai 
inumon anu molangui. Salatanmo pe'e i hampe, ia nu kuasai nu Roh nu 
Tumpu. 
16Manjoo' na mian nu Israel nu laya'je minsusule' hi Tumpu Allah, Tumpu nu 
aha. 
17Ia timbali pokauhon nu Tumpu anu mahoson, ka' bala kuasa sumo i Elia. Ia 
mompodameje tuuma ka' anak, ka' mian anu madi' tulut nu laya'je minsusule' 
i jalan pikilan anu hondo. Sumo aijo' na ia momposadia mian anu sadiamo 
toka hi bele nu Tumpu.” 
18"Mosia na kusumbu' saba' sisikon aijo' tionyo timbali?" pinokilawa i 
Zakharia hi malaikat aijo'. "Aku i langkai'mo, ka' bengkele'ku mule' 
binengkele'mo.” 
19Malaikat aijo' nontaami, "Aku aiya i Gabriel. Aku mombau apaa na pinoto'i 
nu Tumpu, ka' iamo na nompokau aku mompotokakon lele ma'ima' aiya hi 
beleyum. 
20Apaa na kutaloakon, tionyo tontimbali toka i tempo'nyo. Panyo kalana 
beleyum madi' palesaya, beleyum madi' moko ala basisik; beleyum tionyo 
momo' sampe apaa na anu tinaloakonku aijo' tontimbalimo.” 
21Hau-haunyo aijo' to mia-mian tataap montanda'i i Zakharia. Aha binangang, 
kadaka' ia pininmo i Laigan nu Tumpu. 
22Ka' salatan ia nosabatmo, madi'mo ia noko potatae hi aha. Ia me mompoti-
potiju' nu limanyo, panyo tataap momo'. Sahingga to mia-mian nangalati'mo, 
tukoonyo nu aha, ia nontoamo apa-apaa kiijo' i Laigan nu Tumpu. 

23Salatan ilapasmo na kalajanyo i Laigan nu Tumpu, i Zakharia ninsusule'mo i 
laigan. 
24Mamanga madi' pinin osoanyo i Elisabet pinoboamo, olima' na bitu'on ia 
saja' jinojoong i laigan. 
25Notatae na ia, "Ahennyo Tumpu nontulungi aku, ka' nohapusakon 
ka'ambanganku.” 
26Tempo'nyo i Elisabet pinoboamo anomo na bitu'on, Tumpu Allah nompokau 
i Malaikat Gabriel da namba i Nazaret, sa'angu' na kota i da'erah Galilea. 
27I Gabriel sinai da namba hi samian na langkoyang sanggonyo i Maria. 
Langkoyang aijo' no dohoimo ka' samian sanggonyo i Yusuf, lee' mae i 
Tomundo Daud. 
28Malaikat aijo' tinoka hi Maria ka' notatae, "Tabea' hi kita anu nu balakati nu 
Tumpu molabi-labi! Tumpu mosangalu hi beleyum!” 
29Nohongo potatae nu malaikat aijo', i Maria tinolokengkeng, ka' 
nompokilawa i kinyonyoanyo pa' apaa na kahanda' nu tabea' aijo'. 
30Lantas malaikat aijo' notatae hi belenyo, "Boli mabuhuk, Maria, kalana 
beleyum nusetujui nu kinyonyoa nu Tumpu. 
31Beleyum poboa ka' mohampeakon samian na anak, ka' tionyo nu sanggohi 
Yesus. 
32Ia saidi' mae bau kasanggoan ka' osanggohi Anak nu Tumpu Allah anu 
Matangkas na Kuasa-Nyo. Tumpu mompotimbali Ia Tomundo, sumo i 
Tomundo Daud, kampue'-Nyo mae. 
33Ka' Ia mompalentah sumo tomundo i katulunan Yakub sidu-sidutu'. Kalaja-
Nyo madi' ko kamingkotannyo.” 
34"Panyo aku ma'isa toho' no'osoa," koonyo i Maria hi malaikat aijo', "mosia 
na anu sumo itina' timbali?” 

35Tinaaman nu malaikat aijo', "Roh nu Tumpu tokaje hi beleyum, ka' kuasa 
nu Tumpu monjagaije beleyum. Mokonyo sumo aitu, anak anu o 
hampe'akonto atina' osanggohi Susi', Anak nu Tumpu. 
36Inau': I Elisabet, tominsanum kiijo' pinoboamo anomo na bitu'on, mau mule' 
ia notu'amo, ka' mian nontaloakon tukoonyo nu aha, ia lengke'. 
37Kalana hi Tumpu madi' ko sa'angu' na madi' tontimbali.” 
38Lantas i Maria notatae, tukoonyo, "Aku aiya posaihon nu Tumpu; bakasmo 
da timbali hi belengku sumo anu tinaloakonto." Lantas i namba na malaikat 
nompala'i Maria. 
39Lia-lia' ilapas aijo', i Maria namba i sa'angu' na kota i Yudea, i da'erah 
bungkutnyo. 
40Namba na ia i laigan i Zakharia, ka' salatan ia ninsoop, ia nontabea'i 
Elisabet. 
41Ka' salatan i Elisabet nohongomo tabea' i Maria i uno nu ma'alum hi 
Elisabet nongkohenggomo. Lantas i Elisabet kinuasanmo nu Roh nu Tumpu, 
42lantas notatae, "Beleyum na anu talalo hondo binalakatan i totonga' nu iwi-
iwi' na boune! Binalakatan na anak anu nu hampeakon aijo'! 
43Ihe na aku sahingga tina nu Tumpu kona hi belengku? 
44Salatan aku nohongo tabea' nu belento, anak anu i uno nu ma'alumku 
nongkohenggomo kalana ilame'mo. 
45Kopi-kopianmo na beleyum, kalana palesaya, sabab apaa na anu tinaloakon 
nu Tumpu hi beleyum, atina' tionyo tondaagi'!” 
46I Maria notatae, "Kinyonyoangku mompuji' Tumpu, 
47ka' santuu'ku binilahimo kalana Tumpu Pomposalamatku. 
48Inginau'-Nyo na aku, posaihon-Nyo anu madi' talakana'! Lengkat uuka iwi-
iwi' na bansa montaloakon aku kinopi-kopianmo. 

49Kalana Tumpu Anu Matangkas na kuasa nombaumo anu to daka-daka' hi 
belengku. Susi' na sanggo-Nyo. 
50Mompolee' toka mompolee' Tumpu mongkalibosi mian anu mabuhuk hi 
bele-Nyo. 
51Tiba lima-Nyo maho-mahoson Ia momposungkehet mian anu ko bubuun, 
ka' mongidei tanga'an nu aha. 
52To Tomu-tomundo tinauhakon-Nyo na pangkatnyo ka' mian loloison i 
hangkatakon. 
53Mian mo'ohop pinopuas-Nyo nu iwi-iwi' na ka'ima'an, mian kaya i laa'akon 
tiba madi' ko apa-apaa. 
54Ia nontulungi Israel posaihon-Nyo, sumo janji' anu pinodaagi'-Nyo tiba 
mompolee'to. 
55Tumpu madi' mongkolilimi janji'-Nyo, kinyonyoa-Nyo manonong hi 
Abraham ka' lee'nyo sampe toka sidu-sidutu'.” 
56Kila-kila nu kona totolu' na bitu'on na kopinnyo i Maria jinojoong hi i 
Elisabet, nambaje na i Maria ninsusule' i laigannyo. 
57Sinaanyo tinokamo i Elisabet mompohampeakonmo. Ia mohampeakon 
samian na anak mo'ane. 
58Sampo dewe tiba to utu-utusnyo nohongo tukoonyo kino ima' na Tumpu 
montoa i Elisabet, aha suele ilame'mo hingga-hinggat tiba ia. 
59Salatan anak aijo' ialunmo na umunnyo, aha tinoka da monsunat ia. Aha 
ka'oho' monsanggohi anak aijo' sumo sanggo nu Tuumanyo i Zakharia, 
60panyo tinanyo notatae, "Madi'! Ia tionyo osanggohi Yohanes.” 
61"Madi' ko samian pe'e sampoto utusanum na ko sanggo sumo atina'," koonyo 
nu aha hi ia. 
62Lantas opoponyihingakon nu lima na aha mompokilawa hi Zakharia, pa' ihe 
na ponsanggohi anaknyo. 

63I Zakharia nompoita sa'angu' na batu tulis, ka' tinulisnyo, "Sanggonyo, i 
Yohanes." Aha iwi-iwi' binangangmo. 
64Tempo' aitu mule' i Zakharia moko potataemo, ka' nompuji'mo Tumpu. 
65Sampo dewe iwi-iwi' nabuhukmo, lele aijo' tinolelemo i tano' nu 
bungkutnyo nu Yudea. 
66Iwi-iwi' mian anu nohongo nompokilawa i kinyonyoanyo, "Apaa na 
katimbaliannyo nu anak aijo' saidi' mae?" Kalana Tumpu monsangalui ia. 
67I Zakharia, tuuma nu anak aijo', kinuasanmo nu Roh nu Tumpu Allah, 
sahingga ia nompotoka potuunon nu Tumpu. Ia notatae, 
68"Imbo' da kita mompuji' Tumpu, Tumpu mian nu Israel! Ia tinokamo 
montulungi mian anu palesayamo hi Ia ka' mompobebas aha. 
69Ia nombee'imo kita pomposalamat anu baani, lee' i Daud, posaihon-Nyo. 
70Naipuan mae nompake to nabi-nabi anu pinile'an-Nyo, Tumpu nombee'mo 
anu jinanji'-Nyo  
71da momposalamat kita i sampo bali'to ka' lengkat i kuasa nu to mia-mian 
anu mongka'ideki kita. 
72Da mompotoa ka'ima'an nu kinyonyoa-Nyo hi mompolee'to, janji'-Nyo anu 
belesi' tionyo Nupodaagi'. 
73- 74Ia binasumpa' hi Abraham tuumanto, ka' binajanji' momposalamat kita 
lengkat i bali'to, da kita madi' mabuhuk monjalanakon palentah-Nyo, 
75saja' tulut hi Ia ka' momposanang kinyonyoa-Nyo i uno nu kantumuu'anto. 
76Beleyum, oanakku tionyo osanggohi nabi Tumpu Anu Matangkas na 
Kuasanyo. Beleyum na momonanyo sinai nu Tumpu da momposadia jalanan-
Nyo, 
77da mompoto'i hi mian anu palesayamo hi Ia tukoonyo aha oposalamatmo, 
de Tumpu mongampunimo iwi-iwi' na dosa' nu aha. 

78Tumpunto manonong ka' mongkalibosi; da momposalamat kita, sahingga Ia 
tinoka. Sumo batu nu sinaa bete' daagi' subu, 
79sumo aitumo na Ia mombee'i jingka-Nyo hi iwi-iwi' na mian anu tumuu' i 
uno nu kapintungan ka' i kabuhukan. Ia montaka' kita i jalan anu mokiijo' i 
kadamean.” 
80Anak i Zakharia kino daka-daka'nyomo, ka' kino hoso-hosonnyomo na 
rohnyo. Ia jinojoong i padang bolaa, sampe tinokamo na tempo'nyo ia 
nompotoamo butongnyo hi bansa Israel. 

Lukas 2 

1Tempo'nyo aijo' i Tomundo Agustus nompalentahkon da iwi-iwi' na layat nu 
kalaja'an Roma mombee' sanggo o tulis da o bilang na konjoo'nyo. 
2Pombilangan anu momonanyo binau tempo'nyo i Kirenius tinimbali 
gubernur i lipu' nu Siria. 
3Iwi-iwi' na mian tempo'nyo aitu namba da o tulis i posi kota'nyo toto 
samian. 
4I Yusuf mule' namba lengkat i Nazaret i Galilea, namba i Betlehem i Yudea, 
tampat kinahampean i Tomundo Daud; kalana i Yusuf lee' i Daud. 
5I Yusuf nompotulis sanggo ka' dohoinyo i Maria anu hau-haunyo poboa. 
6Tempo'nyo kiijo' na aha i Betlehem, tinokamo na tempo'nyo i Maria 
mompohampemo. 
7Ia nohampeakon samian na anak mo'ane, anaknyo anu tumpe. Anak aijo' 
sinabutannyo nu hude, ka' pinomale'nyo i tampat pompo'una'an hemput; 
kalana aha madi' nohumpak panumpangan. 
8Pihi-pihi aijo' daagi' ko polaya' binatang anu hau-haunyo monjagai domba-
dombanyo i hemput padang i da'erah aijo'. 
9Monti-montiik malaikat nu Tumpu nompotoamo butongnyo hi aha ka' jingka 
lengkat hi Tumpu nonjingkai aha, ka' aha talalomo mabuhuk. 

10Panyo koonyo nu malaikat, "Boli mabuhuk! Kalana aku toka momboa lele 
ma'ima' hi komiu -- lele anu talalo mompolame' iwi-iwi' mian. 
11Sinaa aiya i kota Daud i hampemo na Tomundo anu Momposalamat komiu, 
aijo'mo i Kristus, Tumpu. 
12Aiyamo na tandanyo: Komiu mambaje montoa samian na bungamea' anu 
sinabutan nu hude, ka' pinomale' i uno nu pompakanan domba.” 
13Monti-montiik malaikat aijo' sinangaluan nu malaikat manjoo' sangga'at, 
mompuji' Tumpu. Aha notatae, 
14"Puji' na Tumpu i langit anu matangkas hondo! Ka' i bawo nu dunia, 
salamatmo na mian anu momposanang kinyonyoa nu Tumpu!” 
15Salatan mala-malaikat nompala'imo aha ka' ninsusule'mo i suluga', to pola-
polaya' aijo' notatae hi samian ka' samian, "Imbo' da kita mamba i Betlehem 
montoa pa'apaa na anu tinimbalimo kiijo', anu pinoto'i nu Tumpu hi kita.” 
16Lia-lia' na aha namba, ka' nonsingkaboti i Maria tiba i Yusuf, tiba mule' 
bungamea' anu pinomale' i pompakanan domba. 
17Salatan to pola-polaya' domba nontoa bungamea' aijo', sinisikmo nu aha na 
anu tinaloakon nu to mala-malaikat mongkona bungamea' aijo'. 
18Ka' binangang na mian da'isan no hongo sisik nu to pola-polaya' domba 
aijo'. 
19Panyo i Maria nonguna' sisik iwi-iwi' aijo' i kinyonyoanyo ka' lewa' 
nompotutugakon. 
20Ninsusule' na to pola-polaya' domba i hemput padang, ka' aha nompuji' ka' 
nompopodaka' Tumpu, kalana iwi-iwi' na tinoa ka' i hongo nu aha, madi' sala' 
sumo anu tinaloakonmo nu malaikat. 
21Salatan umunnyo ingialunmo na sinaa, anak aijo' sinunatmo. Ka' 
sinanggohan nu aha i Yesus, sanggo anu binee' nu malaikat hi Ia, ma'isa pe'e 
pinoboa na tina-Nyo. 

22Tinokamo na tempo'nyo i Yusuf ka' i Maria nompojalanmo adat da oposusi' 
susumo atulan i Musa. Jadi binoa nu aha na Anak aijo' i Yerusalem da obee' 
hi Tumpu. 
23Kalana i uno nu Atulan nu Tumpu tinulis sumo uuka, "Batu-batu anak 
tumpe mo'ane, tionyo obee' hi Tumpu.” 
24Aha mule' ko niat monsombahkon koloban, atina'mo beheenyo ka' lakinyo, 
tomonsi' sapatau, kabai ohua' na tomonsi' malapati' anu daagi' bata'nyo, sumo 
anu tinantukanmo nu Atulan nu Tumpu. 
25Tempo'nyo aijo' i Yerusalem daagi' ko samian sanggonyo i Simeon. Ia mian 
anu ma'ima', anu mabuhuk hi Tumpu, ka' hau-haunyo montanda'i tempo'nyo 
Tumpu momposalamat Israel. Roh nu Tumpu monsangalui ia, 
26ka' Roh nu Tumpu nompoto'imo hi ia, saba' ia ma'isa silaka de ma'isa pe'e 
montoa Tomundo anu Momposalamat, anu jinanji'mo nu Tumpu. 
27Kuasa nu Roh nu Tumpu na nonggai-gai' i Simeon ninsoop nokiijo' i Laigan 
nu Tumpu. Tempo'nyo aijo' i Yusuf ka' i Maria nomboa i Yesus ninsoop anu 
daagi' ise' aijo' da mombau atulan anu nu palentahkon nu atulan nu agama. 
28Ingala i Simeon na Anak aijo' ka' tinangkung-Nyo, ka' pinuji'nyo na Tumpu, 
29"Uuka, Kita Tumpu nongganapimo janji'-To. Pobee'mo na posaihon-To aiya 
silaka hoko-hokot. 
30Kalana posi matangku, aku nontoamo Anu Momposalamat lengkat hi 
Belento. 
31Anu Momposalamat aijo' Pinosadiantomo bagi nu iwi-iwi' na bansa: 
32Sumo jingka anu monjingkai jalan bagi nu to bansa-bansa sangga'at, da 
toka hi Belento; aijo'mo jingka anu mompotoka mae kadaka'an bagi nu mian-
To anu palesayamo Israel.” 
33Tuuma ka' tina nu Anak aijo' binangang nohongo apaa na anu tinaloakon i 
Simeon kona hi anak nu aha. 

34I Simeon nombalakati aha, ka' notatae hi Maria tina nu Anak aijo', "Anak 
aiya pinile'anmo nu Tumpu da mombahayai ka' momposalamat manjoo' na 
mian nu Israel. Ia timbalije tanda lengkat mae hi Tumpu, anu nugagakon nu 
mian da'isan, 
35ka' salatan sumo aitu, otoamo na isi nu kinyonyoa nu aha. Kasusa'an 
monsusuk kinyonyoaum sumo bajak anu matajom.” 
36Daagi' mule' ko samian na nabi boune anu binengkele'mo hondo. 
Sanggonyo i Hana, anak i Fanuel, lengkat mae lee' i Asyer. Ilapas popitu' na 
taun no'osoa, 
37i Hana binalumo, ka' uuka umunnyo uwalumpulu'mo opat na taun. Madi' 
toho' ia mompala'i Laigan nu Tumpu. Sinaa ka' malom, ia monsombah i kiijo' 
hi Tumpu balado'a ka' bapuasa'. 
38Pas tempo' aitu mule' ia tinokamo, lantas nompuji'mo Tumpu Allah, ka' 
nonsisik Anak aijo' kona hi iwi-iwi' na mian anu montanda'i tempo'nyo 
Tumpu mompobebas Yerusalem. 
39Salatan i Yusuf ka' i Maria nombaumo anu nu tuntut nu Atulan nu Tumpu, 
ninsusule'mo na aha nokiijo' i Nazaret Galilea. 
40Anak aijo' kino daka-daka'nyomo ka' nahosonmo. Ia pande hondo ka' talalo 
nukalibosi nu Tumpu. 
41Sataun toka sataun tu'anyo i Yesus namba i Yerusalem molame'akon Sinaa 
Daka' Paskah. 
42Ka' tempo'nyo i Yesus umun sampulu'mo ohua' na taun, aha namba i 
lamean aijo' susumo anu saja' nubau nu aha. 
43Salatan ilapas na nolamean aijo' aha ninsusule'mo, panyo i Yesus, Anak 
aijo', daagi' jinojoong i Yerusalem, ka' madi' sinumbu' nu tina tuuma-Nyo. 
44Sinangka nu aha Ia nombatukimo mian da'isan. Salatan sinansinaamo na i 
lumajang, atina'je ka' aha nolio hi sampoto utusannyo ka' to sanga-sangalu nu 
aha. 

45Panyo madi' i humpak-Nyo nu aha, jadi po'ule'mo aha ninsusule' i 
Yerusalem nolio Ia. 
46Kino itolunnyo na nolio, i humpakje nu aha na Ia i uno nu Laigan nu 
Tumpu. Ia hau-haunyo suha-suhang mohongo gulu-gulu' agama, ka' 
mompoki-pokilawa. 
47Iwi-iwi' na anu nohongo Ia binangang kalana pontaami-Nyo minsoop i 
akan. 
48Tu'anyo-Nyo mule' suele bangangmo na montoa Ia. Tina-Nyo notatae hi Ia, 
"Anak, kadaka' nu bau na kami sumo aiya? Tuuma-Um ka' tina-Um binata-
batamo na nolio Beleyum!” 
49Tinaaman i Yesus, "Kadaka' kita tuuma ka' kita tina molio Aku? Apaa kita 
tuuma ka' tina madi' monsumbu' saba' Aku tionyo daagi' i uno nu Laigan nu 
Tuumang-Ku?” 
50Panyo aha madi' mangalati' anu pinontaami i Yesus. 
51Lapas aijo' i Yesus nambamo hingga-hinggat ka' aha ninsusule' nokiijo' i 
Nazaret, ka' nohongo-hongomo aha. Iwi-iwi' aijo' pino'una' nu tina-Nyo i uno 
nu kinyonyoanyo. 
52I Yesus kinodaka-daka'nyomo, ka' kino pande-pandenyomo, tiba mule' 
nukalibosi nu Tumpu, ka' nuka'ima'i nu mian. 

Lukas 3 

1I Taun sampulu'mo ka' olima' ko na i Tomundo Tiberius nompalentah, i 
Pontius Pilatus tinimbalimo gubernur i Yudea, ka' i Herodes nompalentahmo 
i Galilea. I Filipus, utus i Herodes nompalentahmo i da'erah Iturea tiba 
Trakhonitis, sadang i Lisanias nompalentahmo i Abilene. 
2Anu nontoongi to ima-imam daka' aitumo, i Hanas ka' i Kayafas. I Taun 
aijo'mo na Tumpu notatae hi Yohanes, anak i Zakharia i padang bone'. 
3Saba' i Yohanes namba noyaya i songko-songko na tampat nu Kaunyo 
Yordan, ka' nompotoka lele lengkat mae hi Tumpu. Noloboo' na i Yohanes, 

"Balatobatmo na komiu bolimo komiu mombau dosa', ka' komiu tionyo 
opalamandikan, da Tumpu mongampuni komiu.” 
4Aijo' pokakana anu tinulis i uno nu Kitab Nabi Yesaya: "Daagi' ko mian anu 
molo-moloboo' i padang bone', 'Posadia na jalan nu Tumpu, pohata na 
kajalanan-Nyo. 
5Iya na anu ma'oa' o tabuhi, iya na bungkutnyo ka' puge'nyo opohata. Jalan 
anu minggeo-geo', tionyo opohodi', ka' jalan anu milebo-lebok opohata. 
6Songko-songko na mian i dunia montoaje Tumpu momposalamat mian!' “ 
7Manjoo' na mian toka hi Yohanes, da o palamandikan. I Yohanes notatae hi 
aha, "Komiu mian ma'idek! Ihe na nontaloakon komiu madi' mohumpak 
hukuman lengkat hi Tumpu anu toka mae? 
8Potoa'i kalakuanum, de komiu binala tobatmo, madi'mo mombau dosa-dosa' 
miu! Boli montampu'uni motatae, tukoo miu i Abraham aijo' mompolee' miu! 
Inau': Te batu pe'e aiya, Tumpu moko ala mombau lee' i Abraham! 
9Bobolo' sinadiamo pontaa' kau' toka i baka-bakatnyo. Batu-batu anu madi' 
mimbua' ma'ima' o taa' ka' o alin i uno nu apu.” 
10"Jadi, apaa na anu tionyo obau mami?" pinokilawa nu to mia-mian hi 
Yohanes. 
11I Yohanes nontaami, "Mian anu ko baju' ohua', tionyo mombee'i sa'angu' hi 
mian anu madi' ko baju'; ka' anu daagi' ko kaanon tionyo mombagi.” 
12Anu saja' montage hasin tinoka suele hi Yohanes da o palamandikan. Aha 
nompokilawa, "Tuumangku Gulu', apaa na anu tionyo obau mami?” 
13I Yohanes nontaami, "Boli montage hasin molingkuduimo apaa na anu 
pinoko tantukanmo.” 
14Daagi' mule' ko' suludadu anu nompokilawa, "Mosia na kami? Apaa na 
tionyo obau mami?" I Yohanes nontaami, "Boli mompagala mongala mau 
mule' pa' hi he, ka' boli mongagoi doi, pula-pula mompisala'i anu madi' 
totu'u. Sukupmo na gajium!” 

15Tempo'nyo aitu to mia-mian montampu'unimo mompoki-pokilawa, pa' i 
Yohanes Tomundo anu Momposalamat, anu nunu tanda'i nu aha. 
16Mokonyo aijo', i Yohanes notatae hi aha iwi-iwi', "Aku mompalamandikan 
komiu nu uee, panyo tokajemae na mian anu lebe daka' molingkudui aku. 
Mombukai segot nu sapatu-Nyo pe'e, aku madi' pantas. Nupalamandikanje na 
komiu nu Roh nu Tumpu ka' apu. 
17I lima-Nyo ko kiapan bau pontapii ingko-ingkot na gandum sampe belesi'. 
Gandum Nu posa'angu' i uno nu alang, panyo iwi-iwi' na ota'nyo Nu papui i 
uno nu apu anu madi' ko kapateannyo!” 
18Sumo aiya na i Yohanes nompokinde'i to mia-mian tiba ngangahan nu 
jalan, tempo'nyo ia nompolele Lele Ma'ima'. 
19Panyo i Herodes anu mongkuasai Galilea pinokinde'an i Yohanes mongkona 
po'osoan-Nyo tiba i Herodias bengkele' nu utusnyo, ka' mongkona iwi-iwi' na 
kalakuan ma'idek sangga'at anu binaunyomo. 
20Panyo i Herodes ola ahi' nompaka bau ka'idekannyo ka' nomposoop i 
Yohanes i uno nu talungku'. 
21Salatan iwi-iwi' na mian aijo' pinalamandikanmo, i Yesus suele 
pinalamandikanmo. Ka' hau-haunyo Ia binalado'a langit tinabuka'mo, 
22ka' Roh nu Tumpu nintau'mo i buan-Nyo sumo tomonsi' malapati'. Lantas i 
hongo na potatae nu Tumpu nontaloakon, "Beleyum na Anak-Ku, anu Kuku 
kalibosi. Beleyum momposanang kinyonyoang-Ku.” 
23Tempo'nyo i Yesus nontampu'unimo pakalaja'annyo, umunnyo kila-kila 
tolumpulu'mo na taun. Koonyo nu pikilan nu mian, Ia anak i Yusuf, anak i 
Eli, 
24anak i Matat, anak i Lewi, anak i Malkhi, anak i Yanai, anak i Yusuf, 
25anak i Matica, anak i Amos, anak i Nahum, anak i Hesli, anak i Nagai, 
26anak i Maat, anak i Matica, anak i Simei, anak i Yosekh, anak i Yoda, 
27anak i Yohanan, anak i Resa, anak i Zerubabel, anak i Sealtiel, anak i Neri, 

28anak i Malkhi, anak i Adi, anak i Kosam, anak i Elmadam, anak i Er, 
29anak i Yesua, anak i Eliezer, anak i Yorim, anak i Matat, anak i Lewi, 
30anak i Simeon, anak i Yehuda, anak i Yusuf, anak i Yonam, anak i Elyakim, 
31anak i Melea, anak i Mina, anak i Matata, anak i Natan, anak i Daud, 
32anak i Isai, anak i Obed, anak i Boas, anak i Salmon, anak i Nahason, 
33anak i Aminadab, anak i Admin, anak i Arni, anak i Hezron, anak i Peres, 
anak i Yehuda, 
34anak i Yakub, anak i Ishak, anak i Abraham, anak i Terah, anak i Nahor, 
35anak i Serug, anak i Rehu, anak i Peleg, anak i Eber, anak i Salmon, 
36anak i Kenan, anak i Arpakhsad, anak i Sem, anak i Nuh, anak i Lamekh, 
37anak i Metusalah, anak i Henokh, anak i Yared, anak i Mahalaleel, anak i 
Kenan, 
38anak i Enos, anak i Set, anak i Adam, anak nu Tumpu. 

Lukas 4 

1I Yesus kinuasanmo nu Roh nu Tumpu tempo'nyo Ia nompala'imo Kaunyo nu 
Yordan. Roh nu Tumpu nolaya' Ia nokiijo' i padang bolaa. 
2I kiijo' Ia sinobaanmo nu Ibilis patompulu' na sinaa na kinopinnyo. 
Tempo'nyo aitu, madi' toho' ko anu kinaan-Nyo. Ahennyo Ia nongoa'imo 
no'ohop. 
3Ibilis notatae hi Ia, "Te misa' Beleyum anak nu Tumpu Allah? Jadi pokau na 
batu aiya da timbali roti.” 
4I Yesus nontaami, "I uno nu Kitab nu Tumpu tinulis, 'Mian madi' ola tumuu' 
nu roti.' “ 
5Ka' binoanyo mule' nu Ibilis na i Yesus i tampat anu matangkas, ka' ola 
tinolo kulap, Ibilis nompotoamo hi Ia iwi-iwi' na kalaja'an nu dunia. 

6"Iwi-iwi' na kakuasa'an ka' kakaya'an aiya ku bee'je hi Beleyum," koonyo nu 
Ibilis hi Yesus, "Kalana iwi-iwi' binee'mo hi belengku, sahingga aku timbali 
mombee' pa' hi ihe na anu ku ka'ima'i pombee'an. 
7Iwi-iwi' aijo' timbali Kita na tumpu-Nyo, de Kita monsombah aku.” 
8I Yesus nontaami, "I uno nu Kitab nu Tumpu tinulis, 'O sombah na Tumpuum 
ka' o hongo na palentah-Nyo.' “ 
9Lapas aijo', Ibilis nomboamo i Yesus i Yerusalem, ka' pino'una'nyo i bawo nu 
binumbungan nu Laigan nu Tumpu, ka' notatae hi Ia, "Te misa' Beleyum Anak 
nu Tumpu? Jadi, pingkanabu'mo, mokaiyong lengkat i aiya. 
10Kalana i uno nu Kitab nu Tumpu tinulis, 'Tumpu mompokauje to mala-
malaikat-Nyo monjagai Beleyum ima-ima'.’ 
11Ka' mule', 'Limaje nu to mala-malaikat na monsingkom de tengke-Um 
tosumpun i batu.' “ 
12I Yesus nontaami, "I uno nu Kitab nu Tumpu tinulis, 'Boli monsobai 
Tumpuum.' “ 
13Salatan Ibilis lapasmo nanonsobai Yesus nu lupa-lupa na jalan, 
pinala'iannyomo na i Yesus, ka' nontanda'i tempo' anu ma'ima'. 
14Lapas aijo', i Yesus ninsusule'mo nokiijo' i Galilea; Ia kinuasanmo nu Roh nu 
Tumpu. Lele mongkona butong-Nyo tinogilelemo i songko-songko na da'erah 
aijo'. 
15Ia nongajan i to lai-laigan pogalejaan, ka' mian da'isan nompuji'mo Ia. 
16I Yesus namba mule' i Nazaret, tampat pinompodaka'an Ia. I sinaa nu Sabat, 
sumo kabiasa'an-Nyo Ia namba i laigan pogalejaan. Ia tinuminjo nombasa' 
Kitab nu Tumpu, 
17ka' binee'an kitab Nabi Yesaya. Ia nombuka' lulunan nu kitab aijo', ka' i 
humpak-Nyo na ayat aiya, 
18"Roh nu Tumpu daagi' hi beleng-Ku, kalana Ia nohangkatmo Aku da 
mompolele Lele Ma'ima' hi mian kasiasi. Ia nompokau Aku da mompoto'iakon 

opobebasmo na mian anu i hakop ka' kapa'alinan nu mian mapisok; da bau 
pompobebas mian anu o sansala  
19ka' mompolele tempo' katokaan nu Tumpu momposalamat mian anu 
palesayamo hi Ia.” 
20Po'ule' i lulun i Yesus na kitab aijo', ka' po'ule' sinule'akonnyo hi mian anu 
ko tugasnyo i kiijo', ka' Ia sinumuhang. Iwi-iwi' na mian anu i uno nu laigan 
pogalejaan nontoa Ia. 
21Ka' i Yesus nontampu'uni notatae hi aha sumo uuka, "Aya-ayat Kitab nu 
Tumpu aiya, sinaa aiya ginanapanmo salatan komiu nohongomo.” 
22Potatae anu tinaloakon-Nyo ma'ima' hondo, sahingga aha binangangmo ka' 
nompototu'umo Ia. Aha notatae, "Te misa' Ia anak i Yusuf?” 
23Lantas i Yesus notatae hi aha, "Tantu komiu mompake kantuang aiya hi 
beleng-Ku, 'Dokoten posi opa'alin na butong-Um. Anu okabangangi i 
hongomo mami binauum i Kapernaum, soba baumo i posi kampung-Um.' “ 
24Tinuangan i Yesus, "O inau', madi' ko nabi anu o adati i posi kampungnyo. 
25Panyo hongo: Tempo'nyo i Elia, tempo'nyo aitu madi' tinudun na ujan 
totolu' mintonga' na taun na kopinnyo, jinadimo na kapo'ohopan anu daka' i 
songko-songko na lipu'. Tempo'nyo aijo' manjoo' na to balu-balu i Israel. 
26Mau mule' sumo aijo', Tumpu madi' nompokau i Elia namba hi sala'samian 
na to balu-balu aijo', panyo ola hi samian na balu anu kiijo' i Sarfat i da'erah 
Sidon. 
27Sumo aitumo mule' tempo'nyo i Nabi Elisa, manjoo' na mian i Israel anu ko 
panyakit kilit mahumimi', panyo madi' ko samian pe'e aijo' hi aha na anu 
pina'alinakon, boli mompiakon i Na'aman mian nu Siria aijo'.” 
28Iwi-iwi' na mian i laigan pogalejaan aijo' pinusa hondo salatan nohongo han 
aijo'. 

29Aha tinuminjo ka' nolaa' i Yesus mosabat i kota, ka' binoa nu aha i tungebe 
nu bungkutnyo koko kota nu aha binau. Aha ko niat monsuulakon Ia da 
manabu' i tungebe. 
30Panyo i Yesus noko pinggegiang hi mian da'isan ka' i namba. 
31Lapas aijo', i Yesus nambamo i kota Kapernaum i Galilea. I kiijo' mae ia 
nongajan to mia-mian i sinaa nu Sabat. 
32Aha binangang nontoa Ia mongajan, kalana Ia motatae ko angga'nyo. 
33I kiijo' i laigan pogalejaan daagi' ko samian anu kinuasanmo nu roh 
ma'idek. Mian aijo' ko kihi-kihis, 
34"O Yesus, mian nu Nazaret, apaa na anu ka'oho' obaunto hi kami? Beleyum 
toka monsilakai kami? Kusumbu' ihe na beleyum; beleyum posaihon nu mian 
susi' lengkat mae hi Tumpu!” 
35"Hokot!" sinegaan i Yesus na roh ma'idek aijo'. "Posabatmo lengkat hi mian 
aiya!" Lantas roh ma'idek aijo' nonsapahakon mian aijo' i ahop nu aha iwi-
iwi', lapas aitu nosabatmo lengkat hi mian aijo', madi'mo nompasakiti. 
36Iwi-iwi' na mian binangang, ka' notatae samian ka' samian, "Palias hondo na 
potatae-Nyo. Ko angga'nyo ka' ko kuasa-Nyo na Ia nompalentah to roh-roh 
ma'idek mosabat, ka' aha mule' nosabatmo!” 
37Sahingga lele mongkona i Yesus tinogilelemo i da'erah aijo'. 
38Pinala'ian i Yesus na laigan pogalejaan aijo', ka' i namba i laigan i Simon. 
Tina nu bengkele' i Simon hau-haunyo masakit nusihabi, ka' to mia-mian 
nompoto'imo han aijo' hi Yesus. 
39I Yesus namba i kahoyotan nu totina aijo', lantas nolaa'mo anu nonsihabi 
aijo'. Anu nonsihabi aijo' i na'alinmo, tina nu bengkele' i Simon balo nobula 
ka' nongatuni apa-apaa na anu palalu hi aha. 
40Salatan sinaa nakakinsapmo, iwi-iwi' na mian nomboamo hi Yesus to utu-
utusnyo anu mongoa'i sansala nu ngangahan nu panyakit. I Yesus nompotudu 
lima-Nyo i buan nu aha toto samian ka' nompa'alin aha. 

41To roh-roh ma'idek nosabat hi mian da'isan ka' naha loboo'an, "Memang 
Beleyum Anak nu Tumpu!" Panyo i Yesus nonsegai aha, madi' mompoloas 
aha motatae, kalana nusumbu' nu aha Iamo na Tomundo anu Momposalamat. 
42Salatan sinaa nontampu'unimo binete' i Yesus nompala'imo kota aijo', ka' 
namba i sa'angu' na tampat anu liing. To mia-mian nontampu'unimo nolio Ia, 
ka' salatan i humpaknyomo, aha nompagalamo nolio jalan da Ia boli 
mompala'i aha. 
43Panyo i Yesus notatae, "Lele Ma'ima' mongkona mosia na Tumpu 
mompalentah, tionyo Ku poto'i i kota-kota sangga'at, kalana aijo' na 
kahanda'nyo nu Tumpu nompokau Aku toka i dunia.” 
44Kalana aijo', i Yesus nongajan i uno nu to lai-laigan pogalejaan i songko-
songko na lipu' nu Yudea. 

Lukas 5 

1Daagi' ko tempo' sa'angu' i Yesus tinuminjo i biwi nu Dowiwi Genesaret. 
Da'isan na mian anu nompaha genso-gensotmo da mohongo sisik lengkat mae 
hi Tumpu. 
2I Yesus nontoa ohua' na duangan kiijo' i biwi nu bone' aijo'; topo ikan 
nintatau'mo lengkat mae i duangannyo ka' hau-haunyo mombaso'i buani' nu 
aha. 
3I Yesus noliba' i sala' sa'angu' na duangan, aijo'mo duangan i Simon, ka' 
nompokau i Simon nombulusakon duangannyo aijo' gagana' majo'on lengkat i 
biwi nu bone'. I Yesus sinumuhang i uno nu duangan aijo' ka' nongajan mian 
da'isan. 
4Noko ajan, Ia notataemo hi Simon, "Boseakon mokiijo' i tampat anu 
maleeng, ka' sambuangakon na buani'um da mongkona ikan.” 
5"Tuumangku Gulu'," tinaaman i Simon, "Sinampahu na uutu kami binakalaja 
totu-totu'u, panyo madi' ko anu pini humpa-humpak! Panyo kalana 
opokaunto Tuumangku, ma'ima'mo; da po'ule' ku sambuangakon na buani'.” 

6Pinoko bau nu aha na aijo', aha nohumpak ikan kinonjoo'nyo hondo sampe 
nobeak na buani' nu aha. 
7Kalana aitu aha nompoita tulung hi to sanga-sangalu nu aha i duangan 
sangga'at. To sanga-sangalu nu aha tinoka ka' hingga-hinggat nongisii ohu-
ohua' na duangan aijo' nobuke' nu ikan, sahingga me ise-ise' duangan haha 
aijo' tinompumo. 
8Salatan i Simon nontoa aijo', ia tinolodadupu nonsombah i ahop i Yesus, ka' 
notatae, "Pala'imo na aku Tumpu! Kalana aku mian baladosa'!” 
9I Simon ka' iwi-iwi' anu nongsangalui ia binangang nontoa kinonjoo'nyo na 
ikan anu i humpak nu aha. 
10Sumo aitumo mule' na to sanga-sangalu i Simon, aijo'mo i Yakobus ka' i 
Yohanes, to ana-anak i Zebedeus. I Yesus notatae hi Simon, "Boli mabuhuk! 
Mulai uuka, beleyum timbalimo pombuani' mian.” 
11I Simon ka' to sanga-sangalunyo nohela' duangan aijo' nokiijo' i biwi nu 
bone', lapas aijo' iwi-iwi' pinala'iannyomo ka' nombatukimo Yesus. 
12Daagi' ko sansinaan, i Yesus jinojoong i sa'angu' na kota. I kiijo' mae daagi' 
ko samian na mo'ane butongnyo no buke'mo nu panyakit kilit anu okabuhuk. 
Salatan tinoanyo na i Yesus, ia tinolodadupumo i ahop-Nyo ka' nompoita, 
"Tuumangku, de Kita Tuuma mongka'oho', Kita Tuumangku timbali 
mompa'alinakon aku!” 
13I Yesus nompanya mian aijo' ka' notatae, "Aku mongka'oho', pa'alinmo!" 
Tempo'nyo aijo' panyakitnyo i na'alinmo. 
14Lantas i Yesus nontewa' mian aijo' boli monsisik han aijo' mau mule' pa' hi 
he, tukoo-Nyo, "Lako'mo hi imam ka' poita na ia da mompototu'u beleyum 
na'alinmo. Ka' lako' sombahkon na koloban sumo anu pinalentahkonmo i 
Musa, salaku bukuti' saba' beleyum totu-totu'u na'alinmo.” 
15Panyo lele mongkona i Yesus kino togi-togi lelenyomo iyayamae, ka' 
manjoo'mo na mian toka da mohongo da o pa'alinakon na panyakit nu aha. 

16Lapas aijo', i Yesus nambamo binalado'a i tampat anu liing. 
17Daagi' ko sansinaan tempo'nyo i Yesus hau-haunyo mongajan, daagi' ko to 
pia-piangkuka na mian nu Farisi tiba to gulu-gulu' agama sinumuhang i kiijo'. 
Aha tinoka lengkat mae i Yerusalem tiba lengkat mae i to kota-kota Galilea 
ka' i Yudea. Kuasa nu Tumpu daagi' hi Yesus, da nompa'alin to mia-mian 
masakit. 
18Tempo'nyo aijo' daagi' ko to pia-piangkuka na mian tinoka nomboa mae 
samian anu lupe anu pinomale' mae i ampas. Aha binala usaha nomboa mian 
aijo' i uno nu laigan da timbali opomale' hi ahop i Yesus. 
19Panyo kalana mian talalo da'isan i kiijo' mae, aha madi' noko boa ninsoop. 
Kalana aijo' aha noliba'akon nokiita' i atop nu laigan. Lantas aha nontataki 
atop genting, ka' nontauhakon ia nohingga-hinggat ampas hi ahop i Yesus, i 
totonga' nu mian da'isan aijo'. 
20Tempo'nyo i Yesus nontoa kinodaka'nyo na palesaya nu aha totu-totu'u, Ia 
notatae hi mian aijo', "Utus, dosa'um ingampunanmo.” 
21To gulu-gulu' agama ka' aha to mia-mian Farisi notataemo samian ka' 
samian, "Ihe na mian aiya ka' baani mompopo ise' Tumpu? Ihe na timbali 
mongampuni dosa', de misa' Tumpu Allah ahi'?” 
22Nusumbu' i Yesus apaa na anu pinokilawa nu aha. Jadi Ia notatae, "Ka' 
kadaka' komiu mompokilawa sumo aitu i uno nu kinyonyoa miu? 
23Iya na lebe dengke, montaloakon, 'Dosa'um ingampunanmo', kabai 
montaloakon, 'Bulamo ka' lajangmo!’ 
24Panyo aiya Aku momponyata' hi belemiu saba', i bawo nu dunia aiya Anak 
nu Mian ko kuasa mongampuni dosa'." Lantas i Yesus notatae hi mian anu 
lupe aijo', "Bulamo, hangkat na kahoyotanum ka' pinsusule'mo!” 
25Lia-lia' na mian aijo' nobula i ahop nu aha iwi-iwi', ka' nohangkat 
kahoyotannyo, ka' ninsusule', ka' nompuji' Tumpu. 

26Aha iwi-iwi' binangang hondo, lantas nompuji' Tumpu. Kalana nongoa'i 
nabuhukmo, aha notatae, "Mompobangang hondo na anu sinakisiantomo 
sinaa aiya!” 
27Lapas aijo' i Yesus nosabat ka' nontoa samian anu topo tage hasin 
sanggonyo i Lewi, hau-haunyo suha-suhang i kantonnyo. I Yesus notatae hi 
ia, "Batuki na Aku.” 
28I Lewi nobungkut ka' pinala'iannyo na iwi-iwi', ka' mombatuki Yesus. 
29Lapas aijo' i Lewi nombau bau-bauon i laigannyo molabot i Yesus. Da'isan 
na topo tage hasin ka' to mia-mian sangga'at mongkaan hingga-hinggat ka' 
aha. 
30To pia-piangkuka na mian nu Farisi ka' to gulu-gulu' agama mongoa'i madi' 
sanang, lantas notatae hi anu mombatuki Yesus, "Kadaka' komiu iwi-iwi' 
mongkaan ka' monginum tiba topo tage hasin, ka' to mia-mian madi' 
ma'ima'?” 
31I Yesus nontaami, "Mian anu mahoson madi' mompalalui dokoten; ola mian 
anu masakit. 
32Aku toka misa' molaga to mia-mian anu mongoa'i butongnyo na'ima'mo, 
panyo to mia-mian anu baladosa', da aha balatobat madi'mo mombau dosa-
dosa' nu aha.” 
33To mia-mian notatae hi Yesus, "Anu mombatuki Yohanes, ka' anu 
mombatuki mian nu Farisi toto minsan bapuasa' ka' balado'a. Panyo anu saja' 
mombatuki Beleyum mongkaan ka' monginum.” 
34I Yesus nontaami, "Timbali na komiu mompokau to mia-mian bapuasa' i 
bau-bauon po'osoan, hau-haunyo boting mo'ane daagi' hingga-hinggat ka' 
aha? Tantu madi'? 
35Panyo tokaje na tempo'nyo boting mo'ane aijo' o'alamo lengkat aijo' hi aha. 
Tempo'je aijo' na aha bapuasa'.” 

36Lantas i Yesus nonsisikakon hi aha kantuang aijo', "Madi' ko mian 
montamban baju' mahudemo tiba geat nu hude bu'ou. Kalana ia mombeak 
baju' anu bu'ou aijo'. Ka' mule' hude pontamban anu bu'ou aijo' madi' 
mompahakona tiba baju' anu mahudemo. 
37Sumo aitu mule', madi' ko mian anu molana'akon anggur bu'ou i uno nu 
botutu kilit anu pinmo, kalana anggur bu'ou aijo' monsaduakon botutu aijo' 
mobeak. Sahingga anggurnyo mobubus ka' botutunyo ma'idekmo. 
38Anggur anu bu'ou tionyo olana'akon i botutu anu singkona bu'ou. 
39Sumo aitu mule' madi' ko mian anu mongka'oho' monginum anggur bu'ou, 
de sala'je nonginum anggur anu pininmo. 'Anggur pininmo aijo' lebe ma'ima',' 
na koonyo." 

Lukas 6 

1Daagi' ko sansinaan nu Sabat, tempo'nyo i Yesus nosahak i sa'angu' na ale' nu 
gandum, anu saja' mombatuki Ia nontipu gandum. Piniopos nu aha na 
gandum aijo' nu lima ka' kinaan. 
2To pia-piangkuka na mian nu Farisi notatae, "Kadaka' komiu molanggai atu-
atulan nu agamanto, mombaumo anu o tewa' i sinaa nu Sabat?” 
3I Yesus nontaami, "Ma'isa toho' komiu nombasa' mongkona anu binau i 
Daud, tempo'nyo ia ka' to mia-miannyo no'ohop? 
4Ia ninsoop i uno nu Laigan nu Tumpu, ka' nongala roti anu sinombahkonmo 
hi Tumpu ka' kinaannyo. Lantas binee'nyo mule' na roti aijo' hi to mia-
miannyo. Padahan koonyo nu hukum nu agamanto, ola to ima-imam na anu 
timbali mongkaan roti aijo'.” 
5Lantas i Yesus notatae, "Anak nu Mian mongkuasai sinaa nu Sabat!” 
6Daagi' ko sansinaan nu Sabat sangga'at, i Yesus namba nongajan i laigan 
pogalejaan. I kiijo' daagi' ko samian na limanyo lupe na sambiha'. 

7To pia-piangkuka na gulu' agama mian nu Farisi mongka'oho' molio 
kasala'an i Yesus, da timbali mongkalaak Ia. Jadi, aha saja' mompotamatakon 
pa' Ia nompa'alinmo mian masakit i sinaa nu Sabat. 
8Panyo nusumbu' i Yesus na tanga'an nu aha. Sahingga Ia notatae hi mian 
anu limanyo lupe aijo', "Imbo' tinjo aiya i ahop!" Mian aijo' nobula, ka' 
tinuminjo i kiijo'. 
9Lapas aijo' i Yesus nompokilawa hi to mia-mian anu daagi' i kiijo'. "De 
koonyo nu agama, apaa na timbali obaunto i sinaa nu Sabat? Mombau anu 
ma'ima' kabai mombau anu ma'idek? Momposalamat mian kabai 
monsilakai?” 
10I Yesus nontoa aha iwi-iwi' anu montikubi, lantas notatae hi mian aijo', 
"Tajuakon mae na limaum." Tinajuakon nu mian aijo' na limanyo, sahingga 
limanyo na'alin. 
11Panyo to gulu-gulu' agama tiba to mia-mian nu Farisi pinusamo hondo, ka' 
mulai binasale' pa' apaa na anu timbali nubau nu aha hi Yesus. 
12Tempo'nyo aitu i Yesus nindako i sa'angu' na bungkutnyo da balado'a. I 
kiijo' Ia binalado'a hi Tumpu sinampahu. 
13Salatan sinaa majingkamo, ilaganyomo na anu saja' mombatuki Ia, ka' 
nompile'i sampulu' ohua' na mian anu kiijo' hi aha, sinanggohannyo na aha 
anu sampulu' ka' ohua' aijo' to rasul rasul. Aha aitumo: 
14I Simon (anu sinanggohan i Petrus), tiba i Andreas utus i Simon; i Yakobus 
ka' i Yohanes, i Filipus ka' i Bartolomeus, 
15i Matius ka' i Tomas, i Yakobus anak i Alfeus ka' i Simon (anu osa-
osanggohi i Patriot), 
16i Yudas anak i Yakobus ka' i Yudas Iskariot anu saidi' mae tinimbali anu 
palangues. 
17Lapas aijo' i Yesus nintudunmo lengkat mae i bungkutnyo aijo' hingga-
hinggat tiba to rasul-rasul aijo', lantas nilawe ka' tinuminjo i sa'angu' na 

tampat anu mahata. I kiijo' suele daagi' ko mian da'isan sangga'at anu saja' 
mombatuki Ia, tinoka lengkat iyayamae i songko-songko na Yudea, 
Yerusalem, ka' to kota-kota Tirus ka' Sidon anu i biwi nu ambai. 
18Aha tinoka da mohongo i Yesus, ka' mule' da opa'alin na to panya-panyakit 
nu aha. Apaa aha anu sinoku'on nu Roh ma'idek tinoka suele ka' 
pina'alinakon. 
19Iwi-iwi' na mian binala usaha mompanya i Yesus, kalana daagi' ko kuasa 
anu lubat lengkat i butong-Nyo anu nompa'alinmo aha iwi-iwi'. 
20I Yesus nontoa anu saja' mombatuki Ia, lantas notatae, "Bila-bilahi na komiu 
to mia-mian kasiasi, kalana komiu minsoop mian anu palesayamo hi Tumpu! 
21Bila-bilahi na komiu anu mo'ohop uuka aiya; komiu opobosuje! Bila-bilahi 
na komiu anu humaang uuka aiya; komiu kumojoje! 
22Bila-bilahi de komiu oka'ideki, madi' otalima, o alu, ka' opitana'i kalana 
Anak nu Mian! 
23To nabi-nabi tempo'nyo u'utu mae binau suele sumo aitu. De han aijo' jadi, 
posanangmo na kinyonyoa miu, ka' mosalele lame-lame', kalana daka' na 
tamboonyo pinosadiamo bau bagi miu i suluga'. 
24Panyo silaka na komiu anu kaya uuka aiya; kalana komiu nongoa'imo 
kasanangan! 
25Silaka na komiu anu mobosu uuka aiya; kalana komiu saidi' mae 
mo'ohopmo! Silaka na komiu anu kumojo uuka aiya; kalana komiu saidi' mae 
susa' na kinyonyoa ka' humaang! 
26Silaka na komiu de iwi-iwi' mompuji' belemiu; kalana sumo aitu suele na 
mompolee' nu aha nompuji'mo to nabi-nabi anu baleko' tempo'nyo u'utu 
mae.” 
27"Panyo hi komiu anu mohongo Aku tempo' uuka, Ku potuun sumo uuka: 
Kalibosi na sampo bali'um, ka' bau na anu ma'ima' hi mian anu mongka'ideki 
beleyum. 

28Balakati na mian anu mongkutuki beleyum, ka' odo'akon na mian anu 
mombau ma'idek hi beleyum. 
29De nuhapa' nu mian na gagisingum sambiha', pojohok da nuhapa' na 
gagisingum sambiha' mule'. De juba'um ingagoan, bee' mule' na baju'um. 
30De mian mompoita apa-apaa hi beleyum, bee'mo na aijo' hi ia, ka' de anu 
miu o agoi bolimo po'ule' opoita. 
31Obau na kalakuan hi mian sangga'at sumo anu oka'ima'i miu, nubau nu aha 
hi komiu. 
32De komiu mongkalibosi to mia-mian ola anu saja' mongkalibosi komiu, 
apaa na gunanyo? Mian anu baladosa' pe'e mongkalibosimo to mia-mian anu 
mongkalibosi aha! 
33Ka' de komiu ola mombau anu ma'ima' hi to mia-mian anu saja' mombau 
ma'ima' hi komiu, apaa na gunanyo? Mian baladosa' pe'e mombaumo sumo 
aitu! 
34Ka' de komiu momposabolaakon doi hi to mia-mian anu moko ala 
monsule'akon, apaa na gunanyo? Mian baladosa' pe'e monsabolakanmo doi hi 
mian baladosa', lantas po'ule' nu poita! 
35Sepantasnyo misa' sumo aijo'! Komiu ola ahi' mongkalibosi sampo bali'um, 
ka' mombau anu ma'ima' hi aha. Komiu tionyo momposabon ka' boli 
montaha'imani po'ule' osule'akon. Desumo aitu tamboum daka' ka' komiu 
timbali to ana-anak nu Tumpu Anu Matangkas na Kuasanyo. Kalana Tumpu 
manonong na kinyonyoanyo hi mian anu madi' monsumbu' momoita talima 
kaseh, ka' suele hi anu ma'idek. 
36Tionyo komiu ko kalibosan susumo Tuumaum suele ko kalibosan!” 
37"Boli mompisala'i mian sangga'at, da boli komiu suele nu pisala'i nu Tumpu. 
Boli mohukum mian sangga'at, da boli komiu suele nu hukum nu Tumpu. 
Ampuniakon na mian sangga'at, da Tumpu suele mongampuni komiu. 

38Bee'i na mian sangga'at, da Tumpu suele mombee'i beleyum; komiu 
montalimaje pombee'i molabi-labi anu tinakanmo ma'i-ma'ima' bau bagi miu. 
Kalana anu opake pontakanan komiu hi mian sangga'at, aijo'mo suele na 
opake pontakanan anu miu, nu Tumpu.” 
39Lapas aijo', i Yesus nonsisikakonmo kantuang hi aha sumo uuka, "De mian 
mapisok montaka' mian mapisok sangga'at, tantu ua-ua'aha manabu' i uno nu 
bolo'. 
40Madi' ko mulit anu molingkudui gulu'nyo. Panyo mulit anu binala gulu'mo 
pokakanamo sumo gulu'nyo. 
41Ka' kadaka' komiu montoa sangkunyit na kau' i uno nu mata nu utusum, yo 
aitu balak anu i uno nu posi mataum na madi' otoa miu? 
42Mosia na komiu montaloakon hi utusum, 'Imbo', utus da ku alinakon na 
kau' sangkunyit atina' i uno nu mataum,' yo aitu i uno nu posi mataum daagi' 
ko balak anu madi' otoa miu? O anu baleko'! Alinakon pe'e na balak anu 
daagi' i posi mataum. Atina'je ka' komiu moko toa mana-manasa, ka' timbali 
mongalinakon sangkunyit na kau' i mata nu utusum.” 
43"Kau' anu molumba', madi' mimbua' anu ma'idek. Sumo aitu mule' na kau' 
anu madi' molumba', madi' mimbua' anu ma'ima'. 
44Toto sangahan na kau' osumbu' i bua'nyo. Kuhat mihii' madi' mimbua' bua' 
nu ara, ka' hemput mihii' madi' mimbua' anggur. 
45Mian anu ma'ima' montaeakon ha-han anu ma'ima', kalana kinyonyoanyo 
buke' nu ka'ima'an. Mian anu ma'idek montaeakon ha-han anu ma'idek, 
kalana kinyonyoanyo buke' nu ka'idekan. Kalana apaa na anu otaeakon nu 
nganga', aijo' mosabat lengkat i kinyonyoa.” 
46"Ka' kadaka' komiu molaga Aku, 'Tumpu, Tumpu,' panyo madi' mombau anu 
Kupoita hi komiu? 
47Opokakanakonto hi he na mian anu toka hi beleng-Ku ka' mohongo 
potataeng-Ku, ka' mombau anu kutaeakon? -- Yo ii' da Kupotiju' hi belemiu --. 

48Ia sumo mian anu tempo'nyo mompotinjo laigan mongkeke leleeng, lantas 
mombau mesennyo opokoko i batu. De toka na iyaba' ka' uee nu kaunyo 
moleetabi laigan aijo', laigan aijo' madi' opoko anjuhakon, kalana 
pinotinjomo i bawo nu mesen anu madodo. 
49Panyo mian anu mohongo potataeng-Ku, ka' madi' mombau sumo samian 
anu mompotinjo laigan madi' mompake mesen. De iyaba' moleetabi laigan 
aijo' malia' motua', ka' anu ma'idek manjoo' hondo!" 

Lukas 7 

1Salatan i lapasmo na nontaeakon ha-han aijo' hi mian da'isan, i Yesus 
nambamo nokiijo' i Kapernaum. 
2I kiijo' daagi' ko suludadu nu Roma anu ko posaihonnyo, anu talalo nu 
kalibosi. Posaihonnyo aijo' masakit, me ise-ise' sinilakamo. 
3Tempo'nyo suludadu aijo' nohongo mongkona i Yesus, ia nompokaumo to 
pia-piangkuka polaya' nu mian Yahudi namba hi ia mompoita da ia toka 
mompa'alinakon posaihonnyo. 
4Salatan tinokamo hi Yesus, to mia-mian haha aijo' nongkakase da Ia 
montulungiakon suludadu aijo'. "Suludadu aijo' pantas otulungi nu kita 
Tuuma," koonyo nu aha hi Yesus, 
5"kalana ia mongkalibosi bansanto, ka' nompotinjomo laigan pogalejaan 
mami.” 
6Sahingga i Yesus namba hingga-hinggat tiba aha. Salatan i Yesus malia'mo 
toka i laigan aijo'. Suludadu aijo' nonsai to sanga-sangalunyo mamba hi ia da 
mompoto'i, "Bolimo kita Tuuma basusa-susa' mokiijo' i laiganku. Aku ma'isa 
pantas montalima kita Tuuma i laiganku. 
7Aijo' na sababnyo aku madi' baani na mangadap hi Kita Tuuma. Jadi, ola o 
palentahkon da pokauhonku ma'alin. 
8Kalana aku suele ta'aluk i palentah anu i bawongku, ka'i alukku daagi' suele 
ko to sulu-suludadungku anu tionyo mohongo palentangku. De aku 

mompalentah samian na suludadu, 'Lako'!' ia mule' mamba; ka' de aku 
montaloakon hi sangga'at. 'Imbo' aiya!' ia mule' toka. Ka' de aku 
mompalentah posaihonku, 'Bau na aiya!' ia tionyo mombau.” 
9Binangang na i Yesus, nohongo aijo'. Ia nosiloi ka' notatae hi mian da'isan 
anu hau-haunyo mombatuki Ia, "Palias na mian aiya. Aha mian nu Israel 
ma'isa toho' sinahaku na palesaya anu totu-totu'u kinodaka'nyo aiya!” 
10Salatan to mia-mian anu pinokau aijo' ninsusule'mo i laigan nu kapala nu 
suludadu aijo', posaihon aijo' na'alinmo. 
11Madi' pinin ilapas na aijo', i Yesus nambamo i kota Nain. Anu saja' 
mombatuki tiba mian da'isan namba ka' Ia. 
12Tempo'nyo i Yesus tinokamo i koko tumban nu kota, to mia-mian hau-
haunyo momboa anu sinilakamo mosabat i kota. Anu sinilaka anak mo'ane, 
sami-samiannyomo na anak nu samian na balu. Da'isan na mian nu kota 
nonsangalui tinanyo. 
13Salatan i Tumpu Yesus nontoa boune aijo', Ia nolibos hi ia, lantas notatae, 
"Boli humaang kita Tina!” 
14Lapas aijo' i Yesus nongohani pinolembanan anu sinilaka aijo', ka' tiniiknyo. 
Sahingga anu nolemban tinolotinjo. I Yesus notatae, "O olitau, Ku pokau na 
beleyum pobula!” 
15Olitau anu sinilakamo aijo' nobulamo, sinumuhang ka' nontampu'uni 
binasisik. Lantas binee'mo i Yesus hi tinanyo. 
16Iwi-iwi' na mian nabuhukmo ka' nontampu'uni nompuji' Tumpu Allah. 
Koonyo nu aha, "Samian na nabi daka' tinokamo i totonga'to! Tumpu 
tinokamo da momposalamat miannyo anu palesayamo!” 
17Lele mongkona i Yesus aiya, tinolelemo i songko-songko na Yudea ka' i 
da'erah anu mompaha ohani. 

18Anu saja' mombatuki Yohanes nompoto'imo hi Yohanes, iwi-iwi' na anu 
tinimbalimo aijo'. Sahingga i Yohanes nolaga ua'aha na anu saja' mombatuki 
ia. 
19Lantas nonsai aha namba hi Tumpu Yesus ka' mompokilawa, "Kitamo 
Tuuma na mian anu toka mae susumo anu jinanji'mo nu Tumpu, kabai tionyo 
kami montanda'i san-samianan?” 
20Ua-ua'aha na anu saja' mombatuki Yohanes aijo' namba hi Yesus ka' 
notatae, "I Yohanes anu Mompalamandikan nompokau mae kami 
mompokilawa hi kita Tuuma, kugantang kitamo Tuuma na mian anu toka 
mae, susumo anu jinanji'mo nu Tumpu, kabai tionyo kami montanda'i san-
samianan?” 
21Tempo'nyo aitu i Yesus nompa'alin da'isan na mian, ka' nolaa' manjoo' na 
roh ma'idek tiba mule' nompotimbali da'isan na mian mapisok timbali 
nontoa. 
22I Yesus nontaami, "Pinsusule'mo hi Yohanes, ka' opoto'iakon apaa na anu 
ihongomo miu ka' tinoa: mian anu mapisok montoa, mian anu lupe i 
lumajang, mian anu ko panyakit kilit okabuhuk i na'alin, mian anu mabongon 
nohongo, mian anu sinilakamo po'ule' tinumuu', ka' Lele Ma'ima' lengkat mae 
hi Tumpu pinoto'iakon hi to mia-mian kasiasi. 
23Kopi-kopian na mian anu madi' ko kabalatan mongka'ideki Aku.” 
24Salatan to posa-posaihon i Yohanes aijo' nambamo, i Yesus 
nontampu'unimo notatae hi mian da'isan mongkona i Yohanes, tukoo-Nyo, 
"Komiu namba i padang bolaa montoa apaa? Santake na hemput anu 
nupuuhakon nu mombun? 
25Komiu namba montoa apaa? Samian na anu mimbaju' ma'ima'? To mia-
mian anu mipake sumo aijo', ka' anu tumuu' molabi jojoong i laigan nu 
tomundo! 
26Jadi, komiu nosabat da montoa apaa? Pa' nontoa samian na nabi? Totu'u, 
aitu pe'e molingkuduimo samian na nabi. 

27Kalana i Yohanesmo ai-aijo' na anu kokoonyo nu ayat nu Kitab nu Tumpu 
aiya, 'Aiyamo na pokauhon-Ku,' na koonyo nu Tumpu, 'Aku nompokaumo ia, 
da ia pe'e na mamba i moona, da nu buka' na kajalanan nu beleyum!' “ 
28"O inau'" na koonyo i Yesus mule', "i uno nu dunia aiya madi' toho' kino 
mian anu lebe daka' molingkudui Yohanes anu Mompalamandikan. Panyo 
mian anu talalo ise' i totonga' nu mian anu palesayamo hi Tumpu, lebe daka' 
molingkudui Yohanes anu Mompalamandikan.” 
29Iwi-iwi' na mian -- tiba topo tage hasin -- nohongo i Yesus nontaloakon han 
aijo'; ahamo na to mia-mian anu montulutimo palentah nu Tumpu, ka' 
mongka'oho'mo opalamandikan i Yohanes. 
30Panyo to mia-mian nu Farisi tiba to gulu-gulu' agama madi' mongka'oho' 
montalima tanga'an nu Tumpu hi butong nu aha. Aha madi' mongka'oho' nu 
palamandikan i Yohanes. 
31Lantas i Yesus notatae mule', tukoo-Nyo, "Tiba apaa na 
pompokakanakonan-Ku to mia-mian tempo' uuka? Sumomo apaa na aha? 
32Aha sumomo to ana-anak anu sumuhang i pasan; sanggombu moloboo'akon 
hi sangga'at, 'Kami monyanyiakon elok da lame' na komiu, panyo komiu 
madi' mongka'oho' monsalelei! Kami monyanyiakon elok nu anu ko mian 
silaka, padahan komiu madi' humaang!’ 
33I Yohanes anu Mompalamandikan tinoka -- ia bapuasa' ka' madi' monginum 
anggur -- ka' komiu notatae, 'Ia sinoku'onmo nu setan!’ 
34Anak nu Mian toka -- Ia mongkaan ka' monginum -- lantas komiu motatae, 
'Toa na mian aijo'! Mabebes, saja' ma langu, sangalu nu topo tage hasin, ka' 
sangalu nu mian baladosa'.’ 
35Mau mule' sumo aitu, kapandean nu Tumpu ko bukuti'nyo hi mian anu 
nontalimamo Ia.” 
36Samian na Farisi sanggonyo i Simon, nolaga i Yesus mongkaan. I Yesus 
namba i laigannyo ka' sinumuhang nongkaan. 

37I kota aijo' daagi' ko samian mule' na boune anu tumuu' i uno nu dosa'. 
Tempo'nyo ia nohongo i Yesus hau-haunyo mongkaan i laigan nu mian Farisi 
aijo', ia tinoka ka' nomboa sa'angu' na boton pualam ko isinyo minya-minya' 
manohong. 
38Ia tinuminjo i hiku i Yesus koko tengke-Nyo, ka' i humaang ka' nohumpisi 
tengke i Yesus nu lolu'nyo. Lapas aijo' tengke i Yesus ingambu'annyomo nu 
ubaknyo, lantas ingookannyo ka' dinudu'annyo nu minya-minya' manohong. 
39Salatan mian nu Farisi anu nolaga i Yesus nontoa han aijo', ia notataemo i 
kinyonyoanyo, "De mian aiya nabi, tantu nusumbu' ihe na boune aijo' anu 
nongkanyang Ia, apaa mule' boune aijo' tumuu' i uno nu dosa'!” 
40Lantas i Yesus notatae hi Simon, "Simon, daagi' ko apa-apaa anu ka'oho' 
Kutaloakon hi beleyum." "Ii', Tuumangku Gulu'," tinaaman i Simon, 
"taloakonmo.” 
41I Yesus notatae, "Daagi' ko ua'aha na mian anu bina samaya' hi mian anu 
nonsabonakon doi. Samian binasamaya' lima'atu na doi salaka, ka' anu 
samian mule' limampulu' na doi salaka. 
42Ua-ua'aha madi' moko ala nombolosi samaya' aijo', sahingga samaya' nu aha 
pinobakasnyomo, bolimo bolosi. Jadi anu ua'aha aijo' ihe na anu talalo 
mongkalibosi mian anu nonsabonakonmo doi aijo'?” 
43"Kusangka mian anu talalo manjoo' na samaya'nyo anu pinobakasnyomo!" 
na koonyo i Simon. "Pikilanum totu'u," tinaaman i Yesus. 
44Lantas i Yesus nontoa boune aijo' ka' notatae hi Simon, "Beleyum nontoamo 
boune aiya? Aku tinoka i laiganum, ka' beleyum madi' nontoukai uee da 
pombaso'i tengkeng-Ku; panyo boune aiya nombaso'imo tengkeng-Ku nu 
lolu'nyo, ka' ingambu'nyomo nu ubaknyo. 
45Beleyum madi' nontalima Aku nu pongooki, panyo boune aiya madi' na'osa 
nongooki tengkeng-Ku salatanmo pe'e Aku tinoka i aiya. 
46Beleyum madi' nolana'akon lanya' i uba-Ku, panyo boune aiya 
nolana'akonmo lanya' manohong i tengkeng-Ku. 

47Totu'u: Liibosnyo anu tahahumo sumo aijo' momponyata'mo saba' dosa'nyo 
anu manjoo' ingampunanmo! De mian o ampuni sangkiding, ia suele 
mongampuni sangkiding.” 
48Lantas i Yesus notatae hi boune aijo', "To dosa-dosa'um ingampunanmo.” 
49To mia-mian sangga'at anu suha-suhang mongkaan hingga-hinggat ka' i 
Yesus, nontampu'unimo notatae hi samian ka' samian, "Ihe na mian aiya 
sampe timbali mongampuni dosa'?” 
50Panyo i Yesus notatae hi boune aijo', "Kalana beleyum palesaya hi beleng-
Ku, beleyum oposalamat. Lako'mo ma'i-ma'ima'!" 

Lukas 8 

1Madi' pinin lengkat i aijo', i Yesus nambamo i kota-kota ka' i kampu-
kampung da mompolele Lele Ma'ima', saba' Tumpu Allah montampu'unimo 
mompalentah susumo Tomundo. Sampulu' ohua' na anu saja' mombatuki 
namba hingga-hinggat ka' Ia. 
2Sumo aitu mule' to pia-piangkuka na boune anu na'alinmo, anu kinona nu 
roh ma'idek ka' panyakit. Aha aijo'mo i Maria anu osa-osanggohi Magdalena 
(popitu' na roh ma'idek anu sinabatakon hi ia); 
3singkona i Yohana bengkele' i Khuza, anu ko kalaja i laigan daka' hi 
Herodes; i Susana, ka' manjoo' mule' na boune sangga'at. Posi ongkos nu aha 
na montulungi Yesus ka' anu saja' mombatuki Ia. 
4To mia-mian saja' toka hi Yesus lengkat mae i ngangahan nu kota. Ka' 
salatan nanjoo'mo na mian sinihuk, i Yesus nonsisikakonmo hi aha 
kantuangan sumo uuka: 
5"Samian na topo ale' namba nonsau bine'. Hau-haunyo ia monsa'u, daagi' ko 
bine' anu ola nanabu' i jalan. Sambagian pineja' nu mian ka' sangga'at tinoluk 
nu tomonsi'. 

6Daagi' mule' ko anu ola nanabu' i tampat anu ko batunyo. Salatan 
tinumuu'mo, anu sinu'annyo aijo' ola nangkaluale, kalana tano'nyo madi' 
ma'omuk. 
7Daagi' mule' ko bine' anu ola nanabu' i uno nu hemput anu ko hii'nyo. 
Hemput mihii' aijo' tinumuu' hingga-hinggat tiba bine' aijo', ka' nombolungi 
sampe i nanggas. 
8Panyo daagi' ahi' ko bine' anu nanabu' i tano' anu ma'omuk, lantas tinumuu' 
mohasinakon bua'nyo pininsa'atu lipat." Lapas nonsisik kantuangan aijo', i 
Yesus notataemo, "De ko bihing, hongo!” 
9Anu saja' mombatuki Yesus nompokilawa hi Ia alati'nyo nu kantuangan aijo'. 
10I Yesus nontaami, "Komiu binee'anmo balakat da monsumbu' lahasia mosia 
na Tumpu mompalentah susumo Tomundo. Panyo to mia-mian sangga'at o 
ajan nu kantuangan, da aha mongintomakon, panyo madi' monsumbu' pa' 
apaa na anu timbali; ka' aha mohongo, panyo madi' mangalati'.” 
11"Aiya na alati'nyo nu kantuangan aijo': Bine' aijo', aijo'mo potatae nu 
Tumpu. 
12Bine' anu nanabu' i jalan sumomo to mia-mian anu mohongo potatae aijo'. 
Panyo Ibilis tinoka ka' nongagoi lele aijo' i kinyonyoa nu aha, da aha boli 
palesaya ka' oposalamat. 
13Bine' anu nanabu' i tampat anu ko batunyo sumomo mian anu mohongo lele 
aijo', kinyonyoanyo sanang na montalima. Panyo lele aijo' madi' nimbakat i 
kinyonyoa nu aha. Aha palesaya ola sasaingoni', ka' de soba'an toka, aha 
madi'mo mule' palesaya. 
14Bine' anu nanabu' i totonga' nu hemput hii'on, sumomo mian anu mohongo 
lele aijo', panyo bata-bata i kantumuu'an nu aha, ka' mongindi tumuu' molabi 
ka' sanang i dunia aiya. Iwi-iwi' aijo' mompeedi aha sahingga madi' 
mohasinakon bua' matantu. 

15Bine' anu nanabu' i tano' anu ma'omuk, sumomo mian anu mohongo lele 
aijo', lantas monguna' i kinyonyoa anu ma'ima' ka' hodi'. Aha moko ala 
sabaan sampe mohasinakon bua'.” 
16"Madi' ko mian anu montutungi sulu', lantas mongkulubi nu gumbang kabai 
mompo'una' i aluk nu kahoyotan. Ia tionyo mompo'una' sulu' i sulaannyo nu 
sulu', da mian anu minsoop montoa jingkanyo. 
17Madi' ko anu sulu-suluk na madi' kantoan; ka' madi' ko anu ohokotakon na 
madi' o hongo ka' osumbu'. 
18Mokonyo aitu o intomakon ma'i-ma'ima' apaa na anu i hongomo miu. 
Kalana mian anu daagi'mo opaka bee'i mule' lebe manjoo'; panyo mian anu 
madi' ko apa-apaa, sangkiding pe'e anu daagi' hi ia suele o ala.” 
19Tinanyo ka' to utu-utusnyo i Yesus kahanda' toka tinoka hi Ia, panyo aha 
madi' noko ala tinoka hi Ia, kalana mian talalo da'isan. 
20Lantas daagi' ko samian na notatae hi Yesus, "Kita Tuuma, tina ka' to utu-
utus nu kita Tuuma kiijo' i sambiha'nyo. Aha mongka'oho' singkabot ka' kita 
Tuuma.” 
21Panyo i Yesus notatae hi aha, "To mia-mian anu mohongo potatae nu 
Tumpu ka' montuluti, ahamo na tina ka' to utu-utus-Ku.” 
22Daagi' ko sansinaan i Yesus tiba anu saja' mombatuki Ia sinumake' i 
duangan. "Imbo' da kita mamba i santoa nu dowiwi," koonyo i Yesus hi aha. 
Lantas aha nambamo. 
23Tempo'nyo aha hau-haunyo tinalabut, i Yesus kinahoyotanmo. Monti-
montiik baleba' makansang nombokolimo dowiwi aitu. Uee nontampu'unimo 
ninsoop i duangan, sampe nombahayaimo aha iwi-iwi'. 
24Anu saja' mombatuki Yesus nambamo hi Ia, ka' nombulakon Ia. Aha 
notatae, "Tuumangku Gulu', Tuumangku Gulu', kita silakamo!" I Yesus nobula 
ka' nonsegai baleba', ka' bokon anu hau-haunyo kumelembuang aijo'. Baleba' 
ka' bokon aijo' binelenti ka' dowiwi aijo' tinendamo hondo. 

25Lantas i Yesus notatae hi anu saja' mombatuki Ia, "Ka' kadaka' komiu madi' 
palesaya hi beleng-Ku?" Aha binangang ka' nabuhuk. Ka' notatae na aha 
samian ka' samian, "Ihe sabenannyo na mian aiya sampe mompalentah 
baleba' ka' bokon, ka' Ia mule' i hongonyomo!” 
26I Yesus tiba anu saja' mombatuki Ia lau-laus tinalabut tinoka i da'erah nu 
Gerasa i santoa nu Dowiwi Galilea. 
27Tempo'nyo i Yesus nintau'mo i katano'an, Ia i lambanan mae nu samian na 
mo'ane anu sinoku'onmo nu roh ma'idek. Mian aijo' lengkat mae i kota. 
Pininmo na ia madi' mibaju' ka' madi' mongka'oho' jojoong i laigan. Ia ola 
mongka'ima'i lewa' jojoong i liang pompo'una'an mian anu silakamo. 
28Salatan nontoa i Yesus, ia noloboo'mo, lantas tinolodadupumo i ahop i 
Yesus, ka' notatae daka-daka', "Yesus Anak nu Tumpu Anu Matangkas na 
Kuasanyo! Nu posiamo na aku aiya? Ku poita boli monsakisa aku!” 
29Mian aijo' notatae sumo aitu, kalana i Yesus nompalentah roh ma'idek aijo' 
mosabat lengkat hi ia. Saja'mo ia nukona nu roh ma'idek aijo', sahingga mau 
mule' lima ka' tengkenyo o pungumo nu lante' ka' ia o toongi hoso-hoson 
hondo, ia daagi' moko botu'akon lante' aijo', lantas nuboa nu roh ma'idek i 
padang bone'. 
30Pinokilawa i Yesus hi mian aijo', "Ihe na sanggoum?" "Sanggongku i 
'Legiun'," tinaaman nu mian aijo' -- kalana manjoo' na roh ma'idek anu 
ninsoopmo i uno nu butongnyo. 
31To roh-roh ma'idek haha aijo' nongkakasemo da i Yesus boli molaa' aha 
manabu' i Keles Kapatean. 
32Koko tampat aijo', daagi' ko bau' manjoo' hondo anu hau-haunyo molio 
mongkaan i sohipi' nu bungkutnyo. To roh-roh ma'idek haha aijo' nongkakase 
hi Yesus da opobee' minsoop i uno nu to bau-bau' haha aijo'. 
33I Yesus sinetuju, saba' to roh-roh ma'idek aijo' nosabat nompala'i mian ka' 
ninsoop i bau' haha aijo'. Lantas to bau-bau' haha aijo' nopadeka' ka' 
ningkanabu' nokaiyong i dowiwi ka' nolomos. 

34Anu monjagai bau' haha aijo' nontoa anu tinimbalimo aijo'. Saba' aha 
nopadeka'mo namba ka' nompaha poto'i lele aitu i kota, ka' i kampung toto 
ise-ise' anu mompaha ohani. 
35Lantas to mia-mian nosabatmo ka' nontoa apaa na anu tinimbalimo. Aha 
tinoka hi Yesus, ka' i kiijo' aha nontokai mian anu pinala'ianmo nu to roh-roh 
ma'idek aijo' hau-haunyo suha-suhang koko tengke i Yesus. Ia nimbaju'mo ka' 
pikilannyo sininsumbu'mo. Aha haha aijo' nabuhukmo. 
36Aha anu nontoa apaa na tinimbalimo aijo' nonsisik hi to mia-mian mosia na 
mian aijo' pina'alin. 
37Lantas songko-songko na anu jojoong i da'erah Gerasa aijo' nompoita 
sabole-bole da i Yesus mompala'i tampat aijo', kalana aha iwi-iwi' nabuhukmo 
hondo. Jadi, i Yesus sinumake'mo i duangan kahanda'mo minsusule'. 
38Mian anu pinala'ianmo nu roh-roh ma'idek aijo' nompoita hi Yesus da ia 
timbali mombatuki. Panyo i Yesus nonsai ia mamba, tukoo-Nyo, 
39"Pinsusule'mo ka' polele apaa na anu binaumo nu Tumpu hi beleyum." Saba' 
mian aijo' i namba nompoto'i songko songko na puus nu kota, apaa na anu 
binaumo i Yesus hi ia. 
40Tempo'nyo i Yesus ninsusule'mo i santoa nu dowiwi, ilame'mo na to mia-
mian nompolabot Ia, kalana aha hau-haunyo solaa' montanda'i Ia. 
41Lantas tinoka na samian kapala nu laigan Pogalejaan i kiijo'. Sanggonyo i 
Yairus. Ia tinolodadupu i ahop i Yesus, ka' nompoita sabole-bole da i Yesus 
sonso' i lagiannyo, 
42kalana samba-sambatunyomo na anaknyo boune umunnyo sampulu'mo 
ohua' na taun, me ise-ise' sinilakamo. Hau-haunyo i Yesus laja-lajang mokiijo' 
i laigan i Yairus, to mia-mian nogogensotanmo mokiijo' hi Ia anu lengkat 
iyayamae. 
43I kiijo' daagi' mule' ko samian na boune anu umunnyo sampulu'mo ohua' na 
taun masakit binuntulan nu home, ola kalana tinokamo na adat nu boune. Ia 

nongingkotimo iwi-iwi' na halata'nyo bau bapakuli' hi dokoten, panyo madi' 
ko anu noko pa'alinakon. 
44Boune aijo' nongohani Yesus lengkat mae i hiku, lantas nontiik puus nu 
juba'-Nyo. Sinangkinihap home nu boune aijo' kinowotmo. 
45Pinokilawa i Yesus, "Ihe na anu nontiik Aku?" Iwi-iwi' na mian nojalomo. 
Lantas i Petrus notatae, "Kita Tuuma, manjoo' hondo na mian tiku-tikup hi 
kita Tuuma; aha nogogensotanmo atina' hi kita Tuuma!” 
46Koonyo i Yesus, "Panyo daagi' ko mian anu nontiik Aku. Kusumbu' na aijo', 
kalana daagi' ko kahosonan anu nosabatmo lengkat hi beleng-Ku.” 
47Boune aijo' tinonginau'mo, taalu' anu binaunyo sinumbu'mo. Jadi ia tinoka 
batuk nu lakat tinolodadupumo hi ahop i Yesus. Lantas sinisiknyo i ahop nu 
mian iwi-iwi', ka' kadaka' ia nontiik i Yesus, ka' mule' panyakitnyo na'alinmo 
tempo'nyo aitu mule'. 
48I Yesus notatae hi ia, "Anak-Ku, kalana beleyum palesaya hi beleng-Ku, 
beleyum na'alin. Lako'mo sinalamatmo.” 
49Hau-haunyo i Yesus daagi' motatae, samian na posaihon tinokamo lengkat 
mae i laigan i Yairus. Ia notatae hi Yairus, "Anak langkoyang nu kita Tuan 
sinilakamo. Bolimo kita Tuan momposusa' mule' Tuumanto Gulu'.” 
50Salatan i Yesus nohongo aijo', Ia notataemo hi Yairus, "Boli mabuhuk. 
Palesayamo anakum ma'alinje.” 
51Salatan tinoka i laigan i Yairus, i Yesus madi' nompobee' mau samian pe'e 
minsoop tiba Ia, boli mompiakon i Petrus, i Yohanes, i Yakobus ka' tina 
tuuma nu anak aijo' samata-mata. 
52Iwi-iwi' na mian hau-haunyo humaang montando'i kalana kasilakan nu 
anak aijo'. Panyo i Yesus notatae, "Boli humaang. Anak aijo' madi' sinilaka, ia 
ola i hoyot!” 
53Aha nongkokojoi Yesus, kalana nusumbu' nu aha anak boune aijo' 
sinilakamo. 

54Lapas aitu, tinoongan i Yesus nalima nu anak aijo' ka' notatae, "Bulamo, 
Anak!” 
55Santuu' nu anak aijo' minsusule'mo hi anak aijo', ka' sakajab aijo' mule' ia 
nobulamo. Lapas aijo', i Yesus nompokaumo aha mombee'i mongkaan anak 
aijo'. 
56Tu'anyo nu anak aitu binangang hondo. Panyo i Yesus nontewa' aha 
monsisik anu tinimbalimo aijo' mau mule' hi he. 

Lukas 9 

1I Yesus nolagamo sampu-sampulu' ka' ohua' anu saja' mombatuki Ia, lantas 
nombee'i aha kuasa molaa' roh ma'idek ka' nompa'alin panyakit. 
2Lapas aijo' Ia nompokau aha namba nompa'alinakon mian masakit, ka' 
mompolele lele mongkona mosia na Tumpu mompalentah sumo Tomundo. 
3"Boli momboa apa-apaa bau kapalaluan i lumambanan miu," tukoonyo i 
Yesus hi aha. "Boli momboa tokon kabai botutu pongisian anu obee' nu mian, 
kabai kaanon, kabai doi, kabai mule' ohua' na paan na baju'. 
4Pa' iyayamae na komiu otalima, jojoongmo i kiijo' sampe komiu mompala'i 
kota aijo'. 
5Ka' iyamae na komiu madi' otalima, de komiu mompala'imo kota aijo', 
sapuakon na abu' i pala nu tengkeum, salaku sa'angu' na tanda hi aha.” 
6Anu saja' mombatuki Yesus nambamo, lantas namba i kampu-kampung ise' 
mompolele Lele Ma'ima' aijo' ka' nompa'alinakon mian masakit iyayamae. 
7Tempo'nyo i Herodes anu mompalentah Galilea, nohongomo iwi-iwi' anu 
tinimbalimo aijo', ia biningongmo. Kalana daagi' ko anu notatae, i Yohanes 
anu Mompalamandikan po'ule'mo tinumuu'. 
8Daagi' mule' ko anu notatae tukoonyo, i Elia po'ule'mo i lubat mule'. 
Sangga'at mule' na mian notatae tukoonyo, samian na nabi lengkat i nabi 
naipuan mae po'ule'mo tinumuu'. 

9I Herodes notatae, "Aku nompokaumo mian mompolo ubak i Yohanes. Panyo 
mian aiya pa' ihe ahi' na Ia? Manjoo'mo na pinohongoakonku mongkona Ia." 
Lantas i Herodes binala usaha da montoa i Yesus. 
10To rasul-rasul i Yesus ninsusule'mo ka' nonsisikakon hi Yesus iwi-iwi' na anu 
binaumo nu aha. I Yesus nongendemo aha, lantas namba hingga-hinggat aha 
nanintade i kota Betsaida. 
11Panyo salatan sinumbu'mo nu to mia-mian na han aijo', aha nombatukimo 
Yesus. Ia nontalima aha, lantas binasisik hi aha mosia na Tumpu 
mompalentah sumo Tomundo. Ka' Ia mule' nompa'alinmo mian masakit anu 
kiijo' hi aha. 
12Salatan sinaa nontampu'unimo makakinsap, sampu-sampulu' ohua' na anu 
saja' mombatuki Yesus tinokamo hi Ia ka' notatae, "Kita Tuuma, tampat aiya 
nosi panintade. Sahanyo kita Tuuma monsai to mia-mian aiya mamba, da aha 
timbali molio kaanon ka' tampat kahoyotan i to kampu-kampung ise' anu 
ohani aiya.” 
13Panyo i Yesus nontaami, "Komiumo ahi' na mombee'i aha mongkaan." Anu 
saja' mombatuki Yesus notatae, "Kami ola ko roti olima', ka' uwambatu na 
ikan. Kabai kami tionyo mamba mongoli kaanon bau bagi nu iwi-iwi' na mian 
aiya?"  

( 14Daagi' kila-kila olima' na madala na to momo'ane i kiijo'.) I Yesus notatae 
hi anu saja' mombatuki ia, "Pokau na to mia-mian aiya sumuhang mogombu-
gombu, kila-kila limampulu' na mian sanggombu.” 
15Anu saja' mombatuki Yesus aijo' nombaumo apaa na anu tinaloakon i Yesus 
hi aha. 
16Lantas i Yesus nongala olima' na roti ka' uwambatu na ikan aijo', lapas aitu 
nonsinda langit ka' nontaloakon talima kaseh hi Tumpu. Lapas aitu Ia 
nompuge-puge roti ka' ikan aijo' nu lima-Nyo, ka' binee'nyo hi anu saja' 
mombatuki Ia da obagi-bagiakon hi mian da'isan aijo'. 

17Aha iwi-iwi' nongkaan sampe nobosuu. Lantas anu saja' mombatuki Yesus 
nolimu' labinyo nu anu kinaan aijo', sampulu' ohua' na ponang na konjoo'nyo. 
18Daagi' ko sansinaan tempo'nyo i Yesus hau-haunyo balado'a sausa', anu saja' 
mombatuki tinokamo hi Ia. I Yesus nompokilawamo hi aha, "Koonyo nu mian 
Aku aiya ihe?” 
19Aha nontaami, "Daagi' ko anu notatae, i Yohanes anu Mompalamandikan. 
Daagi' mule' ko anu notatae, i Elia, sangga'at mule' notatae, sala'samian na 
nabi naipuan mae anu po'ule'mo tinumuu'.” 
20"Panyo posi pikilan miu, Aku aiya ihe?" pinokilawa i Yesus. I Petrus 
nontaami, "Kita Tuuma, aijo'mo Tomundo anu Momposalamat anu jinanji'mo 
nu Tumpu.” 
21Lantas i Yesus notatae hi anu saja' mombatuki Ia, "Boli hondo-hondo 
mompoto'i han aijo' mau mule' pa' hi he.” 
22I Yesus po'ule' notatae, "Anak nu Mian memang tionyo mongoa'i sansala 
manjoo', ka' nu ewa nu to pola-polaya' tiba kapala nu to ima-imam, ka' gulu-
gulu' agama. Ia tionyo o patei, panyo sinaa kototolu'nyo po'ule'mo 
opotumuu'!” 
23Lapas aitu, i Yesus notatae hi mian iwi-iwi' anu daagi' i kiijo', "Mian anu 
mongka'oho' mombatuki Aku, tionyo mongkolilimi anu nu posi palalui, 
monsimbu salib sansina-sinaa, ka' saja' mombatuki Aku. 
24Kalana mian anu monggagan mompintoongi kantumuu'annyo, tionyo 
molapus na kantumuu'annyo. Panyo mian anu mombee' kantumuu'an bau 
kapalaluan-Ku, aijo' na momposalamat ia. 
25Apaa na ka'untungannyo hi toto samian, de songko-songko na dunia aiya ia 
na tumpunyo, panyo ia mongidei ka' molapus na kantumuu'annyo? 
26De mian ma'ambang mongakui Aku tiba pangajalan-Ku, Anak nu Mian suele 
ma'ambang na mongakui mian aijo', de Ia po'ule'mo toka tiba kuasa-Nyo, ka' 
tiba kuasa nu Tumpu hingga-hinggat kuasa nu to mala-malaikat anu susi'! 

27Osumbu'mo: Itotonga' miu aiya, daagi' ko mian anu madi' silaka de ma'isa 
montoa Tumpu mompalentah.” 
28Kila-kila sa'angu' na duminggu noko lapas na i Yesus nongajanakon ha-han 
aijo', Ia nomboa i Petrus, i Yohanes tiba i Yakobus i bawo nu sa'angu' na 
bungkutnyo da balado'a. 
29Hau-haunyo i Yesus balado'a i kiijo', ohup-Nyo sinangalasanmo tiba baju'-
Nyo nopute'mo lonyi-lonyingkaban. 
30- 31Monti-montiik ohua' na mian, aijo'mo, i Musa ka' i Elia nanintoamo i 
jingka lengkat i suluga'. Aha binasisik tiba i Yesus mongkona kasilakan-Nyo 
anu madi'mo pin nu oa'imo i Yerusalem. 
32Tempo'nyo aitu i Petrus tiba to sanga-sangalunyo kinahoyotanmo, panyo 
monti-montiik nobulamo ka' nontoa i Yesus jinongkilabanmo, ka' ua ua'aha 
na mian aijo' tinjo-tinjo tiba Ia. 
33Tempo'nyo ua'aha na mian aijo' nompala'imo i Yesus, i Petrus notatae hi 
Yesus, "Kita Tuumangku Gulu', sanang hondo na kita i aiya. Sahanyo kami 
mombaumo totolu' na palung: sa'angu' anunto nu kita Tuan, sa'angu' anu i 
Musa, sa'angu' mule' anu i Elia." (I Petrus notatae sumo aijo', madi' 
sinumbu'nyo pa' apaa na anu tinaloakonnyomo.) 
34Hau-haunyo i Petrus daagi' motatae, tinokamo na kundom nonsaput aha, 
sahingga aha i nabuhuk. 
35Ilapas na kundom aijo' i hongomo na lewo' notatae, "Aiyamo na Anak anu 
pinile'an-Kumo. O hongo na Ia!” 
36Salatan binelenti na lewo' aijo', tinoa nu aha na i Yesus aijo' me sausa'. Anu 
saja' mombatuki Yesus ola nomohokot mongkona iwi-iwi' aijo', ka' madi' 
nompoto'i mau mule' pa' hi he apaa na anu tinoamo nu aha. 
37Dodododopnyo sina-sinaa, i Yesus tiba totolu' na anu saja' mombatuki Ia 
nintatau'mo lengkat mae i bungkutnyo aijo', ka' mian da'isan tinokamo hi 
Yesus. 

38Samian na mo'ane i totonga' nu mian da'isan aijo' noloboo', "Tuumangku 
Gulu', tulungi toakon na anakku -- samba-sambatunyomo na anakku! 
39De roh ma'idek aijo' montokamo ia, ia nu busak sapolo-poloboo' ka' 
butongnyo hojok sampe nganga'nyo mimbuha'. Roh aijo' saja' monsakisa ia 
madi' mongka'oho' mosabat lengkat hi ia! 
40Pinoitangkumo na anu saja' mombatuki kita Tuumangku, da molaa' roh 
aijo', panyo madi' pinoko ala nu aha.” 
41I Yesus nontaami, "Palias na komiu aiya! Komiu totu'u to mia-mian anu 
tageo' ka' madi' palesaya! Toka ipian na aku tionyo jojoong hingga-hinggat 
komiu ka' sabaan hi komiu? Boa mae na anakum aijo' mo'uuka mae!” 
42Hau-haunyo anak aijo' laja-lajang mompanjolongi Yesus, roh ma'idek aijo' 
nonsapahakonmo ia ka' nombau butongnyo i hojok. Panyo i Yesus 
nompalentah roh ma'idek aijo' posabat, sahingga na'alinmo na anak aijo'. 
Lantas anak aijo' po'ule'mo binee' hi tuumanyo. 
43Iwi-iwi' na mian binangangmo na nontoa kuasa nu Tumpu anu daka' aijo'. 
Tempo'nyo to mia-mian daagi' kaho-kahonyo bangang montoa iwi-iwi' na anu 
binau-Nyo, i Yesus notataemo hi anu saja' mombatuki Ia. 
44"O intomakon ima-ima' ka' boli okolilimi na potataeng-Ku aiya: Anak nu 
Mian tionyo obee' i kuasa nu mian.” 
45Panyo anu saja' mombatuki Yesus aijo' madi' mangalati' i potatae-Nyo aitu. 
Han aitu pinohowini hi aha, da aha madi' mangalati'. Panyo aha mabuhuk na 
mompokilawa han aitu hi Ia. 
46Hi aha anu saja' mombatuki Yesus jinadimo na painggagaan mongkona ihe 
na anu aitu hi aha lebe daka'. 
47Nu sumbu' i Yesus na pikilan nu aha, sabab aijo' Ia nongala samian na anak 
ise' ka' pinotinjonyo na anak i sohipi'-Nyo. 
48Lantas Ia notatae hi anu saja' mombatuki Ia, "Mian anu montalima anak 
aiya kalana Aku, alati'nyo ia montalimamo Aku. Ka' mian anu montalima 

Aku, montalimamo Ia anu nonsai mae Aku. Sabab mian anu talalo ise' i 
totonga' miu, iamo na anu talalo daka'!” 
49Koonyo i Yohanes, "Kita Tuan, kami nontoamo mian nolaa' setan nonsanggo 
sanggonto Tuan, ka' kami nontewa' ia, kalana ia misa' lengkat hi kita.” 
50"Boli montewa' ia," koonyo i Yesus hi Yohanes ka' hi anu saja' mombatuki 
Yesus sangga'atannyo, "kalana mian anu madi' mongewa komiu, ia atina' 
mosambiha' hi komiu.” 
51Salatan ingohanimo na tempo'nyo i Yesus o hangkatmo mokiita' i suluga', Ia 
nongalamo katantuan da mamba i Yerusalem. 
52Sahingga pinokau-Nyo na mian da mamba pe'e i moona. To mia-mian anu 
pinokau-Nyo aitu namba, lantas ninsoop i sa'angu' na kampung i Samaria da 
montoukai apa-apaa na kapalaluan i Yesus. 
53Panyo to mia-mian i kampung aijo' madi' mongka'oho' montalima i Yesus, 
kalana i nyata'mo taalu' Ia hau-haunyomo kiijo'mo i Yerusalem. 
54Saba' tempo'nyo anu saja' mombatuki Yesus, aijo'mo i Yakobus tiba i 
Yohanes nonsumbu'mo han nu aha aijo', aha notataemo, "Tumpu, de Tumpu 
mongka'oho', kami mompoita apu tudun lengkat mae i langit da monsilakai 
to mia-mian haha aiya!” 
55I Yesus nosiloi, ka' tinambuha'annyo na aha. 
56Ilapas aitu, aha nambamo i kampung sangga'at. 
57Hau-haunyo i Yesus tiba anu saja' mombatuki nolausakonmo da mambamo, 
daagi' ko mian notatae hi Yesus, "Kita Tuuma, aku mongka'oho' mombatuki 
kita Tuuma, mau mule' moyaya!” 
58I Yesus nontaami, "Pojek ko liangnyo, ka' tomonsi' ko petaanyo, panyo Anak 
nu Mian madi' ko kamale'annyo.” 
59Lantas i Yesus notatae hi samian anu sangga'atan, "Batuki na Aku." Panyo 
mian aijo' notatae, "Kita Tuuma, pobee' pe'e mae na aku minsusule' mamba 
molamun tuumangku.” 

60I Yesus nontaami, "Pojohok na mian silaka molamun miannyo anu silaka. 
Panyo beleyum lako' ka' songkohakon na lele saba' Tumpu montampu'unimo 
mompalentah.” 
61Daagi' mule' ko samian anu sangga'atan anu notatae, "Kita Tuuma, aku 
mongka'oho' mombatuki Kita Tuuma, panyo pe'e na aku minsusule' momoita 
siloloa.” 
62I Yesus notatae hi mian aijo', "Mian anu montampu'unimo mompajeko, 
lantas mosiloi i hiku, madi' pantas timbali mian anu palesayamo hi Tumpu." 

Lukas 10 

1Lapas aijo' Tumpu nompile'i mule' pitumpulu' na anu saja' mombatuki, lantas 
nonsai aha toto ua'aha mamba i moona i toto sa'angu' na kota ka' tampat anu 
okahanda'i o lambani. 
2"Hasin anu tionyo o padak manjoo'," tukoo-Nyo hi aha, "panyo mian anu 
mokalaja mompadak ola sangkiding. Kalana aijo' poita hi tumpu nu ale' da Ia 
monsai mae mian anu mompadak hasin nu sosu'anon-Nyo. 
3Yo, lako'mo! Aku monsai komiu sumo domba i totonga'nu serigala. 
4Boli momboa dompet kabai botutu nu anu opoita, kabai sapatu. Boli milawe 
i totonga' nu jalan ka'oho' montabea'i mian mau pe'e ola samian. 
5De komiu minsoop i sa'angu' na laigan, momonanyo otaloakon, 'Bee'akon 
bila-bilahi i uno nu laigan aiya.’ 
6De i kiijo' ko mian anu mongka'oho' dame, salan do'a nu dameum aijo' tataap 
hi ia; de madi', po'ule' o ala na salan do'a nu dameum aijo'. 
7Jojoong ola i sa'angu' na laigan. Talima apaa na anu nubagiakon i kiijo' hi 
komiu, kalana mian mokalaja ko hak montalima tamboonyo. Bolimo molali-
lalin lengkat i laigan sa'angu' mamba i laigan sangga'at. 
8De komiu toka i sa'angu' na kota, ka' i kiijo' komiu tinalima ma'i-ma'ima', 
kaan apaa na anu nubagiakon i kiijo' hi komiu. 

9Opa'alinakon na to mia-mian anu masakit i kota aijo', ka' opoto'i hi to mia-
mian i kiijo'. 'Tumpu malia'mo montampu'uni mompalentah sumo Tomundo 
hi komiu.’ 
10Panyo de komiu toka i sa'angu' na kota, ka' i kiijo' komiu madi' otalima, 
posabat mokiijo' i jalan ka' otaloakon, 
11'Ka' mule' abu' nu kota'um anu matikampit i tengke mami, o sapuakon mami 
sumo salaku pokinde' hi beleyum. Panyo osumbu'mo saba' malia'mo na 
tempo'nyo Tumpu montampu'uni mompalentah sumo Tomundo hi komiu!’ 
12O inau', i Sinaa Kakiamatan, mian nu Sodom lebe dengke o ampuni nu 
Tumpu, panyo mian nu kota aijo' madi' dengke na o ampuni!” 
13"Silakamo na komiu, Korazim! Ka' silakamo na komiu, Betsaida! Sa'andenyo 
anu okabangangi binau hi komiu aijo', binaumo i kota Tirus tiba i Sidon, 
tantu to mia-mian i kiijo' mae pininmo na binala tobat, madi'mo mombau 
dosa-dosa' nu aha ka' mibaju'mo nu baju' nu mian de ko anu silaka, ka' 
mongabu'imo ubak nu aha. 
14Sinaa nu Kakiamatan, to mia-mian nu Tirus tiba Sidon lebe dengke na o 
ampuni nu Tumpu, panyo komiu madi' dengke na o ampuni. 
15Ka' komiu, Kapernaum! Otutugi miu, komiu o hangkatje tangka-tangkas 
toka i suluga'? Madi'! Panyo komiu o alinmo i nalaka!” 
16Lantas i Yesus notatae hi anu saja' mombatuki Ia, "Mian anu mohongo 
komiu, mohongo Aku. Mian anu madi' montalima komiu, madi' montalima 
Aku. Ka' mian anu madi' montalima Aku, singkona madi' montalima Ia anu 
nonsai mae Aku.” 
17Anu saja' mombatuki aha pitumpulu' aijo' binilahimo hondo mae na 
ninsusule'. "Tumpu," tukoonyo nu aha, "to roh-roh ma'idek mohongo-hongo 
kami, de kami mompalentah aha mompake sanggo nu Tumpu!” 
18I Yesus nontaami, "Aku nontoa Ibilis nanabu' lengkat mae i langit sumo 
kilat. 

19Osumbu'mo! Komiu binee'ankumo kuasa da komiu timbali mompeja' ulo 
tiba beyua' ka' mompato'i iwi-iwi' na kahosonan nu sampo bali', tiba madi' ko 
apa-apaa na anu timbali monsilakai komiu. 
20Mau mule' sumo aijo', boli bilahi kalana to roh-roh ma'idek mohongo-
hongomo komiu. Sahanyo komiu bilahi kalana sanggoum tinulismo i suluga'.” 
21Tempo'nyo aitu suele, i Yesus binilahimo kalana kinuasanmo nu Roh nu 
Tumpu. I Yesus notatae, "Tuuma, Tumpu anu mongkuasai langit tiba tano'! 
Aku montalima kaseh hi Belento kalana iwi-iwi' aijo' pinohowinintomo hi to 
mia-mian anu pande tiba anu ko ilimu', panyo pinotiju' nu Belento hi to mia-
mian anu madi' binalagulu'. Aijo'mo na nomposanang kinyonyoa nu Kita 
Tuuma. 
22Iwi-iwi' na apa-apaa binee'mo nu Tuuma hi beleng-Ku. Madi' ko samian pe'e 
monsumbu' Anak, de misa' Tuuma. Madi' mule' suele ko anu monsumbu' 
Tuuma, de misa' Anak; ka' to mia-mian pa' hi he na anu nukahanda'i nu Anak 
aijo' pomposumbu'annyo Kita Tuuma.” 
23Lantas i Yesus nosiloi hi anu saja' mombatuki Ia, lapas aijo' notatae hi aha, 
"Ko dale' na komiu, kalana nontoamo anu tinoa miu tempo' uuka aiya. 
24Kalana inau': Manjoo' na nabi tiba Tomundo mongindi montoa anu tinoa 
miu tempo' uuka aiya, panyo aha madi' montoa. Aha mongindi mohongo anu 
i hongo miu tempo' uuka aiya, panyo aha madi' mohongo.” 
25Lapas aijo' samian na gulu' agama tinokamo da monsobai Yesus. Ia 
nompokilawa, "Tuumangku Gulu', apaa na tionyo kubau da montalima 
kantumuu'an anu mingkaliangan ka' toka sidu-sidutu'?” 
26I Yesus nontaami, "Apaa na anu tinulismo i uno nu Kitab nu Tumpu? Mosia 
na pikilanum mongkona han aijo'?” 
27Mian aijo' nontaami, " 'Kalibosi na Tumpu-Um nu kinyonyoaum iwi-iwi', ka' 
totu-totu'u na santuu'um, ka' kahosonanum, tiba iwi-iwi' na kapandeanum,' 
tiba 'Kalibosi na sangko kita mian, sumo beleyum mongkalibosi posi 
butongum.' “ 

28"Pinontaamium aijo' totu'u," koonyo i Yesus. "Baumo na aijo' da beleyum 
tumuu'.” 
29Panyo gulu' agama aijo' mompai pototu'u butongnyo. Ia nompokilawa, "Ihe 
na sangko mianku?” 
30I Yesus nontaami, "Daagi' ko samian na mo'ane nintudun mae lengkat i 
Yerusalem mamba mokiijo' i Yerikho. I totonga' nu jalan, ia tinumbuhanmo 
nu tololang, ingagoanmo iwi-iwi' na anu daagi' hi ia, binandahannyo boboli' 
inate, lantas pinala'iannyo banda-bandang i jalan kahomo bela daka'. 
31Madi' sinangka-sangka samian na imam suele ilumajang nontulu i kiijo'. 
Salatan tinoanyo na mian aijo' ola pinolilitnyo nokiijo' i sambiha' nu jalan, ka' 
ilumajang lau-laus. 
32Sumo aijo' mule' na samian, mian nu Lewi anu notulu i kiijo'; salatan 
tinoanyo na mian aijo', ingohaniannyomo da mompinasa. Panyo ia suele 
nolilit nokiijo' i sambiha' nu jalan ka' ilumajang lau-laus. 
33Panyo ilapas aijo' samian na mian nu Samaria anu hau-haunyo 
lumambanan notulu suele i kiijo'. Salatan tinoanyo na mian aijo' talalomo 
ginuaon na kinyonyoanyo kalana molibosmo. 
34Sahingga ingohaniannyo na mian aijo' ka'binaso'annyo iwi-iwi' na belanyo 
nu anggur ka' nompakuli'i nu lanya', lantas binobodannyomo na bela aijo'. 
Lapas aijo' pinosake'nyomo na mian aijo' iposi keledainyo, lantas binoanyo i 
sa'angu' nalaigan panumpangan da opalakai. 
35Nopatas mae ia nongala uwambatu na doi salaka, ka' binee'nyo hi tumpu nu 
laigan panumpangan aijo' ka' notatae. 'Palakaiakon na ia, ka' de ko balanja 
sangga'at ku bayanje de aku minsusule'mo mae.' “ 
36Lapas aijo', sisikon aijo' pinopupus i Yesus nu pompokilawa aiya, "Aha anu 
toto-totolu' na mian aijo', iya na anu mingkona i pikilanum anu ko usaha i 
sangko mian, hi mian anu tinumbuhanmo nu tololang aijo'?” 
37Gulu' agama anu pinokilawa aijo' nontaami, "Mian anu nontulungimo mian 
aijo'," "Yo, lako'mo ka' baumo suele sumo aijo'!" na koonyo i Yesus. 

38Lapas aijo' i Yesus tiba anu saja' mombatuki Ia nolausakonmo lumambanan 
nu aha, lantas tinokamo i sa'angu' na kampung ise'. I kiijo' daagi' ko samian 
na boune, sanggonyo i Marta, nolaga i Yesus da sonso' i laigannyo. 
39I Marta ko utusnyo boune, sanggonyo i Maria. I Maria aiya sinumuhang 
koko hi Tumpu Yesus mohongo to poki-pokinde'-Nyo. 
40Panyo i Marta tasiaga hondo nu hia i uno nu laigan nu aha. Ia namba hi 
Yesus ka' notatae, "Kita Tumpu, kabai Kita Tumpu ola mompojohok i Maria, 
da aku mosi bau hia? Saimae na ia nontulungi aku!” 
41"Marta, Marta!" tinaaman nu Tumpu. "Beleyum bata-bata ka' tasiaga 
mompopikilakon, aiya ka' aijo', 
42padahan anu penting ola sa'angu'. Ka' i Maria nompile'imo anu ma'ima', anu 
madi'mo timbali o ala aijo' hi ia." 

Lukas 11 

1Daagi' ko sansinaan i Yesus binalado'a i sa'angu' na tampat. Noko balado'a 
sala'samian na anu saja' mombatuki Ia notatae, "Kita Tumpu, soba potingan 
mae na kami balado'a sumo i Yohanes nompotingan aha anu saja' mombatuki 
ia balado'a.” 
2Lantas i Yesus notatae hi aha, "De komiu balado'a, taloakon sumo uuka, 
'Tuuma, Kitamo na Tumpu anu sa'a-sa'angu'nyo. O amalakon na Kita o 
sombah ka' o angga'i. 
3Bee'iakon mae sansina-sinaa kaanon anu opalalui mami. 
4Ampuniakon na dosa-dosa' mami, kalana kami suele nongampunimo batu-
batu mian anu kosala'nyo hi kami. Ka' boli mompojohok kami nukona nu 
soba'an dumo kami madi' palesaya.' “ 
5I Yesus notatae hi anu saja' mombatuki Ia, "De daagi' ko samian atina' hi 
komiu mamba i laigan nu sangalunyo tonga' pahu, ka' motatae, 'Sangalu, 
posabolaakon mae roti tolumbatu, 

6kalana sangalungku anu hau-haunyo lumambanan, sala'je mae sinonso' i 
laigan ka' aku madi'mo ko anu o kaan, obee' hi ia!’ 
7De sangaluyum anu kinalambanan aijo' montaami sumo uuka, lengkat mae i 
uno nu laigannyo, 'Boli momposusa' aku! Tumban ginunsingmo, ka' aku tiba 
to ana-anakku i hoyotmo. Madi'mo aku moko pobula mombee' apa-apaa hi 
beleyum.' “ 
8"Lantas mosia?" i Yesus nolausakonmo potataenyo. "Kupoto'i, ya! Mau mule' 
beleyum te sangalunyo, ia madi' mongka'oho' mobula ka' mombee' apa-apaa 
hi beleyum. Panyo kalana beleyum madi' mongoa'i ma'ambang sapoi-poita hi 
belenyo, sahingga ia ahi' nobula ka' nombee' hi beleyum apaa na anu nu 
kahanda'i. 
9Jadi, aku motatae hi beleyum: Poitamo, saba' komiu obee'ije; liomo, saba' 
komiu mohumpakje; kutetekmo, saba' tumban otuhea'akonje da bau 
pinsoopan miu. 
10Kalana mian anu momoita, montalima; mian anu molio, mohumpak; ka' 
mian anu mongkutetek otuhea'akonje na tumban. 
11Te atina' hi komiu daagi' ko tuuma anu mombee'i ulo hi anakum, de 
anakum momoita ikan? 
12Kabai mombee' beyua' de ia momoita nggalau'? 
13Mau mule' komiu ma'idek, komiu ahi' monsumbu' mombee' anu ma'ima' hi 
anakum. Apaa mule' Tuuma i suluga'! Ia mombee' Roh-Nyo hi aha anu 
momoita hi Ia!” 
14Daagi' ko sansinaan i Yesus nolaa' roh ma'idek nosabat lengkat hi samian na 
anu momo'. Salatan roh ma'idek aijo' nosabatmo, mian aijo' nontampu'unimo 
binasisik. Manjoo' na mian binangang, 
15panyo daagi' ko anu notatae, "Ia moko ala molaa' roh ma'idek kalana kuasa 
nu Beelzebul, hi roh ma'idek aijo'.” 

16Daagi' mule' ko to mia-mian sangga'at anu kahanda' molio kasala'an i Yesus, 
jadi, aha momoita Ia mombau sa'angu' na anu okabangangi salaku tanda, 
saba' Ia nolengkat mae hi Tumpu. 
17Panyo i Yesus monsumbu' kahanda' nu aha. Sahingga Ia notatae hi aha, "De 
sa'angu' na Negara moga'a-ga'at, ka' mompaha bali' tompuk sa'angu' ka' 
sangga'at, negara aijo' madi' mahoson. Ka' sa'angu' na sampoto utusan 
moga'a-ga'at ka' mompaha bali' sa'angu' ka' sangga'at, tantu madi'mo 
mompaha ima'. 
18Sumo aitumo i uno nu kalaja'an Ibilis; de sa'angu' na gombu mahantuda' 
tiba gombu sangga'at, kalaja'an aijo' mahungku'. Komiu motatae, tukoo miu, 
Aku molaa' roh ma'idek kalana kuasa nu Beelzebul. 
19Desumo aijo', tiba kuasa nu apaa na anu saja' mombatuki belento molaa' to 
roh-roh ma'idek aijo'? Posimo anu saja' mombatuki belento aijo' na 
momponyata', memang komiu sinala'mo! 
20Panyo Aku molaa' roh ma'idek tiba kuasa nu Tumpu, ka' aijo' alati'nyo, saba' 
Tumpu montampu'unimo mompalentah atina' hi komiu. 
21De samian anu mahoson, ko toongon sasadia monjagai posi laigannyo, iwi-
iwi' na halata'nyo salamat. 
22Panyo de samian anu lebe mahoson montumbuhi ka' mohungku'i ia, saba' 
mian anu lebe mahoson aijo' mongagoi iwi-iwi' na toongon anu otaha'imani 
nu tumpu nu laigan aijo', lantas mombagi-bagi iwi-iwi' na halata'nyo. 
23Mian anu madi' mosambiha' hi beleng-Ku, totu-totu'u mongewa Aku, ka' 
mian anu madi' montulungi Aku, totu-totu'u mongidei kalajang-Ku!” 
24"De roh ma'idek mompala'i sala'samian, roh aijo' mamba songko i tampa-
tampat anu mapengges molio pilawean, panyo ia madi' nohumpak. Kalana 
aitu, ia notatae, 'Aku po'ule'mo minsusule' i laigan anu pinala'iankumo mae!’ 
25Tempo'nyo ia tinoka i kiijo', tinokannyo na laigan aijo' belesi' ka' ta'atun. 

26Lantas ia i namba ka' nomboa popitu' na roh sangga'at anu lebe ma'idek 
molingkudui ia. Lapas aijo' aha ninsoop i uno nu mian aijo' lantas jinojoong i 
kiijo'. Ka' ahennyo kalakuan nu mian aijo' tinimbali lebe ma'idek molingkudui 
anu i momonanyo.” 
27Salatan i Yesus notatae sumo aijo', samian na boune anu aijo' hi mian 
da'isan aijo' notatae hi Yesus, "Totu'u ko dale' na boune anu nompohampemo 
ka' nomposusumo Beleyum!” 
28Panyo i Yesus nontaami, "Lebe bilahi mule' na mian anu mohongo potatae 
nu Tumpu ka' mombau palentah-Nyo!” 
29Hau-haunyo to mia-mian sinilimu'mo montikubi Yesus, Ia nolausakonmo 
sisik-Nyo, tukoo-Nyo, "Palias na ko ide'nyo na to mia-mian tempo' uuka. Aha 
momoita sa'angu' na anu okabangangi, da aha timbali palesaya hi beleng-Ku, 
panyo aha madi' kubee'i sa'angu' pe'e na anu okabangangi, boli mompiakon 
anu okabangangi i Nabi Yunus. 
30Susumo i Nabi Yunus salakumo anu okabangangi nu to mia-mian anu i kota 
Niniwe, sumo aitu mule' na Anak nu Mian timbalimo sa'angu' na anu 
okabangangi nu to mia-mian tempo' uuka. 
31I sinaa kakiamatan, Tomundo boune nu lipu' Salatan tootinjomo tiba to 
mia-mian tempo' uuka, ka' mompisala'i aha. Kalana mohongo pokinde-
pokinde' i Salomo anu pande. Tomundo boune aijo' nombau lumambanan anu 
majo'on hondo lengkat mae i puus nu tano'. Panyo uuka aiya daagi' ko anu 
lebe daka' molingkudui Salomo! 
32I sinaa kakiamatan, anu monjoongi Niniwe tootinjomo tiba to mia-mian 
tempo' uuka, ka' mompisala'i aha, kalana mian nu Niniwe aijo' binala 
tobatmo madi'mo mombau dosa-dosa' nu aha tempo'nyo i Yunus 
nompotokakon potatae nu Tumpu hi aha. Panyo uuka aiya daagi' ko anu lebe 
daka' molingkudui Yunus!” 

33"Madi' ko anu montutungi sulu' lantas momposuluk kabai mongkulubi nu 
gumbang. Ia mompo'una' sulu' aijo' i tengke nu sulu', da mian anu minsoop 
timbali montoa jingkanyo. 
34Mata, te sulu' nu butong. De mataum montoa, songko-songko na butongum 
majingka hondo-hondo. Panyo de mataum mapisok songko-songko na 
butongum timbali pintung. 
35Kalana aijo' obala'ingati, dumo jingka atina' hi beleyum pintungmo. 
36De songko-songko na butongum majingka, ka' madi' ko sambagian pe'e na 
anu pintung, saba' songko-songko na butongum aijo' majingka hondo sumo 
nu jingkaimo nu sulu'.” 
37Salatan ilapas na i Yesus notatae, samian na mian nu Farisi nompasomo Ia 
mongkaan i laigannyo. Sahingga i Yesus namba nongkaan i kiijo'. 
38Mian nu Farisi aijo' binangang na nontoa i Yesus nongkaan madi' nombaso'i 
pe'e limanyo susumo atulan nu agama. 
39Kalana aijo' Tumpu notatae hi ia, "Memang komiu to mia-mian nu Farisi 
saja' mombaso'i mangko' ka' lean i sasu sambiha'nyo, panyo i uno nu posi 
butongum saja' hondo panggaga ka' manjoo' na ka'idekan. 
40Komiu ponga'! Te misa' Tumpu na nombau sasu sambiha'nyo aijo', ka' suele 
nombaumo sasu unonyo? 
41Anu i uno nu mangko' ka' i leanum aijo', aijo'mo na anu tionyo obee' miu hi 
to mia-mian anu kasiasi. Tiba jalan aijo', iwi-iwi' timbalije mompobelesi' 
butong komiu. 
42Silakamo na komiu to mia-mian nu Farisi! Hasin sosu'anonum sumo solasi, 
ka' inggu, ka' lampa-lampa sangga'at, sampulu' na bahagian obee' miu 
sambahagian hi Tumpu, panyo ka'adilan ka' liibos hi Tumpu madi' okalinga 
komiu. Padahan aijo'mo na anu tionyo obau miu, ka' boli momadi'akon anu 
sasangga'atannyo. 

43Silaka na komiu, to mia-mian nu Farisi! Komiu mongka'ima'i tampa-tampat 
anu o angga'i i uno nu laigan pogalejaan, ka' ka'oho' o adati i pasa-pasan. 
44Silaka na komiu! Komiu sumo kubun anu madi' ko paliasa'nyo, anu nu peja-
peja' nu mian kalana madi' nu sumbu'.” 
45Sala'samian na gulu' agama notatae hi Yesus, "Tuumangku Gulu', tiba 
potatae aijo', Kita Tuuma mongambangimo ahi' kami!” 
46I Yesus nontaami, "Silaka na komiu suele, to gulu-gulu' agama! Komiu 
montuntut ha-han anu susa' ka' mombee'i atu-atulan anu maboat, panyo 
komiu sangkiding pe'e madi' ka'oho' montulungi mian anu montuluti atulan 
aijo'. 
47Silaka na komiu! Komiu mombau polamunan to nabi-nabi anu pinosi 
patean nu mompolee' miu. 
48Jadi, posi komiu mongakuimo, saba' komiu monsitujuimo apaa na anu 
binaumo nu mompolee' miu; kalana memang aha na nompatei to nabi-nabi 
aijo', ka' komiumo na nombau polamunannyo. 
49Aijo' na sababnyo Kapandean nu Tumpu notatae, 'Ku saije mamba hi aha na 
to nabi-nabi ka' to posa-posaihon-Ku; sambagian o patei ka' sambagian o 
sakisa!’ 
50Tumpu mombau aijo' da to mia-mian tempo' aiya o hukum kalana 
nompateimo, anu bina-binau hi iwi-iwi' na nabi salatanmo pe'e dunia 
pinotimbali, 
51salatanmo pe'e i Habel pinatean sampe i Zakharia pinatean, anu tinimbali i 
olot nu mezbah ka' Laigan nu Tumpu. Palesayamo: To mia-mian tempo' aiya, 
tantu o hukum kalana iwi-iwi' sinumo aijo'mo. 
52Silaka na komiu to gulu-gulu' agama! Gunsing bau pontuhea'akon tumban 
kapandean, pino'una'mo hi komiu, panyo posi komiu madi' mongka'oho' 
minsoop i unonyo da molio kapandean aijo'. Ola mule' komiu mombau ha-
han, sahingga to mia-mian madi' mongka'oho' ko usaha minsoop i unonyo!” 

53Tempo'nyo i Yesus nompala'imo tampat aijo', to gulu-gulu' agama ka' to 
mia-mian nu Farisi notataemo hi Yesus, nu potatae anu tala-talalomo 
ma'idek. Aha nontampu'unimo molio-lio kasala'annyo da Ia motataemo 
mongkona manjoo' na han. 
54Ka' hau-haunyo aijo', aha nondingangangmo Ia ima-ima', da mohongo apa-
apaa na anu Nu taeakon. 

Lukas 12 

1Momada-madala na mian nompaha genso-gensotmo sampe ko anumo 
pinahampeja'akon na tengkenyo. Hau-haunyo mian haha aijo' gombu-gombu, 
i Yesus notatae hi anu saja' mombatuki Ia, "Obala'ingati na ragi nu mian 
Farisi, patu nu potataeng-Ku, kageguanan nu aha. 
2Madi' ko anu sulu-suluk na anu madi' kantoan, ka' madi' ko anu opohowini 
na anu madi' oponyata. 
3Anu otaloakon miu tempo'nyo malom, kahongoan sinaa; ka' anu 
o'oyongakon miu i bihing nu mian i uno nu salipi' tumba-tumban, obebakon 
iwi-iwi'.” 
4"O inau', to sanga-sangalung-Ku! Boli mabuhuk hi aha anu mompatei 
butong, panyo madi' moko ala mombau anu molingkuduimo aijo'. 
5Sahanyo Ku potiju' hi belemiu ihe na tionyo okabuhuk miu. Pabuhuk hi 
Tumpu! Kalana nu poko patei, Ia ko kuasa mule' mongalin i uno nu nalaka! 
Palesayamo, Ia na anu tionyo okabuhuk miu. 
6Olima' na tomonsi' peheet pinobaluk, olinyo ohua' na mata nu doi anu ise' 
hondo. Mau mule' sumo aijo' madi' ko sa'angu' pe'e na nu kolilimi nu Tumpu. 
7Hambahan pe'e nu ubak i ubakum binilangmo iwi-iwi', kalana aijo' boli 
mabuhuk: Komiu lebe ko olinyo molingkudui to tomo-tomonsi' peheet!” 
8"O inau' ma'i-ma'ima': Mian anu mongakui i ahop nu mian da'isan tukoonyo 
ia anu saja' mombatuki Aku, ia o akui suele nu Anak nu Mian i ahop nu to 
mala-malaikat nu Tumpu. 

9Panyo mian anu madi' mongakui i ahop nu mian da'isan tukoonyo ia anu 
saja' mombatuki Aku, ia suele opojalo nu Anak nu Mian i ahop nu to mala-
malaikat nu Tumpu. 
10De mian montaloakon apa-apaa monggagakon Anak nu Mian, ia timbali o 
ampuni; panyo de ia mompopo'ise' Roh nu Tumpu Allah, ia madi' timbali o 
ampuni. 
11De komiu oboa i to lai-laigan pogalejaan da opalesa i ahop nu pamalentah 
kabai anu ko kuasa, boli bata-bata mongkona mosia na komiu tionyo 
mompototu'u butong, kabai mongkona apaa na anu tionyo otaloakon miu. 
12Kalana apaa na anu tionyo otaloakon miu aijo' nupotiju'je nu Roh nu 
Tumpu hi belemiu toka i tempo'nyo.” 
13Samian anu aijo' hi mian da'isan notatae hi Yesus, "Kita Tuumangku Gulu', 
pisoba kita Tuumangku mompokau utusku mombee' mae hi belengku 
sambagian na halata' anu pinala'ianmo nu tuuma mami.” 
14I Yesus nontaami, "Utus, ihe na nohangkat Aku timbali anu momputusi 
kabai mombagi buden atina' hi komiu ohua'?” 
15Lapas aijo', kona hi mian iwi-iwi' anu daagi' i kiijo', i Yesus notatae, 
"Obala'ingati ka' bajaga-jaga, boli sampe komiu mangoa. Kalana kantumuu'an 
nu mian madi' ola taha'iman i kakaya'annyo mau mule' halata'nyo molabi-
labi.” 
16Lantas i Yesus nonsisikakon kantuang aiya, "Daagi' ko samian anu kaya. Ia 
daagi' ko tano' anu manjoo' na hasinnyo. 
17Mian kaya aijo' nontampu'unimo binapikin i uno nu kinyonyoanyo, 
'Madi'mo daagi' ko tampat bau pompo'una'an hasin nu tano'ku. Mosia na 
pikilanku tempo' uuka?’ 
18Lapas aijo' ia binapikin mule' ka' notatae hi posi butongnyo, 'Ah, aku ko 
pikilan; gudangku iwi-iwi' ku poki ideimo, lantas ku potinjo na anu lebe 
daka'. I kiijo' na ponguna'anku gandumku iwi-iwi' tiba to langke-langkengku 
sangga'at.’ 

19Lapas aijo' kutaloakonje i posi butongku, 'Beleyum mohumpakmo dale'! Iwi-
iwi' anu ma'ima' daagi'mo hi beleyum ka' madi' ko kamingkotannyo sataun 
toka sataun. Pingkainmo tempo' uuka! Lewa'mo pongkaan ka' ponginum ka' 
o'oa'i na kasanangan nu kantumuu'an!’ 
20Panyo Tumpu notatae hi ia, 'O anu ponga'! Pihi uuka mule' beleyum 
matemo, lantas ihemo ahi' na mohumpak iwi-iwi' kakaya'an anu ilimu'umo 
bau kapentingan nu butongum?’ 
21Sumo aitumo na katimbaliannyo nu batu-batu mian anu ko usaha da 
timbali kaya bau kapentingan nu butongnyo, panyo madi' ko usaha da 
timbali kaya i mata nu Tumpu.” 
22Lantas i Yesus notatae hi anu saja' mombatuki Ia, "Aijo' na sababnyo Aku 
motatae, 'Boli bata-bata mongkona kantumuu' anum, aijo'mo pa' apaa na anu 
okaan miu, kabai apaa na anu opake miu.’ 
23Tumuu' molingkudui kaanon, ka' butong molingkudui pakean. 
24Soba potomatakon na to tomo-tomonsi' papaa'! Aha madi' monsu'an, madi' 
mompadak, madi' mule' ko gudang kabai alang. Panyo Tumpu mompotuu' 
aha! Komiu lebe ko angga'nyo molingkudui to tomo-tomonsi'! 
25Ihemo na anu itina' hi komiu, kalana ia bata-bata timbali mompomantan 
umunnyo mau ola sangkiding! 
26De ola han anu ise' aijo' madi'mo opoko bau miu, ka' kadaka' bata-bata 
mongkona ha-han sangga'at? 
27Soba potomatakon mosia na bunga-bunga bakung tumuu'; bunga-bunga 
aijo' madi' mokalaja, madi' mule' montonun. Panyo i Tomundo' Salomo anu 
kaya sumo aijo' madi' mompake pakean anu ko ima'nyo sumo bunga-bunga 
aijo'! 
28Hemput i padang tumuu' sinaa aiya, ka' dodop opapui mingkotmo. Panyo 
Tumpu mombaju'i hemput aijo' kino handaanyo. Apaa mule' komiu! Panyo 
komiu madi' talalo palesaya! 

29Jadi, bolimo bata-bata ka' bingong mongkona apaa na anu okaan miu ka' o 
inum. 
30Ha-han sumo aijo' nu tumput nu mian anu madi' monsumbu' Tumpu. 
Padahan Tuumaum, monsumbu', komiu mompalalui iwi-iwi' aijo'. 
31Panyo komiu tionyo ko usaha da Tumpu mompalentah i kantumuu'an miu, 
sahingga anu sangga-sangga'at aijo' obee'je nu Tumpu hi beleyum.” 
32"Komiu anu ola sangkiding na konjoo'nyo, boli mabuhuk! Kalana Tuumaum 
sanang mombee' hi beleyum balakat lengkat mae i Kapalentahan-Nyo. 
33Pobaluk na anu daagi' hi beleyum ka' bee' na doinyo hi mian kasiasi. 
Pombaumo dompet bau kapentingan nu butongum, anu madi' toho' ma'idek, 
aijo'mo halata' anu opo una' i suluga'. Halata' aijo' madi' ko kapolapusannyo, 
kalana madi' nupoko ala nu anu buling, ka' atak madi' moko ala mongidei. 
34Kalana iya na halata'um, i kiijo' suele na kinyonyoaum!” 
35"Bajaga-jaga na mongahopi iwi-iwi' na han. Komiu tionyo saja' mosadia 
mipake ka' sulu'um tataap opomoak, 
36pokakana sumo to posa-posaihon anu hau-haunyo sasadia montanda'i 
tuannyo minsusule'mo lengkat mae i bau-bauon monika'. De tuan aijo' 
minsusule' mae ka' mongkutetek tumban, aha malia-lia' mombukai tumban. 
37Palias na ko untungnyo na to posa-posaihon anu tinokan hau-haunyo 
montanda'i tuannyo toka. Palesayamo: Tuan aijo' nosadia'imo, ka' 
nompokaumo posaihon haha aijo' sumuhang, lantas ia mombee'imo apaa na 
anu palalu hi aha. 
38Palias na kinodale'nyo na posaihon haha aijo', de tuan nu aha aijo' 
montokai aha hau-haunyo sasadia montanda'i, mau mule' ia toka tonga' 
pahuumo kabai talalomo pinin! 
39O inau' na aiya! De nusumbu' nu tumpu nu bonua jam sangkuka na anu 
mombuling toka, nu jagaimo da anu mombuling toka madi' minsoop i uno nu 
laigannyo. 

40Kalana aijo' komiu suele tionyo bajaga-jaga, kalana Anak nu Mian toka, i 
tempo' anu madi' opoko ala osumbu-sumbu' miu.” 
41"Tumpu, ugaat pangajalan aijo' opadonakon nu Tumpu hi kami, kabai hi 
iwi-iwi' na mian?" pinokilawa i Petrus. 
42Tumpu nontaami, "Ihe na posaihon anu mohongo-hongo ka' pande, 
sahingga i hangkat nu tuannyo timbali kapala nu to posa-posaihon sangga'at 
da ia mombee'i aha mongkaan toka i tempo'nyo? 
43Palias na ko bilahinyo na posaihon aijo' de tuannyo minsusule'mo mae ka' 
montokai ia hau-haunyo mombau anu pinokauhakonnyo! 
44Palesayamo: Tuan aijo' mompotongooje iwi-iwi' na halata'nyo hi posaihon 
aijo'. 
45Panyo de pokauhon aijo' motatae i uno nu kinyonyoanyo, 'Tuanku daagi' 
pin minsusule'je mae,' lantas dinokenyo iwi-iwi' na posaihon, ka' nongkaan 
nonginum sampe nalangu, 
46saba' tuannyo ninsusule' mae i sinaa ka' jam anu madi' opoko sumbu-
sumbu'. Ka' posaihon aijo' nu bandahije hondo-hondo nu tuannyo ka' nu 
potimbali pokakana tiba to mia-mian anu madi' mohongo-hongo Tumpu. 
47Posaihon anu monsumbu' pongka'oho' nu tuannyo, panyo madi' mosadia ka' 
madi' mombau kahanda' nu tuannyo aijo', o doke maho-mahoson. 
48Panyo posaihon anu madi' monsumbu' pongka'oho' nu tuannyo, saidi' mae 
mombau apa-apaa anu sala', sahingga tionyo o doke, ola gagana' o doke. 
Kalana mian anu binee'an manjoo', hi ia o tuntut suele manjoo' ka' anu 
otanggungkanmo manjoo' hi ia suele otuntut manjoo'.” 
49"Aku toka monsabapi popapuan i dunia aiya. Talalo ma'ima' de apunyo i 
noakmo! 
50Daagi' ko kasansala'an anu maboat, anu tionyo Ku oa'i. Ka' kinyonyoang-Ku 
mangada' hondo de ma'isa aijo' timbali. 

51Kabai osangka miu, Aku toka momboa mae paladamean i dunia? Madi', 
misa' paladamean, panyo mule' mongewa. 
52Mulai uuka, poto utusan anu aha olima' na mian, tionyo mompaha idek, 
totolu' mongewa ohua', kabai ohua' mongewa totolu'. 
53Tuuma mongewa anaknyo mo'ane, ka' anaknyo mo'ane mongewa 
tuumanyo. Tina mongewa anaknyo boune, ka' anaknyo boune mongewa 
tinanyo. Tina nu monian mongewa moniannyo boune, ka' monian boune 
mongewa tinanyo nu moniannyo.” 
54I Yesus notatae hi mian da'isan, "De komiu montoa kundom moliba' i sasu 
Kinsoban, balo komiu motatae, 'Ko ujanmo.' Ka' totu-totu'u ujanmo. 
55De komiu mongoa'i mombun toka lengkat mae i Salatan, komiu motatae, 
'Posinaamo.' Ka' totu-totu'u posinaamo. 
56Komiu mian anu mongka'ima'i saja' mimpula-pula! Komiu timbali 
mongkila-kila sinaa ola montoa lupa nu langit ka' tano'. Kadaka' tanda-tanda 
nu tempo' aiya madi' opoko kila-kila miu?” 
57"Kadaka' komiu madi' mosi tantukan apaa na anu totu'u? 
58De ko mian anu mongkalak komiu hi mian kopian, sabole-bole o usahakon 
da o putusi na komiu hau-haunyo komiu daagi' i tonga' nu jalan. De madi' 
nuhela'mo na komiu mokiijo' i ahop nu mian kopian, sahingga Pulisi 
momposoopmo komiu i uno nu talungku'. 
59Opalesaya! Madi'mo komiu osabatakon i talungku', de ma'isa o bayan lunas 
na dendanyo." 

Lukas 13 

1Tempo'nyo aijo' mian nonsisikmo hi Yesus mongkona aha sangkuka na mian 
nu Galilea anu pinatean i Pilatus, hau-haunyo aha monsombahkon koloban hi 
Tumpu. 

2Mompalahatikan sisik aijo', i Yesus notatae, "Kalana to mia-mian nu Galilea 
aijo' pinateanmo sumo aijo', komiu monsangkamo aijo'mo na bukuti'nyo aha 
talalomo binala dosa' molingkudui mian iwi-iwi' i Galilea sangga'at? 
3Totu-totu'unyo misa'! Panyo o inau': de komiu madi' balatobat i dosa-dosa' 
miu, komiu suele iwi-iwi' matemo sumo aha. 
4Mosia na anu sampulu' ka' uwalu' na mian anu nate i Siloam, tempo'nyo 
menara aijo' nontuda' aha? Komiu monsangka aijo', pomponyata'mo aha anu 
talalomo baladosa' molingkudui aha iwi-iwi' to mia-mian anu jojoong i 
Yerusalem? 
5Totu-totu'u misa'! Daagi' minsan na kutaeakon: De komiu madi' balatobat i 
dosa-dosa' miu, komiu suele iwi-iwi' mate sumo aha.” 
6Lapas aijo' i Yesus nonsisik mule' kantuangan aiya, "Daagi' ko samian na anu 
ko kau' ara i ale' nu anggurnyo. Daagi' kino sansinaa nia namba nolio bua' nu 
kau' aijo', panyo madi' nohumpak mau pe'e ola sambatu. 
7Sahingga ia notatae hi anu mongkalajakon ale'nyo, 'Toa, totolu'mo na taun 
aku tinoka molio bua' nu kau' aiya, panyo sahanyo pe'e sambatu madi' ko anu 
i humpak. Taa'mo sahanyo na kau' aitu! Ia ola mongingkoti lompo' nu kaanon 
lengkat i tano'!’ 
8Panyo tinaaman nu anu mokalaja ale' aijo', 'Pojohok pe'e da ia tumuu' sataun 
aiya, Tuan. Da ku pason pe'e na tano' i duhu-duhuk nu pu'unnyo, ka' ku una'i 
pokolompo' tano'. 
9Ihe na monsumbu' taun aiyamae mimbua'je. Panyo de madi', timbalimo na 
kita Tuan mompokau anu montaa'.' “ 
10Daagi' ko sansinaan i sinaa nu Sabat, i Yesus nompogulu' i sa'angu' na 
Laigan Pogalejaan. 
11I kiijo' daagi' ko samian na boune masakit sampulu'mo ka' uwalu' na taun, 
kalana daagi' ko roh ma'idek i uno nu butongnyo. Boune aijo' tabohukut ka' 
madi'mo moko tuminjo hodi-hodi'. 

12Salatan tinoa i Yesus, Ia notatae daka-daka' hi ia, "Kita Tina, beleyum 
ma'alinmo i panyakitum!” 
13Lantas i Yesus nompanya ubak nu boune aijo', ka' tempo'nyo ai-aitumo na ia 
tinuminjo hodi-hodi' ka' nompuji' Tumpu. 
14Kapala nu laigan pogalejaan aitu notambuha'mo, kalana i Yesus 
nompa'alinmo mian i sinaa nu Sabat, kalana aijo' ia notatae hi to mia-mian, 
"Daagi' anom na sinaa na mokalaja; toka mae i sinaa aijo' da opa'alin boli i 
sinaa nu Sabat!” 
15Tumpu nontaami, "Baleko' na komiu aiya! I sinaa nu Sabat iwi-iwi' na mian 
mompolapas sapi' kabai keledainyo i pangkungnyo, ka' oboa i sambiha'nyo da 
opo'inum nu aha. 
16Yo, uuka aiya daagi' ko samian na boune lee' i Abraham, anu sampulu'mo 
uwalu' na taun na kopinnyo pinungu nu Ibilis. Pa' madi' ia olapasakon kiijo' 
pungu-pungu na ia i sinaa nu Sabat?” 
17Potaam i Yesus aijo' nombaumo anu mongka'ideki i Yesus aijo' 
na'ambangmo hondo; iwi-iwi' na to mia-mian sangga'at, sinanangmo na 
nontoa iwi-iwi' anu okabangangi anu binaumo i Yesus. 
18Pinokilawa i Yesus, "De Tumpu mompalentah, mosia na balu-balu'nyo? Tiba 
apaa na pompokakanakonan-Ku? 
19Balu-balu'nyo sumo kantuang aiya. Sambatu na batu nu sasawi ingala nu 
sala'samian, lantas sinaunyo i ale'nyo. Batunyo aijo' tinumuu' lantas tinimbali 
kau', ka' to tomo-tomonsi' nimpetamo i to panga-panga'nyo aijo'.” 
20Po'ule' mule' na i Yesus nompokilawa, "De Tumpu mompalentah, tiba apaa 
na pompokakanakonan-Ku balu-balu'nyo? 
21Balu-balu'nyo sumo ragi anu ingala nu samian na boune, lantas ingehoknyo 
tiba patompulu' na liten na labu, sampe no'insu' iwi-iwi'.” 
22Namba nokiijo' i Yerusalem notulu i kota-kota ka' kampu-kampung batuk 
so' mompogulu'. 

23Lantas daagi' ko mian nompokilawa hi Ia, "Kita Tuuma, apaa ola sangkiding 
na mian anu oposalamat?" I Yesus nontaami, 
24"Bala usaha da minsoop montulu sabatan anu soki. Kalana, inau'! Da'isan na 
mian bala usaha minsoop, panyo madi' timbali. 
25Tempo'nyo tumpu nu laigan nobula ka' nontumban, komiu tinjo-tinjo i 
sambiha'nyo ka' nongkutetekmo lantas notataemo, 'Tuan, tuhea'akon mae na 
tumban da minsoop na kami!' Tuan aijo' nontaami, 'Aku madi' monsumbu' pa' 
komiu lengkat mae iya!’ 
26Komiu montaami, 'Kami nongkaanmo ka' nonginumo hingga-hinggat i 
Tuan, ka' kita Tuan nompogulu'mo kami ahi' i jala-jalan nu kota mami!’ 
27Panyo i Tuan aijo' notatae mule', 'Aku madi' monsumbu' pa' komiu lengkat 
mae ya. Lako'mo pala'i na tampat aiya, komiu anu mombau anu ma'idek!’ 
28Tempo'nyo komiu montoa i Abraham, i Ishak ka' i Yakub tiba iwi-iwi' na 
nabi balame-lame' i uno nu Dunia Bu'ou nu Tumpu Allah, komiu humaang ka' 
nonta'up sansala, kalana komiu olaa'mo mamba i sambiha'nyo. 
29To mia-mian toka mae i sasu Kabete'an tiba Kinsoban, lengkat i Utara tiba 
Salatan, ka' balame-lame' i uno nu Dunia Bu'ou nu Tumpu. 
30Totu-totu'u daagi' ko anu tongkoimihi anu timbalije mian tongkoimoona, 
ka' daagi' ko mian anu tongkoimoona timbalije mian anu tongkoimihi.” 
31I sinaa aitu mule', daagi' ko to pia-piangkuka na mian nu Farisi tinoka hi 
Yesus ka' notatae, "Boli jojoong i aiya! Lako'mo i tampat sangga'at, kalana i 
Herodes moniatmo mompatei Beleyum.” 
32I Yesus nontaami, "Lako' poto'iakon hi mian anu madi' mingguna aijo', 
'Sinaa uuka ka' dodop Aku molaa'mo roh ma'idek ka' nompa'alin mian 
masakit, panyo i sinaa kototolu'nyo, Aku mompomingkotmo pakalaja'an-Ku.’ 
33Mau mule' sumo aitu, Aku tionyo molausakon ahi' lajang-Ku sinaa aiya, 
dodop ka' hipuan, kalana madi' ma'ima' na samian na nabi opatei i sambiha' 
nu Yerusalem. 



231 

 

34Yerusalem, Yerusalem! To nabi-nabi pinateanmo! To poka-pokauhon nu 
Tumpu pinahambunu'akonkumo nu batu sampe i nate! To pimpi-pimpianmo 
na Aku kahanda' molimu' iwi-iwi' na tumpu nu lipu'um sumo tinaan nu 
manuk mongokobi to sio-sioknyo i aluk nu polipiknyo, panyo beleyum madi' 
mongka'oho'! 
35Kalana aitu Tumpu madi'mo monjagai beleyum. Osumbu'mo, mulai uuka 
beleyum madi'mo daagi' montoa Aku, sampe beleyum motatae, 'Nubalakati 
na Ia anu tinokamo i uno nu sanggo nu Tumpu.' " 

Lukas 14 

1Daagi' ko sansinaan i sinaa nu Sabat i Yesus namba nongkaan i laigan nu 
samian na tu'anyo nu mian Farisi. I kiijo' to mia-mian nompalahatikanmo i 
Yesus totu-totu'u. 
2Ka' tinoka hi Yesus na samian anu masakit bele-bele tengke ka' limanyo 
bangkak. 
3Lantas i Yesus nompokilawamo hi to gulu-gulu' agama tiba hi to mia-mian 
Farisi anu daagi' i kiijo', "De atulan nu agamanto, pa' timbali na kita 
nompa'alin mian masakit i sinaa nu Sabat kabai madi'?” 
4Gulu-gulu' agama tiba to mia-mian Farisi aijo' ola nomohokot. Lantas i Yesus 
nolaga mian aijo' ka' nompa'alinakon ia, ilapas pinokaunyomo na aha da 
mambamo. 
5Lapas aijo' i Yesus notatae hi to mia-mian, "Ande kata samian atina' hi 
komiu, ko samian na anak kabai ko sa'angu' na sapi' anu manabu' i bubung i 
sinaa nu Sabat, pa' ia madi' sampa' mohela' lia-lia' monsabatakon anak aijo' 
kabai sapi' aijo' i sinaa aijo' suele?” 
6Panyo samian pe'e madi' ko anu moko ala nontaami Yesus mongkona han 
aijo'. 
7I Yesus nontoa daagi' ko to mia-mian anu pinaso mongkaan mompile'i 
tampa-tampat anu talalo ma'ima'an. Sabab aijo' Ia nombee'i pokinde' aiya hi 
aha iwi-iwi'. 

8"De komiu opaso i bau-bauon po'osoan, boli toka sumuhang i kadela anu o 
angga'i. Kalana boli-boli daagi' ko samian anu lebe o adati molingkudui 
beleyum singkona pinaso. 
9Sahingga tumpu nu laigan anu nompaso komiu ohua' aijo', boli-boli toka hi 
komiu ohua' ka' motatae, 'Tabea', tampat aiya pinotoukamo hi anu pinaso 
aijo'.' Desumo aitu ma'ambangmo hondo na beleyum, sahingga tionyo ahi' 
mamba sumuhang i tampat anu talalo hondo i hikunyo. 
10Kalana aijo', de komiu opaso, pile'i na tampat anu lebe i hikunyo, da tumpu 
nu laigan toka, ka' motataeje hi beleyum, 'Sangalu, imbo' suhang i tampat anu 
lebe ma'ima'.' Desumo aitu yo komiu o adati i ahop nu mian anu pinaso iwi-
iwi' sangga'at. 
11Kalana batu-batu mian anu mohangkat butongnyo, tionyo otauhakon, 
panyo anu mongalukakon butongnyo o hangkat.” 
12Lantas koonyo i Yesus hi tumpu nu laigan, "De beleyum mompaso mian i 
bau-bauon mongkaan sinaa kabai mongkaan malom, boli mompaso sangalu 
kabai utus, kabai to tomi-tominsan, kabai sampo bebe' nu laiganum anu kaya. 
Kalana saidi' mae aha suele mompaso komiu, desumo aitu beleyum 
montalima pombalosi nu bau-bauonum. 
13Jadi, de beleyum mombau bau-bauon, opaso mian kasiasi, mian 
panyakiton, mian lupe tiba mian mapisok. 
14Beleyum obalakati, kalana mian haha aijo' madi' moko ala mombalosi 
ka'ima'anum. Ka'ima'anum nubalosije nu Tumpu, de to mian-mian anu 
ma'ima' po'ule'mo je opotumuu' mau ia silakamo.” 
15Tempo'nyo sala'samian anu nongkaan hingga-hinggat i kiijo' nohongomo 
potatae i Yesus, ia notatae, "Kodale' hondo na mian anu nongkaanmo hingga-
hinggat tiba Tumpu de ia tokamo sumo Tomundo!” 
16Panyo i Yesus notatae hi mian aijo'. "Daagi' ko sa'angu' na tempo' daagi' ko 
mian nombaumo bau-bauon anu daka' ka' nompaso da'isan na mian. 

17Salatan tempo'nyomo bau-bauon aitu o tampu'uni, mian aijo' nonsaimo 
pokauhonnyo da mambamo hi to mian-mian anu pinaso ka' motatae, 'Imbo' 
tokamo mae, iwi-iwi' tinatumo!’ 
18Panyo aha iwi-iwi' samian ka' samian montampu'unimo momoita ampun. 
Anu imoona notatae hi posaihon aijo', 'Aku sala'je nongoli sapetak na tano' 
palalu mamba otoa. Ampuniakon mae na aku.’ 
19Sangga'at notatae, 'Aku sala'je nongoli olima' na paan na sapi', da opisoba 
na sapi' haha kiijo'. Ampuniakon mae na aku.’ 
20Anu sangga'at mule' notatae, 'Aku sala'je no'osoa, kalana aitu aku madi' 
moko ala toka.’ 
21Posaihon aijo' ninsusule' ka' nompoto'i han aijo' hi tuannyo. Tuan aijo' 
notambuha'mo hondo ka' notatae hi pokauhonnyo, 'Lako' lia-lia' mokiijo' i 
jala-jalan ka' i panga-panga' nu jalan nu kota'. Boamae na mian kasiasi, mian 
anu madi' sampa'na butongnyo, mian mapisok, ka' mian lupe.’ 
22Lapas aijo', pokauhon aijo' notataemo, 'Tuan, palentah i Tuan pinojalanmo, 
panyo tampat daagi' manjoo'.’ 
23Lantas Tuan aijo' notatae, 'Lako' i jala-jalan daka' tiba i jala-jalan anu soki i 
sambiha' nu kota, ka' pagala mae osai na to mia-mian toka da laiganku 
mobuke'. 
24O inau'! Madi'mo ko samian pe'e na anu pinasomo aijo' mongkaan kaanon i 
bau-bauonku aiya!' “ 
25Da'isan na mian mombatuki lumajang mojajalan tiba i Yesus. I Yesus nosiloi 
ka' notatae hi aha, 
26"De mian toka hi belengku panyo lebe mongkalibosi tinanyo, tuumanyo, 
bengkele'nyo, to ana-anaknyo, to utu-utusnyo, ka' suele posi butongnyo, ia 
madi' moko ala timbali mian anu saja' mombatuki Aku. 
27Mian anu madi' mongka'oho' monsimbu salibnyo ka' mombatuki Aku, madi' 
bisa timbali anu saja' mombatuki Aku. 

28De ko samian atina' hi komiu mongka'oho' mompotinjo menara, tantu ia 
sumuhang pe'e mombilang ongkosnyo, da nusumbu' pa' doinyo sampa' 
pompotimbali menara aijo' kabai madi'. 
29Kalana de matantumo madi' nupoko potimbali, padahan betonnyo binaumo, 
saba' mian iwi-iwi' anu montoa ia aijo' mongkokojoimo. 
30Aha motatae, 'E mian aiya kahanda' mombau, panyo madi' moko ala 
mompotimbali!’ 
31De samian na tomundo' ko suludadunyo sampulu' na madala mongka'oho' 
mahampate tiba tomundo' sangga'at anu ko suludadunyo uwalumpulu' na 
madala, tantu tomundo aijo' sumuhang mompotutugakon pe'e pa' ia ko 
kahosonan mongewa bali'nyo aijo'. 
32De nusumbu' ia madi' mahoson, tantu de bali'nyo aijo' daagi' majo'on nu 
pokaumo na posaihonnyo mompoita da baladame.” 
33Kahimpusannyo, i Yesus notatae, "Sumo aitu mule' na komiu. Madi' ko 
samian pe'e atina' hi komiu timbali mombatuki Aku, de ia madi' 
mongkulubanakon iwi-iwi na apaa.” 
34"Timuson aijo' ma'ima', panyo de timbalimo matawas te daagi' timbali opo' 
asing! 
35Madi'mo daagi' ko gunanyo, mau mule' opake i ale' kabai opake 
pompolompo' tano'. Jadi sahanyo o alin. De ko bihing opotombihing!" 

Lukas 15 

1Daagi' ko sansinaan, da'isan na anu topo tage hasin tiba to mia-mian anu 
osangka madi' ma'ima' nu mian da'isan, tinokamo mohongo i Yesus. 
2To mia-mian Farisi ka' to gulu-gulu' agama mulaimo nompisala'i. Aha 
notatae, "Se', na mian aiya montalima to mia-mian anu madi' ma'ima', ka' aijo' 
mongkaanmo hingga-hinggat tiba aha!” 
3Mokonyo sumo aijo' i Yesus nonsisikakonmo kantuangan aiya hi aha, 

4"De ko samian anu itina' hi komiu daagi' ko sa'atu na domba, lantas nolapus 
na sa'angu' -- apaa na tionyo nubau? Tantu nu pala'i na domba siompulu' ka' 
osio', aijo' i hemput padang, ka' mamba molio anu i nolapusmo sampe o 
humpak. 
5Ka' de po'ule'mo nu humpak na domba aijo', ia sanangmo sahingga 
sinimbunyomo na domba aijo' i bikoangnyo, 
6lantas binoanyomo ninsusule'. Ka' ilapas aijo' i laganyomo na to sanga-
sangalunyo tiba anu mompaha ohani laigannyo ka' notatae, 'Imbo' da kita 
balame-lame'. Dombangku anu inolapus po'ule'mo kinabotku!’ 
7Jadi, sumo aitumo na i suluga' ko kalame'an anu daka' hondo kalana samian 
anu baladosa' binala tobatmo, nolingkuduimo anu siompulu' ka' osio', na 
mian anu na'ima'mo ka' madi'mo palalu balatobat.” 
8"Kabai de samian na boune daagi' ko doi sampulu' na doi salaka, lantas 
nolapusmo na sambatu -- apaa na anu tionyo nubau? Nututungi na sulu' ka' 
monsapui laigannyo ka' molio iyayamae sampe nu humpak na doinyo aijo'. 
9Salatan i humpaknyomo na doi aijo', nu laganmo na to sanga-sangalunyo 
tiba anu mompaha ohani laigannyo, lantas notatae, 'Aku sinanangmo hondo 
po'ule'mo i humpakku na doingku anu nolapusmo. Imbo' da kita balame-
lame'!’ 
10Sumo aitumo na malaekat nu Tumpu lame' de daagi' ko samian anu ma'idek 
balatobatmo i dosa-dosa'nyo. Palesayamo!” 
11I Yesus po'ule' notatae, "Daagi' ko samian na tuuma anu ko anak mo'ane 
ua'aha. 
12Anu tatampalui' notatae hi ia, 'Papa, bee'akonmo mae uuka aiya na 
bahagianku nu kakaya'anto.' Sahingga papanyo nombagimo kakaya'annyo hi 
ua-ua'aha na anaknyo. 
13Madi' pinin lengkat i aitu pinobaluknyomo nu anak tatampalui' aijo' na 
pusaka' anu binagimo, ka' i namba i lipu' majo'on. I kiijo' mae ia 
nombeasakonmo doinyo ka' tumuu' moluluk. 

14Salatan doinyo ningkotmo iwi-iwi' i lipu' aijo', tinokamo na tempo' nu ohop 
isongko-songko na lipu', sahingga ia nontampu'unimo kinasiasi. 
15Lantas ia nambamo nongala tamboo hi samian na tumpu nu lipu' i kiijo', 
anu nompokau ia namba i ale' monjagai bau'nyo. 
16Ia talalomo no'ohop, mompai isimo kompongnyo nu kaanon nu bau' haha 
aijo'. Mau ia talalomo no'ohop, madi' ko samian pe'e nombee'i kaanon hi ia. 
17Kinahimpusannyo ia sininsumbu'mo ka' notatae, 'To mia-mian anu mokalaja 
hi tuumangku molabi-labi na kaanonnyo, jo aku i aiya mompai patemo nu 
ohop! 
18Aku molengkatmo ka' mamba hi tuumangku, ka' motatae hi ia: Papa, aku 
binala dosa'mo i ahop nu Tumpu ka' i ahop nu kita tuumangku. 
19Madi'mo nukona na aku osanggohi anak nu kita tuuma. Sanggohimo mae 
na aku samian anu mongala tamboo hi kita Tuuma.’ 
20Saba' ia nolengkat ka' ninsusule' hi tuumanyo. Daagi' jo'o-jo'on aijo' mae i 
laigan, ia tinoamo nu tuumanyo. Liibos nu tuumanyo tahahumo, nopadeka' 
nonsingkaboti, lantas nontanggogoli ka' nongooki ia. 
21'Papa,' tukoonyo nu anak aijo', 'aku binala dosa'mo i ahop nu Tumpu tiba hi 
Papa. Madi'mo nukona na aku osanggohi anak i Papa.’ 
22Panyo papanyo nolaga to poka-pokauhonnyo ka' notatae, 'Lia-lia'! Alamae 
na baju' anu talalo ma'ima' ka' popusok hi ia. Posolutakon na sinsing i 
kangkamnyo, ka' sapatu i tengkenyo. 
23Lapas atina' hakop na anak nu sapi' anu molompo' ka' kolot. Da kita 
mongkaan ka' balame-lame'. 
24Kalana anakku aiya i natemo, aiya tinumuu'mo mule'; ia nolapusmo, uuka i 
humpakkumo mule'.' Balo aha nombau bau-bauon. 
25Hau-haunyo aijo' anak tumpe-tumpe daagi' kiijo' mae i ale'. Salatan ia 
ninsusule'mo ka' malia'mo toka i laigannyo i hongonyomo na onyi' nu musiik 
ka' anu monsalelei. 

26I laganyomo na sala'samian pokauhon, lantas pinokilawanyomo, 'Ko 
apaanyo na uutu i laigan?’ 
27Pokauhon aijo' nontaami, 'Utus ise' i Tuan ninsusule'mo mae! Ka' tuuma i 
Tuan noki kolotmo anak nu sapi' anu molompo', kalana po'ule'mo i 
humpaknyo na anaknyo ninsusule'mo mae ma'i-ma'ima'.’ 
28Anak tumpenyo aijo' pinusamo hondo, sahingga madi'mo mongka'oho' 
minsoop i laigan. Lantas tuumanyo nosabat ka' nongindeeko' da ia minsoop. 
29Panyo ia notatae, 'Notau-taunmo na kopinnyo aku nokalaja mate-matemo 
bau kapalaluan i Papa. Madi' toho' aku nonggagakon apaa na pinokauhakon i 
Papa. Yo apaamo na binee' i Papa hi belengku? Sa'angu' pe'e na mee' ma'isa 
toho' binee' i Papa hi belengku, da aku mombau bau-bauon tiba to sanga-
sangalungku! 
30Anak i Papa aitu nombeasakonmo kakaya'an i Papa tiba boune masala', 
panyo salatan ia ninsusule'mo mae, kita Tuuma nongkolotimo anak nu sapi' 
anu molompo' polame'akon ia!’ 
31'Anakku,' tinaaman nu Papanyo, 'beleyum saja' aiya tiba aku. Iwi-iwi' na 
anungku, aijo' suele beleyum na tumpunyo. 
32Panyo kita tionyo mombau-bauon ka' balame-lame', kalana utusum ise' aijo' 
sinilakamo, panyo uuka po'ule'mo tinumuu'; ia nolapusmo, panyo uuka 
po'ule'mo kinabot.' " 

Lukas 16 

1I Yesus notatae hi anu saja' mombatuki Ia, "Daagi' ko samian anu kaya. Ia 
daagi' ko samian anu binee'anmo kalaja mongulus doi ka' mongatun 
kakaya'annyo. Mian kaya aijo' nohumpak lapulan, tukoonyo pongulus doi 
nombeasakon doinyo. 
2Sahingga i laganyo na pongulus doi aijo' ka' notatae, 'Mosia na uuka anu i 
hongongkumo mongkona beleyum? Uuka aiya bee'mae hi belengku na 
lapulan iwi-iwi' nu kalajaum nongatun kakaya'anku. Beleyum madi'mo daagi' 
timbali mongulus doingku.’ 

3Saba' pongulus doi aijo' binapikin, 'Apaa na kubau uuka? Tuanku ka'oho'mo 
mompobelenti aku. Mompason, aku madi' mahoson; lewa' momoita aku 
ma'ambang. 
4Aku ko akan; de aku opobelenti, ku'usahakon da manjoo' na sangalu anu 
mongka'oho' montalima aku i laigan nu aha!’ 
5Sahingga pongulus nu doi no laga batu-batu mian anu ko samaya' hi 
tuannyo. Hi anu momona ia notatae, 'Sangkuka na samaya'um hi tuangku?’ 
6Mian aijo' nontaami, 'Sa'atu na gumbang, lanya' nu zaitun.' Pongulus doi aijo' 
notatae hi ia, 'Aiya na sulat nu samaya'um. Suhangmo ka' lia-lia' tulis: 
Limampulu'.’ 
7Lapas aijo' ia notatae hi mian ko ohua'nyo, 'Ka' kita Utus, sangkuka na 
samaya' nu kita Utus?' Mian aijo' nontaami, 'Samadala na kalung nu gandum.' 
Pongulus nu doi aijo' notatae hi ia, 'Aiya na sulat nu samaya'um. Tulismo: 
Uwalu'atu.’ 
8Saba' Tuan nu pongulus doi anu madi' hodi' aijo' nonpuji'mo pongulus aijo', 
kalana kapandean anu binaunyo aijo'; sabab to mia-mian i dunia aiya lebe 
pande mongatun ulusan nu aha molingkudui to mia-mian anu tumuu' i uno 
nu jingka.” 
9Lantas i Yesus po'ule' notatae, tukoo-Nyo, "Hongo! Pakemo na kakaya'an nu 
dunia aiya da mohumpak sangalu, da de kakaya'an nu dunia aiya madi'mo ko 
olinyo, komiu otalimaje i tampat kajojoongan anu sidu-sidutu'. 
10Mian anu timbali opalesaya i uno nu ha-han anu ise', timbali opalesaya 
mule' i ha-han anu daka'. Panyo mian anu madi' timbali opalesaya i ha-han 
anu ise', madi' timbali opalesaya i ha-han anu daka'. 
11Jadi, de mongkona kakaya'an nu dunia aiya komiu madi'mo timbali 
palesaya, ihe na mongka'oho' mompalesayakon hi komiu kakaya'an nu 
santuu'? 

12Ka' de mongkona balang-balang anu nu san-samianan, komiu madi'mo 
timbali opalesaya, ihe na mongka'oho' mombee' hi beleyum apaa na anu 
timbali bau bahagian nu beleyum? 
13Madi' ko samian moko ala mombau kalaja hi aha ohua' na tuan; kalana ia 
lebemo mongkalibosi samian lantas sangga'at madi'mo. Sumo aijo'mo mule' 
na komiu. Komiu madi' moko ala mombau kalaja nu Tumpu Allah ka' mule' 
halata' nu dunia aiya.” 
14To mia-mian Farisi nohongomo iwi-iwi' anu tinaloakon i Yesus. Lantas 
kinokojoanmo nu aha, kalana aha mongka'ima'i doi. 
15Panyo i Yesus notatae hi aha, "Komiumo na mian de i ahop nu san-
samianan otoa totu'u, panyo Tumpu monsumbu' isi nu kinyonyoaum. Kalana 
apaa na anu osangka matangkas nu mian, nutoa nu Tumpu heede'. 
16Atulan anu binee' i Musa tiba ajalan nu to nabi-nabi, tataap o pake sampe 
tempo'nyo i Yohanes anu Mompalamandikan. Mulai tempo' aitu, Lele Ma'ima' 
mongkona mosia na Tumpu mompalentah susumo Tomundo, saja'mo i 
leleakon. Ka' mian mompakisakon butong da timbali minsoop mian anu 
palesayamo hi Tumpu. 
17Panyo lebe dengke langit tiba dunia lanyap, ka' de mule' sa'angu' na hulup i 
uno nu Atulan nu Tumpu na o alinakon. 
18Ihe na mongga'atakon bengkele'nyo, ka' mo'osoa tiba boune sangga'at, mian 
aijo' masala'. Ka' mian anu mongosoai boune anu gina'atakonmo, masala' 
suele.” 
19"Daagi' ko samian anu kaya. Pakeannyo to maha-mahan, tiba mule' 
kantumuu'annyo tumuu' molabi-labi sansina-sinaa. 
20I ahop nu sabatan nu laigannyo, pino'una' samian na anu kasiasi sanggonyo 
i Lazarus. Butongnyo kaho bela. 
21Ia ka'oho' mongisi kompongnyo nu laaya' anu manabu' lengkat i meja' nu 
mian kaya aijo'. Dedeng pe'e saja' toka mojila'i belanyo. 

22Mian kasiasi aijo' imihinyo mae natemo, lantas binoa nu malaikat i tampat 
anu ko angga'nyo i sohipi' i Abraham i suluga'. 
23Mian kaya aijo' suele i nate ka' i lamun. I dunia nu mian mate aijo' sinansala 
hondo. Ka' tempo'nyo ia nontanggalakon aijo' mae nokiita' i bawo, tinoanyo 
na i Abraham i tampat majo'on, ka' i Lazarus i sohipi' i Abraham. 
24'Tuumangku Abraham!' loboo' nu mian kaya aijo'. 'Kalibosi na aku. Pokau 
mae na i Lazarus molobong bua' nu limanyo i uno nu uee lantas toka mae 
mohumpisi jila'ku. Tahahumo sansala na aku i uno nu apu aiya!’ 
25Panyo i Abraham nontaami, 'Tutugi anakku: Salatanmo pe'e tinuu'um, 
beleyum nohumpakmo anu toto ima-ima'; sadang i Lazarus nohumpak anu 
toto ide-idek. Uuka ia sanangmo i aiya, ka' beleyumo na sansala. 
26Ka' mule' aitu i olotum ka' kami binaumo na keles daka', de mian lengkat 
mae aiya madi' moko pokiijo', ka' anu lengkat mae aijo', madi' moko po'uuka 
mae!’ 
27'Desumo aitu, Kita Tuumangku;' tukoonyo nu mian kaya aijo', 'ku poita 
sabole-bole Kita Tuumangku monsaiakon i Lazarus mamba i laigan nu 
tuumangku. 
28Daagi' olima' na utusku i kiijo' mae. Saiakon na i Lazarus mompokinde'i 
aha, da boli sampe aha mule' manabu' i tampat kasansala'an sumo aiya.’ 
29I Abraham nontaami, 'Aha ko kitab-kitabmo i Musa tiba kitab nu to nabi-
nabi! Bakas aha montulutije apaa na anu tinulismo i uno nu kitab-kitab aijo'!’ 
30Panyo tinaaman nu mian kaya aijo', 'Aijo' madi' sukup, kita Tuumangku 
Abraham. Panyo de ko anu mate ka' po'ule' tumuu' ka' toka hi aha, aha 
balatobatje i dosa-dosa' nu aha.’ 
31Panyo i Abraham notatae, 'De aha madi' mompajuli palentah i Musa ka' to 
nabi-nabi, tantu ahi' aha madi' palesaya mau mule', ko anu i nate po'ule' 
tinumuu'.' " 

Lukas 17 

1I Yesus notatae hi anu saja' mombatuki Ia, "Ha-han anu monsaduakon mian 
mombau dosa' tantu daagi'. Panyo silaka na mian anu monsaduakon! 
2Lebe ma'ima' de batu ponggiling oposegot i gogohongnyo, lantas ia o alin i 
uno nu ambai, ka' de mule' ia monsaduakon sala'samian na to mia-mian ise' 
aiya mombau dosa'. 
3Kalana aitu, balajaga-jaga! De utusum baladosa', pokinde'i na ia. De ia 
mompele-pele'mo, ampuniakon na ia. 
4De ia baladosa' hi beleyum pimpitun lipat sansinaa ka' ia toka hi beleyum ka' 
motatae, 'Aku momoita ampun,' o ampuni na ia.” 
5To rasul-rasul notatae hi Tumpu Yesus, "Tumpu, pohosonakon mae na 
palesaya mami.” 
6Tumpu nontaami, "De komiu ko palesaya anu totu-totu'u sumo batu nu 
sasawi, komiu timbali motatae hi kau' murbei aiya, 'Tonggaut na oko ka' 
tumuu' i ambai,' tantu kau' aiya mombatuki palentaum.” 
7"De atina' hi komiu ko posaihon anu mompajeko i ale' kabai molaya' domba. 
De posaihon aijo' minsusule'mo mae, apaa na tinaeakonnyo hi ia, 'Imbo' 
sampa' dongan mongkaan?’ 
8Tantu madi'! Ola ahi' ia notataemo hi posaihon aijo', 'Posadia na kaanonku. 
Pompake baju' anu belesi' ka' tanda'i na aku hau-haunyo mongkaan ka' 
monginum; lapas aitu timbalije na oko mongkaan.’ 
9Posaihon aijo' madi' pilenje o puji' kalana nohongo-hongomo palentah nu 
tuannyo, kabai misa'o sumo aitu? 
10Sumo aitumo na komiu. De komiu mombaumo iwi-iwi' anu pinalentahkon 
hi komiu, otaloakon, 'Kami ola posaihon biasa; kami ola mombau anu 
pinalentahkon hi kami.' “ 
11Kinalambanan namba i Yerusalem, i Yesus notulu i da'erah potempasan nu 
Samaria tiba Galilea. 

12Tempo'nyo ninsoop i sa'angu' na kampung, Ia ilambanan mae nu sampulu' 
na mian anu ko panyakit kilit anu okabuhuk. Tinuminjo majo'on na aha aijo' 
mae. 
13Ka' noloboo', "Yesus! Yesus! Kalibosi na kami!” 
14Tempo'nyo i Yesus nontoa aha, Ia notatae, "Lako'mo hi to ima-imam, poita 
da aha mompalesa butongum." Hau-haunyo aha laja-lajang, na'alinmo na 
panyakitnyo. 
15Salatan samian aijo' hi aha nonsumbu'mo taalu' ia na'alinmo, ia ninsusule' 
ka' ilame'mo, ka' nompuji'mo Tumpu. 
16Lantas i ahop i Yesus ia nonsombah, ka' nontalima kase hi Ia. Mian aijo' 
mian nu Samaria. 
17Lapas aijo' i Yesus notatae, "Te misa' aha sampulu' na pina'alin? Iya na 
osio'? 
18Kadaka' ola mian nu santano'an aiya na ninsusule' mae nontalima kase hi 
Tumpu?” 
19Lantas i Yesus notatae hi mian aijo', "Bulamo ka' lako'mo. Kalana beleyum 
palesaya hi beleng-Ku, beleyum ina'alinmo.” 
20To pia-piangkuka na mian nu Farisi nompokilawa hi Yesus, hipian na 
Tumpu toka mae mompalentah. I Yesus nontaami, "Pompalentan nu Tumpu 
madi' otampu'uni nu tanda anu timbali nu toa nu mian, 
21sahingga mian timbali montaloakon, 'Imbo' toa, aiyamo na ia!' kabai, 'Aijo' 
mae na ia!' Kalana Tumpu montampu'unimo mompalentah atina' hi komiu.” 
22Lapas aijo' i Yesus notataemo hi anu saja' mombatuki Ia, "Tokaje na 
tempo'nyo komiu kahanda' montoa sansinaa, i sinaa Anak nu Mian, panyo 
komiu madi' moko ala toa. 
23Mianje na motatae hi komiu, 'Toa, i kiijo'!' kabai, 'Toa, i aiya!' Panyo boli 
komiu mosabat molio ia. 

24Sumomo kilat pojohonjit i langit ka' monjingkai lengkat mae i puusnyo toka 
i puusnyo, sumo aitumo saidi' mae na baunyo Anak nu Mian toka i sinaanyo. 
25Panyo momonanyo Ia tionyo mongoa'i manjoo' na kasansala'an ka' madi' 
otalima nu to mia-mian tempo' uuka. 
26I sinaanyo Anak nu Mian oponyata'je na baunyo sumo tempo'nyo, i Nuh 
naipuan mae. 
27Mian mongkaan monginum, ka' mo'osoa; saja' sumo aitu sampe i Nuh 
ninsoop i kapan, ka' iaba' tinoka nohopu'i to mia-mian aijo' iwi-iwi'. 
28Sumo anu tinimbali tempo'nyo hi Lot. Mian mongkaan monginum, mobalu-
baluk, mongale', ka' mombau laigan. 
29Panyo salatan i Lot nosabatmo lengkat mae i Sodom, i sinaa aitu apu tiba 
belelang nintau'mo lengkat mae i langit ka' nonsilakai aha iwi-iwi'. 
30Sumo aitumo na baunyo saidi' mae de sinaa Anak nu Mian oponyata'mo. 
31I sinaa aijo' mian anu hau-haunyo i bawo nu atop nu laigannyo, boli 
mintau' mongala to paka-pakakasnyo i uno nu laigan. Sumo aitu mule' mian 
anu hau-haunyo i ale', bolimo minsusule' mae i laigannyo. 
32O inau' apaa na anu tinimbalimo hi bengkele' i Lot! 
33Mian anu bala usaha momposalamat kantumuu'annyo, saidi' mae madi' 
mohumpak kantumuu'annyo. Panyo mian anu madi' mohumpak 
kantumuu'annyo, han aijo'mo na momposalamat ia. 
34Palesayamo: I pihi aijo', ua'aha na mian hau-haunyo hoyot i sa'angu' na koi, 
samian oboa, ka' samian opala'i. 
35Ua'aha na boune hau-haunyo monggiling gandum, samian oboa, ka' samian 
opala'i.  

[ 36Ua'aha na mian hau-haunyo mongkaeng i ale', samian oboa, ka' samian 
opala'i.]” 

37Anu saja' mombatuki Yesus nompokilawa, "Iyamae na katimbaliannyo nu 
han aijo', Tumpu?" I Yesus nontaami, "Iya na ko bangke', i kiijo' ko tomonsi' 
mongkaan bangke'." 

Lukas 18 

1Lapas aijo' i Yesus nonsisikakonmo sa'angu' na kantuangan da bau 
pompotingan anu saja' mombatuki Ia, da aha aja' balado'a, ka' boli mongoa'i 
susa'. 
2Koonyo i Yesus, "I sa'angu' na kota daagi' ko samian na mian kopian anu 
madi' mabuhuk hi Tumpu, ka' madi' mompajuli mau mule' ihe. 
3I kota aijo' daagi' suele ko samian na balu anu saja'mo mangadap hi mian 
kopian mongkakase da palakalanyo o tinjohi. 'Tulungi na aku mongahopi 
sampo palakalangku,' koonyo nu balu aijo'. 
4U'utu mae mian kopian aijo' madi' mongka'oho' montulungi balu aijo'. Panyo 
ahennyo mian kopian aijo' binapikinmo, 'Mau mule' aku madi' mabuhuk hi 
Tumpu, ka' madi' mompajuli mau mule' pa' ihe, 
5panyo kalana balu aiya saja'mo molingkang aku, sahanyo kutinjohimo na 
palakalanyo. De madi', ia saja'mo mae toka ka' momposusa' aku.' “ 
6Lantas Tumpu notatae, "Soba hongo apaa na anu tinaeakonmo nu mian 
kopian anu madi' adin aijo'! 
7Yo, te Tumpu madi' montinjohi palakala nu mian anu palesayamo hi Ia, anu 
momoita tulung hi Ia sinaa ka' malom? Te Ia montunda-tunda tempo' na 
montulungi aha? 
8Palesayamo: Ia malia-lia' montinjohi palakala nu aha! Panyo de Anak nu 
Mian tokamo, pa' daagi' okabot na mian palesaya hi Ia, i dunia aiya?” 
9I Yesus nonsisikakon suele kantuangan aiya anu pinatuakon hi mian anu 
montoa mian sangga'at madi' talakana', panyo mangaku posi butongnyo 
ma'ima'. 

10Koonyo i Yesus, "Daagi' ko ua'aha na mian anu namba i Laigan nu Tumpu 
da balado'a. Samian, mian nu Farisi, sangga'at mian anu topo tage hasin. 
11Mian nu Farisi aijo' tinuminjo posi sausa'nyo, ka' binalado'a, 'O Tumpu, aku 
mompotoka talima kaseh hi kita, kalana aku madi' sumo sangga'at, mangoa, 
tageo'kabai masala'. Aku montalima kaseh, kalana aku madi' sumo topo tage 
hasin aijo'. 
12Aku bapuasa' pinduan saduminggu, ka' monsombahkon hi kita iwi-iwi' apaa 
na anu i humpakku, sampulu' na bagian, sambagian na anungku.’ 
13Panyo topo tage hasin aijo' tinuminjo jo'o-jo'on ka' madi' baani montihanga 
langit. Ka' nompanyamo saha'annyo ia notatae, 'O Tumpu, kalibosiakon na 
aku mian baladosa' aiya!' “ 
14"Palesayamo" na koonyo i Yesus, "salatan ninsusule'mo i laigan, topo tage 
hasin aijo' na tinalima nu Tumpu, misa' mian nu Farisi aijo'. Kalana batu-batu 
mian anu mohangkat butongnyo otau'akon, ka' batu-batu mian anu 
montau'akon butongnyo, o hangkat.” 
15Daagi' ko to mia-mian nomboa to ana-anak ise' hi Yesus da Ia mompanya 
ka' mombalakati aha. Salatan tinoa nu anu saja' mombatuki Yesus, aha 
nontambuha'imo to mia-mian haha aijo'. 
16Panyo i Yesus nolaga to ana-anak haha aijo', ka' notatae hi anu saja' 
mombatuki Ia, "Pobee' mae na to ana-anak atina' toka mae hi beleng-Ku! Boli 
montewa' aha, kalana mian anu sumo aiya na timbali minsoop mian anu 
palesayamo hi Tumpu. 
17O inau'! Mian anu madi' mangadap hi Tumpu sumo samian na anak, madi' 
timbali minsoop mian anu palesayamo hi Tumpu Allah.” 
18Samian na Polaya' nu Yahudi nompokilawa hi Yesus, "Tuumangku Gulu' 
anu ma'ima', apaa na tionyo kubau da mohumpak tumuu' kopian sidu-
sidutu'?” 
19"Kadaka' kooyum Aku ma'ima'?" Pinokilawa i Yesus hi ia. "Madi' ko anu 
ma'ima', de misa' ola ahi' Tumpu. 

20Sinumbu'mo na pale-palentah nu Tumpu: 'Boli masala', boli mompatei, boli 
mombuling, boli timbali sakisi baleko', ka' o adati na tuuma ka' tinaum.' “ 
21"Iwi-iwi' na palentah aijo' binatukankumo, salatanmo pe'e daagi' olitau," 
tinaaman nu mian aijo'. 
22Nohongo aijo', i Yesus notatae, "Daagi' ko sa'angu' na han na anu tionyo nu 
bau: Pobaluk na anu iwi-iwi' hi beleyum, bee' hi mian kasiasi na doinyo, 
mohumpakje halata' i suluga' na beleyum. Lapas aijo' tokaje mae mombatuki 
Aku.” 
23Panyo salatan i hongo nu mian aijo', ia sinusa'mo kalana ia kaya hondo. 
24Sinumbu' i Yesus na mian aijo' sinusa'mo na kinyonyoanyo, kalana aijo' Ia 
notatae, "Susa' hondo na mian kaya minsoop mian anu palesayamo hi 
Tumpu! 
25Lebe dengke sa'angu' na unta minsoop i bolo' nu paka'ut, ka' de mule' mian 
kaya minsoop i Dunia Bu'ou nu Tumpu.” 
26To mia-mian anu nohongo i Yesus nontaloakon sumo aijo', 
nompokilawamo, "Desumo aitu, ihe na moko ala salamat?” 
27I Yesus nontaami, "Anu madi' timbali opoko ala o bau nu mian, hi Tumpu 
timbali!” 
28Lantas i Petrus notatae, "Toa! Kami mompala'imo auwan mami da 
mombatukimo kita Tuumangku.” 
29"Palesayamo!" na koonyo i Yesus. "Mian anu mompala'imo laigannyo, kabai 
bengkele'nyo, kabai utusnyo, kabai tuuma tinanyo, kabai to ana-anaknyo, 
kalana mohongo anu o atun nu Tumpu, 
30mian aijo' obalosije pimpian lipat tempo' uuka, ka' tempo' anu tokaje mae, 
ia obee'ije tumuu' kopian sidu-sidutu'.” 
31I Yesus nomposihuk sampu-sampulu' ka' ohua' na anu saja' mombatuki Ia, 
ola posi aha, lantas Ia notatae. "Potombihing! Kita uuka mambamo mokiijo' i 

Yerusalem. Kiijo' mae iwi-iwi' na anu tinulismo nu to nabi-nabi mongkona 
Anak nu Mian, timbalimo. 
32Ia obee'mo hi to mia-mian misa' Yahudi, anu monyaat, mompopisik, ka' 
montupe'i Ia. 
33Aha monsakisa ka' mompateimo Ia, panyo i sinaa ko totolu'nyo, Ia po'ule'je 
tumuu'.” 
34Iwi-iwi' aijo' sangkiding pe'e madi' sinumbu' nu anu saja' mombatuki Yesus 
aijo'. Poso' nu potatae-Nyo aitu pinohowini hi aha. Aha madi' monsumbu' 
pa'apaa na tinaeakon-Nyo. 
35Tempo'nyo i Yesus malia'mo toka i Yerikho, samian na mian mapisok hau-
haunyo suha-suhang lewa' momoita i sohipi' nu jalan. 
36De nuhongomo na mian da'isan notulu, nupokilawamo, "Daagi' ko apaa?” 
37"I Yesus, mian nu Nazaret aijo', notulu," tinaeakon nu aha hi ia. 
38Sahingga mian mapisok aijo' noloboo', "Yesus anak i Daud! Kalibosiakon na 
aku!” 
39To mia-mian anu aita' imoona, nontambuha'i ia ka' nompokau ia 
momohokot. Panyo ia noloboo', lebe mahoson mule', "Anak i Daud! 
Kalibosiakon na aku!” 
40I Yesus tinolotinjo ka' nompokau mian momboa mae mian anu mapisok 
aijo' hi Ia. Salatan tinoka, i Yesus nompokilawamo, 
41"Apaa na anu nuka'ima'i Kubau hi beleyum?" "Tuan," tinaaman nu mian 
mapisok aijo', "aku ka'oho' montoa.” 
42Lantas i Yesus notatae, "Desumo aitu, toamo! Kalana beleyum palesaya hi 
belengKu, beleyum ma'alinmo.” 
43Tempo'nyo aitu ia nontoamo, lantas nombatukimo Yesus ka' nontaeakonmo 
talima kase hi Tumpu. Salatan mian da'isan nontoamo han aijo', aha iwi-iwi' 
nompuji-puji'mo Tumpu. 

Lukas 19 

1Salatan i Yesus tinokamo i Yerikho, Ia i lumajangmo lau-laus so' noliu-liu 
kota aijo'. 
2I kota kiijo' daagi' ko samian kapala nu topo tage hasin anu kaya, sanggonyo 
i Zakheus. 
3Ia mongka'oho' montoa pa' ihe na i Yesus aijo', panyo kalana mian talalo 
da'isan, ka' ia mule' kodo', sahingga ia madi' moko ala nontoa i Yesus. 
4Atina' ka' ia nopadeka' noliu-liu to mia-mian lantas noliba' i sangkau na kau', 
da moko ala montoa i Yesus, gagana' uuka motulumo i kiijo'. 
5Salatan i Yesus tinoka i kau' aijo', ia nonsinda nokiita' ka' notatae, "Zakheus, 
pintau' mae lia-lia'! Kalana aku tionyo sonso' i laiganum sinaa aiya.” 
6I Zakheus lia-lia' nintau' ka' nontalima i Yesus, ka' ilame'mo. 
7Iwi-iwi' na mian anu nontoa aijo' nontampu'unimo nongo-nguyung. Aha 
notatae, "Se'! Ia mamba sonso' i laigan nu mian anu madi' ma'ima'!” 
8Lapas mule' kiijo' i laigannyo, i Zakheus tinuminjo ka' notatae hi Yesus, 
"Tumpu, sambahagian na halata'ku, ku halala'akon hi mian kasiasi; tiba ihehe 
na anu toho' ingakalanku, po'ule' ku bayan hi ia pimpaton lipat!” 
9Lantas koonyo i Yesus, "Sinaa aiya beleyum tiba komiu sampoto utusanum 
pinosalamatmo nu Tumpu, ka' binee'annyomo kantumuu'an bu'ou, kalana 
beleyum suele lee' i Abraham. 
10Anak nu Mian toka da molio tiba momposalamat mian anu talas.” 
11Hau-haunyo mian daagi' mohongo i Yesus basisik, Ia nonsisikakon sa'angu' 
na kantuangan. Kalana tempo' aitu Ia kiijo' koko Yerusalem, ka' mian 
monsangka, saba' Tumpu malia'mo mompalentah susumo Tomundo i dunia 
aiya. 
12I Yesus notatae, "Daagi' ko samian lee' nu mian daka' anu namba i lipu' 
majo'on da o hangkat timbali tomundo, lapas aijo' ninsusule'mo mae. 

13Ma'isa pe'e i namba, ia nolagamo sampulu' na mian pokauhonnyo, lantas 
nombee'i aha toto samian sa'angu' na doi mosoni'. 'O dagangakon na doi aiya 
hau-haunyo aku mamba,' tukoonyo hi aha. 
14Panyo tumpu nu lipu' aijo' mongka'ideki ia. Jadi, salatan ia i nambamo, aha 
nonsaimo bobotokon da mompoto'i, 'Kami madi' mongka'oho' mian aiya 
timbali tomundo mami.’ 
15Panyo lee' nu mian daka' aijo' i hangkatmo tinimbali tomundo, lantas 
ninsusule'mo mae i kampungnyo. Lia-lia' ia nolaga to poka-pokauhonnyo da 
tokamo mae hi ia, da osumbu' sangkuka na ka'untungan anu i humpak nu 
aha. 
16Pokauhon anu momona tinokamo ka' notatae, 'Tuan, sa'angu' na doi mosoni' 
anu binee'to Tuan, aitu pinotimbalingkumo sampulu'.’ 
17'Ma'ima',' tukoonyo nu Tuan aijo', 'beleyum pokauhon anu ma'ima'! Kalana i 
ha-han anu toto ise-ise' beleyum timbali opalesaya. Beleyum kupotimbali 
mongkuasai sampulu' na kota.’ 
18Pokauhon anu ko ohua'nyo tinokamo ka' notatae, 'Tuan, sa'angu' na doi 
mosoni' anu binee'to Tuan aijo', pinotimbalingkumo olima'.’ 
19Hi pokauhon aijo', tomundo notatae, 'Beleyum timbali mongkuasai olima' 
na kota.’ 
20Pokauhon sangga'at tinoka ka' notatae, 'Tuan, aiya na dointo Tuan, 
pino'una'ku i lenso. 
21Aku mabuhuk hi kita Tuan, kalana kita Tuan mian anu masigo. Kita Tuan 
mongala apaa na anu misa' posi anu i Tuan, ka' kita Tuan mongala hasin 
misa' i tampat anu madi' tinugalan i Tuan.’ 
22Tomundo aijo' notatae hi ia, 'Beleyum pokauhon anu ma'idek! Sumo posi 
potataeum aku mohukum beleyum. Nusumbu' aku mian anu masigo; aku 
mongala anu misa' anungku, ka' mongala hasin anu misa' i tampat anu madi' 
tinugalanku. 

23Desumo aitu ka' kadaka' beleyum madi' momposoop doi aijo' i bank, da de 
minsusule'mo mae na aku montalimaje bunga nu doi aijo'?’ 
24Lapas aijo' i tomundo notatae hi to mia-mian anu tinuminjo i kiijo', 'Ala na 
doi aijo' hi ia, ka' bee' hi pokauhon anu ko doi mosoni' sampulu' aijo'.’ 
25Panyo to mia-mian aijo' notatae, 'Tuan, ia nohumpakmo sampulu'!’ 
26Tomundo aijo' nontaami, 'Soba' hongo: mian anu daagi'mo, hi ia opaka bee'i 
lebe manjoo' mule'. Panyo mian anu madi' ko apa-apaanyo, apaa na anu hi 
belenyo po'ule' o ala hi ia. 
27Ka' uuka boamo mae na sampo bali'ku haha atina' anu madi' mongka'oho' 
aku timbali tomundo'nyo. Pateimo na aha iwi-iwi' aiya i ahopku!' “ 
28Salatan tinaloakonmo i Yesus iwi-iwi' aijo', Ia i lumajangmo namba imoona 
tiba aha mokiijo' i Yerusalem. 
29Salatan tinokamo koko Betfage ka' Betania i Bungkut nu Zaitun, Ia nonsai 
ua'aha na mian anu saja' mombatuki Ia mamba imoona. 
30"Lako' i kampung anu ingahopan aijo'," koonyo i Yesus hi aha, "de komiu 
minsoop i kiijo', komiu montoa sa'angu' na keledai anaknyo sego-segot. 
Keledai aijo' ma'isa toho' sinake'an nu mian. Bukai ka' boamae na keledai 
aijo'. 
31De nupokilawa nu mian hi komiu, 'Kadaka' obukai miu na keledai atina'?' 
taloakon, 'Nupalaluimo nu Tumpu.' “ 
32Ua-ua'aha na anu saja' mombatuki Yesus aijo' namba, tinokannyo iwi-iwi' 
sumo anu tinaloakon-Nyomo. 
33Hau-haunyo aha nombukai anak nu keledai aijo', tumpunyo notatae hi aha, 
"Kadaka' obukaimo miu na keledai atina'?” 
34Aha nontaami, "I Tumpu mompalaluimo.” 
35Lantas binoa nu aha na anak nu keledai aijo' hi Yesus. Lapas aijo' i latasan 
nu juba' nu aha aita' i keledai, ka' nontulungi Yesus natisake'. 

36Hau-haunyo Ia notulu sake-sake' i keledai aijo', to mia-mian nompolatasmo 
juba' nu aha i jalan. 
37Salatan i Yesus malia'mo toka i Yerusalem, i jalan pintuahan nu 
Bungkutnyo Zaitun, iwi-iwi' na anu mombatuki Ia da'isan hondo aijo', 
lewa'mo noloboo'akon mompuji' Tumpu Allah ka' montalima kaseh hi Ia, 
kalana iwi-iwi' na anu okabangangi sinakisianmo nu aha. 
38Aha noloboo'akon, "Balakatiakon na Tomundo anu tinokamo mae kalana 
sanggo nu Tumpu! Salamat i suluga', ka' o puji' na Tumpu Allah!” 
39Toto sangga'at na mian nu Farisi kiijo' i totonga' nu mian da'isan notatae hi 
Yesus, "Tuumangku Gulu', tewa'mo na anu mombatuki Kita Tuuma, da 
momohokot.” 
40I Yesus nontaami, "Palesayamo! De aha momohokot, batu-batu haha aiya na 
moloboo'.” 
41Salatan i Yesus malia'mo ohani i Yerusalem, ka' nontoa kota aijo', Ia 
nohangimo. 
42Tukoo-Nyo, "Paya', na kino'ima'nyo de sinaa aiya nusumbu'mo apaa na anu 
timbali mompodaagi' mae paladamean! Panyo uuka beleyum madi' moko ala 
montoa. 
43Beleyum mongoa'ije sa'angu' na tempo', tempo' sampo bali'um mongewa 
iyayamae; aha montumbuhi ka' mompakisa beleyum lengkat mae i songko-
songko na tampat. 
44Nugalisi nu aha na beleyum tiba tumpu nu lipu'um; ka' madi' ko sambatu 
pe'e na batu nu pojohok nu aha tasusun i tampatnyo, kalana beleyum 
madi'mo mompalahatikan pa' hi pian na Tumpu toka mae momposalamat 
beleyum!” 
45I Yesus ninsoop i Laigan nu Tumpu, ka' i laa'nyo na to daga-dagang i kiijo'. 

46"I uno nu Kitab nu Tumpu," tukoo-Nyo hi aha, "tinulis sumo uuka: Tumpu 
notatae, 'Laiganku opotimbali tampat balado'a.' Panyo komiu 
mompotimbalimo petaa nu tololang!” 
47Sansina-sinaa i Yesus mompogulu' i Laigan nu Tumpu. Kapala nu to ima-
imam tiba gulu-gulu' agama, tiba to tu'a-tu'anyo nu Yahudi mongindi da o 
pateimo na Ia, 
48panyo madi' mohumpak jalan da obau na han aijo', kalana iwi-iwi' na mian 
saja' mohongo Ia, ka' mongka'ima'i potatae-Nyo. 

Lukas 20 

1Daagi' kino sansinaan, i Yesus hau-haunyo mompogulu' ka' mompolele Lele 
Ma'ima' lengkat hi Tumpu, hi to mia-mian i uno nu Laigan nu Tumpu. Kapala 
nu to ima-imam, gulu-gulu' agama tiba to pola-polaya' nu Yahudi, tinokamo 
2ka' notatae hi Yesus, "Soba poto'i mae hi kami, mosia ka' Beleyum mombau 
iwi-iwi' aiya? Ihe na nombee'i hak aijo' hi Beleyum?” 
3I Yesus nontaami, "Aku kahanda' mompokilawa. Soba poto'i mae hi beleng-
Ku, 
4I Yohanes mompalamandikan ihe na mombee'i hak? Tumpu kabai mian?” 
5Saba' aha nontampu'unimo binasale', "De otaloakonto, 'Tumpu Allah na 
nombee'i hak,' tantu Nutaloakon, 'Desumo aitu ka' kadaka' komiu madi' 
palesaya hi Ia?’ 
6Panyo de otaloakonto, 'Mian na nombee'i hak,' iwi-iwi' na mian 
mompahambunu'akon mae nu batu kita, kalana nu palesaya nu aha na i 
Yohanes samian na nabi.” 
7Jadi, tinaaman nu aha, "Madi' osumbu' mami.” 
8Jadi i Yesus notataemo hi aha, "Desumo aitu Aku mule' madi' mompoto'i hi 
komiu, nolengkat mae hi he na hak-Ku, nombau iwi-iwi' aiya.” 
9I Yesus nonsisikakon hi mian haha aijo', kantuangan aiya, "Daagi' ko samian 
anu nonsu'ani santake na ale' nu anggur. Tinamboakonnyo na ale' aijo' hi aha 

to pia-piangkuka anu mombauakon ale', lantas i namba i lipu' sangga'at, ka' 
jinojoong pinin kiijo' mae. 
10Salatan tempo'mo nu pontipuan bua'nyo nu anggur, tumpu nu ale' aijo' 
nonsaimo posaihonnyo namba hi anu nombau ale' aijo', da montalima 
bagiannyo. Panyo anu nombauakon ale' aijo' nondoke posaihonnyo aijo' ka' 
nompokau ia minsusule' tiba madi' ko apa-apaa anu binoanyo. 
11Saba' tumpu nu ale' aijo' nonsai mule' samian na posaihon sangga'at; panyo 
posaihon aijo' suele dinoke ka' pinopo'ambang nu anu nombau ale' haha aijo', 
ka' sinai minsusule' tiba madi' ko apa-apaa anu binoanyo. 
12Lapas aijo' tumpu nu ale' nonsai mule' posaihon ko totolu'nyo. Panyo 
posaihon aijo' dinoke suele nu anu nombau ale' aijo', ka' ingalin i sambiha' nu 
ale' aitu. 
13Ahennyo tumpu nu ale' aijo' notatae, 'Apaa mule' na tionyo kubau? Kusaije 
na posi anakku anu kuku kalibosi. Tantu iaje na nu adati nu aha!’ 
14Panyo salatan tinoa nu anu nombau ale' haha aijo' na anak nu tumpu nu ale' 
aijo', aha notatae samian ka' samian, 'Aiyamo ia na tumpu nu budennyo. 
Imbo' da o pateinto na ia da o alanto na budennyo.’ 
15Lantas aitu i hela' nu aha i sambiha' nu ale' aijo' ka' pinateannyo na ia." 
Lantas i Yesus nompokilawa, "Yo, de tumpu nu ale' aijo' minsusule'mo mae nu 
posia na anu nombau ale' haha aijo'? 
16Tantu ia toka ka' mompatei anu nombau ale' haha aijo', lantas ale' aijo' nu 
bee'mo hi sangga'at na mombauakon." Nohongo aitu, notataemo na to mia-
mian hi Yesus, "Imadi' koko totu'u!” 
17Tinonto'an i Yesus na aha ka' notatae, "Desumo atina', apaa na alati'nyo ayat 
nu Kitab nu Tumpu aiya? 'Batu anu madi' pinake nu tukang nu laigan, 
tinimbalimo batu anu talalo o palalui.’ 
18Iwi-iwi' na mian anu manabu' i batu aijo', tionyo mohopu', ka' ihe na 
nutuda' nu batu aijo', tondiodos timbali abu'.” 

19To gulu-gulu' agama, ka' Kapala nu to ima-imam monsumbu' saba' 
kantuangan aijo' nu patuakon i Yesus hi aha. Mokonyo aitu aha kahanda'mo 
mohakop Ia tempo'nyo aitu, panyo aha mabuhuk hi mian da'isan. 
20Jadi aha molio kasampatan anu ma'ima'. Aha nonsuu'akon hi mian da 
montiho susumo mian tobos, ka' monsai mian haha aijo' mompoki-pokilawa 
apa-apaa hi Yesus da o humpak na kasala'annyo, da aha timbali momboa Ia 
hi anu ko kuasa ka' pamalentah nu Gubernur. 
21Jadi to mia-mian anu pinonsuu' akonan aijo' notataemo hi Yesus, "Kita 
Tuumangku Gulu', osumbu' mami iwi-iwi' na anu tinaloakontomo nu Kita 
Tuuma ka' pinogulu'mo aijo' totu'u. Osumbu' mami mule' Kita Tuuma 
mompogulu' mana-manasa mongkona kahanda' nu Tumpu hi mian, kalana 
Kita Tuuma, madi' mompile'i mian. 
22Mokonyo sumo aitu, soba Kita Tuuma taloakonmo mae hi kami, mosia na 
atulan nu agamanto, pa' timbali mombayan hasin hi Tomundo kabai madi'?” 
23Panyo nusumbu' i Yesus na akan nu aha. Mokonyo aitu Ia notatae, 
24"Soba potoamae hi beleng-Ku sambatu na doi salaka. Gamban ka' sanggo 
ihe na aiya?" "I Tomundo!" na pinontaami nu aha. 
25"Desumo aijo'," koonyo i Yesus hi aha, "Bee' hi Tomundo apaa na anu i 
Tomundo, ka' hi Tumpu, apaa na anu nu Tumpu Allah.” 
26Jadi i ahop nu mian da'isan aitu, aha madi' moko ala nohumpak sa'angu' 
pe'e na kasala'an i Yesus. Aha ola nomohokot ka' binangang i pinontaami-Nyo 
aijo'. 
27Daagi' ko to pia-piangkuka na mian lengkat i posa'angu'an nu Saduki tinoka 
hi Yesus. (Aha aitumo posa'angu'an anu ko pikilan, au'aitu anu matemo 
madi'mo po'ule' tumuu'.) Aha nompokilawa hi Yesus, 
28"Kita Tuumangku Gulu', i Musa nontulis atulan aiya da bau kapalaluanto: 
De samian na mo'ane silaka, ka' ia madi' ko anak, saba' tionyo mongosoai 
balunyo, da mombee'i lee' hi mian anu sinilakamo aijo'. 

29Toho' jinadi popitu' na mian moto utus. Tumpenyo no'osoa, lantas 
sinilakamo madi' kino anak. 
30Ilapas mae ko ohua'nyo nongosoaimo balunyo, panyo ia mule' sinilakamo, 
madi' kino anak. 
31Anu tinimbali sumo aijo' tinimbali mule' hi utusnyo anu ko totolu'nyo, ka' 
aijo' mule' tinoka-toka hi ko popitu'nyo. 
32Ahennyo boune aijo' sinilakamo. 
33I sinaa mian silaka po'ule'mo opotumuu', bengkele' ihe na boune aijo'? 
Kalana aha popi-popitu' nongosoaimo ia.” 
34I Yesus nontaami, "To mia-mian anu tumuu' tempo' uuka mo'osoa, 
35panyo to mia-mian anu pantas po'ule' opotumuu' de silakamo, ka' tumuu' i 
tempo' anu tokaje mae, aha madi'mo mo'osoa. 
36Baunyo nu aha sumomo malaikat, ka' madi'mo silaka. Aha te ana-anakmo 
nu Tumpu, kalana aha po'ule'mo tinumuu' lengkat i kapatean. 
37Posi i Musa nomponyata'mo mana-manasa mian mate po'ule' opotumuu'. I 
uno nu tulisannyo mongkona kumbung anu i noak aijo', ia nonsanggo 
Tumpu, sumo, 'Tumpu i Abraham, Tumpu i Ishak, ka' Tumpu i Yakub.’ 
38Yo, Tumpu aijo' misa' Tumpu nu mian silaka! Ia Tumpu nu to mia-mian 
tumuu'! Kalana i ahop nu Tumpu, iwi-iwi' na mian tumuu'.” 
39To pia-piangkuka na gulu' agama notatae, "Potaam nu kita Tuumangku 
Gulu' ma'ima' hondo.” 
40Mokonyo aitu aha madi'mo daagi' baani nompokilawa apa-apaa hi Yesus. 
41I Yesus nompokilawa hi aha, "Mosia ka' timbali otaeakon tukoo miu, 
Tomundo anu Momposalamat Lee' mae i Daud? 
42Padahan posi i Daud notatae i Kitab Mazmur, 'Tumpu notatae hi 
Tumpungku: Suhangmo i sasu koanan-Ku, 
43sampe Aku mombaumo to bali-bali'-Um minsesuluk hi Beleyum.’ 

44Jadi, de i Daud nonsanggo, Tomundo anu Momposalamat aijo' 'Tumpu,' 
mosia na Ia timbali Lee' mae i Daud?” 
45Hau-haunyo to mia-mian mohongo i Yesus notatae, Ia notatae hi anu saja' 
mombatuki Ia, 
46"Obala'ingati na aha to gulu-gulu' agama. Nuka'ima'i nu aha na kolalajang 
mibaju' nu juba' mantan, ka' sanang na o adati iyayamae i pasan. Nuka'ima'i 
nu aha na i tampa-tampat anu o angga'i, i uno nu laigan pogalejaan tiba i 
bau-bauon. 
47Aha mongakali to balu-balu, ka' mongagoi laigannyo. Ka' da bau 
pongkulubi ka'idekan nu aha aijo', aha balado'a manta-mantan! Hukuman nu 
aha saidi' mae maboat!" 

Lukas 21 

1I Laigan nu Tumpu, i Yesus nontoa to mia-mian kaya nompo'isi doi i uno nu 
tampat ponsombahkonan. 
2Ia nontoa mule' samian na balu anu talalo kasiasi, nompo'isi ohua' na doi 
tambaga. 
3Lantas i Yesus notatae, "Potombihing: balu aiya nompo'isi lebe manjoo' 
molingkudui iwi-iwi' mian sangga'at. 
4Kalana aha iwi-iwi' nombee' labinyo nu halata'nyo. Panyo balu aiya, mau 
mule' talalo kasiasi, nombee'mo iwi-iwi' anu daagi' hi ia, anu palalu bau 
kantumuu'annyo.” 
5Daagi' ko to mia-mian anu basisik mongkona mosia na ko ima'nyo na Laigan 
nu Tumpu binunga-bungan nu batu toto ima-ima' tiba paka-pakakas anu 
osombahkon hi Tumpu. Lantas i Yesus notatae hi aha, 
6"Tokaje na tempo'nyo iwi-iwi' anu otoa miu aiya ohobo'akonmo; madi'mo ko 
batu sambatu pe'e tongkunsun aiya i tampatnyo!” 
7Aha nompokilawa hi Yesus, "Kita Tuumangku Gulu', hipian na anu sumo 
atina' timbali? Ka' apaa na tandanyo de han aijo' tempo'nyo timbalimo?” 

8I Yesus notatae, "Obala'ingati mae, boli komiu o akali. Da'isan na mian toka 
mompake sanggong-Ku, ka' motatae, 'Akumo aiya na Ia!' ka' 'Tinokamo na 
tempo'nyo.' Panyo boli komiu mombatuki aha. 
9Boli mule' komiu mabuhuk de komiu mohongo lele nu pahampatean tiba 
pahantuda'an. Iwi-iwi' aijo' tionyo timbali imoonanyo. Panyo aijo' misa' 
alati'nyo tempo'nyomo na kiamat.” 
10Lantas i Yesus nolausakon sisik-Nyo tukoo-Nyo, "Bansa sa'angu' mahampate 
mongewa bansa sangga'at, ka' sa'angu' na negara montumbuhi negara 
sangga'at. 
11Iyayamae toka na luulu' anu daka', balaa' nu kapo'ohopan tiba panyakit anu 
molele. Saidi' mae toka na ha-han anu okabuhuk ka' opalias hondo i langit. 
12Panyo ma'isa pe'e iwi-iwi' aijo' toka, komiu o hakopmo ka' o sakisa. O 
putusi na palakala miu i Laigan Pogalejaan ka' oposoop i uno nu talungku'. 
Ka' komiu o hela' ka' opokiijo'akon i ahop nu to tomu-tomundo tiba anu batu-
batu ko kuasa, kalana komiu anu mombatuki Aku. 
13Aijo' na kasampatan hi komiu da mompolele Lele Ma'ima' lengkat mae hi 
Tumpu. 
14Balaniat na komiu da madi' bata-bata pa' apaa na anu tionyo otaloakon miu 
bau mompototu'u butong. 
15Akuje na mombee' hi beleyum potatae tiba kapandean aijo', sahingga madi' 
ko samian pe'e hi anu sampo bali' miu moko ewa kabai motunde apaa na anu 
otaloakon miu. 
16Komiu saidi' mae nukabisa'i nu tina ka' tuumaum nu to utu-utusum, nu 
anak nu to tomi-tominsanum tiba to sanga-sangaluyum. Sambagian na komiu 
saidi' mae nupatei nu aha. 
17Komiu saidi' mae nuka'ideki nu mian iwi-iwi', kalana komiu mombatuki 
Aku. 
18Panyo sahamba pe'e na ubakum madi' moko ala tombubut. 

19De komiu moko tahan ka' sabaan, komiu saidi' mae salamat.” 
20"De otoa miu na Yerusalem nutumbuhimo nu suludadu, osumbu'mo miu 
taalu' madi'mo pin kota aijo' o ideimo. 
21Tempo' aitu mian anu kiijo' i Yudea, tionyo malai mokiita' i bungkutnyo. 
Aha anu i kota, tionyo mompala'i kota, ka' aha anu i sambiha' nu kota, 
bolimo minsoop i uno nu kota. 
22Kalana sina-sinaa aijo' aitumo na 'Sina-sinaa Hukuman Onabu'akonmo,' da 
tiba anu sumo aijo' tinimbalimo apaa na anu tinulismo i uno nu Kitab nu 
Tumpu. 
23Paya'na ko ideknyo sina-sinaa aitu hi to bouboune anu poboa ka' hi to tina-
tina anu daagi' momposusu bungamea'! Lipu' aiya saidi' mae mongoa'imo 
kasusa'an anu daka', ka' Tumpu mohukummo bansa aiya. 
24Daagi' ko anu opatei nu bajak, daagi' mule' ko anu oboa salaku anu i hakop, 
oboa i lipu-lipu' nu mian; ka' to mia-mian anu madi' monsumbu' Tumpu, 
mompeja-peja'mo i Yerusalem sampe mingkot na tempo' anu tinantukanmo 
nu Tumpu hi aha.” 
25"Hi batuje nu sinaa, bitu'on ka' to manda-mandala' otoaje na tandanyo haha 
aijo'. I dunia aiya bansa-bansa mabuhukmo ka' bingongmo mongahopi 
buhook tiba bokon to daka-daka' nu ambai. 
26Mian mongoa'i buhuk mompaipatemo mongahopi apaa na anu jadimo i 
songko-songko nu dunia aiya, kalana anu mongkuasai aita' mae i langa saidi' 
mae kalangkabutmo. 
27I tempo'mo aitu na Anak nu Mian toka i uno nu kundom tiba kuasa-Nyo 
anu o angga'i. 
28De ha-han aijo' montampu'unimo jadi, pobulamo ka' bangonakon na 
ubakum kalana gagana' uuka komiu oposalamatmo.” 
29Lantas i Yesus nonsisikakon hi aha kantuangan sumo uuka, tukoo-Nyo, 
"Soba' toa na kau' ara, ka' iwi-iwi' na kau' sangga'at. 

30De londeknyo montampu'unimo kantoan, osumbu'mo miu saba' malia'mo na 
tempo' nu posinaa. 
31Sumo aitumo mule' de komiu montoamo ha-han aitu timbalimo, osumbu'mo 
miu saba' Tumpu malia'mo mompalentah susumo Tomundo. 
32Da osumbu' miu! Ha-han aijo' timbalimo de to mia-mian tempo' uuka 
silakamo iwi-iwi'. 
33Langit ka' tano' mingkot, panyo potataeng-Ku tataap sidu-sidutu'.” 
34"Ojagai na butongum, boli komiu talalo mongka'ima'i mombau bau-bauon 
ka' lewa' monginum inumon anu moko langu, kabai talalo mompotutugakon 
kapalaluan nu kantumuu'anum, sahingga komiu madi' mosadia sampe toka 
sinaanyo aijo' anu nu potolokengkeng mae. 
35Kalana Sinaa aijo' toka sumo pangkun pohakop mian iwi-iwi' i dunia aiya. 
36Saja' bajaga-jaga ka' balado'a, da komiu mahoson na mongahopi iwi-iwi' na 
anu saidi' mae timbali, ka' komiu moko ala mangadap hi Anak nu Mian.” 
37I Yesus nompogulu' i Laigan nu Tumpu sina-sinaa, ka' malomnyo mambamo 
i Bungkut nu Zaitun ka' jojoongmo kiijo' mae. 
38Iwi-iwi' na mian saja' toka daagi' subu i Laigan nu Tumpu mohongo i Yesus 
mompogulu'. 

Lukas 22 

1Molame'akon Roti Madi' Mompake Ragi, anu osanggohi Paskah, ohanimo. 
2Kapala nu to ima-imam tiba gulu-gulu' agama hau-haunyo molio jalan da o 
patei na i Yesus hoko-hokot, kalana aha nabuhuk hi mian da'isan. 
3Lapas aitu Ibilis nompinsoopimo i Yudas anu osanggohi Iskariot, aijo'mo 
sala'samian anu aijo' hi aha sampulu' ka' ohua' na anu saja' mombatuki Yesus. 
4Kalana aitu i Yudas namba ka' binasale' tiba kapala nu to ima-imam ka' 
kapala nu anu monjagai Laigan nu Tumpu pa' mosia na ia timbali mombee' i 
Yesus hi aha. 

5Aha sinanang hondo ka' binajanji' mombee'i doi ia. 
6I Yudas mule' sinetujumo, ka' nontampu'unimo nolio kasampatan mombee' i 
Yesus hi aha hoko-hokot da madi' nusumbu-sumbu' nu mian. 
7Tinokamo na sinaanyo Molame'akonmo Roti Madi' Mompake Ragi, saba' 
domba anu okaan i Paskah okolotmo. 
8Jadi i Yesus nonsaimo i Petrus ka' i Yohanes, "Lako' posadia na anu okaanto i 
Paskah.” 
9"Iyamae, Kita Tuuma na okahanda'into pontoukaian mami?" na pinokilawa 
nu aha. 
10I Yesus nontaami, "Salatan komiu minsoopmo i kota, samian na mo'ane hau-
haunyo momboa sa'angu' na selekan ko isinyo uee singkabotmo ka' komiu. 
Batuki na ia toka i laigan pipinsoopannyo, 
11ka' poto'i hi tumpu nu laigan aijo': Koonyo i Gulu', 'Iya na tampat, da anu 
saja' mombatuki Aku, tiba Aku mongkaan kaanon nu Paskah?’ 
12Tumpu nu laigan aijo' mompotiju'je hi komiu sa'angu' na salipi' aita' mae i 
bangkala daka', daagi'mo iwi-iwi' na talakonannyo. Posadiamo iwi-iwi' i kiita' 
mae.” 
13Atina' ka' i namba na i Petrus tiba i Yohanes, lantas nontokai iwi-iwi' totu'u 
sumo anu tinaloakonmo i Yesus. Aha nomposadiamo kaanon nu Paskah aijo'. 
14Salatan tinokamo na tempo'nyo mongkaan kaanon nu Paskah aijo', i Yesus 
sinumuhangmo hingga-hinggat tiba aha iwi-iwi' anu saja' mombatuki Ia i 
tampat palajamuan. 
15Lantas ia notataemo hi aha, "Aku mongka'oho' hondo mongkaan kaanon nu 
Paskah aiya tiba komiu hau-haunyo aku ma'isa mongoa'i sansala! 
16Kalana aijo' palesayamo: Aku madi'mo po'ule' mongkaan sampe alati'nyo nu 
palajamuan aiya opaningkoyakonmo i Dunia Bu'ou nu Tumpu.” 
17Lapas aijo' i Yesus nohangkatmo mangko' nu anggur, lantas nontaloakonmo 
do'a talima kase hi Tumpu, lantas notatae, "Ala na aiya ka' bagi-bagiakon; 

18da osumbu' miu: otampu'uni uuka aiya, Aku madi'mo po'ule' monginum 
anggur aiya sampe Tumpu momponyata'mo totu-totu'u kakuasa'annyo.” 
19Lapas aijo', i Yesus nongalamo roti. Ka' noko taloakon do'a pontalima kase, 
Ia nompuge-pugemo roti aijo' nu lima-Nyo lantas nombee'mo hi aha, ka' 
notatae, "Aiyamo na butong-Ku [anu binee' da bau bagi miu. Bau na aiya da 
bau ponginau' Aku.” 
20Sumo aitu mule' noko kaan, Ia nombee'mo mangko' nu anggur aijo' hi aha 
ka' notatae, "Mangko' aiya, salaku pontandai nu Tumpu Allah anu bu'ou anu 
sinela'mo nu baso'-Ku -- baso' anu jinujuhakonmo hi komiu].” 
21"Panyo toa! Mian anu monguesani Aku, daagi'mo i aiya hi belengku! 
22Anak nu Mian memang silaka sumo anu tinantukanmo nu Tumpu; panyo 
mohumpak susa' na mian anu monguesani Ia!” 
23Sahingga aha nontampu'unimo nompaha poki-pokilawa samian tiba samian, 
ihe na anu aitu hi aha na mombau han aijo'. 
24Anu saja' mombatuki Yesus pinainggagamo mongkona pa' ihe na anu aijo' 
hi aha na opopodaka'. 
25I Yesus notatae hi aha, "To Tomu-tomundo nu bansa anu madi' monsumbu' 
Tumpu monsakisa layatnyo, ka' anu ko kuasanyo osanggohi 'Pohohungi 
Layat'. 
26Panyo komiu madi' timbali sumo aijo'. Ola ahi', mian anu opopodaka' atina' 
hi komiu tionyo timbali sumo mian anu talalo i aluknyo, ka' polaya' tionyo 
timbali sumo posaihon. 
27Ihe na anu lebe daka': mian anu sumuhang mongkaan i meja', kabai anu 
mongatuni ia? Tantu mian anu sinumuhang aijo'. Panyo Aku aiya hi komiu 
sumo salaku posaihon. 
28I uno nu kasusa'an-Ku, iwi-iwi' komiu saja' hingga-hinggat ka' Aku. 
29Sumo Tuumangku nombee'imo hak mompalentah, sumo aitumo mule' na 
Aku mombee' hak aijo' hi komiu. 

30Ka' desumo aijo'mo, komiu timbalimo hingga-hinggat balasanang tiba Aku, 
de Aku timbalimo Tomundo. Ka' komiu saidi' mae sumuhangmo aita' i 
sampulu' ka' ohua' na kasuhangan nu Tomundo, da mompalentah sampulu' 
ka' ohua' na tulunan bansa nu Israel.” 
31"Simon, Simon, hongo! Ibilis binee'anmo kasampatan da monguji' komiu; 
sumo gandum oga'atakonmo i kilitnyo sahingga anu ma'ima' oga'atakonmo i 
anu ma'idek. 
32Panyo Aku nondo'akonmo beleyum, Simon, da palesaya nu beleyum anu 
totu-totu'u boli tolotutus. Ka' de beleyum minsusule'mo mae hi beleng-Ku, 
beleyum tionyo mompohoson to utu-utusum.” 
33I Petrus nontaami, "Tumpu, aku halala' minsoop i talungku', ka' mate 
hingga-hinggat tiba Kita Tuuma!” 
34"Opalesaya Petrus," tukoo-Nyo i Yesus, "ma'isa pe'e manuk mintutuhu' sinaa 
aiya, beleyum pintolunmo na momadi'akon Aku.” 
35Lapas aijo' i Yesus notatae hi aha, "U'utumae tempo'nyo Aku nonsai komiu, 
madi' nompobee' komiu momboa dompet, botutu, kabai sapatu, kabai 
kinakulangan apa-apaa na komiu?" "Madi'!" tinaaman nu aha. 
36"Panyo uuka aiya," koo-Nyo i Yesus, "ihe na ko dompet kabai botutu, tionyo 
momboa; ka' ihe na madi' ko bajak, tionyo nupobaluk na juba'nyo, da bau 
pongoli bajak. 
37Kalana, palesaya, ayat nu Kitab nu Tumpu nompoto'imo sumo uuka, 'Ia o 
tuuk sumo mian anu ma'idek,' tionyo aijo' timbalimo i butongku. Kalana apaa 
na tinulis i Kitab nu Tumpu Allah mongkona aku hau-haunyomo tinimbali 
tempo' uuka.” 
38"O Tumpu," koonyo nu anu saja' mombatuki Yesus, "toa, i aiya daagi' ko 
bajak ohua'." "Boli!" na koonyo i Yesus. 
39I Yesus nompala'i kota, ka' i namba susumo biasanyo i Bungkutnyo nu 
Zaitun, ka' anu saja' mombatuki Ia namba suele ka' Ia. 

40Salatan tinoka i kiijo', Ia notatae hi aha, "Balado'a, da komiu boli baladosa' 
de komiu o sobai.” 
41Lapas aijo' Ia namba sangkiding majo'on lengkat hi aha, kila-kila kojo'onnyo 
sambunu'an batu. 
42Lantas tinolodadupu ka' binalado'a. "Tuuma," na koo-Nyo, "de timbali 
opojo'onakon hi beleng-Ku na sansala anu tionyo Ku oa'i aiya. Panyo boli o 
ala i pongka'oho'-Ku, o ala ahi' samata-mata i pongka'oho' nu Kita Tuuma." 
[43Samian na malaikat tinoka hi Ia ka' nombee'i kahosonan Ia. 
44I Yesus talalomo hondo nongoa'i sansala i kinyonyoa, sahingga Ia nompaka 
balado'amo totu-totu'u. Liasa'-Nyo sumomo baso' jinumuju' i tano'.]  
45Noko balado'a, i Yesus po'ule'mo ninsusule' hi anu saja' mombatuki Ia. 
Tinokan-Nyo na aha hau-haunyo hoyot, kalana talalomo nolibos. 
46Lantas Ia notatae hi aha, "Kadaka' komiu hoyot? Bulamo ka' balado'a da boli 
komiu nukona nu ponsobai.” 
47Hau-haunyo i Yesus daagi' basisik tinokamo na sanggombu mian. Aha i 
laya' mae i Yudas, sala'samian anu saja' mombatuki Yesus. Lapas aijo' i Yudas 
namba hi Yesus, lantas ingookan-Nyo. 
48Panyo i Yesus notatae hi ia, "Yudas, te beleyum mongooki atina', beleyum 
monguesanimo Anak nu Mian?” 
49Salatan anu saja' mombatuki Yesus anu i kiijo' nontoa, apaa na anu timbali 
saidi', aha notatae, "Tumpu, otabasmo mami nu bajak!” 
50Lantas sala'samian aitu hi aha nontabas posaihon nu imam daka' nu bajak, 
sahingga nosahing na bihingnyo koanan. 
51Panyo koonyo i Yesus, "Bolimo!" Lantas kinanyang-Nyo na bihing nu mian 
aijo' ka' pina'alinakon-Nyo. 
52Lapas aijo', i Yesus notatae hi kapala nu to ima-imam ka' to sulu-suludadu 
ponjagai Laigan nu Tumpu, tiba to pola-polaya' nu Yahudi anu tinoka i kiijo' 

kahanda' mohakop Ia, "Te Aku aiya mian ma'idek, sampe komiu toka ka' 
bajak tiba amangkun kahanda' mohakop Aku? 
53Sansina-sinaa Aku tiba komiu kiijo' i Laigan nu Tumpu, komiu madi' 
mohakop Aku. Panyo aiyamo na tempo'nyo komiu mohakop, tempo'nyomo 
kuasa nu pintung montoongimo pamalentahannyo.” 
54Aha nohakop i Yesus ka' binoa-Nyo i laigan nu imam daka', I Petrus 
nombatuki akaong mae majo'on. 
55Itotonga' nu popasan aijo' apu i hopun pinomoakmo, ka' i Petrus namba 
sinumuhang tiba to mia-mian anu suha-suhang i duhu-duhuknyo. 
56Sala'samian pokauhon boune nontoa i Petrus suha-suhang i sohipi' nu apu 
hopun aijo'; lantas posaihon boune aijo' solaa'mo nonjonohi i Petrus, ka' 
notatae: "Mian aiya suele u'uka nojajalan ka' i Yesus!” 
57Panyo i Petrus nojalo. Ia notatae, "Aku madi' hondo monsumbu' mian aijo'!” 
58Madi' pinin mule' samian nontoa i Petrus ka' notatae, "Beleyum suele 
sala'samian lengkat hi aha!" Panyo i Petrus nontaami, "Madi', misa' aku!” 
59Kila-kila sajam ilapas aijo', samian mule' na notatae daka-daka', "Memang 
mian aiya anu saja' mombatuki Yesus, kalana ia suele mian nu Galilea!” 
60Panyo i Petrus nontaami, "Apaa na kooyum atina', madi' kusumbu'!" 
Tempo'nyo aitu mule' hau-haunyo i Petrus daagi' basisik, manuk 
nintutuhu'mo. 
61I Yesus nonsiloi ka' nontoa i Petrus. Lantas i Petrus tinonginau'mo hi Tumpu 
notatae hi ia, "Ma'isa pe'e manuk mintutuhu' sinaa aiya, beleyum pintolunmo 
mompojalo Aku.” 
62Saba' nosabat na i Petrus lengkat i kiijo' ka' nohohunsuk lewa' i humaang. 
63To mia-mian anu hau-haunyo monjagai Yesus, nombia-biangakonmo ka' 
nondoke Ia. 
64Binobodan nu aha na mata-Nyo ka' pinokilawa nu aha hi Ia, "Soba tili'i, ihe 
na nondoke Oko?” 

65Daagi' manjoo' na potatae anu pinompo'ambang nu aha tinaeakon hi Ia. 
66Subu-subu, to pola-polaya' nu Yahudi, kapala nu to ima-imam, tiba gulu-
gulu' agama sinilimu'mo, lantas i Yesus binoa pino'ahopakon hi Mian Kopian 
Daka' nu Agama nu aha. 
67"Poto'i hi kami," koonyo nu aha hi Ia, "pa' Beleyumo aiya na Tomundo anu 
Momposalamat?" I Yesus nontaami, "De Ku poto'i hi komiu, komiu ahi' madi' 
palesaya. 
68De Ku pokilawa hi komiu, komiu ahi' madi' montaami. 
69Panyo otampu'uni uuka, Anak nu Mian sumuhangmo i sasu koanan nu 
Tumpu anu talalo Mongkuasai.” 
70Aha iwi-iwi' notatae, "Desumo atina' Beleyum aiya Anak nu Tumpu?" I 
Yesus nontaami, "Sumo itina' anu tinaeakonmo miu.” 
71Sahingga aha notatae, "Madi'mo pilenje ko sakisi! I hongomo hi posi 
nganga'-Nyo!" 

Lukas 23 

1Iwi-iwi' anu sinilimu' nongulus kiijo' tinuminjo, ka' nomboa i Yesus i ahop i 
Pilatus. 
2I kiijo' aha nontampu'unimo nontuuk Ia. Koo-Nyo nu aha, "I humpak mami 
na Mian aiya, mompogulu' sala' hi mian daisan. Ia nonsale'i mian da boli 
mombayan hasin hi Tomundo, kalana tukoonyo Ia atina'mo i Kristus samian 
na Tomundo.” 
3Lantas i Pilatus nompokilawa hi Yesus, "Totu'u Beleyum Tomundo nu mian 
Yahudi?" I Yesus nontaami, "Sumo itina' kooyum.” 
4Lantas koonyo i Pilatus hi kapala nu to ima-imam, ka' hi mian da'isan aijo', 
"Aku madi' nohumpak sa'angu' pe'e na kasala'an hi Mian aiya, da o hukum na 
Ia.” 

5Panyo aha lebemo nontuuk mule', "Pangajalan-Nyo na bau ponsale'inyo mian 
songko-songko i Yudea; momonanyo i Galilea, ka' tempo' uuka ia tinokamo 
suele i aiya.” 
6Salatan i hongomo i Pilatus na aijo', ia nompokilawamo, "Pa' Mian aiya mian 
nu Galilea?” 
7Salatan pinoto'i, taalu' i Yesus lengkat mae i da'erah anu nu kuasai Herodes, 
sinai i Pilatus na aha momboa i Yesus hi Herodes, anu tempo'nyo aitu ia kiijo' 
suele i Yerusalem. 
8Sinanang hondo na i Herodes salatan nontoa i Yesus, kalana pininmo na ia 
nohongo lelenyo ka' mongka'oho' montoa Ia. Ia mongima-imani timbali 
monsakisi' i Yesus mombau anu okabangangi. 
9Kalana aitu i Herodes nompokilawa manjoo' hi Ia, panyo i Yesus madi' 
hondo nontaami. 
10Kapala nu to ima-imam ka' to gulu-gulu' agama suele nangadap i kiijo' ka' 
nontuuk tala-talalo i Yesus. 
11I Herodes ka' to sulu-suludadu nombia-biangakonmo ka' nongambangimo i 
Yesus, lantas nompopakemo hi Ia baju' pesalin, lapas aijo' po'ule' mule' nonsai 
Ia da o boa hi Pilatus. 
12I sinaa aijo' mule' i Herodes tiba i Pilatus anu u'utumae nompaha idekmo, 
po'ule'mo nompaha ima'. 
13I Pilatus nolimu' kapala nu to ima-imam, to pola-polaya' ka' layat. 
14Lantas notatae hi aha, "Komiu nomboa mae Mian aiya hi belengku ka' 
notatae, tukoo miu Ia mompogulu' sala' hi to mia-mian. Uuka aiya i ahop miu 
pinalesangkumo na Ia. Panyo aku madi' hondo nohumpak sangahan pe'e na 
ka'idekan anu tinuukakon miu hi Ia. 
15Sumo aitu mule' na koonyo i Herodes, kalana aitu ia mule' po'ule' nonsai da 
o boa na i Yesus minsusule' mae hi kami. Mian aiya madi' nombau apa-apaa 
anu patut o hukum nu hukuman mate. 

16Kalana aitu ku dokeje na Ia, lapas aitu opolapas mo na Ia."  

[ 17De lameanmo nu Paskah, i Pilatus tionyo mompolapas samian na anu 
tinalungku' na layat.]  
18Iwi-iwi' na mian anu sinilimu' i kiijo' noloboo', "Patei na Ia! Lapasakon na i 
Barabas hi kami!"  

( 19I Barabas tinalungku' kalana nangamu' anu tinimbali i kota ka' 
nompateimo.) 
20Pongka'oho' i Pilatus da opolapasamo na i Yesus, kalana aitu ia po'ule' 
notatae ninsan hi mian da'isan aijo'. 
21Panyo aha noloboo', "Salibmo na Ia! Salibmo na Ia!” 
22Lantas kinopintolunnyo i Pilatus notatae daka-daka' hi aha, "Panyo apaa na 
kasala'an-Nyo? Aku madi' nohumpak sangahan pe'e na kasala'an hi Ia anu 
patut o hukum nu hukuman mate! Ku dokeje na Ia, lantas opolapasakonmo 
na Ia.” 
23Panyo aha saja'mo noloboo' hoso-hoson, tukoonyo nu aha i Yesus tionyo o 
salib. Ka' ahennyo tinangala i loboo' nu aha. 
24Jadi i Pilatus nompokonamo hukuman silaka hi Yesus susumo pongka'oho' 
nu to mia-mian haha aijo', 
25ka' nolapasakon mian anu pinoita nu aha, aijo'mo mian anu tinalungku' 
kalana nangamu' ka' nompatei. Lapas aijo' i Yesus binee'nyomo hi aha, da 
nubau nu aha yayamo pongka'oho' nu aha. 
26Lantas i Yesus binoamo nu aha. I tonga' nu jalan aha siningkabotmo tiba 
samian, sanggonyo i Simon, anu lengkat mae i Kirene, anu hau-haunyo 
minsoopmo i kota. I hakop nu aha na ia ka' pinakisa nonsimbu kau' salib aijo' 
i hiku i Yesus. 
27Da'isan na mian i lumajang aitu mae i hiku hi Yesus -- i kiijo' daagi' ko to 
bou-boune. To bou-boune haha aijo' nohangimo ka' nontando'imo i Yesus. 

28Panyo i Yesus nosiloi ka' notatae hi aha, "To bou-boune nu Yerusalem! Boli 
mohaangi Aku. Haangi na posi butongum ka' to ana-anakum. 
29Kalana tokajemae na tempo'nyo mian motataemo, 'Palias na ko untungnyo 
na to bou-boune anu madi' toho' nohempu, anu madi' toho' kino anak, ka' 
madi' toho' nomposusu bunga mea'!’ 
30I tempo' aitu, mian motataeje i to bungku-bungkutnyo, 'Tuda' mae na kami!' 
Ka' to puge-puge'nyo, 'Tabuhi mae na kami!’ 
31Kalana de kona i kau' anu daagi' tutuu', mian mombaumo sumo aiya, pa' 
mosiaje mule' na nubau nu aha i kau' anu manggasmo!” 
32Daagi' mule' ko ua'aha na mian sangga'at -- ua-ua'aha mian ma'idek -- anu 
binoa nu aha da o hukum mate hingga-hinggat tiba i Yesus. 
33Salatan tinoka i tampat anu osanggohi, "Popoke'," aha nomposalibmo i 
Yesus ka' ua'aha na mian ma'idek aijo' -- samian i sasu koanan ka' samian 
mule' i sasu kewe' i Yesus. 
34Lantas i Yesus binalado'a, "Tuuma, ampuniakon na aha! Madi' sinumbu' nu 
aha pa' apaa na anu binau nu aha.” 
35Baju' i Yesus binagi-bagimo i kiijo' nu aha binauakon undi. To mia-mian 
anu tinjo-tinjo i kiijo' mompotoakon, hau-haunyo to pola-polaya' nu Yahudi 
mompudik i Yesus nu potatae, "Ia nomposalamatmo mian sangga'at; soba' 
uuka posi posalamatmo na butong-Nyo, de Ia totu-totu'u Tomundo anu 
Momposalamat anu pinile'anmo nu Tumpu!” 
36To sulu-suludadu suele nompopudikmo Ia. Aha tinokamo ka' nompo'inum 
anggur malosing hi Ia. 
37Ka' notatae, "De Oko Tomundo nu Mian Yahudi, posalamatmo na butong-
Um!” 
38I bawo nu kau' salib i Yesus, tinulis na potatae aiya: "Aiyamo na Tomundo 
nu Mian Yahudi!” 

39Sala'samian na mian ma'idek anu sinalib aijo' nompopo'ambangmo i Yesus. 
Ia notatae, "Te Beleyum misa' Tomundo anu Momposalamat? Yo, 
posalamatmo na butong-Um tiba kami!” 
40Panyo mian ma'idek samian mule' nontewa' sangalunyo aijo', tukoonyo, "Te 
beleyum madi' nabuhuk hi Tumpu? Beleyum hingga-hinggat o hukum mate 
sumo Ia. 
41Ola hukuman hi kita ohua' yo timbangnyomo tiba anu binaunto! Panyo Ia 
madi' hondo ko sala'nyo!” 
42Lantas ia notatae, "Yesus, inau' mae na aku, de Kita po'ule'mo tokamo mae 
sumo Tomundo!” 
43"Palesayamo," na koonyo i Yesus hi ia, "Sinaa aiya beleyum hingga-
hinggatmo ka' Aku i Firdaus.” 
44Kila-kila jammo sampulu' ka' ohua' sonsu'unmo na sinaa, batu nu sinaa 
madi'mo najingka, ka' songko-songko na lipu' aijo' pinikatmo hondo 
sinangkut jam totolu' mamalom. 
45Lalanse' anu kala-kalayo' i Laigan nu Tumpu nobeakmo tinimbali ohua'. 
46Lantas i Yesus noloboo' hoso-hoson, "Tuuma! I uno nu limanto 
Kusimpalakonmo na butong-Ku!" Noko potatae sumo aijo' ia sinilakamo. 
47Salatan tinoa nu kapala nu suludadu apaa na anu tinimbalimo aijo', ia 
nompuji'mo Tumpu. Lantas ia notataemo, "Totu-totu'u, Ia madi' ko sala'nyo!” 
48Mian da'isan anu tinoka i kiijo', da montoa, nontoamo apaa na anu 
tinimbali. Aha iwi-iwi' ninsusule' ka' nompele-pele'mo na kinyonyoa nu aha. 
49Ka' iwi-iwi' na anu mompahasumbu' i Yesus sagala to bou-boune anu 
nombatuki Ia lengkat mae i Galilea, tinuminjo aijo' mae majo'on 
nontanggalakon iwi-iwi' aijo'. 
50-51Daagi' ko samian sanggonyo i Yusuf, anu nolengkatmae i kota Arimatea, i 
lipu' nu Yudea. Ia mian anu manonong anu o adati nu mian, ka' anu hau-
haunyo montanda'i Tumpu montampu'unimo mompalentah salaku Tomundo. 

Mau mule' ia minsoop Mian Kopian Daka' nu Agama, ia madi' setuju tiba 
kaputusan ka' pikilan nu Mian Kopian Daka' aijo'. 
52I Yusuf aiya namba nangadap hi Pilatus momoita da bangke' i Yesus obee' 
hi ia. 
53Lapas aijo' tinauhakonnyo na bangke' i Yesus aijo' i kau' salib ka' sinaputnyo 
nu hude lenan. Lapas aijo' pino'una'nyomo i uno nu pongkubunan anu binau i 
uno nu bungkut nu batu -- pongkubunan aijo' ma'isa toho' pinake. 
54Sinaa aitu sinaa nu Juma'at, ka' sinaa nu Sabat malia'mo otampu'uni. 
55To bou-boune anu tinoka tiba i Yesus lengkat mae i Galilea nombatuki 
Yusuf ka' nontoa pinongkubunan aijo'. Aha suele nontoa mosia na bangke' i 
Yesus pino'una' i uno nu pongkubunan. 
56Lapas aijo' aha ninsusule'mo ka' nontoukai posadiaon ka' minya-minya' 
manohong da bau po minya-minya'i bangke' i Yesus. I Sinaa nu Sabat aha 
madi'mo nombau apa-apaa, kalana montuluti atulan nu agama. 

Lukas 24 

1I sinaa nu Duminggu subu-subu hondo, to bou-boune haha aijo' namba i 
pinongkubunan nomboa posadiaon anu tinoukanmo nu aha. 
2I pinongkubunan tinokan nu aha batu pinongkulubi nolingginmo. 
3Lantas aha ninsoop i uno nu pinongkubunan aijo', panyo madi'mo ko bangke' 
i Tumpu Yesus kiijo'. 
4Hau-haunyo aha tinjo-tinjo i kiijo' ka' bingong mompopikilakon han aijo', 
monti-montiik ua'aha na mian nimbaju' lonyi-lonyingkaban tinjo-tinjo koko 
aha. 
5Aha nabuhukmo hondo, lantas tinolodadupu nonsombah i hampot i tano', 
hau-haunyo aijo' ua'aha na mian aijo' notataemo hi aha, "Ka' kadaka' komiu 
molio mian tumuu' i totonga' nu mian mate? 
6Ia madi'an ko anu aiya. Ia po'ule'mo tinumuu'! Inau' apaa na anu tinaloakon-
Nyo hi komiu tempo'nyo ia daagi' i Galilea, 

7tukoonyo 'Anak nu Mian tionyo obee' hi mian baladosa', lantas o salib, ka' i 
sinaa kototolu'nyo Ia po'ule'je tumuu'.' “ 
8Sahingga tinonginau' na to bou-boune haha aijo' i potatae i Yesus. 
9Salatan ninsusule'mo lengkat mae i pinongkubunan aijo', aha nonsisikmo 
iwi-iwi' apaa na anu tinimbalimo aijo' hi sampulu' ka' sa'angu' na rasul, ka' hi 
iwi-iwi' na anu saja' mombatuki sangga'at. 
10To bou-boune anu nomposumbu' iwi-iwi' aijo' hi anu saja' mombatuki 
Yesus, aijo'mo: I Maria Magdalena, i Yohana, ka' i Maria tinanyo i Yakobus, 
tiba to bou-boune sangga'at anu mosangalu tiba aha. 
11Panyo to rasul-rasul haha aijo' nonsangka to bou-boune haha aijo' ola 
monsisik anu madi' totu'u. Aha madi' palesaya sisik nu to bou-boune haha 
aijo'. 
12Panyo i Petrus tinuminjo ka' nopadeka' namba i pinongkubunan. Ia 
naninduku nondin nokaiyong i unonyo, lantas tinoanyo ola hude pinonsaput 
na daagi' kiijo'. I Petrus binangang hondo, lantas ninsusule' ka' solaa' 
nompotutugakon manjoo' i uno nu kinyonyoanyo mongkona apaa na anu 
tinimbalimo. 
13I sinaa suele aitu ua'aha na anu saja' mombatuki Yesus hau-haunyo 
lumajang namba i sa'angu' na kampung ise', sanggonyo Emaus, kila-kila 
sampulu' ka' sa'angu' na kilo meter kojo'onnyo lengkat i Yerusalem. 
14Laja-lajang na aha batuk monsisik iwi-iwi' apaa na anu tinimbalimo aijo'. 
15Hau-haunyo aha basisik ka' mompaha bebee'i pikilan, i Yesus tinoka ka' 
nojajalan hingga-hinggat aha. 
16Aha nontoa i Yesus, panyo daagi' ko apa-apaanyo na nombau aha, sahingga 
madi' nonsumbu' Ia. 
17Lantas i Yesus notatae, "Apaa na anu o sisik miu i tonga' nu jalan aiya?" Aha 
tinolotinjomo, panyo ohup nu aha molibos. 



272 

 

18Lantas sala'samian anu aitu hi aha sanggonyo i Kleopas nompokilawa hi 
Yesus, "Te i Bapak, sala'samian anu i santano'an, anu madi' jojoong i 
Yerusalem, ka' madi' monsumbu' apaa na anu tinimbalimo kiijo' sala-sala'je 
uuka aiya?” 
19"Te apaa na tinimbali?" tukoo-Nyo i Yesus. "Anu tinimbali hi Yesus, mian 
lengkat mae i Nazaret aijo'," tinaaman nu aha. "Ia nabi. Potatae-Nyo ka' anu 
nubau ko kuasa-Nyo hondo -- mau i pontoa nu Tumpu, maumo i pontoa nu 
iwi-iwi' na mian. 
20Kapala nu to ima-imam ka' to pola-polaya' nu bansanto nombee'mo Ia da i 
hukum mate, ka' aha nonsalibmo Ia! 
21Yo, padahan kami nontaha'imanimo, saba' Iamo na mompobebas Israel! Ka' 
sinaa aiya sinaamo kototolu'nyo salatan pe'e han aijo' tinimbali. 
22Ka' mule' to pia-piangkuka na boune bubuu' kami, nompotolokengkengmo 
kami. Subu-subu hondo aha namba i pinongkubunan, 
23panyo madi' nontokai bangke'-Nyo i kiijo' mae. Lantas aha ninsusule'mo 
mae ka' notatae, tukoonyo aha nontoamo malaikat, ka' malaikat aijo' notatae, 
tukoonyo, i Yesus tinumuu'mo. 
24To pia-piangkuka na mian sangalu mami, lantas namba i pinongkubunan 
ka' nontokai saba' apaa na anu tinaloakonmo nu boune haha aijo', memang 
sumo aijo', ola aha madi' nontoa i Yesus.” 
25Lantas i Yesus notatae hi aha, "Komiu memang ponga'! Talalo bata-bata na 
komiu mompalesaya iwi-iwi' anu tinaloakonmo nu to nabi-nabi! 
26Te misa' Tomundo anu Momposalamat tionyo mongoa'i pe'e kasansala'an 
aijo', atina'je ka' mohumpak Kadaka'an?” 
27Lapas aijo' i Yesus nontutuhakonmo hi aha apaa na anu tinulis i uno nu 
ingko-ingkot Kitab nu Tumpu mongkona butong-Nyo, lengkat pe'e i Kitab-
kitab i Musa ka' kitab nu to nabi-nabi. 

28Hau-haunyo aijo' aha nongohanimo kampung ise' anu nu panjolongi nu aha. 
I Yesus nombau susumo au'aitu lumajangmo lau-laus na ia. 
29Panyo aha nontewa' Ia. "Jojoongmo i tampat mami," koonyo nu aha hi Ia, 
"aiya malia'mo malom ka' mule' montampu'unimo pintung." Sahingga i Yesus 
ninsoopmo sonso'mo male' i tampat nu aha. 
30Tempo'nyo suha-suhang mongkaan tiba aha, i Yesus nongala roti, nontalima 
kaseh hi Tumpu, nompuge-puge roti aijo' nu limanyo, lantas nombee' hi aha. 
31Lapas aijo' sininsumbu'mo na aha taalu' aijo' i Yesus. 
32Panyo ia madi'mo tinoa nu aha. Koonyo nu aha samian ka' samian, "Te 
misa'o kinyonyoanto ingoa'an sinanangmo hondo salatan ia binasisik tiba kita 
i tonga' nu jalan, ka' nontutuhakonmo isi nu Kitab nu Tumpu hi kita?” 
33Balo tempo' aitu aha nolengkat ka' ninsusule' i Yerusalem. I kiijo' tinokan nu 
aha sampulu' ka' sa'angu' na anu saja' mombatuki Yesus hau-haunyo 
sinilimu'mo tiba sangga'at. 
34Aha aijo' notatae, "Memang totu'u Tumpu po'ule'mo tinumuu'! Ia 
nompotoamo butong-Nyo hi Simon!” 
35Ua'aha na anu saja' mombatuki Yesus anu sala'je tinoka aijo' balo nonsisik 
apaa na anu tinoa nu aha i tonga' nu jalan, ka' mosia na aha nonsumbu' 
Tumpu, tempo'nyo Ia nompuge-pugemo roti. 
36Hau-haunyo aha daagi' basisik, monti-montiik i Yesus tinjo-tinjomo i 
totonga' nu aha ka' notatae, "Sinalamatmo na komiu!” 
37Aha tinolokengkengmo ka' nabuhukmo, kalana koonyo pe'e aha nontoamo 
setan. 
38Panyo i Yesus notatae, "Kadaka' komiu mabuhuk? Kadaka' bata-bata i uno 
nu kinyonyoaum? 
39Toa na limang-Ku ka' toa na tengkeng-Ku. Akumo na aiya da osumbu'. 
Kanyang ka' toa ima-ima', kalana setan madi' ko antoknyo kabai bukunyo 
sumo anu otoa miu hi beleng-Ku.” 

40I Yesus notatae sumo aijo' ka' nompotoa hi aha lima ka' tengke-Nyo. 
41Ka' hau-haunyo aha ma'isa pe'e talalo palesaya, kalana talalomo i lame' ka' 
binangang, i Yesus nompokilawamo hi aha, "Pa' daagi' ko anu okaan na 
komiu u'uka?” 
42Aha nombee'i Ia sampadot na ikan goleng. 
43Ingala i Yesus na ikan aijo', ka' kinaannyo i ahop nu aha. 
44Lapas aijo' Ia notataemo hi aha, "Aiyamo na ha-han anu pinoto'ingkumo hi 
komiu tempo'nyo Aku daagi' nojajalan tiba komiu: tukoongku apa-apaa na 
anu tinulis mongkona Aku i uno nu Kitab-kitab i Musa, to Nabi-nabi, ka' 
Mazmur, tionyo timbali.” 
45Lapas aijo' i Yesus nombukamo pikilan nu aha da monsumbu' apaa na 
koonyo nu Kitab nu Tumpu. 
46Lantas Ia notataemo hi aha, "I uno nu Kitab nu Tumpu tinulis, tukoo-Nyo, 
'Tomundo anu Momposalamat tionyo mongoa'i sansala ka' tionyo pu'ule' 
tumuu' lengkat i kasilakan i sinaa kototolu'nyo.’ 
47Sumo aitu mule' i uno nu sanggo nu Tomundo anu Momposalamat aijo' 
tionyo ahi' pagala opoto'i hi iwi-iwi' bansa, saba' mian tionyo ahi' balatobat, 
ka' saba' Tumpu mongampunimo dosa'. Ka' lele aijo' tionyo ahi' pagala 
opoto'i, otampu'uni lengkat mae i Yerusalem. 
48Komiumo na to saki-sakisinyo iwi-iwi' aijo'. 
49Ka' Akuje na monsai hi komiu apaa na anu jinanji'mo nu Tuuma. Panyo 
komiu tionyo tataap montanda'i i kota aiya, sampe kuasa lengkat mae hi 
Tumpu mompinsoopimo komiu.” 
50Lapas aijo', i Yesus nomboamo aha nosabat i kota tinoka i Betania. I kiijo' 
mae i hangkat-Nyomo na lima-Nyo, lantas nombalakati aha. 
51Hau-haunyo Ia nombaumo sumo aijo', tinolohangkatmo na Ia nokiita' i 
suluga', lantas noga'atmo ka' aha. 

52Aha nonsombah Ia, lapas aijo' ninsusule'mo i Yerusalem, kinyonyoa nu aha 
ilame'mo hondo. 
53Ka' saja'mo nompuji-puji' Tumpu i Laigan nu Tumpu. 

Yohanes 

Yohanes 1 

1Momonanyo, ma'isa pe'e dunia pinotimbali, Potatae nu Tumpu Allah polo-
polo'mo daagi'. Potatae nu Tumpu sa'a-sa'angu'mo tiba Tumpu ka' Potatae nu 
Tumpu sumo-sumomo Tumpu. 
2Salatanmo pe'e imoona Ia sa'a-sa'angu'mo tiba Tumpu. 
3Iwi-iwi' na anu pinotimbali nolengkat mae hi Ia, ka' iwi-iwi' na anu daagi', 
madi' ko sa'angu' pe'e na anu pinotimbali de misa' Ia. 
4Potatae nu Tumpu aijo' pu'un nu kantumuu'an, ka' kantumuu'an monjingkai 
mian. 
5Jingka aijo' monjingkai kapintungan, ka' kapintungan madi' moko poho' ia. 
6Tinoka na mian anu sinai mae nu Tumpu, sanggonyo i Yohanes. 
7Ia toka mombebakon jingka aijo', da iwi-iwi' na mian palesaya. 
8Ia misa' jingka ai-aijo', ia ola mombebakon. 
9Jingka totu-totu'u anu monjingkai iwi-iwi' na mian, tinokamo i dunia. 
10Potatae nu Tumpu daagi'mo i dunia, dunia pinotimbali nu potatae-Nyo, 
panyo dunia madi' monsumbu' Ia. 
11Ia tinoka i posi lipu'-Nyo panyo bansa-Nyo madi' montalima Ia. 
12Panyo daagi' ahi' ko anu montalima Ia, ka' palesaya hi Ia; aha binee'an-Nyo 
hak timbali Anak nu Tumpu, 
13anu i hampeakon misa' nolengkat mae i mian, kalana tumuu' bu'ou aijo' 
lengkat mae hi Tumpu na pinolengkatannyo. 
14Potatae nu Tumpu tinimbalimo mian, Ia jinojoongmo aiya hi kita, ka' kita 
nontoamo katalasanggoan-Nyo. Katalasanggoan-Nyo tinalimanyomo salaku 
anak sa'a-sa'angu'nyo nu Tuuma. Kalana Ia, sahingga kita nontoamo Tumpu 
ka' kalibosan-Nyo hi kita. 

15I Yohanes tinoka salaku sakisi-Nyo, ia mompolele: "Aiyamo Ia na anu 
titinaloakonku: Ia toka lebe tongkoimihi, aku na moona toka, panyo lebe 
talasanggo molingkudui aku, kalana ma'isa pe'e ko akunyo, Ia polo-polo'mo 
daagi'.” 
16Ia saja' mongkalibosi; madi' ko kamingkotannyo, Ia mombalakati kita. 
17Atulan nu Tumpu otalimanto hi Musa. Panyo liibos ka' kanonongan nu 
Tumpu pinonyata'-Nyomo hi Yesus Kristus. 
18Madi' ko anu toho'mo nontoa Tumpu, de misa' anak nu Tuuma anu samba-
sambatumo, anu pokakana tiba Tuuma ka' anu mompahakona hondo Ia. Ia na 
anu momponyata' Tuuma hi kita. 
19To mia-mian Yahudi anu ko kuasa i Yerusalem nompokau to ima-imam ka' 
to mia-mian nu Lewi namba hi Yohanes, ka' nompokilawa hi ia, "Beleyum 
aiya ihe?” 
20I Yohanes nangaku sahondo-hondonyo, "Aku misa' Tomundo anu 
Momposalamat.” 
21"Desumo aitu, beleyum ihe?" pinokilawa nu aha. "Pa' beleyum i Elia?" 
"Misa'," na koonyo i Yohanes. "Pa' beleyum Te Nabi?" pinokilawa nu aha 
mule'. "Misa'," na koonyo. 
22"Desumo aitu, taloakon mae hi kami ihe na beleyum aiya," na koonyo nu 
aha, "da ko pontaami mami hi to mia-mian anu nompokau mae kami. Apaa 
na kooyum mongkona butongum?” 
23I Yohanes nontaami, "Akumo na ia anu titinaloakon i Nabi Yesaya: 'Mian 
anu noloboo' i padang bone': Pohata na jalan da bau kajalanan nu Tumpu.' “ 
24To mia-mian anu sinai nu mian Farisi, 
25nompokilawa, "De beleyum misa' Tomundo anu Momposalamat, misa' i 
Elia, misa' mule' Te Nabi, kadaka' beleyum mompalamandikan?” 
26I Yohanes nontaami, "Aku mompalamandikan nu uee. Panyo itina' hi komiu 
daagi' ko mian anu madi' osumbu' komiu. 

27Aku tinoka momona, Ia imihije, panyo mombukai pomputi nu sapatu-Nyo 
pe'e, aku madi' pantas.” 
28Iwi-iwi' aijo' tinimbali i Betania, sasu kabete'an nu Kaunyo Yordan tampat i 
Yohanes nompalamandikan. 
29Dodododopnyo, i Yohanes nontoa i Yesus namba mae hi ia. Lantas i 
Yohanes notatae, "Toa, aijo'mo na Anak Domba nu Tumpu Allah anu 
mongalini dosa' nu dunia. 
30Iamo na anu titinaloakonku aku na moona toka ia imihije, panyo Ia na lebe 
daka' molingkudui aku, kalana ma'isa pe'e aku i hampe, Ia polo-polo'mo 
daagi'. 
31Ma'isa pe'e Ia tinoka, aku madi' monsumbu' pa' ihe na Ia aitu. Padahan aku 
tinokamo nompalamandikan nu uee da bansa Israel monsumbu' Ia.” 
32I Yohanes suele nompoto'imo anu sinakisiannyo aiya, "Aku nontoa Roh nu 
Tumpu nintatau' sumo tomonsi' malapati', lengkat mae i langit ka' 
nanintengke' i buan-Nyo. 
33Tempo'nyo aitu ma'isa sinumbu'ku pa' ihe na Ia. Panyo Tumpu Allah na 
nompokau aku mompalamandikan nu uee notataemo hi belengku, 'De 
beleyum montoa Roh nu Tumpu mintatau', lantas manintengke' i buan nu 
sala'samian, Iamo na saidi' mae mompalamandikan nu Roh nu Tumpu.’ 
34Pinositoang-Kumo," na koonyo i Yohanes, "ka' aku nompoto'imo anu 
sinakisiankumo saba' Iamo na Anak nu Tumpu.” 
35Dodododopnyo i Yohanes po'ule' mule' daagi' i tampat aijo' tiba ua'aha na 
anu saja' mombatuki ia. 
36Salatan tinoanyo na i Yesus notulu, ia notatae, "Toa! Aijo'mo na Anak 
Domba nu Tumpu.” 
37Ua-ua'aha na anu saja' mombatuki Yohanes nohongo potatae aijo', lantas 
nambamo nombatuki Yesus. 

38I Yesus nosiloi i hiku ka' nontoa aha aitu mae hau-haunyo mombatuki Ia. Ia 
nompokilawa, "Komiu molio apaa?" Tinaaman nu aha, "Gulu', iyamae na 
jojoongan i Gulu'?" (Sanggo 'Rabi' alati'nyo Gulu'.) 
39"Imbo' posi toa," tukoonyo i Yesus. Aha namba tiba Ia ka' nontoa iya na 
kajojoongan-Nyo. Tempo'nyo aijo' jam opatmo mamaalom. Sinaa aijo' aha 
jinojoongmo hingga-hinggat tiba Ia. 
40Sala'samian anu ua'aha noho-nohongomo apaa na anu tinaloakon i 
Yohanes, ka' ilapas aitu nambamo mombatuki Yesus, aijo'mo i Andreas, utus i 
Simon Petrus. 
41Lia-lia' na i Andreas nolio i Simon utusnyo ka' notatae hi ia, "Kami 
siningkabotmo i Mesias!" (Mesias pokakanamo i Kristus, aijo'mo: Tomundo 
anu Momposalamat.) 
42I Andreas nolaya' i Simon namba hi Yesus. I Yesus nondin i Simon, lantas 
notatae, "Beleyum i Simon anak i Yona. Beleyum osanggohije i Kefas." (Kefas 
pokakanamo i Petrus, alati'nyo: bungkut nu batu.) 
43Dodododopnyo i Yesus nompatikolomo namba i Galilea. Ia siningkabot ka' i 
Filipus, ka' notatae hi ia, "Imbo' batuki na Aku!” 
44I Filipus mian anu nolengkat mae i Betsaida, aijo'mo jojoongan i Andreas 
ka' i Petrus. 
45I Filipus siningkabot tiba i Natanael ka' notatae hi ia, "Kami siningkabotmo 
mian anu sisinanggo i Musa i uno nu kitab Atulan nu Tumpu ka' anu 
bibinebakonmo nu to nabi-nabi. Aijo'mo Ia i Yesus anu lengkat mae i Nazaret, 
anak i Yusuf.” 
46Panyo i Natanael nontaami, "Toho' mule' anu ma'ima' molengkat mae i 
Nazaret?" "Imbo' posi toa," na koonyo i Filipus. 
47I Yesus nontoa i Natanael tinoka, lantas notatae mongkona ia, "Toa, aijo' 
mian nu Israel totu-totu'u. Madi' ko baleko'nyo hi ia.” 

48"Mosia na Kita Tuuma nonsumbu' aku?" pinokilawa i Netanael hi Yesus. I 
Yesus nontaami, "Ma'isa pe'e i Filipus nolaga beleyum, tinoang-Kumo na 
beleyum i patu nu kau' ara aijo'.” 
49"Kita Tuumangku Gulu'," na koonyo i Natanael, "Kita Tuuma Anak nu 
Tumpu! Kitamo Tuuma na Tomundo bansa nu Israel!” 
50I Yesus notatae, "Beleyum palesaya, ola kalana Aku nontaloakonmo 
tukoongku Aku nontoamo beleyum i patu nu kau' ara aijo'? Ha-han anu lebe 
daka' molingkudui aitu nutoaje!” 
51Koonyo i Yesus mule', "Totu'u, palesayamo, beleyum montoaje langit 
tontuhea', ka' to mala-malaikat nu Tumpu moliba' mintau' hi Anak nu Mian." 

Yohanes 2 

1Kino uwansinaanyo daagi' ko bau-bauon po'osoan i kota Kana i tano' nu 
Galilea, ka' tina i Yesus daagi' i kiijo' mae. 
2I Yesus tiba anu saja' mombatuki Ia suele tinaang da mamba i bau-bauon 
aijo'. 
3Salatan anggur ningkotmo, tina-Nyo notataemo hi Yesus, "Aha 
kinamingkotanmo i anggur.” 
4I Yesus nontaami, "Kita tina boli mompokau Aku. Ma'isa toka na tempo'nyo 
Aku momponyata' butong-Ku.” 
5Panyo tina i Yesus notatae hi to posa-posaihon, "Baumo pa' apaa na anu 
tinaloakon-Nyo hi komiu.” 
6I kiijo' daagi' ko gumbang anom anu pinosadia bau kapalaluan pindudu'an 
susumo kabiasa'an adat nu Yahudi. Gumbang haha aijo' sa'angu' isinyo kila-
kila sa'atu na liter. 
7I Yesus notatae hi to posa-posaihon haha aijo', "Isii na gumbang haha aijo' nu 
uee." Aha nongisi sampe nobuke'. 
8Lantas i Yesus notatae hi aha, "Uuka ala na uee atina' sangkiding ka' boa hi 
tumpu nu bau-bauon." Aha nomboa uee aijo' hi tumpu nu bau-bauon. 

9Ka' ia nonginummo uee anu tinimbalimo anggur. (Madi' sinumbu'nyo na 
anggur aijo' pa' nolengkat mae iya ola to posa-posaihon anu nolambe' uee 
aijo', banggan aha na monsumbu'.) Lantas tumpu nu bau-bauon aijo' 
nongohani boting mo'ane, 
10lantas notatae hi ia, "Biasanyo opo'inum pe'e nu mian na anggur anu ma'i-
ma'ima' momonanyo, ka' de to mia-mian anu tinaang ma'osamo na 
monginum, atina'je ka' anggur anu biasamo. Panyo kita utus monguna' 
anggur anu ma'ima' hondo sampe uuka aiya!” 
11Aijo'mo na anu okabangangi momonanyo binau i Yesus. Binaunyo na aijo' i 
Kana i tano' nu Galilea. Tiba tanda aijo' Ia nompotoamo katalasanggoan-Nyo. 
Sahingga anu saja' mombatuki Ia, pinalesayamo hi Ia. 
12Lapas aijo' i Yesus nambamo i Kapernaum tiba tina-Nyo, to utu-utus-Nyo, 
ka' anu saja' mombatuki Ia. Aha jinojoong kiijo' mae tino pia-piansinaamo na 
kopinnyo. 
13Tempo'nyo Sinaa Daka' Paskah nu Yahudi malia'mo toka, i Yesus namba i 
Yerusalem. 
14I Laigan nu Tumpu i Yerusalem, Ia nontokai anu saja' mompobaluk sapi', 
domba tiba tomonsi' malapati'; ka' anu saja' montolosi doi sinumuhang i 
kiijo'. 
15I Yesus nombau sa'angu' na pompohos, te kahohon na binau lantas nonsia'i 
binatang haha aijo', te domba ka' sapi' lengkat i uno nu Laigan nu Tumpu. 
Santo meja-meja' nu anu saja' montolosi doi pinosungkehet-Nyo, sahingga doi 
nu aha notatabumo noyaya. 
16Lantas Ia notatae hi anu mobaluk tomonsi' malapati', "Hangkat na aiya iwi-
iwi'. Boli opotimbali na Laigan nu Tuumang-Ku tampat badagangan!” 
17Sahingga anu saja' mombatuki Ia tinonginau'mo i ayat nu Kitab nu Tumpu 
sumo uuka, "Mongka'ima'i Laigan-To, o Tumpu, talalo saja' Ku inau' i 
kinyonyoang-Ku.” 

18To mia-mian anu mongkuasai Yahudi nonggagakon i Yesus, koonyo nu aha, 
"Soba pombau anu okabangangi salaku tanda hi kami, momponyata' taalu' 
Beleyum ko hak mombau sumo aiya.” 
19I Yesus nontaami, "Hobo'akon na Laigan aiya, ka' i uno nu tolun sinaa 
po'ule'je Ku potinjo.” 
20Lantas aha notatae, "Patompulu' anom na taun na kopinnyo nompotinjo 
Laigan nu Tumpu aiya. Ka' Beleyum na mongka' oho' po'ule' mompotinjo na 
ola tolun sinaa?” 
21Panyo Laigan nu Tumpu anu pinatuan nu potatae i Yesus aijo'mo butong-
Nyo. 
22Jadi, lapas aijo' salatan i Yesus po'ule'mo pinotumuu' lengkat i kinasilakaan-
Nyo, tinonginau'je na anu saja' mombatuki Ia saba' han aijo' toho'mo 
tinaloakon-Nyo. Sahingga aha pinalesayamo hi apaa na anu tinulis i uno nu 
Kitab nu Tumpu, ka' apaa na anu tinaloakonmo i Yesus. 
23Hau-haunyo i Yesus kiijo' i Yerusalem tempo'nyo Molame'akon Paskah, 
da'isan na mian pinalesaya hi Ia kalana nombaumo anu okabangangi. 
24Panyo i Yesus madi' mompalesaya aha, kalana Nusumbu' na mian iwi-iwi'. 
25Madi' pilenje mian mombee'i katalangan hi Ia mongkona mian pa' ihe, 
kalana nu posi sumbu' pa' apaa na i uno nu kinyonyoa nu mian. 

Yohanes 3 

1Daagi' ko samian anu pande i agama gampanyo nu aha mian Farisi, 
sanggonyo i Nikodemus. 
2Ia tinoka pihi-pihi hi Yesus ka' notatae, "Tuumangku Gulu', osumbu' mami na 
Kita Tuuma sinai mae nu Tumpu. Kalana madi' ko samian anu moko ala 
mombau anu okabangangi susumo anu binau nu Kita Tuuma, de Tumpu 
madi' montombaya'i ia.” 
3I Yesus nontaami, "Palesayamo, madi' ko samian pe'e timbali minsoop anu 
palesayamo hi Tumpu, de madi' ia po'ule' ohampeakon.” 

4"Te toho' mian anu motu'amo po'ule' ohampeakon," koonyo i Nikodemus hi 
Yesus. "Te ia moko ala po'ule' minsoop i uno nu kompong nu tinanyo ka' 
po'ule' ohampeakon?” 
5I Yesus nontaami, "Totu-totu'u na potataeng-Ku aiya: de mian madi' 
ohampeakon nu uee ka' mule' nu Roh nu Tumpu, mian aijo' madi' timbali 
mian anu palesayamo hi Tumpu. 
6Butong nu mian susumo aiya anu kantoan, ohampeakon nu tu'a nyonyo, 
panyo palesaya hi Tumpu ohampeakon nu Roh nu Tumpu Allah. 
7Boli bangang de Ku taloakon: komiu iwi-iwi' tionyo po'ule' ohampeakon. 
8Mombun lumap pa' moya na nu kahanda'i; ohongonto na onyi'nyo, panyo 
madi' osumbu'to pa' iyamae na pinolengkatannyo, ka' pa' moya na 
kalambanannyo. Sumo aijo'mo na anu ohampeakon nu Roh nu Tumpu.” 
9"Mosia na anu sumo aijo' timbali?" pinokilawa i Nikodemus. 
10I Yesus nontaami, "Beleyum gulu' nu Israel; ka' kadaka' madi' nusumbu'? 
11Palesayamo: kami monsisik ola apaa na anu osumbu' mami, ka' kami 
timbali sakisi ola apaa na anu tinoamo mami; panyo komiu madi' 
mongka'oho' montalima anu sinakisian mami. 
12Komiu madi' palesaya de aku monsisikakon hi komiu mongkona ha-han anu 
i dunia aiya; mosia na komiu timbali palesaya, de aku monsisikakon hi komiu 
ha-han mongkona suluga'? 
13Ma'isa toho' ko samian pe'e anu noliba'mo i suluga', ola ahi' Ia anu nintatau' 
i Dunia aijo'mo Anak nu Mian. 
14Susumo i Musa noliba'akon ulo tambaga i sangkau na kau' bololang i 
padang bolaa, sumo aitu mule' Anak nu Mian tionyo oliba'akon, 
15da iwi-iwi' na mian anu palesaya hi Ia mohumpak kantumuu'an talakana' 
ka' toka sidu-sidutu'.” 
16Kalana sumo aitu na Tumpu mongkalibosi mian i dunia aiya, sahingga Ia 
nombee' Anak-Nyo samba-sambatunyo da ihehe na mian anu palesaya hi Ia 

madi' mohumpak ka'idekan, panyo mohumpak kantumuu'an talakana' ka' 
sampe toka sidu-sidutu'. 
17Kalana Tumpu nompokau mae Anak-Nyo misa' da mohukum dunia aiya, 
panyo da momposalamat. 
18Mian anu palesaya hi Ia madi' o hukum. Panyo anu madi' palesaya polo'mo 
i hukum nu Tumpu, kalana ia madi' palesaya hi Anak nu Tumpu anu sa'a-
sa'angu'nyo. 
19Ia otuntut kalana han aiya: Jingka aijo' tinokamo i dunia, panyo mian madi' 
mongka'ima'i jingka, ola lebe mongka'ima'i pintung kalana apaa na anu 
nubau nu aha ma'idek. 
20Batu-batu mian anu mombau anu ma'idek, mongka'ideki jingka; ia madi' 
mongka'oho' toka i jingka, da anu ma'idek nunu bau nu aha boli kantoan. 
21Panyo mian anu mombau pongka'oho' nu Tumpu, toka i jingka da kantoan 
apaa na anu binaunyo memang mombatuki pongka'oho' nu Tumpu. 
22Lapas aijo' i Yesus tiba anu saja' mombatuki Ia nambamo i Yudea. Ia 
jinojoong mae kiijo' tino pia-piam pahu na kopinnyo tiba aha ka' 
nompalamandikan. 
23- 24Tempo'nyo aitu i Yohanes ma'isa ninsoop i talungku'. Ia 
nompalamandikan i lipu' Ainon, madi' majo'on lengkat i Salim, kalana i kiijo' 
mae manjoo' na uee. To mia-mian tinoka hi ia, ka' pinalamandikannyo na 
aha. 
25Toto sangga'at anu saja' mombatuki Yohanes, nontampu'unimo pinainggaga 
tiba mian nu Yahudi mongkona atulan nu mompobelesi' butong. 
26Aha namba hi Yohanes ka' notatae, "Kita Tuumangku Gulu', ugaat daagi' 
osumbu' nu kita Tuuma na mian anu nojajalan tiba kita Tuuma i santoa nu 
Kaunyo Yordan aijo', anu pipinotiju' nu kita Tuuma hi kami u'utu mae? Ia 
tempo' uuka singkona mompalamandikan ka' iwi-iwi' na mian namba hi Ia!” 

27I Yohanes nontaami, "Mian madi' moko ala montumpui apa-apaa, de madi' 
nubee' nu Tumpu hi ia. 
28Posi komiu nohongomo aku notatae, 'Aku misa' Tomundo anu 
Momposalamat. Aku sinai mamba momona, Ia imihije.’ 
29Boting boune tumpunyo boting mo'ane. Bela' nu boting mo'ane aijo' ola 
tuminjo monsangalui ka' mohongo, ka' ia sanang de mohongo potatae nu 
boting mo'ane. Sumo aitumo na aku. Uuka aku sanang hondo. 
30Ia na anu tionyo mompaka penting, ka' aku na anu komadi-madi'nyomo 
penting.” 
31Anu toka lengkat mae kiita' i bawo molingkudui iwi-iwi'. Anu toka lengkat 
mae i dunia minsoop mian nu dunia, ka' motatae mongkona ha-han nu dunia. 
Ia anu toka lengkat mae kiita' i bawo molingkudui iwi-iwi'. 
32Ia notatae mongkona apaa na anu tinoamo ka' anu ihongo-Nyomo, panyo 
madi' ko samian pe'e palesaya hi anu sinakisian-Nyomo. 
33Mian anu palesaya hi anu sinakisian-Nyomo aijo', mongakui saba' Tumpu 
aijo' totu'u. 
34Kalana mian anu sinai nu Tumpu mompotokakon potatae nu Tumpu, 
kalana Roh nu Tumpu binee'mo hi Ia iwi-iwi'. 
35Tuuma mongkalibosi Anak-Nyo, ka' nombee'mo iwi-iwi' na kuasa hi Ia. 
36Mian anu palesaya hi Anak aijo' tionyo mohumpak kantumuu'an talakana' 
ka' toka sidu-sidutu'. Panyo mian anu madi' montapali Anak aijo', madi' 
mohumpak kantumuu'an. Ia ohukum nu Tumpu sidu-sidutu'. 

Yohanes 4 

1To mia-mian nu Farisi nohongo i Yesus nohumpak ka' nompalamandikan 
lebe da'isan molingkudui anu mombatuki Yohanes.  

( 2Sabenannyo i Yesus madi' nompalamandikan, panyo ola ahi' anu saja' 
mombatuki Ia.) 

3Salatan sinumbu'mo i Yesus na to mia-mian nu Farisi nohongomo lele aijo', 
Ia namba nompala'i Yudea ninsusule' i Galilea. 
4Ia namba aijo' Ia tionyo motulu i Samaria. 
5Sahingga tinoka na i Yesus i sa'angu' na kota nu Samaria sanggonyo Sikhar, 
madi' majo'on lengkat i tano' anu tempo'nyo naipuan mae binee' i Yakub hi 
Yusuf anaknyo. 
6I kiijo' daagi' ko bubung i Yakub. I Yesus nalawemo hondo kalana i 
lumajang, kalana aitu Ia sinumuhang i sohipi' nu bubung. Tempo'nyo aijo' 
kila-kila jam sampulu'mo ka' ohua' sonsu'unmo na sinaa. 
7- 8Ka' anu saja' mombatuki Yesus nambamo i kota mongoli anu okaan. Lantas 
tinoka na boune nu Samaria montauk uee. I Yesus notatae hi ia, "Kita tina, de 
timbali Aku mompoita monginum?” 
9Boune nu Samaria aijo' nontaami, "Kita Tuan mian nu Yahudi, aku mian nu 
Samaria; kadaka' kita Tuan mompoita monginum hi belengku?" (Kalana to 
mia-mian nu Yahudi madi' mompahasumbu' tiba mian nu Samaria.) 
10I Yesus nontaami, "De beleyum monsumbu' apaa na anu nubee' nu Tumpu 
ka' ihe na mompoita monginum hi beleyum tantu beleyum na momoita 
monginum hi Ia, ka' Ia tionyo mombee'i beleyum uee kantumuu'an.” 
11Koonyo nu boune aijo', "Kita Tuan madi' ko pontauk, ka' bubung aiya 
maleeng hondo. Lengkat mae iya na pohumpakan i Tuan uee kantumuu'an? 
12I Yakub, tuuma nu mompolee' mami, na nombee' bubung aiya hi kami. Ia 
mongala uee anu o inum i aiya; sumo aitu mule' na to ana-anaknyo tiba to 
bina-binatang potuu'onnyo. Te osangkanto Tuan, i Tuan lebe daka' 
molingkudui Yakub?” 
13"Mian anu monginum uee aiya saidi' mae po'ule' megot," na koonyo i Yesus, 
14"panyo mian anu monginum uee anu Ku bee', madi'mo daagi' megot sidu-
sidutu'. Kalana uee anu Ku bee' aijo' timbalimo mata nu uee i uno nu 



287 

 

butongnyo anu mo'ili mosabat ka' mombee'i ia kantumuu'an talakana' sampe 
toka sidu-sidutu'.” 
15Koonyo nu boune aijo', "Tuan, bee'i mae na aku uee aijo', da aku madi'mo 
po'ule' megot; ka' madi'mo pilenje minsusule' mae i aiya mongala uee.” 
16"Lako', laga mae na langkai'um, lantas pinsusule' mae aiya," na koonyo i 
Yesus. 
17"Aku madi' ko langkai'," na koonyo nu boune aijo'. "Memang totu'u na 
kooyum," tukoonyo i Yesus. 
18"Kalana beleyum no'osoa pinilimanmo, ka' mo'ane anu tumuu' tua-tuang 
uuka misa' langkai'um.” 
19"Uuka aiya kusumbu' kita Tuan samian na Nabi," na koonyo nu boune aijo'. 
20"Mompolee' mami monsombah Tumpu i bungkutnyo aiya, panyo bansanto 
Tuan montaloakon ola i Yerusalem na tampatnyo mian monsombah Tumpu.” 
21"Palesayamo," na koonyo i Yesus hi ia, "tokaje na tempo'nyo mian 
monsombah Tuuma, misa'mo i bungkutnyo aiya, ka' misa' mule' i Yerusalem. 
22Komiu mian nu Samaria monsombah anu madi' osumbu' miu, panyo kami 
mian nu Yahudi monsombah Ia anu osumbu' mami, kalana kasalamatan toka 
lengkat mae hi mian nu Yahudi. 
23Panyo tokaje na tempo'nyo, ka' memang tinokamo kalana Roh-je nu Tumpu 
na mongkuasai sahingga to mia-mian monsombah Tuuma salaku Tumpu anu 
totu-totu'u susumo anu nunu kahanda'i nu Tuuma. 
24Kalana Tumpu aijo' Roh, ka' ola kalana kuasa nu Roh nu Tumpu, to mia-
mian moko ala monsombah Tuuma susumo daagi' ko Ianyo.” 
25Boune aijo' notatae hi Yesus, "Kusumbu' Tomundo anu Momposalamat (anu 
osanggohi Kristus) tokaje mae. De Ia tokamo iwi-iwi' na apa-apaa nu poto'ije 
hi kita.” 
26"Akumo na Ia," koonyo i Yesus, "Akumo na anu aiya hau-haunyo motatae 
tiba beleyum.” 

27Tempo'nyo aitu anu saja' mombatuki Yesus ninsusule'mo. Aha binangang 
nontoa i Yesus basisik tiba samian na boune. Panyo madi' ko samian pe'e anu 
aijo' hi aha nompokilawa hi boune aijo', "Kita tina palalu apaa?" kabai anu 
nompokilawa hi Yesus, "Ka' kadaka' kita Tuuma basisik tiba boune aijo'?” 
28Saba' pinala'ian nu boune aijo' na gumbangnyo i kiijo', lantas nopadeka' 
namba i kota ka' notatae hi to mia-mian anu i kiijo' mae, 
29"Imbo', mamba toa na mian anu nompoto'i hi belengku iwi-iwi' na anu 
toho'mo binaungku. Ugaat Iamo ai-aijo' na Tomundo anu Momposalamat?” 
30Saba' mian haha aijo' nompala'i kota ka' namba hi Yesus. 
31Hau-haunyo aijo' anu saja' mombatuki Ia nompasomo i Yesus mongkaan, 
"Kita Tuumangku Gulu'," na koonyo nu aha, "imbo' da mongkaan.” 
32Panyo i Yesus nontaami, "Daagi' ko anu okaan hi beleng-Ku anu madi' 
osumbu' miu.” 
33Sahingga anu saja' mombatuki Ia nontampu'unimo nompaha poki-pokilawa, 
"Te ko anu nomboai mae anu okaan hi Ia?” 
34Lantas i Yesus notatae, "Anu Ku kaan aijo'mo mombatuki pongka'oho'-Nyo 
anu nonsai mae Aku, ka' mompotimbali kalaja anu binee'-Nyo hi beleng-Ku. 
35Komiu motatae, 'Daagi' opat na bitu'on pompadakanmo.' Panyo Aku 
motatae hi komiu: Tanggalakon na to ale-ale' singkapmo kinangkinian me 
montanda'i o padak! 
36Mian anu mompadak montampu'unimo montalima tamboonyo, ka' molimu' 
hasinnyo da bau kantumuu'an anu talakana' sampe toka sidu-sidutu'. 
Sahingga mian anu montugan tiba mian anu mompadak timbali mongoa'i 
kasanangan hingga-hinggat. 
37Ande-andeon aiya totu'u suele, 'Samian na motugan, mian sangga'at na 
mompadak.’ 



289 

 

38Aku monsai komiu mamba mompadak i ale' anu madi' kinalaja miu; mian 
sangga'at nokalajamo kiijo' mae, lantas komiu na montalima ka'untungannyo 
i kalaja nu aha.” 
39Da'isan na mian nu Samaria anu jojoong i kota aijo' pinalesayamo hi Yesus, 
kalana boune aijo' notatae, "Ia nontaloakonmo hi belengku iwi-iwi' na anu 
toho'mo binaungku.” 
40Saba' tempo'nyo mian nu Samaria haha aijo' siningkabotmo tiba i Yesus, 
pagala kinakase nu aha, da Ia jojoong tiba aha. Jadi i Yesus jinojoong i kiijo' 
inguansinaa na kopinnyo. 
41Lapas aitu nompaka panjoo'mo na mian palesaya hi Yesus kalana 
nohongomo apaa na anu pinogulu'-Nyo hi aha. 
42Aha notatae hi boune aijo', "Kami palesayamo uuka aiya, misa' ola kalana 
apaa na anu tinaloakonmo nu beleyum hi kami, panyo kalana posi ihongomo 
mami na Ia, ka' nonsumbu'mo taalu' memang Ia anu Momposalamat dunia.” 
43Lapas inguansinaa na jinojoong i Sikhar, i Yesus nambamo i Galilea. 
44Posi i Yesus nontaloakonmo, "Samian na nabi madi' o'adati i posi 
kampungnyo.” 
45Panyo tempo'nyo Ia tinoka i Galilea, mian haha i kiijo' mae sanang na 
kinyonyoa nolabot Ia, kalana aha kiijo'mo i Yerusalem kakona i Sinaa nu 
Lamean Daka' Paskah, ka' toho'mo nontoa na iwi-iwi' apaa na anu binau i 
Yesus. 
46Lapas aijo' i Yesus ninsusule'mo i Kana i tano' nu Galilea, kiijo' mae Ia 
toho'mo nongabali' uee tinimbali anggur. I kota kiijo' daagi' ko samian anu ko 
pangkat bakalaja i pamalentah, anaknyo hau-haunyo masakit kiijo' i 
Kapernaum. 
47Salatan ihongonyo na i Yesus tinokamo i Galilea, lengkat mae i Yudea, ia 
inamba hi Yesus ka' nompoita da i Yesus toka mae i Kapernaum 
mompa'alinakon anaknyo anu kiniboli' sinilakamo. 

48I Yesus notatae hi anu ko pangkat mokalaja i pamalentah aijo', "De komiu 
madi' montoa anu okabangangi, komiu madi' palesaya.” 
49"Tuan," tinaaman nu anu ko pangkat mokalaja i pamalentah aijo', "palia' 
mae toka da ma'isa pe'e anakku silaka.” 
50Koonyo i Yesus hi ia, "Lako'mo, anakum na'alinmo." Mian aijo' palesaya i 
potatae i Yesus, lantas ia nambamo. 
51I tonga' nu jalan, to posa-posaihon tinokamo hi ia, ka' nompoto'i, "Anak i 
Tuan na'alinmo.” 
52Lantas pinokilawanyo hi aha, jam sangkuka na anak aijo' nontampu'unimo 
ma'alin. Aha nontaami, "Nabongi kila-kila jam sambatu sonsu'un na sinaa, 
panasnyo na'alinmo.” 
53Lantas tuuma nu anak aijo' tinonginau'mo saba' tempo'mo ai-aijo' na i Yesus 
notatae hi ia, "Anakum ma'alinmo." Sahingga ia ka' iwi-iwi' na anu sampoto 
utusannyo pinalesayamo hi Yesus. 
54Aijo'mo na anu okabangangi ko ohua'nyo anu binau i Yesus i Galilea salatan 
Ia tinokamo lengkat mae i Yudea. 

Yohanes 5 

1Lapas aijo' daagi' ko lamean nu Yahudi, sahingga i Yesus nambamo i 
Yerusalem. 
2I Yerusalem koko "Sabatan nu Domba," daagi' ko sa'angu' na talaga de i basa' 
nu Ibrani osanggohi Betesda. I kiijo' daagi' ko lambingnyo olima'. 
3I lambingnyo haha aijo' da'isan na mian masakit sika-sika male'; daagi' ko 
anu mapisok, daagi' ko anu pengko', daagi' ko anu kapi'. [Aha iwi-iwi' 
montanda'i uee nu talaga aijo', mokokembong. 
4Kalana toto minsan malaikat nu Tumpu mintatau' i talaga aijo' ka' 
mongkembong ueenyo. Ka' mian masakit anu momona makakiop i talaga aijo' 
de ueenyo mokokembongmo tionyo ma'alin mau mule' panyakit apaa na 
o'oa'i.]  

5I Tampat aijo' daagi' ko samian na mo'ane anu masakit tolumpulu'mo ka' 
ualu' na taun na kopinnyo. 
6I Yesus nontoa ia male-male' aijo' mae, ka' Nusumbu' ia pininmo hondo na 
nasakit; lantas i Yesus nompokilawa hi ia, "Beleyum mongka'oho' ma'alin?” 
7Mian masakit aijo' nontaami, "Kita Tuumangku, madi' ko mian aiya anu 
montaka' aku mokiijo' mongkiobakon i talaga, de ueenyo mokokembongmo. 
Ka' hau-haunyo aku mokiijo' i talaga, mian sangga'at polo'mo i moona na 
makakiop.” 
8Saba' i Yesus notatae hi ia, "Bulamo, hangkat na ampasum ka' lajangmo.” 
9Tempo' aitu lajangmo na'alin na mian aijo'. I hangkatnyo na ampasnyo ka' i 
lumajang. Han aijo' tinimbali kakona i sinaa nu Sabat. 
10Kalana aijo' anu mongkuasai Yahudi notatae hi mian anu sala'je na'alin 
aijo'. "Sinaa aiya sinaa nu Sabat. Beleyum madi' timbalimo hangkat 
ampasum.” 
11Panyo mian aijo' nontaami, "Mian anu nompa'alinmo aku u'uka na 
nompokau aku noki hangkat ampasku ka' lumajang.” 
12"Ihe na nompokau beleyum mohangkat ampasum ka' lumajang?" pinokilawa 
nu aha. 
13Panyo mian anu na'alinmo aijo' madi' monsumbu' pa' ihe na Ia, kalana i 
Yesus madi'mo tinoa i totonga' nu mian da'isan aijo'. 
14Lapas aijo' i Yesus siningkabotmo tiba mian aijo' i uno nu Laigan nu Tumpu, 
ka' notatae hi ia, "Uuka aiya beleyum ma'alinmo. Bolimo po'ule' baladosa' da 
boli mongoa'i anu lebe ma'idek.” 
15Lantas inamba na mian aijo' ka' nompoto'i hi anu mongkuasai Yahudi, 
tukoonyo i Yesus na nompa'alin ia. 
16Ka' kalana aijo' aha nontampu'unimo monguesani Yesus, kalana Ia 
nompa'alin i sinaa nu Sabat. 



292 

 

17Panyo i Yesus notatae hi aha, "Tuumang-Ku saja' bakalaja toka-toka tempo' 
uuka, ka' Aku mule' suele mokalaja.” 
18Potatae aijo' nombau aha anu mongkuasai Yahudi lebe molio jalan da 
mompatei Ia. Aha mombau sumo aijo', misa' ola kalana Ia molanggai atulan 
nu agama mongkona sinaa nu Sabat, panyo mule' kalana Ia notatae tukoonyo 
Tumpu aijo' Tuuma-Nyo; alati'nyo Ia mompokakanakon Tumpu tiba butong-
Nyo. 
19I Yesus nontaami mian haha aijo' sumo uuka, "Palesayamo, Anak madi' 
moko ala mombau apa-apaa de ola posi kuasanyo. Ia ola mombau apaa na 
anu tinoa-Nyomo binau nu Tuuma-Nyo. Kalana apaa na anu binaumo nu 
Tuuma, aijo'mo suele na nubau nu Anak. 
20Kalana Tuuma mongkalibosi Anak, ka' mompotiju' hi Ia iwi-iwi' apaa na anu 
pinosi bau-Nyomo. Aitu pe'e Tuuma mompotiju'je hi Ia ha-han anu lebe daka' 
mule', sahingga komiu bangang. 
21Tuuma aijo' po'ule' mompotumuu' mian mate, ka' mombee'i aha 
kantumuu'an anu talakana' ka' toka sidu-sidutu'; sumo aitu mule' Anak 
mombee'i kantumuu'an sidu-sidutu' hi mian anu nuka'oho' Nubee'i 
kantumuu'an. 
22Posi Tuuma pe'e madi'mo momputusi hukuman mau mule' pa' hi he. Iwi-iwi' 
na kuasa momputusi hukuman binee'nyomo hi Anak-Nyo. 
23Nubau nu Tuuma sumo aijo' da iwi-iwi' na mian mongadati Anak sumo aha 
mongadati Tuuma. Mian anu madi' mongadati Anak, madi' suele mongadati 
Tuuma anu nonsai mae Anak. 
24Totu-totu'u hondo na anu Kutaloakon aiya; mian anu mongintomakon 
potataeng-Ku, ka' palesaya hi Ia anu nonsai mae Aku, ko kantumuu'an anu 
talakana' ka' toka sidu-sidutu'. Ia madi' o hukum, ia nolapasmo lengkat i 
kapatean ka' nohumpakmo kantumuu'an. 

25Palesayamo: Tokaje na tempo'nyo -- aitu pe'e tinokamo na tempo'nyo -- 
mian mate mohongo potatae nu Anak nu Tumpu. Ka' mian anu mohongo Ia 
tumuu'. 
26Sumo Tuuma pinolengkatan nu kantumuu'an, Ia suele mompotimbali Anak-
Nyo polengkatan nu kantumuu'an. 
27Ia nombee'mo hi Anak-Nyo hak momputusi hukuman, kalana Ia Anak nu 
Mian. 
28Boli komiu bangang na mohongo han aiya, kalana tokaje na tempo'nyo 
saba' iwi-iwi' na mian anu natemo mohongo potatae-Nyo, 
29lantas mosabat lengkat mae i pinolamunan. Mian anu nombaumo anu 
ma'ima', saidi' mae po'ule' mobula da tumuu'. Panyo mian anu nombaumo 
anu ma'idek, saidi' mae po'ule' tumuu' da o hukum.” 
30"Aku madi' moko ala mombau apa-apaa de ola posi pongka'oho'-Ku. Aku ola 
momputusi hukuman sumo anu pinalentahkonmo nu Tumpu. Ka' kaputusan-
Ku adin, kalana Aku madi' mombatuki posi pongka'oho'-Ku, panyo o ala i 
pongka'oho' nu Tuuma anu nonsai mae Aku. 
31De Aku mombee'i katalangan mongkona posi butong-Ku, katalangan aijo' 
madi' timbali opalesaya. 
32Panyo daagi' ko mian sangga'at anu nombee'i katalangan mongkona Aku, 
ka' Kusumbu' na anu tinalangkannyo aijo' totu'u. 
33Komiu nonsaimo mian namba hi Yohanes, ka' ia nombee'imo katalangan 
anu totu'u mongkona Aku. 
34Han aijo' pinoto'ing-Ku, misa' kalana Aku mompalalui katalangan lengkat hi 
mian, panyo da komiu oposalamat. 
35I Yohanes aijo' sumo sulu' anu moak ka' monjingkai. Madi' pin na komiu 
sanang montalima jingkanyo aijo'. 
36Panyo anu tinalangkan-Ku lebe daka' molingkudui anu tinalangkan i 
Yohanes. Apaa na anu Kubau uuka aiya, aijo'mo na kalaja anu pinokauhakon 

nu Tuuma hi beleng-Ku, bau pomponyata' saba' Tuuma nompokaumo mae 
Aku. 
37Ka' Tuuma anu nonsai mae Aku, suele mombee'imo katalangan mongkona 
Aku. Komiu ma'isa toho' nohongo potatae-Nyo kabai nontoa butong-Nyo. 
38Potatae-Nyo madi' una-una' i uno nu kinyonyoaum kalana komiu madi' 
palesaya hi beleng-Ku anu sinai-Nyo mae. 
39Komiu mompakalioi Kitab nu Tumpu kalana monsangka au'aitu desumo 
aijo' komiu ko kantumuu'anmo anu talakana' ka' toka sidu-sidutu'. Ka' posi 
Kitab nu Tumpu aijo' nombee'imo katalangan mongkona Aku. 
40Panyo komiu madi' mongka'oho' toka hi beleng-Ku da mohumpak 
kantumuu'an sidu-sidutu'. 
41Aku madi' molio da o puji' nu mian. 
42Kusumbu' na komiu. Kusumbu' na komiu madi' mongkalibosi Tumpu i uno 
nu kinyonyoaum. 
43Aku tinoka kalana kuasa nu Tuumang-Ku, panyo komiu madi' montalima 
Aku. Panyo de mian sangga'at na toka posi kuasanyo, komiu mongka'oho' 
montalima ia. 
44Mosia na komiu timbali palesaya, de komiu molio da o puji' nu bubu komiu 
ka' madi' bala usaha molio pompuji' anu lengkat mae hi Tumpu, anu ola-
olamo Ia na Tumpu? 
45Boli monsangka Aku mompisala'i komiu i ahop nu Tuuma. Ola ahi' anu 
mompisala'i komiu, aijo'mo i Musa, ia na anu otaha'imani miu. 
46De komiu palesaya hi Musa. Komiu tantu palesaya hi beleng-Ku. Kalana 
mongkonamo Aku na tinulisnyo. 
47Panyo de komiu madi' palesaya hi anu tinulis i Musa, mosia na komiu 
timbali palesaya hi anu Ku taloakon?" 

Yohanes 6 

1Madi' pinin ilapas aijo', i Yesus nambamo i santoa nu Dowiwi Galilea, anu 
biasa osanggohi Dowiwi Tiberias. 
2Salatan tinokamo i kiijo' da'isan na mian nombatukimo Ia, kalana aha 
nontoamo anu okabangangi binau-Nyo, i nompa'alin to mia-mian masakit. 
3I Yesus nindako nokiita' i bungkutnyo, lantas sinumuhang i kiita' mae tiba 
anu saja' mombatuki Ia. 
4Tempo'nyo aitu ohanimo na Sinaa Daka' nu Paskah Yahudi. 
5Salatan i Yesus nontoa titikub, Ia nontoa mian nomomuyutmo mae toka hi 
Ia. Sahingga Ia notatae hi Filipus, "Iyamae na timbali pongolianto anu okaan 
da iwi-iwi' na mian aiya timbali mongkaan?"  

( 6Sinumbu'mo i Yesus apaa na anu ka'oho' Nubau, panyo Ia notatae sumo 
aijo' kalana Ia mongka'oho' monguji' i Filipus.) 
7I Filipus nontaami, "Roti anu olinyo ola ua'atu na doi salaka madi' 
mompoosampa' obagi-bagi hi mian haha aiya, mau mule' toto samian ola 
mohumpak sangkiding.” 
8Daagi' ko samian anu saja' mombatuki Yesus sangga'at, aijo'mo i Andreas, 
utus i Simon Petrus, notatae, 
9"I aiya daagi' ko anak mo'ane, ko rotinyo olima' ka' uambatu na ikan. Panyo 
apaa na alati'nyo aijo' toka hi mian anu sumo aiya na ko da'isannyo?” 
10"Pokau na mian haha aijo' sumuhang," koonyo i Yesus. I tampat aijo' 
manjoo' na hemput, jadi mian haha aijo' sinumuhangmo i hemput -- iwi-iwi' 
daagi' kila-kila olima' na madala na mian, to momo'ane. 
11Lapas aijo' i Yesus nongala roti aijo' lantas nompoita talima kaseh hi 
Tumpu. Lapas aijo' binagi-bagiakonnyomo na roti aijo' hi mian da'isan. Lapas 
aijo' mule' Ia nombagi-bagiakonmo ikan aijo', sampe na'osa na aha nongkaan. 
12Salatan iwi-iwi' nobosumo na nongkaan, i Yesus notatae hi anu saja' 
mombatuki Ia, "Limu' na labi nu anu kinaan haha aijo'; boli sampe ola o idei.” 

13Lantas ilimu' nu aha sampulu' ka' ohua' na kalanjang nobuke', labinyo nu 
anu olima' na roti kinaan nu mian da'isan aijo'. 
14Salatan tinoa nu mian da'isan na anu okabangangi binau i Yesus, aha 
notataemo, "Totu'u aiyamo na Nabi anu ota-otanda'i toka i dunia!” 
15Nusumbu' i Yesus na aha toka mompakisa Ia da timbalimo tomundo nu aha. 
Aijo' na sababnyo Ia inamba nompalaiyakon butong-Nyo i bungkutnyo. 
16Salatan sinaa montampu'unimo malom, anu saja' mombatuki Yesus 
nintudunmo nokaiyong i dowiwi. 
17Lantas aha sinumake'mo i duangan motaapmo i dowiwi aijo' mokiijo' i 
Kapernaum. Sinaa i nalomo, panyo i Yesus ma'isa pe'e tinoka hi aha. 
18Hau-haunyo aijo' dowiwi montampu'unimo bokolon kalana mombun 
makansang hondo. 
19Tonga-tonga'mo aha talabut kila-kila olima' kabai anommo na kilo meter, 
aha nontoamo i Yesus monsolok mae duangan lumajang i bawo nu uee. Aha 
nabuhukmo hondo. 
20Panyo i Yesus notatae hi aha, "Boli mabuhuk, Aku na aiya!” 
21Lantas sinanangmo na kinyonyoa nu aha nontalima Ia i uno nu duangan, 
ka' tempo'nyo aijo' mule' duangan nu aha tinokamo i tampat anu o 
panjolongi. 
22Dodododopnyo mian da'isan anu daagi' kiijo' i santoa nu dowiwi 
monsumbu' tukoonyo u'uka ola sa'angu' na duangan aijo' mae. Nusumbu' nu 
aha anu saja' mombatuki Yesus nambamo sinumake' i duangan aijo', padahan 
i Yesus madi' nombatuk. 
23Lapas aijo' daagi' ko to pia-piangkuka na duangan lengkat mae i kota 
Tiberias tinoka nadaduak koko tampat nu mian da'isan aijo' nongkaan roti 
salatan ilapas na Tumpu nompoita talima kaseh. 

24Salatan mian da'isan aijo' nontoa taalu' i Yesus ka' anu saja' mombatuki Ia 
madi' ko anu i kiijo', aha suele sinumake' i duangan haha aijo' ka' inamba i 
Kapernaum molio i Yesus. 
25Tempo'nyo mian haha aijo' siningkabotmo tiba i Yesus i santoa nu dowiwi, 
aha nompokilawa hi ia, "Kita Tuumangku Gulu', naipian mae na Kita Tuuma 
tinoka i aiya?” 
26I Yesus nontaami, "Totu'u, komiu molio Aku, misa' kalana komiu 
nonsumbu'mo alati'nyo nu anu okabangangi binaung-Ku, panyo kalana komiu 
nobosumo na nongkaan. 
27Boli mokalaja de ola da mohumpak anu okaan anu timbali mingkot ka' 
mawa'i. Bakalaja da pohumpakan anu okaan, anu madi' toho' mawa'i ka' anu 
mombee'i kantumuu'an anu talakana' ka' sampe toka sidu-sidutu'. Anu okaan 
aijo' nubee'je nu Anak Mian hi beleyum, kalana Ia i hangkatmo nu Tumpu, 
Tuuman-To.” 
28Lantas pinokilawa nu aha hi Ia, "Apaa na anu tionyo obau mami da 
montuluti pongka'oho' nu Tumpu?” 
29I Yesus nontaami, "Aiya na anu nukahanda'i nu Tumpu hi komiu: 
Palesayamo hi Ia anu sinai mae nu Tumpu.” 
30"Desumo aitu," koonyo nu aha, "bukuti' apaa na anu timbali obee'to nu kita 
Tuuma da kami nontoa ka' palesaya hi kita Tuuma? Apaa na anu obaunto 
kita Tuuma? 
31Mompolee' mami mongkaan manna i padang bolaa sumo anu tinulis i uno 
nu Kitab nu Tumpu, 'Ia nompokaan aha roti lengkat mae i suluga'.' “ 
32Lantas i Yesus notatae hi aha, "Palesayamo: Misa' i Musa, panyo Tuumang-
Kumo na anu nombee'i komiu roti anu sahondo-hondonyo lengkat mae i 
suluga'. 
33Kalana roti anu binee' nu Tumpu aijo'mo ia anu nintatau' lengkat mae i 
suluga' ka' mombee'i kantumuu'an hi mian i dunia.” 

34"Kita Tuuma," na koonyo nu aha, "saja' obee'i mae na kami roti aijo'.” 
35"Akumo na roti anu mombee'i kantumuu'an," tukoonyo i Yesus hi aha. 
"Mian anu toka hi beleng-Ku madi'mo mompo'ule' mo'ohop sidu-sidutu'. Ka' 
anu palesaya hi beleng-Ku madi'mo mompo'ule' megot sidu-sidutu'. 
36Panyo sumo anu tinaloakon-Kumo hi beleyum, mau mule' komiu nontoamo 
Aku, komiu madi' palesaya. 
37Iwi-iwi' mian anu binee'mo nu Tuuma hi beleng-Ku, toka hi beleng-Ku. 
Madi' Aku mongkangkang mau pe'e ihe na anu toka hi beleng-Ku. 
38Kalana Aku nintatau' mae lengkat i suluga', misa' mombau anu posi 
pongka'oho'ku, panyo pongka'oho'-Nyo nu anu nonsai mae Aku. 
39Ka' aiya na kahanda'-Nyo nu anu nonsai mae Aku: Da iwi-iwi' na mian anu 
binee'mo hi beleng-Ku, madi' ko samian pe'e na molapus; panyo da po'ule' 
Kupotumuu' na aha i Sinaa Kakiamatan. 
40Memang aiyamo na nuka'ima'i nu Tuumang-Ku: Da iwi-iwi' na anu montoa 
Anak ka' palesaya hi Ia ko kantumuu'an anu talakana' toka sidu-sidutu', ka' 
po'ule' Kupotumuu' i Sinaa Kakiamatan.” 
41To mia-mian nu Yahudi nontampu'unimo mompisala'i Yesus, kalana Ia 
notatae: "Aku roti anu nintau' mae lengkat i suluga'.” 
42Aha notatae, "Te misa' aiya i Yesus, anak i Yusuf? Osumbu' mami na tina ka' 
tuuma-Nyo! Te mosia ka' Ia timbali motatae tukoonyo, Ia nintatau' mae 
lengkat i suluga'?” 
43Lantas i Yesus notatae hi aha, "Boli mompisala'i. 
44Madi' ko samian pe'e moko ala toka hi beleng-Ku, de Tuuma anu nonsai 
mae Aku madi' nomboa mae ia hi beleng-Ku; ka' ihe na toka po'ule' 
Kupotumuu' i Sinaa Kakiamatan. 
45I Uno nu Kitab nu to Nabi-nabi tinulis sumo uuka, 'Iwi-iwi' na mian nu 
pogulu' nu Tumpu.' Jadi iwi-iwi' na mian anu mohongo Tuuma ka' balagulu' 
hi Ia, toka mae hi beleng-Ku. 

46Aijo' misa' alati'nyo au'aitu daagi' ko mian anu nontoamo Tuuma. Ola Ia anu 
tinoka lengkat mae hi Tumpu na anu nontoamo Tuuma. 
47Osumbu'mo: Mian anu palesaya na ko kantumuu'an anu talakana' toka sidu-
sidutu'. 
48Akumo na roti anu mombee'i kantumuu'an. 
49Mompolee' miu nongkaan manna i padang bolaa, ka' aha i natemo ahi'. 
50Panyo madi' sumo aijo' na roti anu nintatau' mae lengkat i suluga'; mian 
anu mongkaan roti aijo' madi' mate. 
51Akumo na roti nintatau' mae lengkat i suluga' -- roti anu mombee'i 
kantumuu'an. Mian anu mongkaan roti aiya tumuu' sidu-sidutu'. Roti anu 
Kubee' da bau kantumuu'an nu mian i dunia aijo'mo butong-Ku.” 
52Nohongo aijo', to mia-mian nu Yahudi pinainggagamo samian ka' samian. 
"Mosia na mian aiya timbali mombee' butong-Nyo hi kita da okaan?" 
tukoonyo nu aha. 
53Lantas i Yesus notatae hi aha, "Palesayamo: De komiu madi' mongkaan 
butong Anak nu Mian ka' monginum baso'-Nyo, komiu totu-totu'u madi' 
tumuu'. 
54Mian anu mongkaan butong-Ku ka' monginum baso'-Ku ko kantumuu'an 
talakana' ka' toka sidu-sidutu', ka' po'ule' Ku potumuu' i Sinaa Kakiamatan. 
55Kalana butong-Ku totu-totu'u anu okaan, ka' baso'-Ku totu-totu'u anu o 
inum. 
56Mian anu mongkaan butong-Ku ka' monginum baso'-Ku tataap mosa'angu' 
tiba Aku, ka' Aku tiba ia. 
57Tuuma anu tumuu' aijo' nonsai mae Aku, ka' Aku mule' tinumuu' kalana i 
Tuuma. Sumo aitu mule' na mian anu mongkaan butong-Ku, tumuu' kalana 
Aku. 

58Aiyamo na roti anu nintatau' mae lengkat i suluga': misa' roti sumo anu 
kinaan nu mompolee' miu. Kalana noko kaan roti aijo', aha i natemo. Panyo 
mian anu mongkaan roti aiya, tumuu' sampe toka sidu-sidutu'.” 
59Iwi-iwi' aijo' tinaloakon i Yesus tempo'nyo Ia nompogulu' i uno nu laigan 
pogalejaan i Kapernaum. 
60Noko hongo potatae i Yesus aijo', da'isan na anu saja' mombatuki Ia 
nontaloakonmo, "Pokinde' aiya talalo maboat. Ihe na moko ala montalima!” 
61Nusumbu' i Yesus na anu saja' mombatuki Ia mososon mongkona han aijo'. 
Sahingga Ia notatae, "Te komiu mongkakulangakonmo potataengku aijo'? 
62Pa' mosia na katimbaliannyo saidi' mae de komiu montoamo Anak nu Mian 
moliba'mo minsusule' i tampat pinolengkatan-Nyo mae? 
63Anu nompotimbali mian tumuu' aijo'mo Roh nu Tumpu. Kahosonan nu 
mian madi' ko kaliangannyo. Potatae anu Ku taloakon hi komiu aiya, aijo'mo 
na potatae nu Roh nu Tumpu ka' potatae anu mombee'i kantumuu'an. 
64Panyo daagi' mule' ko anu aiya hi komiu na madi' palesaya." (Sinumbu'mo i 
Yesus salatanmo pe'e imoonanyo ihehe na anu madi' mongka'oho' palesaya, 
ka' ihe na anu mongkabisa'i Ia.) 
65Lantas i Yesus po'ule' notatae, "Aijo' na sababnyo Ku poto'i hi komiu, saba' 
madi' ko samian pe'e moko ala toka hi beleng-Ku de madi' nupobee' nu 
Tuuma.” 
66Lengkat pe'e tempo' aijo' manjoo' na anu saja' mombatuki Ia nompala'imo 
Ia, ka' madi'mo nongka'oho' po'ule' mombatuki Ia. 
67Lantas i Yesus nompokilawa hi sampulu' ka' ohua' na anu saja' mombatuki 
Ia, "Pa' komiu suele mompala'imo Aku?” 
68"Kita Tumpu," na koonyo i Simon Petrus hi Ia, "Hi ihe na kalambanan 
mami? Potatae nu Kita Tumpu mombee'i kantumuu'an anu talakana' ka' toka 
sidu-sidutu'. 

69Kami pinalesayamo totu-totu'u, kalana i Tumpumo na anu susi' sinai mae 
lengkat hi Tumpu.” 
70I Yesus nontaami, "Te misa' Aku na nompile'i komiu sampulu' ohua' na mian 
aiya? Panyo samian anu aiya hi komiu te roh anu ma'idek!” 
71Anu nunu patui nu potatae i Yesus, aijo'mo i Yudas anak i Simon Iskariot. 
Kalana mau mule' i Yudas minsoop sala' samian anu sampulu' ka' ohua' na 
anu saja' mombatuki Yesus, ia na mongkabisa'i Yesus. 

Yohanes 7 

1Lapas aijo' i Yesus nambamo noyaya i Galilea. Ia madi' mongka'oho' mamba i 
tano' nu Yudea kalana anu mongkuasai Yahudi i kiijo' mae kahanda'mo 
mompatei Ia. 
2Tempo'nyo aitu ohanimo na lamean Sinaa Daka' Pondok Daun. 
3Sahingga to utu-utus i Yesus notatae hi Ia, "Pala'imo na tampat aiya ka' 
lako'mo i Yudea, da anu saja' mombatuki Beleyum timbali ahi' montoa 
kalajaum. 
4Madi' ko mian anu mompohowini apaa na anu binaunyo, de ia mongka'oho' 
da talasanggo. De Beleyum mombau ha-han anu sumo aijo', songko-songko 
na dunia tantu tionyo monsumbu'!"  

( 5Kalana posi to Utu-utus-Nyo pe'e madi' palesaya hi Ia.) 
6"Ma'isa pe'e tempo'nyo kona hi beleng-Ku," koo-Nyo i Yesus hi aha, "panyo 
komiu, yaya na tempo' timbali. 
7Dunia aiya madi' toho' mongka'ideki komiu. Panyo Aku memang nu ka'ideki 
nu dunia, kalana Aku saja' montaloakon i dunia kalakuannyo aijo' ma'idek. 
8Posi lako'mo na komiu i lamean aijo'. Aku madi' mamba kalana misa' pe'e 
tempo'nyo kona hi beleng-Ku.” 
9Sumo aijo' na koonyo i Yesus hi to Utu-utus-Nyo, ka' Ia mule' jinojoongmo 
kiijo' i Galilea. 

10Salatan to Utu-utusnyo inambamo i lamean aijo', hoko-hokot na i Yesus 
namba posi sausa'nyo madi' sinumbu' nu mian. 
11Tempo'nyo nu lamean aijo', anu mongkuasai Yahudi saja' molio Ia ka' saja' 
moleleki, "Iyamae na Ia?” 
12Da'isan na mian lewa'mo mongoyongakon Ia. Daagi' ko anu motatae, "Ia 
mian ma'ima'." Daagi' mule' ko anu motatae, "Madi'! Ia monsaduakon pikilan 
nu mian da'isan timbali ponga'.” 
13Panyo madi' ko samian pe'e na baani motatae i aho-ahop mongkona Ia, 
kalana aha mabuhuk hi anu mongkuasai Yahudi. 
14Hau-haunyo lamean, i Yesus ninsoopmo i uno nu Laigan nu Tumpu, lantas 
nontampu'uni nompogulu'. 
15Anu mongkuasai Yahudi binangang hondo ka' notatae, "Mosia na mian aiya 
ka' manjoo' na anu nusumbu', padahan Ia madi' toho' nosikolah?” 
16I Yesus nontaami, "Anu Ku pogulu' aiya misa' pangajalan-Ku, panyo 
pangajalan-Nyo anu nonsai mae Aku. 
17Mian anu montuluti pongka'oho' nu Tumpu, monsumbu' pa' pangajalan-Ku 
lengkat mae hi Tumpu kabai posi lengkat mae hi beleng-Ku. 
18Mian anu mombee' posi pangajalannyo, molio da o'adati na butongnyo. 
Panyo mian anu molio da o'adati na anu nonsai mae Ia, mian aijo' hodi' madi' 
baleko' na ia. 
19Te misa' i Musa nombee'imo pale-palentah nu Tumpu hi beleyum? Panyo 
itina' hi komiu madi' ko anu mombatuki pale-palentah haha aijo'. Ka' kadaka' 
komiu kahanda'mo mompatei Aku?” 
20Mian da'isan aijo' nontaami, "Beleyum motutuang! Ihe na kahanda'mo 
mompatei Beleyum?” 
21I Yesus nontaami, "Ola sa'angu' na kalaja anu binaung-Kumo i sinaa nu 
Sabat, ka' binangang na komiu. 

22I Musa nombee'i komiu atulan da o sunat -- mau mule' sunat aijo' 
sabenannyo misa' nolengkat mae hi Musa, panyo lengkat mae hi to tutuuma 
nu nompolee' ma'isa pe'e kino i Musanyo. Kalana aijo', mau mule' i sinaa nu 
Sabat komiu mongka'oho' monsunat mian. 
23De komiu mombau anu sumo aijo' da boli molanggai atulan i Musa 
mongkona sunat, kadaka' komiu motambuha' hi beleng-Ku kalana nompa'alin 
butong nu mian songko-songko i sinaa nu Sabat? 
24Boli mompisala'i mian ola kalana mompintongi anu otoa, panyo kalana 
mompintongi ka'adilan.” 
25Lapas aijo' daagi' ko to pia-piangkuka na mian nu Yerusalem notatae, "Te 
misa' aiyamo na mian anu oli-olio da o patei? 
26Toamo, Ia motatae lamba-lamba i ahop nu mian da'isan, ka' madi' ko anu 
montaloakon apa-apaa hi Ia! Ugaat anu mongkuasai kita nonsumbu'mo saba' 
aiyamo na Ia Tomundo anu Momposalamat? 
27Panyo de Tomundo anu Momposalamat aijo' toka, madi' ko samian pe'e 
monsumbu' pa' iyamae na pinolengkatan-Nyo! Padahan osumbu'to iyamae na 
pinolengkatan nu mian aiya.” 
28Lapas aijo' hau-haunyo i Yesus mompogulu' i uno nu Laigan nu Tumpu, Ia 
noloboo'mo notatae daka-daka', "Jadi osumbu'mo miu ihe na Aku aiya, ka' 
lengkat mae iya na pinolengkatan-Ku? Aku tinoka misa' posi pongka'oho'-Ku. 
Aku sinai mae nu Ia anu ko hak monsai mae Aku, ka' Ia timbali opalesaya. 
Panyo komiu madi' monsumbu' Ia. 
29Aku monsumbu' Ia, kalana Aku nolengkat mae hi Ia, ka' Iamo na nonsai 
mae Aku.” 
30Tempo'nyo aitu aha kahanda'mo mohakop i Yesus, panyo madi' ko anu 
baani montongi Ia, kalana ma'isa pe'e tinoka na tempo'nyo. 
31Da'isan na mian anu i kiijo' montampu'unimo palesaya hi Ia, ka' notatae, 
"De Tomundo anu Momposalamat aijo' tokamo, ugaat Ia na timbali mombau 
lebe manjoo' na anu okabangangi molingkudui mian aiya?” 

32To mia-mian nu Farisi nohongomo mosia na mian da'isan haha aijo' 
mompaha oyo-oyong mongkona i Yesus. Kalana aitu, hingga-hinggat tiba to 
kapa-kapala nu imam, aha nonsaimo to pia-piangkuka ponjagai Laigan nu 
Tumpu mamba mohakop i Yesus. 
33I Yesus notatae hi mian da'isan i uno nu Laigan nu Tumpu, "Me sasaingoni' 
uuka, Aku daagi' hingga-hinggat tiba komiu. Lapas aijo' Aku minsusule'mo hi 
anu nonsai mae Aku. 
34Komiu molioje Aku, panyo madi' opoko humpak na Aku; kalana komiu 
madi' moko ala toka i tampat kajojoongan-Ku.” 
35Lantas anu mongkuasai Yahudi notataemo samian ka' samian, "Mian aiya 
kahanda'mo mamba moya sahingga madi' opoko humpakto na Ia? Te Ia 
kahanda'mo mamba hi to mia-mian Yahudi anu jojoong i sambiha' nu lipu' 
santano'an i totonga' nu mian Yunani ka' mompogulu' mian nu Yunani? 
36Apaa na poso' nu potatae tukoo-Nyo kita molioje Ia, panyo madi' opoko ala 
ohumpak ka' mule' kita madi' moko ala montoka tampat kajojoongan-Nyo?” 
37I sinaa kamingkotannyomo nu lamean aijo', aijo'mo sinaa anu talalo hondo 
penting, i Yesus tinuminjomo i Laigan nu Tumpu ka' notatae daka-daka', 
"Mian anu megot toka mae hi beleng-Ku da monginum. 
38Mongkona mian anu palesayamo hi beleng-Ku tinulismo i uno nu Kitab nu 
Tumpu. 'Lengkat i kinyonyoa mo'ili na uee anu mombee'i kantumuu'an.' "  

( 39I Yesus binasisik mongkona Roh nu Tumpu, anu saidi' mae nu talimaje nu 
to mia-mian anu palesayamo hi Ia. Kalana tempo' aitu Roh nu Tumpu ma'isa 
binee'; kalana i Yesus ma'isa pinopodaka' i uno nu kasilakan-Nyo.) 
40Da'isan na mian anu nohongo apaa na anu tinaloakonmo i Yesus, ka' i 
totonga' nu aha daagi'mo ko anu notatae, "Mian aiya matantumo Nabi!” 
41Sangga'at notatae, "Aiyamo na Tomundo anu Momposalamat!" Panyo daagi' 
mule' ko anu notatae, "Ha, te toho' Tomundo anu Momposalamat toka lengkat 
mae i Galilea? 

42I uno nu Kitab nu Tumpu tinulis, 'Tomundo anu Momposalamat te lee' mae 
i Daud, ka' anu toka lengkat mae i Betlehem, aijo'mo kampung kajojoongan i 
Daud.' “ 
43Ahennyo to mia-mian montampu'unimo pinainggaga mongkona i Yesus. 
44Daagi' ko anu mompai hakopmo Ia, panyo madi' ko samian pe'e na moko 
toongi Ia. 
45Tempo'nyo anu monjagai Laigan nu Tumpu sina-sinai mamba mohakop i 
Yesus ninsusule'mo mae, to kapa-kapala nu imam tiba to mia-mian Farisi 
nompokilawamo hi aha, "Ka' kadaka' komiu madi' nomboa mae Ia?” 
46Anu monja-monjagai aijo' nontaami, "Bee', ma'isa toho' ko mian anu notatae 
sumo Ia!” 
47"Pa' komiu suele pinotimbali-Nyomo ponga'?" koonyo nu to mia-mian nu 
Farisi aijo'. 
48"Te daagi' ko anu mongkuasai mae kita kabai mian nu Farisi anu 
pinalesayamo hi Ia? 
49Panyo mian da'isan aiya, aha madi' monsumbu' atulan i Musa, ka' mau 
mule' mosia aha kinutukanmo.” 
50Sala'samian anu kiijo' i mian nu Farisi, aijo'mo i Nikodemus anu toho'mo 
tinoka hi Yesus. I Nikodemus notatae hi to mia-mian nu Farisi sangga'at, 
51"Koonyo nu Atulan, batu-batu mian madi' timbali o hukum de ma'isa pe'e 
palakalanyo ohongo, ka' anu binaunyomo o palesa.” 
52"Te beleyum suele lengkat mae i Galilea?" tinaaman nu aha. "Soba palesaya 
na Kitab nu Tumpu! Beleyum montoaje saba' madi' ko Nabi anu molengkat 
mae i Galilea!” 
53Lapas aijo', iwi-iwi' na mian ninsusule'mo i laigan. 

Yohanes 8 

1Panyo i Yesus nambamo nokiita' i Bungkut nu Zaitun. 

2Dodododopnyo subu-subu Ia namba mule' i Laigan nu Tumpu, ka' da'isan na 
mian tinokamo hi Ia. I Yesus sinumuhang, lantas nontampu'unimo 
nompogulu' aha. 
3Hau-haunyo aijo' to gulu-gulu' agama ka' to mia-mian nu Farisi nomboamo 
mae hi Ia samian na boune anu tinokaan masala'. Aha nonsai boune aijo' 
tinuminjo i totonga', 
4lantas notatae hi Yesus, "Kita Tuumangku Gulu', boune aiya tinokaan hau-
haunyo masala'. 
5I Uno nu Atulan i Musa daagi' ko atulan, saba' boune anu susumo aiya tionyo 
opahambunu'akon nu batu sampe mate. Desumo aiya mosia na pikilanto nu 
Kita Tuuma?” 
6Aha nompokilawa sumo aijo' da monsobai Ia, da timbali na aha mompisala'i 
Ia. Panyo i Yesus ola dinumuku ka' lima-Nyo nontulis i tano'. 
7Salatan aha saja'mo nompokau, Ia tinolo dingang, ka' notatae, hi aha, "Mian 
anu madi' baladosa' atina' hi komiu, ia na moona mombunu'akon batu hi 
boune aijo'.” 
8Lapas aijo' i Yesus po'ule' dinumuku i tano' ka' po'ule' nontulis. 
9Salatan nohongo i Yesus nontaloakon sumo aijo', i nambamo na aha 
nompala'i tampat aijo' toto samian lengkat pe'e i anu lebe motu'amo. 
Ahennyo i Yesus me sausa'nyo i kiijo' tiba boune anu daagi' tinjo-tinjo i 
katinjoannyo. 
10Lantas i Yesus tinolo dingang ka' notatae hi boune aijo', "Iyamo na aha iwi-
iwi'? Madi' ko anu nohukum beleyum?” 
11"Madi', Kita Tuuma," na koonyo. "Ma'ima'mo," na koonyo i Yesus, "Aku suele 
madi' mohukum beleyum. Uuka aiya lako'mo ka' bolimo mombau dosa' 
mule'."]  

12I Yesus binasisik mule' hi mian da'isan tukoo-Nyo, "Akumo na jingka nu 
dunia. Mian anu mombatuki Aku, madi' lumajang i pintung, panyo 
mohumpak jingka kantumuu'an.” 
13"Uuka Beleyum mombee'i katalangan mongkona posi butongum," koonyo 
nu to mia-mian Farisi haha aijo' hi Ia, "Katalangan-Um madi' totu'u.” 
14I Yesus nontaami, "Mau mule' Aku mombee'i katalangan mongkona posi 
butong-Ku, katalangan-Ku aijo' totu'u; kalana Ku sumbu' na pinolengkatan-Ku 
mae ka' moya na kalambanan-Ku. Komiu madi' monsumbu' lengkat mae iya 
na Aku tinoka ka' moya na Aku mamba. 
15Komiu momputusi palakala nu mian sumo baunyo nu mian momputusi; 
Aku madi' momputusi palakala nu samian pe'e. 
16Panyo de Aku momputusi palakala nu mian, pomputusing-Ku aijo' adin, 
kalana Aku madi' ola posi sausa': Tuuma anu nonsai mae Aku mo'imboa tiba 
Aku. 
17I uno nu Atulan i Musa tinulis sumo uuka: Katalangan anu totu'u aijo'mo 
katalangan anu ua'aha na mian. 
18Anu mombee'i katalangan mongkona butong-Ku ua'aha -- Aku ka' Tuuma 
anu nonsai mae Aku.” 
19"Tuuma-Um aijo' iyamae?" na koonyo nu aha. I Yesus nontaami, "Komiu 
madi' monsumbu' Aku, sumo aitu mule' Tuumang-Ku. De komiu monsumbu' 
Aku, tantu komiu suele monsumbu' Tuumang-Ku.” 
20Iwi-iwi' aijo' tinaloakon i Yesus tempo'nyo aitu Ia hau-haunyo nompogulu' i 
Laigan nu Tumpu, koko tampat nu doi anu o sombahkon. Panyo madi' ko 
samian pe'e na anu mohakop Ia, kalana misa' pe'e toka na tempo'nyo. 
21I Yesus notatae mule' hi aha, "Aku mambaje, ka' komiu molioje Aku, panyo 
komiu mateje i uno nu dosa' miu. I tampat kalambanan-Ku madi' opoko toka 
miu.” 

22Saba' anu mongkuasai Yahudi notatae, "Ugaat Ia mongka'oho'mo minoo', 
kalana Ia nontaloakonmo, 'I tampat kalambanan-Ku madi' opoko toka miu.' “ 
23Lantas i Yesus notatae hi aha, "Komiu lengkat mae i aluknyo; panyo Aku 
lengkat mae i bawo. Komiu lengkat mae i dunia; Aku misa' lengkat mae i 
dunia. 
24Mokonyo aijo', Aku notatae hi komiu tukoong-Ku, komiu mateje i uno nu 
dosa-dosa' miu. Ka' memang mateje i uno nu dosa-dosa' miu, de madi' 
mompalesaya 'Akumo na Ia, anu osa-osanggohi AKU DAAGI'.' “ 
25"Ihe ahi' totu-totu'u na beleyum?" pinokilawa nu aha. I Yesus nontaami, "Te 
daagi' bau apaa na basisik tiba komiu! 
26Daagi' manjoo' na anu mongkona komiu, anu Ku paisisikakon ka' Ku 
pisala'i. Panyo Ia anu nonsai mae Aku timbali o palesaya. Ka' Aku 
nompoto'imo i dunia apaa na anu ihongong-Ku lengkat mae hi Ia.” 
27Aha madi' mangalati', saba' Ia hau-haunyomo motatae hi aha mongkona 
Tuuma. 
28Kalana aijo' i Yesus notatae hi aha, "Saidi' mae de komiu mohangkatmo 
tangka-tangkas Anak nu Mian, osumbu'je miu 'Akumo aiya na Ia anu osa-
osanggohi AKU DAAGI'', ka' osumbu'je miu saba' madi' ko sa'angu' pe'e na anu 
Kubau lengkat i posi butong-Ku. Aku ola montaloakon apaa na anu 
pinogulu'mo nu Tuuma hi beleng-Ku. 
29Ka' Ia anu nonsai mae Aku daagi' poja-pojajalan tiba Aku. Ia madi' toho' 
mompojohok Aku sausa', kalana Aku saja' mombau apaa na anu 
momposanang kinyonyoa-Nyo.” 
30Pinoko taloakon i Yesus na iwi-iwi' aijo', da'isan na mian pinalesayamo hi 
Ia. 
31Lapas aitu i Yesus notataemo hi to mia-mian Yahudi anu pinalesayamo hi 
Ia, "De komiu tumuu' mombatuki pokinde'-Ku, komiu totu-totu'u anu saja' 
mombatuki Aku. 

32Sahingga komiu monsumbu' Tumpu anu totu'u, ka' kalana aijo' komiu o 
pobebasje.” 
33"Kami aiya lee' i Abraham," na koonyo nu aha, "Ma'isa toho' kami 
binotuanan pa' ihe! Apaa na poso'nyo nu potatae-Um, 'Komiu o pobebasje'?” 
34"Totu'u hondo na potataeng-Ku aiya," koonyo i Yesus hi aha, "Mian anu 
mombau dosa', atina' botuan nu dosa'. 
35Ka' samian na botuan madi' ko tampat anu tataap i uno nu sampoto utusan, 
sadaang anak na ko tampat ahi' sidu-sidutu' hi sampoto utusan. 
36Kalana aijo', de Anak mompobebas komiu, komiu totu-totu'u bebas. 
37Memang Kusumbu' komiu aiya lee' i Abraham. Panyo komiu kahanda' 
mompatei Aku, kalana komiu madi' montalima pokinde'-Ku. 
38Apaa na anu tinoang-Kumo hi Tuumang-Ku, aijo'mo na anu Ku taloakon. 
Sadaang komiu mombau apaa na anu pinogulu'akon nu tuuma miu hi 
komiu.” 
39Aha nontaami, "Tuuma mami aijo'mo i Abraham." "De totu-totu'u komiu 
anak i Abraham," na koo-Nyo i Yesus, "tantu komiu mombau apaa na anu 
binau i Abraham. 
40Aku mompotokakon hi komiu kahondoan anu ihongong-Kumo lengkat mae 
hi Tumpu, panyo komiu kahanda'mo mompatei Aku. I Abraham madi' 
nombau sumo aijo'! 
41Komiu mombau apaa na anu binau nu posi tuuma miu." Tinaaman nu aha, 
"Kami misa' ana-anak bule. Tuuma mami ola sa'angu', aijo'mo samata-mata 
Tumpu.” 
42Lantas i Yesus notatae hi aha, "De Tumpu aijo' Tuumaum, komiu tionyo 
mongkalibosi Aku, kalana Aku tinoka mae lengkat hi Tumpu. Aku madi' 
tinoka kalana posi pongka'oho'ku, panyo Ia anu nonsai mae Aku. 
43Apaa na sababnyo komiu madi' mangalati' hi anu Ku taloakon? Kalana 
komiu madi' moko ala mombatuki ajalan-Ku. 

44Ibilis na tuuma miu, ka' komiu mongka'oho'mo mombatuki kahanda' nu 
tuuma miu. Lengkat pe'e imoonanyo Ibilis aijo' saja'mo nompatei. Ia madi' 
toho' mosambiha' i kahondoan, kalana madi' ko kahondoan hi ia. De ia 
baleko', aijo' pantas, kalana sumo aijo'mo na sipatnyo. Ia baleko' ka' 
pinolengkatan nu leko'. 
45Panyo Aku montaeakon kahondoan, ka' kalana aijo' komiu madi' palesaya 
hi beleng-Ku. 
46Ihe na anu atina' hi komiu moko ponyata' daagi' ko dosa' hi beleng-Ku? De 
Aku montaeakon kahondoan, kadaka' komiu madi' palesaya hi beleng-Ku? 
47Mian anu nolengkat mae hi Tumpu, mohongo potatae nu Tumpu. Panyo 
komiu misa' lengkat mae hi Tumpu, mokonyo aijo' komiu madi' mongka'oho' 
mohongo.” 
48To mia-mian nu Yahudi aijo' nontaami, i Yesus, "Te misa' totu'u na potatae 
mami, Beleyum mian nu Samaria anu pininsoopanmo nu setan?” 
49I Yesus nontaami, "Aku madi' pininsoopan nu setan. Aku mongadati 
Tuumang-Ku, panyo komiu mompopo'ise' Aku. 
50Aku madi' molio da o'adati na posi butong-Ku. Daagi' ko samian anu 
mongusahakon da o'adati na Aku, ka' Iamo na momputusi anu sala'. 
51Totu'u hondo na potataeng-Ku aiya, mian anu mombatuki potataeng-Ku, 
sidu-sidutu' madi' mate.” 
52Lantas to mia-mian nu Yahudi aijo' notatae hi Yesus, "Uuka sinumbu'mo 
mami, Beleyum aiya totu-totu'u pininsoopanmo nu setan! I Abraham pe'e 
natemo, sumo aitu na nabi iwi-iwi'. Panyo Beleyum motatae, 'Mian anu 
mombatuki potataeng-Ku, sidu-sidutu' madi' mate.’ 
53De i Abraham pe'e i natemo ka' to nabi-nabi iwi-iwi' suele i natemo, 
Beleyum aiya ihe? Te Beleyum mule' na lebe daka'molingkudui tuuma mami i 
Abraham!” 

54I Yesus nontaami, "De Aku molio da o'adati na butong-Ku, pongadati aijo' 
madi' ko kaliangannyo! Anu mongadati Aku aijo'mo Tuumang-Ku anu osa-
osanggohi Tumpu, 
55padahan komiu madi' monsumbu' Ia. Panyo Aku monsumbu' Ia. De Aku 
motatae Aku madi' monsumbu' Ia, tantu Aku samian na anu baleko' pokakana 
sumo komiu. Aku monsumbu' Ia ka' mohongo-hongo potatae-Nyo. 
56Tuumaum i Abraham sanang hondo kalana ia montoaje sinaa anu 
tinantukanmo hi beleng-Ku. Ia nontoamo ka' ia sinanangmo!” 
57Lantas to mia-mian nu Yahudi notatae hi Yesus, "Umun Nu Beleyum ma'isa 
pe'e limampulu' na taun, ka' Beleyum nontoamo i Abraham?” 
58I Yesus nontaami, "Totu'u na anu Ku taloakon hi komiu: ma'isa pe'e i hampe 
na i Abraham, Aku polo-polo'mo daagi'.” 
59Lantas to mia-mian nu Yahudi aijo' nontoluk batu bau pombunu'-Nyo; 
panyo i Yesus naninsulukmo, lantas nambamo nompala'i Laigan nu Tumpu. 

Yohanes 9 

1Tempo'nyo i Yesus i lumajang, Ia nontoamo mian anu mapisok salatanmo 
pe'e i hampe. 
2Anu saja' mombatuki Yesus nompokilawamo hi Yesus, "Kita Tuumangku 
Gulu', kadaka' na mian aiya i hampeakon mapisok? Ugaat kalana ia na 
baladosa' kabai kalana tina tuumanyo na baladosa'?” 
3I Yesus nontaami, "Ia mapisok misa' kalana dosa'nyo, kabai dosa' nu 
tu'anyonyo, panyo da mian montoa kuasa nu Tumpu anu nokalaja i uno nu 
butongnyo. 
4De daagi' ko sinaa, kita tionyo mombau hia-Nyo nu anu nonsai mae Aku. De 
malom tokamo, samian pe'e madi'mo moko ala mokalaja. 
5De Aku daagi' i dunia aiya, Akumo na jingka nu dunia aiya.” 

6Noko potatae sumo aijo', i Yesus nintupe' i tano', ka' ginalo'-Nyo na tupe' tiba 
tano'. Lapas aijo' pinokelakonnyomo hi mata nu mian aijo', lantas notataemo 
hi Ia, 
7"Lako'mo baso'i na ohupum i Talaga Siloam." (Siloam alati'nyo, 'Sinai'.) 
Sahingga mian aijo' inamba nompi ohupi ohupnyo. Salatan ia ninsusule'mo 
mae, ia noko alamo nontoa. 
8Sampo ohani laigannyo tiba to mia-mian anu daagi' nontoa ia napisok lewa' 
ba'ita', iwi-iwi' notatae, "Te misa' ia aiya mian anu ola saja' sumuhang ka' 
lewa' ba'ita'?” 
9Daagi' ko anu notatae, "Memang ia." Panyo daagi' mule' ko anu notatae, 
"Misa' ia, ola monsasuhi sumo mian aijo'." Panyo posi mian aijo' na notatae, 
"Akumo na ia.” 
10"Mosia na tinimbali sampe beleyum noko ala nontoa?" na koonyo nu aha hi 
ia. 
11Ia nontaami, "Mian anu sanggonyo i Yesus aijo' na nombau ise-ise' na 
hensek, lantas nongkelakon i matangku ka' notatae, 'Lako'mo pi'ohupi na 
ohupum i Talaga Siloam.' Lantas aku inamba. Ka' salatan pini ohupankumo 
na ohupku, aku noko alamo nontoa.” 
12"Iyamo na mian aijo'?" pinokilawa nu aha. Ia nontaami, "Beilako'.” 
13- 14Sinaa aijo' sinaa nu Sabat tempo'nyo i Yesus nonggalo' tano' ka' tupe'-Nyo 
pompotimbali mian mapisok aijo' da timbali montoa. Sahingga mian anu 
u'ukanyo mapisok binoa hi to mia-mian nu Farisi. 
15Aha suele nompokilawa hi ia, mosia ka' ia timbali noko ala nontoa. Ia 
nontaami, "Ia nongkelakon hensek i matangku, lantas pini ohupanku 
sahingga aku noko alamo nontoa.” 
16To pia-pingkuka na mian nu Farisi haha aijo' notatae, "Madi' bisa mian anu 
nombau aiya nolengkat mae hi Tumpu, kalana Ia madi' mompajuli sinaa nu 
Sabat." Panyo mian sangga'at notatae, "Iya na timbali mian anu baladosa' 

mombau anu okabangangi sumo aiya?" Lantas tinimbali painggagaan hi posi-
posi aha. 
17Sahingga nompokilawa mule' hi mian aijo' na to mia-mian nu Farisi, "Mosia 
na hi beleyum pikilan mongkona Ia anu nompotimbalimo beleyum noko ala 
nontoa?" "Ia nabi," na koonyo nu mian aijo'. 
18Panyo to pola-polaya' nu Yahudi aijo' madi' mongka'oho' palesaya, de mian 
aijo' salatan pe'e imoonanyo memang mapisok, ka' uuka timbalimo noko ala 
nontoa. Kalana aijo' aha nolaga tu'anyonyo, 
19ka' nompokilawa, "Totu'u aiya anakum anu kokooyum i hampe mae 
mapisok? Mosia ka' ia noko alamo nontoa uuka?” 
20Tina Tuuma nu mian aijo' nontaami, "Memang aiya anak mami; ka' ia 
memang mapisok salatanmo pe'e i hampe. 
21Panyo nosia na ia ka' noko alamo nontoa uuka aiya, kami madi' 
monsumbu'. Ka' ihe na nompotimbali ia noko alamo nontoa aijo', kami mule' 
madi' monsumbu'. Pokilawamo hi ia, ia tu'amo; nu posi taamije.” 
22Tina Tuuma nu mian aijo' notatae sumo aijo', kalana aha mabuhuk hi to 
pola-polaya' nu Yahudi; kalana aha aijo' sinambukumo, tukoonyo mian anu 
mongakui Yesus Tomundo anu Momposalamat, madi'mo daagi' timbali 
minsoop i laigan pogalejaan. 
23Mokonyo aijo' tina tuuma nu mian aijo' notatae, "Ia tu'amo; pokilawamo hi 
ia.” 
24Lantas aha po'ule' nolaga mian anu u'ukanyo mapisok aijo' ka' notatae hi ia, 
"Basumpa' da beleyum motatae anu sahondo-hondonyo. Osumbu' mami mian 
aijo' mian baladosa'.” 
25"Pa' Ia baladosa' kabai madi'," tinaaman nu mian aijo', "aku madi' 
monsumbu'. Panyo sa'angu' na han kusumbu'; u'utu mae aku mapisok, uuka 
aiya aku nontoamo.” 

26Lantas aha po'ule' mule' notatae, hi ia, "Apaa na binau-Nyo hi beleyum? 
Mosia na Ia nompotimbali beleyum da nontoa?” 
27Mian aijo' nontaami, "Noko sisikkumo hi komiu, panyo komiu madi' 
mongka'oho' mohongo. Kadaka' komiu po'ule' mule' mongka'oho' mohongo? 
Ugaat komiu kahanda' suele da timbali anu saja' mombatuki Ia?” 
28Lantas ingudulan nu aha na ia ka' notatae, "Oko na anu saja' mombatuki Ia; 
kami misa'! Kami anu mombatuki i Musa. 
29Osumbu' mami saba' Tumpu notataemo hi Musa. Panyo mongkona mian 
aijo', madi' osumbu' mami pa' iyamae na pinoleng katan-Nyo.” 
30Mian aijo' nontaami, "Madi' minsoop i akan de madi' osumbu' miu na 
pinolengkatan-Nyo, sadaang Ia nompotimbalimo aku da noko ala nontoa. 
31Osumbu'to saba' Tumpu madi' mohongo mian baladosa', panyo mian anu 
mongangga'i Tumpu, ka' mombau pongka'oho'-Nyo. 
32Salatanmo pe'e dunia ma'isa toha kinahongoan; daagi' ko mian 
nompotimbali mian anu i hampe mapisok noko ala nontoa. 
33De misa' mian aijo' lengkat mae hi Tumpu, Ia madi' moko ala mombau apa-
apaa.” 
34Tinaaman nu aha, "Apaa? Beleyum anu nobuke'mo nu dosa' salatanmo pe'e i 
hampe, beleyumo na mongka'oho' mompogulu' kami?" Sahingga lengkat i aitu 
ia tinewa'mo minsoop i laigan pogalejaan. 
35I Yesus nohongo aha nonsabatakonmo mian aijo' i laigan pogalejaan. I 
lionyo na mian aijo' ka' notatae hi ia, "Pa' nu palesaya na Anak nu Mian?” 
36Mian aijo' nontaami, "Ihe na Ia, Tuan? Tulungi poto'iakon da aku 
palesayamo hi Ia.” 
37"Beleyum nontoamo Ia," tinaaman i Yesus, "Iamo na anu u'uka aiya hau-
haunyo basisik tiba beleyum.” 
38"Aku palesaya, Tumpu," koonyo nu mian aijo', lantas nonsombah i ahop hi 
Yesus. 

39I Yesus notatae, "Aku toka i dunia aiya kahanda' momputusimo da mian anu 
mapisok timbali montoa, ka' anu moko ala montoa timbalimo mapisok.” 
40To pia-piangkuka mian nu Farisi anu daagi' kiijo' nohongomo i Yesus 
notatae sumo aijo', lantas aha nompokilawamo hi Ia, "Pongka'oho'-Um da 
kami suele aiya mapisok?” 
41I Yesus nontaami, "De komiu mapisok, komiu madi' baladosa'. Panyo kalana 
komiu notataemo, 'Kami nontoamo,' aijo' alati'nyo, komiu daagi' baladosa'." 

Yohanes 10 

1"Totu'u hondo na potataeng-Ku aiya: Mian anu minsoop i pangkun nu domba 
malaluan i pagan, ka' madi' montulu sabatan, panyo moliba' montulu jalan 
sangga'at, mian aijo' anu mombuling ka' mule' ia tololang. 
2Panyo anu minsoop montulu sabatan, ia polaya' domba. 
3Pontamongi pangkun mombukai tumban de ia minsoop ka' to domba-domba 
mombatuki potataenyo de ia molaga sanggonyo toto sa'angu' ka' montuntuni 
aha mosabat. 
4Salatan domba-domba aijo' osabatakonmo, anu molaya' aijo' lumajang i 
moona ka' domba-domba haha aijo' mombatuki ia, kalana nusumbu' nu aha 
na potataenyo. 
5Aha madi' mongka'oho' mombatuki mian sangga'at, panyo ola ahi' malai nu 
pala'i na mian aijo', kalana madi' nusumbu' na potataenyo.” 
6I Yesus nonsisik kantuang aijo', panyo aha madi' mangalati' pa' apaa na anu 
Nu palui. 
7Lantas i Yesus po'ule' mule' notatae minsan, "Totu'u na potataeng-Ku aiya: 
Akumo na sabatan pinsoopan nu domba. 
8Iwi-iwi' anu tinoka ma'isa pe'e kino Akunyo, aijo' anu buling tiba tololang, 
panyo domba-domba madi' mohongo potatae nu aha. 
9Akumo na sabatan. Ihe na minsoop montulu Aku salamat; ia mosabat 
minsoop ka' mohumpak kaanon. 

10Anu buling toka ola da mombuling, da mompatei tiba mongidei. Panyo Aku 
toka da mian mohumpak kantumuu'an -- tumuu' molabi-labi. 
11Aku polaya' anu manonong. Polaya' anu manonong mombee' nyawanyo 
kalana monsawani domba-dombanyo. 
12Mian anu mongala tambo anu misa' polaya', ka' misa' tumpu nu domba-
domba aijo', saidi' mae malai mompala'i domba-domba de ia montoa serigala 
toka mae. Te domba-domba haha aijo' nu sa'u ka' nuposungkehet nu serigala. 
13Mian anu mongala tambo aijo' malai, kalana ia mokalaja ola kalana tambo. 
Ia madi' mompajuli domba-domba haha aijo'. 
14- 15Akumo na polaya' anu manonong. Susumo Tuuma monsumbu' Aku, ka' 
Aku monsumbu' Tuuma, sumo aitumo mule' Aku monsumbu' domba-
dombang-Ku ka' aha suele monsumbu' Aku. Aku mombee' nyawang-Ku, 
kalana monsawani aha. 
16Daagi' mule' ko domba-domba sangga'at aijo' suele anung-Ku, panyo madi' 
pinosoop i pahasan nu domba haha aiya. Aha suele tionyo Kuboa, ka' aha 
mule' tionyo mohongo potataeng-Ku. Aha iwi-iwi' tionyo timbali sampahas 
ka' sa'angu' na polaya'. 
17Tuuma mongkalibosi Aku kalana Aku nombee'mo nyawang-Ku, panyo 
po'ule'je o talima. 
18Madi' ko samian pe'e moko ala mongala aiya hi beleng-Ku. Aku nombee' 
posi pongka'oho'-Ku. Aku ko kuasa mombee', ka' ko kuasa po'ule' mongala. 
Aijo'mo na palentah anu ingalang-Ku hi Tuumang-Ku.” 
19Kalana i Yesus notatae sumo aijo', to mia-mian nu Yahudi nontampu'unimo 
pinainggaga. 
20Da'isan na anu notatae, "Ia pininsoopanmo nu setan! Ia motutuang! Bau 
apaa na komiu mohongo Ia?” 

21Panyo daagi' mule' ko anu notatae, "Mian anu pininsoopanmo nu setan, 
madi' basisik sumo aijo'! Timbali na setan moko potimbali mian mapisok 
timbali montoa?” 
22I Yerusalem to mia-mian hau-haunyo molame'akon Sinaa Daka' 
Nomposawe'i Laigan nu Tumpu. Tempo'nyo aitu, tempo' nu bakin. 
23I Yesus hau-haunyo i lumajang i Lambing i Salomo i uno nu Laigan nu 
Tumpu, 
24salatan to mia-mian nu Yahudi tinoka sinilimu'mo titikub hi Yesus. Aha 
notataemo, "Ipian na kopinnyo Beleyum mompopilaya kami bata-bata? 
Taloakonmo mae sahondo-hondonyo, de Beleyum totu'u Tomundo' anu 
Momposalamat.” 
25I Yesus nontaami, "Tinaloakon-Kumo hi komiu, panyo komiu madi' 
palesaya. Te kalaja anu Kubau kalana sanggo nu Tuumang-Ku, mompobukuti' 
mongkona Aku. 
26Komiu madi' palesaya, kalana komiu madi' pinosoop i domba-dombang-Ku. 
27Domba-dombang-Ku mohongo potataeng-Ku. Aku monsumbu' aha, ka' aha 
nombatukimo Aku. 
28Aku mombee'i aha kantumuu'an kopian ka' toka sidu-sidutu', ka' sidu-sidutu' 
aha madi' silaka. Madi' ko samian pe'e mongagoi aha i limang-Ku. 
29Tuumang-Ku anu nombee'mo aha hi beleng-Ku molingkudui iwi-iwi'. Ka' 
madi' ko samian pe'e moko agoi aha lengkat i lima nu Tuuma. 
30Aku tiba Tuuma sa'a-sa'angu'nyomo.” 
31Lantas to mia-mian nu Yahudi po'ule'mo nongala batu bau pombunu' i 
Yesus. 
32Panyo i Yesus notatae hi aha, "Komiu nontoamo Aku nombau manjoo' na 
hia anu ma'ima', anu pinalentahkon nu Tuuma hi beleng-Ku. Iwi-iwi' na hia 
aijo', iya na anu monsaduakon komiu mongka'oho'mo mombunu' Aku nu 
batu?” 

33To mia-mian nu Yahudi aijo' nontaami, "Misa' kalana hia-Um anu toto ima-
ima' aijo' na monsaduakon kami kahanda'mo mombunu' Beleyum nu batu, 
panyo kalana Beleyum mompisala'i Tumpu. Beleyum mian mompai 
potimbalimo butong-Um sumo Tumpu.” 
34Lantas i Yesus nontaami, "Te misa' i uno nu Kitab nu Atulanum tinulis: 
Tumpu notatae, 'Te beleyum tumpu?’ 
35Osumbu'to apaa na anu tinulis i uno nu Kitab nu Tumpu opake sidu-sidutu'. 
Jadi de Tumpu monsanggohi 'tumpu' hi to mia-mian anu montalima potatae-
Nyo, 
36ka' kadaka' komiu montaloakon Aku mompopo'ise' Tumpu, kalana 
notataemo Aku Anak nu Tumpu? Padahan Aku pinile'anmo nu Tuuma, ka' 
sinaimo mae mamba i dunia. 
37De Aku madi' mombau hia anu pinalentahkon nu Tuuma, boli opalesaya na 
Aku. 
38Panyo kalana Aku mombau palentah-Nyo, opalesaya apaa na anu Kubau 
aijo', mau mule' komiu madi' mongka'oho' palesaya hi beleng-Ku. Atina'je ka' 
osumbu' miu, ka' mangalati' taalu' Tuuma tataap mosa'angu' tiba Aku, ka' Aku 
tataap mosa'angu' tiba Tuuma.” 
39Aha po'ule' mule' batanga' mohakop i Yesus, panyo Ia ma'isa pinoko hakop 
nu aha. 
40I Yesus ninsusule' i santoa nu Kaunyo nu Yordan, i tampat i Yohanes 
naipuan mae nompalamandikan, lantas jinojoong mae kiijo'. 
41Da'isan na mian tinoka hi Ia. Aha notatae, "I Yohanes madi' mombau anu 
okabangangi, panyo iwi-iwi' tinaloakonnyomo mongkona mian aiya totu'u.” 
42Lantas da'isan na mian anu kiijo' mae pinalesaya hi Yesus. 

Yohanes 11 

1Samian anu sanggonyo i Lazarus jojoong i Betania tiba utusnyo i Maria ka' i 
Marta. 

2I Maria aijo'mo boune anu nondudu'akon minya-minya' manohong i tengke i 
Tumpu ka' nonsapui nu ubaknyo. Daagi' kino santempo'an i Lazarus 
nasakitmo. 
3Ua-ua'aha na utusnyo nompolelemo hi Yesus, "Tumpu, utus kami anu oka-
okalibosi nu kita Tumpu aijo' nasakitmo.” 
4Salatan i Yesus nohongo lele aijo', Ia notatae, "Panyakit aiya madi' mule' 
monsaduakon kasilaka'an. Aiya timbali da Tumpu Allah opopodaka', da 
kalana jalan anu sumo aijo' Anak nu Tumpu Allah singkona opopodaka'.” 
5I Yesus mongkalibosi i Marta, i Maria ka' i Lazarus. 
6Panyo salatan i Yesus nohongo lele i Lazarus masakit, Ia nontotonggolakon 
jinojoong i kajojoongan-Nyo daagi' inguansinaa. 
7Lapas aijo' Ia notataeje hi anu saja' mombatuki Ia, "Imbo' kita minsusule'mo 
mamba i Yudea.” 
8Aha nontaami, "Kita Tuumangku Gulu', sala'je na to mia-mian nu Yahudi 
kahanda' mompahambunu'akon Kita Tuuma nu batu, ka' aiya Kita Tuuma 
mongka'oho' mule' minsusule' mokiijo' mae?” 
9"Te misa'o sinaa kopiinnyo sampulu' ka' ohua' na jam?" na koonyo i Yesus. 
"Mian anu lumajang sinaa, madi' tosumpun kalana nutoa na jingka nu dunia 
aiya. 
10Panyo mian anu lumajang i pihi, tosumpun, kalana madi' ko jingka hi ia.” 
11Sumo aijo' na koonyo i Yesus. Lapas aijo' Ia notatae mule', "Bela'to i Lazarus 
i hoyotmo, panyo mambaje Ku bulaakon na ia.” 
12Anu saja' mombatuki Yesus notatae, "Tumpu, de i Lazarus hoyot, saidi' ia 
tionyo ma'alin.” 
13Pato' nu potatae i Yesus aijo', i Lazarus natemo. Panyo aha monsangka pato' 
nu potatae i Yesus aijo' i Lazarus ola i hoyot. 
14Kalana aijo' i Yesus notatae hi aha sahondo-hondonyo, "I Lazarus i natemo. 

15Panyo Aku mule' sanang, kalana madi' kino Akunyo kiijo' mae, kalana lebee 
ma'ima' hi komiu da komiu timbali palesaya. Imbo'mo da kita mamba uuka hi 
Lazarus.” 
16I Tomas anu osa-osanggohi "Hapi" notatae hi to sanga-sangalu nu anu 
mombatuki Yesus, "Imbo' da obatukinto, pojohokmo da kita mate hingga-
hinggat tiba Ia!” 
17Salatan i Yesus tinokamo i tampat aijo', i Lazarus patonsinaamo na 
kopiinnyo i lamun. 
18Betania madi' majo'on lengkat i Yerusalem kila-kila totolu' na kilo meter na 
kojo'onnyo. 
19Da'isan na mian nu Yahudi tinoka hi Marta ka' hi Maria mongindeko' aha, 
kalana utus nu aha sinilakamo. 
20Salatan i Marta nohongo i Yesus tinokamo, ia nosabat nompolabot i Yesus, 
panyo i Maria jinojoong i laigan. 
21Koonyo i Marta hi Yesus, "Tumpu, de kita Tumpu daagi' i uuka tempo'nyo 
aitu, tantu utusku madi' sinilaka. 
22Mau mule' sumo aitu kusumbu', uuka aiya Tumpu mombee' mau mule' pa' 
apaa na opoita nu kita Tumpu hi Ia.” 
23"Utusum po'ule' tumuu'," koo-Nyo i Yesus hi Marta. 
24I Marta nontaami, "Kusumbu' i Lazarus po'ule'je tumuu' de mian mate 
po'ule'mo opotumuu' i Sinaa Kakiamatan.” 
25"Akumo na mombee'i kantumuu'an ka' po'ule' mompotumuu' mian mate," 
koo-Nyo i Yesus hi Marta, "Mian anu palesaya hi beleng-Ku po'ule' tumuu' 
mau mule' ia natemo. 
26Ka' mian tumuu' anu palesaya hi beleng-Ku sidu-sidutu' madi' mate. 
Nupalesaya na anu sumo aijo'?” 
27"Tumpu," tinaaman i Marta, "Ku palesaya, i Tumpu Anak nu Tumpu, 
Tomundo' anu Momposalamat anu saidi' mae toka i dunia aiya.” 

28Noko potatae na i Marta sumo aijo', ia inamba nolaga i Maria utusnyo ka' 
no'oyong hi ia, "Tuumanto i Gulu' daagi' ko anu uutu; Ia nompokilawa 
beleyum.” 
29Nohongo aijo', i Maria lia-lia' nobula, lantas namba nonsingkaboti Yesus. 
30Tempo'nyo aitu i Yesus ma'isa ninsoop i kampung. Ia daagi' i tampat hai 
Marta nononsingkaboti. 
31To mia-mian nu Yahudi hau-haunyo mongindeko' i Maria kiijo' i laigan, 
nontoa i Maria nobula ka' lia-lia' nosabat; saba' aha nambamo nombatuki ia, 
kalana aha monsangka ia mamba i kubun humaang. 
32Salatan i Maria tinoka i tampat i Yesus ka' nontoa Ia, dinumaladupumo na i 
Maria i ahop-Nyo ka' notatae, "Tumpu, de kita Tumpu daagi' i uuka 
tempo'nyo aitu, tantu utusku madi' sinilaka.” 
33Salatan i Yesus nontoa i Maria humaang, ka' to mia-mian nu Yahudi anu 
nojajaalan mae tiba i Maria aijo' singkona humaang, kinyonyoa-Nyo 
noliibosmo, ka' Ia tinongkoliibosonmo hondo na tinoa. 
34Lantas pinokilawa-Nyo hi aha, "Iyamae na pinolamunan miu ia?" "Imbo', toa 
Tumpu," tinaaman nu aha. 
35Lantas i Yesus i humangmo. 
36Sahingga to mia-mian nu Yahudi aijo' notatae, "Toa, paya'ii' na liibos-Nyo hi 
Lazarus!” 
37Panyo daagi' ko anu aijo' hi aha notatae, "Ia nompotimbali momian mapisok 
nontoa, kadaka' Ia madi' noko ala nontewa' da i Lazarus boli sinilaka.” 
38I Yesus po'ule' mule' tinongkoliboson, lantas namba i pinolamunan. 
Lamunan aitu sa'angu' na liang anu okulubi nu batu daka'. 
39"Hangkat na batu aijo'," koo-Nyo i Yesus. I Marta, utus nu mian anu sinilaka 
aijo' nontaami, "Panyo Tumpu, ia patonsinaamo na i lamun. Tantu 
nabusikmo!” 

40I Yesus notatae hi Marta, "Te misa' tinaloakon-Kumo hi beleyum: De 
beleyum palesaya, nu toaje palias na kodaka'nyo na kuasa nu Tumpu!” 
41Sahingga i hangkat nu aha na batu aijo'. Lapas aijo' i Yesus nontihanga 
langit ka' notatae, "Talima kaseh Tuuma, kalana kita nohongomo Aku. 
42Kusumbu' Kita saja' mohongo Aku, panyo Ku taloakon na aiya kona hi to 
mia-mian anu aiya; da aha palesaya saba' Kitamo na nonsai mae Aku.” 
43Noko taloakon aijo', i Yesus notataemo daka-daka', "Lazarus, posabat!” 
44Lantas nosabat na mian anu sinilakamo aijo'. Lima ka' tengkenyo daagi' 
hau-haunyo binalunan nu hude pinonsaput, ka' i ohupnyo kuku-kukub na 
hude pinongkukubi ohup. "Bukai na hude pinonsaput da ia moko ala 
lumajang," koo-Nyo i Yesus hi to mia-mian anu i kiijo'. 
45Da'isan na to mia-mian nu Yahudi anu toka mompaha pia i Maria, 
pinalesayamo hi Yesus salatan aha nontoa apaa na anu tinimbali aijo'. 
46Panyo to pia-piangkuka na aha i kiijo' i namba hi mian nu Farisi mompoto'i 
apaa na anu binaumo i Yesus. 
47Kalana aijo' to mia-mian nu Farisi tiba to Kapala-kapala nu imam nombau 
sale' tiba Mian Kopian Daka' nu Agama. Aha notatae, "Apaa na tionyo 
obaunto? Mian aijo' mombau manjoo' na anu okabangangi! 
48De kita ola mompopilaya saja' sumo aitu-Nyo, iwi-iwi' na mian palesayamo 
hi Ia. Ka' ahennyo anu mongkuasai Roma toka mongidei Laigan nu Tumpu ka' 
iwi-iwi' na bansanto!” 
49Samian anu kiijo' hi aha sanggonyo i Kayafas, imam daka' i taun aijo' 
notatae, "Komiu madi' ko anu opisumbu-sumbu'. 
50Te komiu madi' sinsumbu', monginau' kapentingan nu mian daisan, sahanyo 
samian na mate ka' de mule' iwi-iwi' na bansa mohopu'?” 
51Sabenannyo i Kayafas nontaloakon sumo aijo' misa' kalana posi pikilannyo. 
Panyo salaku imam daka' i taun aitu ia nompoto'imo anu saidi' mae timbali, 
aijo'mo i Yesus silaka bau kapentingan nu bansa Yahudi. 

52Ka' misa' ola bau kapentingan nu bansa Yahudi, panyo mule' da molimu' ka' 
momposa'angu' ana-anak nu Tumpu anu noga'aga'atmo. 
53Sinaa aitu na nontampu'uni, aha anu mongkuasai Yahudi sinangaja'mo 
mompatei Yesus. 
54Kalana aijo' i Yesus madi'mo lewa' manintoa hi mian da'isan nu aha mian 
Yahudi. Pinala'iannyo na Yudea ka' i namba i kota' sanggonyo Efraim koko 
pandang bolaa. I kiijo' mae Ia jinojoongmo hingga-hinggat tiba anu aja' 
mombatuki Ia. 
55Tempo'nyo aitu ohanimo na Sinaa Daka' Paskah Yahudi. Da'isan na mian 
nolengkat mae i kampung ise' nambamo i Yerusalem mombau adat 
mombaso'i butong da ma'isa pe'e lamean aijo' toka. 
56Aha nolio i Yesus, ka' tempo'nyo sinilimu' i Laigan nu Tumpu, aha notatae 
samian ka' samian, "Mosia na pikilan miu? Ugaat Ia madi' toka i lamean 
aiya.” 
57Aha nontaloakon sumo aijo' kalana to kapala-kapala nu imam tiba to mia-
mian nu Farisi nompalentahkonmo da ihe na mian anu monsumbu' iyana 
kajojoongan i Yesus, tionyo mompoto'i mae da Ia o hakopmo. 

Yohanes 12 

1Daagi' anon sinaa tokaje na Sinaa Daka' Lamean nu Paskah i Yesus nambamo 
i Betania. I kiijo' mae jinojoong na i Lazarus anu sini-sinilakamo po'ule' 
pinotumuu' i Yesus. 
2Kiijo' mae i Yesus pinokaan nu aha, i Marta na nongatuni. I Lazarus tiba anu 
pinasoo sinumuhang nongkaan hingga-hinggat tiba i Yesus. 
3Lapas aitu i Maria nomboa mae kila-kila mintonga' na liter minya-minya' 
manohong narwastu, lampa-lampa anu manohong na binau ka' mahan hondo 
na olinyo. Ia nondudu'akon minya-minya' aijo' i tengke i Yesus, ka' 
sinapuannyo nu ubaknyo. Sinongko nu nohong na laigan aijo', kalana minya-
minya' aijo'. 

4Panyo i Yudas Iskariot, sala'samian anu saja' mombatuki Yesus -- anu saidi' 
mae nonggeguani Ia -- notatae, 
5"Kadaka' minya-minya' manohongo aijo' madi' sahanyo pinobaluk, olinyo 
tolu'atu na doi salaka, ka' doinyo binee' hi mian kasiasi?” 
6I Yudas notatae sumo aijo' misa' kalana monginau' mian kasiasi, panyo 
kalana ia pambuling. Ia toto minsan mongala doi anu olimu' nu aha ka' o'una' 
hi ia. 
7Panyo i Yesus notatae, "Pobee' na boune aijo'! Ia mombau aiya baumo sinaa 
poliwangi Aku. 
8Mian kasiasi saja' aiya hi komiu, panyo Aku madi'.” 
9Da'isan na mian nu Yahudi anu nohongo taalu' i Yesus kiijo' i Betania, 
sahingga aha namba nokiijo'. Aha namba misa' ola kalana i Yesus, panyo 
mule' kalana aha kahanda' montoa i Lazarus anu sini-sinilakamo po'ule'mo 
pinotumuu'. 
10Aijo' na sababnyo to kapala-kapala nu imam kahanda' mompatei i Lazarus 
suele. 
11Kalana ia na nonsabapi da'isan na mian nu Yahudi nosabatmo hi aha ka' 
nompalesaya i Yesus. 
12Dodododopnyo mian da'isan anu tinokamo molame'akon Paskah nohongo i 
Yesus hau-haunyo utumae laja-lajang mokiijo'mo i Yerusalem. 
13Aha nongala te hoon nu palem ka' namba nolabot Ia, baloo nontaligalai, 
"Puji'mo na Tumpu! Balakatiakon na ia anu toka momboa sanggo nu Tumpu. 
Balakatiakon na Tomundo' nu Israel!” 
14I Yesus nohumpak sa'angu' na keledai bata'nyo, ka' sinake'annyo. Sahingga 
tinimbalimo na anu tinulis i uno nu Kitab nu Tumpu: 
15"Boli mabuhuk, langkoyang nu Sion! Toa na Tomundo'um tinokamo, 
monsake'i sa'angu' na keledai bata'nyo!” 

16Tempo'nyo aitu anu mombatuki Yesus ma'isa nonsumbu' iwi-iwi' aijo'. 
Panyo salatan i Yesus pinopodaka'mo i kasilakaan-Nyo, atina'je na aha 
tinonginau' taalu' anu binau nu to mia-mian hi Ia, tinulismo i uno nu Kitab nu 
Tumpu mongkona Ia. 
17To mia-mian anu tinoka tempo'nyo i Yesus nolaga i Lazarus posabat mae 
lengkat i lamunan ka' po'ule' nompotumuu' lengkat i kasilakaan, baloo 
nombee'i katalangan mongkona han aijo'. 
18Aijo' na sababnyo mian da'isan aijo' namba hi Yesus, kalana aha nohongo 
taalu' Iamo na nombau anu okabangangi aijo'. 
19Sahingga to mia-mian Farisi notatae samian ka' samian, "Kita madi' moko 
ala mombau apa-apaa! Toamo ahi', songko-songko na dunia mamba 
mombatuki Ia!” 
20To mia-mian anu namba nokiijo' i Yerusalem mogaleja tempo'nyo nu 
lamean aijo', daagi' ko to pia-piangkuka mian nu Yunani. 
21Aha tinoka hi Filipus ka' notatae, "Kita utus, de timbali kami mongka'oho' 
singkabot tiba i Yesus." (I Filipus nolengkat mae i Betsaida i Galilea.) 
22Atina' ka' i Filipus namba nompoto'i hi Andreas, ka' ilapas aitu ua-ua'aha 
nompotokakonmo hi Yesus. 
23I Yesus notatae hi aha, "Tempo'nyomo Anak nu Mian opopodaka'. 
24Totu'u hondo na potataeng-Ku aiya: De sambatu na gandum madi' o tugan i 
uno nu tano' ka' mate, ia tataap samba-sambatunyo. Panyo de batu nu 
gandum aijo' mate, atina'je ka' mohasinakon manjoo' na gandum. 
25Mian anu mongkalibosi kantumuu'annyo, saidi' mae molapus na 
kantumuu'annyo. Panyo mian anu mongka'ideki kantumuu'annyo i dunia 
aiya, tionyo mompokopiani da tumuu' kopian ka' da' toka sidu-sidutu'. 
26Mian anu mongka'oho' mohongo Aku, tionyo mombatuki Aku; da posaihon-
Ku mo'imboa ka' Aku i tampat kajojoongan-Ku. Mian anu mohongo Aku, nu 
angga'i nu Tuumang-Ku.” 

27"Kinyonyoang-Ku meat; apaa na anu tionyo Ku taloakon uuka? Pa' tionyo 
Ku taloakon, 'Tuuma, opimpaliakon na Aku uuka aiya?' Panyo kalana da 
mongoa'i sakisa aiya, mokonyo aitu Aku tinoka. 
28Tuuma popodaka' na sanggon-To!" Lantas i hongo na potatae lengkat i 
langit nontaloakon, "Pinopodaka'-Kumo, na sanggo-Nyo ka' po'ule'je Ku 
popodaka' na Ia.” 
29Mian da'isan anu i kiijo' nohongo potatae aijo'. Aha nontaloakon, "Aijo' 
gohung!" Panyo daagi' mule' ko anu notatae, "Misa'! Malaekat na notatae hi 
Ia!” 
30Lantas i Yesus notatae hi aha, "Potatae aijo' i hongo, misa' ola da bau 
kapentingan-Ku, panyo da bau kapentingan miu. 
31Uuka aiya tempo'nyomo na dunia oputusi na palakalanyo; uuka aiya anu 
mongkuasai dunia aiya otua'akonmo. 
32Panyo Aku aiya, de Aku ohangkatmo tangka-tangkas i bawo nu dunia aiya, 
aha iwi-iwi' na mian Ku pahaboamo hi beleng-Ku.” 
33Ia nontaloakon sumo aitu mompotiju' mosia na balu-balu'nyo de Ia 
silakamo. 
34Mian da'isan aijo' notatae hi Ia, "De koonyo nu Kitab nu Atulan mami, 
Tomundo' anu Momposalamat tumuu' sidu-sidutu'. Mosia ka' Beleyum timbali 
montaloakon Anak nu Mian tionyo ohangkat tangka-tangkas i bawo nu 
dunia? Ihe na Anak nu Mian aijo'?” 
35I Yesus nontaami, "Ola sasaingoni' na jingka aijo' daagi' aiya hi komiu. Jadi, 
lajangmo da tempo' u'uka komiu daagi' ko jingka, da komiu boli nukona nu 
kapintungan. Mian anu lumajang i uno nu pintung, madi' nusumbu' pa' iyana 
kalambanannyo. 
36Palesayamo i jingka aijo', de jingka aijo' hau-haunyo daagi' hi belemiu, o 
usahakon da komiu timbali ana-anak nu jingka." Noko taloakon na i Yesus 
sumo aijo', Ia nambamo nompala'i tampat aijo' ka' madi'mo mongka'oho' 
manintoa hi aha. 

37Mau mule' manjoo'mo na anu okabangangi binau i Yesus i ahop nu aha, aha 
madi' palesaya hi Ia. 
38Sahingga tinimbalimo apaa na anu tinaloakonmo i Nabi Yesaya, "Tumpu, 
ihemo na palesaya i lele anu opo lele mami? Hi ihena pompotoaan kuasa nu 
Tumpu?” 
39Mokonyo aijo' aha madi' palesaya, kalana i Yesaya notataemo suele, 
"Tumpu notatae, 
40'Ku popisok na mata nu aha, mombau aha mokuut na kinyonyoa; da mata 
nu aha boli montoa, pikilan nu aha boli monsumbu'. Da aha boli minsusule' 
mae hi beleng-Ku, lantas Ku po'alinmo na aha.' “ 
41I Yesus notatae sumo aijo' kalana ia nontoamo kadaka'an i Yesus, ka' 
nonsisikmo mongkona Ia. 
42Mau mule' sumo aitu, da'isan na mian, tiba sangga'at na anu mongkuasai 
Yahudi pinalesayamo hi Yesus. Panyo aha aijo' palesaya nu pohowini nu aha, 
kalana aha mabuhuk boli-boli mian nu Farisi madi' mompobee' aha minsoop i 
Laigan Pogalejaan. 
43Aha lebee mongka'ima'i nu puji' nu mian molingkudui pongangga'i nu 
Tumpu. 
44Lantas i Yesus notatae daka-daka', "Mian anu palesaya hi beleng-Ku, misa' 
palesaya hi beleng-Ku, panyo hi Ia anu nonsai mae Aku. 
45Ka' mian anu montoa aku, montoa ia anu nonsai mae aku. 
46Aku toka i dunia aiya sumo jingka, da iwi-iwi' na mian anu palesaya hi 
beleng-Ku boli jojoong i uno nu pintung. 
47Mian anu mohongo apaa na anu Kupogulu', panyo madi' mombatuki -- misa' 
Aku na mohukum ia. Kalana Aku toka misa' momputusi palakala nu dunia 
aiya, panyo da momposalamat. 

48Mian anu madi' montalima Aku ka' madi' mohongo potataeng-Ku, daagi'mo 
ko anu momputusi palakalanyo. Potatae anu Ku potokakon, aijo'mo na anu 
momputusi palakala i Sinaa Kakiamatan. 
49Kalana Aku madi' motatae lengkat i posi pongka'oho'-Ku; Tuuma anu nonsai 
mae Aku, iamo na nompalentakon hi belengku apaa na anu tionyo Ku 
taloakon ka' Ku potoka. 
50Ka' Kusumbu' saba' palentah-Nyo aijo' mombee'i kantumuu'an kopian ka' 
toka sidu-sidutu'. Jadi Aku mompotokakon sumo anu pinogulu'mo nu Tuuma 
hi belengku." 

Yohanes 13 

1Daagi' sansinaa tokaje na Sinaa Daka' nu Paskah, sinumbu'mo i Yesus taalu' 
tempo'nyo tokamo Ia mompala'imo dunia aiya minsusule'mo hi Tuuma-Nyo. 
Ia mongkalibosi to mia-mian anu tinimbalimo anu-Nyo i dunia, ka' Ia saja' 
mongkalibosi aha toka-toka i ka'ahenan-Nyo. 
2I Yesus tiba anu saja' mombatuki Ia hau-haunyo mongkaan malom. Ibilis 
nomposoopmo tanga'an i uno nu kinyonyoa i Yudas anak i Simon Iskariot da 
monguwesani Yesus. 
3Sinumbu'mo i Yesus na Tuumanyo nombee'mo iwi-iwi' na kuasa hi Ia. 
Nusumbu' suele na Ia, lengkat mae hi Tumpu, ka' po'ule' minsusule' hi 
Tumpu. 
4Mokonyo aijo' Ia tinuminjo nongukat jubah-Nyo ka' nompobutu' handu i 
kompong-Nyo. 
5Lapas aijo' Ia nolana' uee i loyang, ka' nontampu'uni nombaso'i tengke nu 
anu saja' mombatuki Ia, ka' nongambu'i nu handuk anu butu-butu i kompong-
Nyo. 
6Salatan tinoka na Ia hi Simon Petrus anu notatae, "Tumpu, te toho' kita 
Tumpu na mombaso'i tengkengku?” 

7I Yesus nontaami, "Uuka aiya beleyum madi' monsumbu' apaa na Kubau 
aiya, panyo beleyum mangalati'je saidi' mae.” 
8"Boli, Tumpu," na koonyo i Petrus hi Yesus, "Boli hondo-hondo kita Tumpu 
mombaso'i tengkengku!" Panyo i Yesus nontaami, "De Aku madi' mombaso'i 
beleyum, beleyum madi' mompahasumbu' tiba Aku.” 
9I Simon Petrus notatae, "Desumo aitu, kita Tumpu, boli ola tengkengku, 
panyo lima tiba ubaku suele!” 
10"Mian anu nindi'mo binalasinmo songko-songko," koonyo i Yesus hi Petrus. 
"Ia madi'mo palalu po'ule' obaso'i; boli mompiakon tengkenyo. Aha 
binalasinmo, panyo madi' iwi-iwi'mo."  

( 11Sinumbu'mo i Yesus ihena monguwesani Ia. Mokonyo aijo' Ia notatae, 
"Komiu aiya binalasinmo, panyo madi' iwi-iwi'mo.") 
12Noko baso'i na i Yesus tengke nu aha, Ia po'ule'mo nompusok jubah-Nyo ka' 
po'ule'mo sinumuhang. Lantas Ia notataemo hi aha, "Osumbu' miu pa' apaa na 
anu sala'je binaung-Ku hi komiu? 
13Komiu molaga Aku Gulu' ka' Tumpu. Memang ahi' sumo aijo'. 
14De Aku sumo Tumpu ka' Gulu'um mombaso'i tengke miu, komiu suele ahi' 
mompaha baso-baso'i tengke. 
15Aku mombee'i sonto' aiya hi komiu, da komiu suele mombau apaa na anu 
binaung-Kumo hi komiu. 
16Totu-totu'u hondo na potataeng-Ku aiya: Samian na posaihon madi' lebe 
daka' molingkudui tuannyo, ka' samian na posaihon madi' lebe daka' 
molingkudui anu nonsai. 
17De osumbu'mo miu iwi-iwi' aiya, bilahi na komiu de mombau. 
18Apaa na anu Kutaloakon aiya misa' mongkona komiu iwi-iwi'. Kusumbu' 
ihe-he na anu pinile'an-Kumo. Panyo apaa na anu tinulismo i uno nu Kitab nu 
Tumpu tionyo timbali, aijo'mo, 'Mian anu mongkaan hingga-hinggat tiba Aku 
na saidi' mae mongewa Aku.’ 

19Han aijo' Ku poto'i hi komiu uuka aiya da ma'isa pe'e timbali, da de han 
aijo' timbalimo saidi' mae, komiu palesayaje taalu' Akumo na Ia anu osa-
osanggohi AKU DAAGI'. 
20Totu-totu'u hondo na potataeng-Ku aiya: Ihena montalima mian anu Kusa-
kusai, montalima Aku. Ka' ihe na montalima Aku, montalima Ia anu nonsai 
mae Aku.” 
21Noko taloakon na i Yesus sumo aijo', Ia tinongkoliibosonmo hondo, lantas 
tinaloakon-Nyo, "Totu'u hondo na potataeng-Ku aiya: Sala'samian aiya hi 
komiu na monguwesani Aku.” 
22Anu saja' mombatuki Ia nompaha didinmo samian ka' samian ka' binangang 
hondo kalana madi' osumbu' pa' ihe na anu kokoonyo aijo'. 
23Anu saja' mombatuki nunu kalibosi Yesus suha-suhang i sohipi' i Yesus. 
24I Simon Petrus nongkija-kijapi ia, da nu pokilawa hi Yesus pa' ihe na anu 
kokoonyo aijo'. 
25Saba' anu saja' mombatuki aijo' ningkikiijo' hi Yesus, ka' nompokilawa, "Ihe 
na ia, Tumpu?” 
26I Yesus nontaami, "Mian anu Kubee'i roti anu Kulo-kulobong i mangko', 
aijo'mo na ia." Lantas i Yesus nongala sampuge na roti i lobongnyo i mangko'; 
lantas nombee' hi Yudas anak i Simon Iskariot. 
27Lia-lia' salatan i Yudas nontalimamo roti aijo', Ibilis ninsoopmo i 
kinyonyoanyo. Lantas i Yesus notatae hi ia, "Donganmo bau pa' apaa na anu 
kahanda' nu bau.” 
28Madi' ko samian pe'e hi aha anu suha-suhang mongkaan i kiijo' nonsumbu' 
kadaka' i Yesus nontaeakon sumo aijo' hi Yudas. 
29Daagi' ko anu monsangka i Yesus nompokau i Yudas mongoli apa-apaa anu 
opalalui i bau-bauon aitu, kabai mombee'i doi sangkiding hi mian kasiasi -- 
kalana i Yudas pontoongi doi anu nulimu' nu aha. 
30Salatan i Yudas nontalima roti aijo', ia lau-laus nosabat. Sinaa i nalomo. 

31Pinalus na i Yudas, i Yesus notatae, "Uuka Anak nu Mian opopodaka'mo, ka' 
suele Tumpu opopodaka' kalana Ia. 
32De Tumpu opopodaka' kalana Ia, Ia suele opopodaka' nu Tumpu kalana 
apaa na anu timbalimo i butong-Nyo. Ka' memang Tumpu malia-lia'mo na 
mompopodaka' Ia. 
33To ana-anak-Ku, Aku madi'mo daagi' piin na jojoong tiba miu. Olioje komiu 
na Aku, panyo sumo anu tinaloakon-Kumo hi anu mongkuasai Yahudi, sumo 
aitu suele na Ku taloakon hi komiu; i tampat kalambanan-Ku madi' opoko 
toka miu. 
34Palentah bu'ou Kubee' hi komiu: Pompaha kali-kalibosi samian ka' samian. 
Sumo Aku mongkalibosi komiu, sumo aijo' suele na komiu tionyo mompaha 
kali-kalibosi. 
35De komiu mompaha kali-kalibosi, atina'je ka' nusumbu' nu mian iwi-iwi', 
taalu' komiu anu saja' mombatuki Aku.” 
36"Tumpu, Tumpu moyamo?" pinokilawa i Simon Petrus hi Yesus. Tinaaman i 
Yesus, "Iyaa na kalamabanan-Ku madi' nu poko batuki uuka aiya. Saidi' mae 
nubatukije na Aku.” 
37"Tumpu, kadaka' aku madi' moko batuki kita Tumpu uuka aiya?" po'ule' 
pinokilawa i Petrus mule'. "Aku sanang na mate kalana kita Tumpu!” 
38Tinaaman i Yesus, "Totu-totu'u sanang na beleyum mate kalana Aku? Da 
nusumbu', ma'isa pe'e manuk mintutuhu' saidi' beleyum polo'mo pintolun na 
motatae tukooyum, beleyum madi' monsumbu' Aku!" 

Yohanes 14 

1"Boli kinyonyoaum susa'," koonyo i Yesus hi aha. "Palesaya hi Tumpu, ka' 
palesaya suele na Aku. 
2I laigan nu Tuumang-Ku daagi' manjoo' na tampat kajojoongan. Aku mamba 
mokiita' montoukai tampat miu. Aku madi' motatae sumo aijo' hi komiu, de 
aijo' madi' sumo aitu. 

3De lapasmo na Aku mamba montoukai tampat miu, Aku po'ule'je mae 
minsusule' ka' molabot komiu, da iyana kajojoongan-Ku, i kiijo' suele na 
kajojoongan miu. 
4Mamba i tampat kalajangan-Ku osumbu' miu na jalannyo.” 
5Lantas i Tomas notatae hi Yesus, "Tumpu, kami madi' monsumbu' iya na 
kalambanan i Tumpu, mosia na osumbu' mami na jalannyo?” 
6I Yesus nontaami, "Akumo na jalan da osumbu' na Tumpu Allah, ka' 
pohumpakan kantumuu'an. Madi' ko samian pe'e moko ala toka hi Tuuma, de 
madi' montului Aku. 
7De osumbu'mo miu na Aku, tantu osumbu'mo miu suele na Tuumang-Ku. 
Uuka komiu monsumbu'mo Ia, ka' nontoamo Ia.” 
8Sahingga i Filipus notatae hi Yesus, "Tumpu potiju'akon mae na Tuuma hi 
kami, da kami sanang.” 
9Panyo i Yesus nontaami, "Sumo u'ukamo na kinopiinnyo Aku no'imboa tiba 
komiu, ka' madi' mule' beleyum monsumbu' Aku, Filipus? Mian anu 
nontoamo Aku, nontoamo Tuuma. Mosia ka' beleyum timbali notaloakon, 
'Potiju'akon mae na Tuuma hi kami'? 
10Filipus! Te madi' nu palesaya, na Aku mosa'angu' tiba Tuuma, ka' Tuuma 
mosa'angu' tiba Aku? Apaa na anu Ku taloakon hi beleyum, misa' ku taloakon 
lengkat hi posi butongku. Tuuma anu tataap mosa'angu' tiba Aku. Iamo na 
anu nombau iwi-iwi' aijo'. 
11Palesayamo hi beleng-Ku, saba' Aku mosa'angu' tiba Tuuma, ka' Tuuma 
mosa'angu' tiba Aku. Kabai mau mule' mosia, palesayamo kalana apaa na anu 
tinaloakon-Kumo. 
12Totu'u hondo na potataeng-Ku aiya: Mian anu palesaya hi beleng-Ku tionyo 
mombau apaa na anu binaung-Kumo, -- aitu pe'e ia tionyo mombau anu lebe 
daka' mule' -- kalana aku mamba hi Tuuma. 

13Ka' mau mule' pa' apaa na o poita miu de momboa sanggong-Ku, aijo' tionyo 
Kubee' bau bagi nu belemiu, da kalana anak, Tuuma opopodaka'. 
14Mau mule' apaa na o poita miu de momboa sanggong-Ku tionyo kubee'.” 
15"De komiu mongkalibosi Aku, komiu tionyo monjalanakon to pale-palentah-
ngKu. 
16Ku poitaje hi Tuuma, da Ia tionyo mombee'i komiu Pontulungi sangga'at, 
anu jojoong hingga-hinggat ka' komiu sidu-sidutu'. 
17Ia aijo' Roh nu Tumpu anu momponyata' kahondoan mongkona Tumpu. 
Dunia madi' montalima Ia kalana madi' montoa ka' madi' monsumbu' Ia. 
Panyo komiu monsumbu' Ia, kalana Ia jojoong hingga-hinggat ka' komiu, ka' 
mosa'angu' tiba komiu. 
18Komiu Ku pala'i sausa' sumo anu unon tina tuuma. Aku minsusule'je mae hi 
komiu. 
19Me sasaingoni' dunia madi'mo montoa Aku. Panyo komiu montoaje Aku. Ka' 
kalana Aku tumuu', komiu suele tumuu'. 
20De tokamo na sinaa aitu, osumbu'je miu taalu' Aku mosa'angu' tiba Tuuma, 
komiu mosa'angu' ka' Aku, ka' Aku mosa'angu' tiba komiu. 
21Mian anu montalima to pale-palentah-ngKu ka' mombau, iamo na anu 
mongkalibosi Aku. Tuumang-Ku mongkalibosi mian anu mongkalibosi Aku. 
Aku mule' mongkalibosi mian aijo' ka' mompotoa butong-Ku hi ia.” 
22I Yudas, (misa' i Yudas Iskariot) nompokilawa i Yesus, "Tumpu, kadaka' i 
Tumpu mompotoa mo butong hi kami, ka' misa' hi dunia?” 
23I Yesus nontaami, "Mian anu mongkalibosi Aku, tionyo mombatuki 
pangajalan-Ku. Tuumang-Ku mongkalibosije ia. Tuuma ka' Aku tokaje hi ia 
ka' jojoong hingga-hinggat ka' ia. 
24Mian anu madi' mongkalibosi Aku, madi' mombatuki pangajalan-Ku. 
Pangajalan anu ohongo miu aijo', misa' lengkat hi beleng-Ku, panyo lengkat 
mae hi Tuuma anu nonsai mae Aku. 

25Iwi-iwi' aijo' Ku taloakon hi komiu hau-haunyo Aku daagi' galu-galum hi 
komiu. 
26Panyo Roh nu Tumpu, pontulungi anu nupokauje mae nu Tuuma kalana 
sanggongku, iamo na anu mompogulu' komiu iwi-iwi, ka' mompotuka' komiu 
iwi-iwi' anu pinoto'iyakonkumo hi komiu. 
27Kabilahian Kupo'una' hi komiu. Posi Kabilahian-Ku na Kubee' hi komiu. Anu 
kubee' aijo' misa' sumo anu binee' nu dunia hi komiu. Boli susa', boli 
mabuhuk. 
28Komiu nohongomo Aku notatae, 'Aku mambamo, panyo Aku po'ule'je 
minsusule' mae hi komiu'. De komiu mongkalibosi Aku, komiu sanang na Aku 
mamba hi Tuuma, kalana Tuuma lebe daka' molingkudui Aku. 
29Ku poto'i na aijo' hi komiu uuka aiya, da ma'isa pe'e iwi-iwi' timbali, da de 
timbali saidi' mae, komiu palesayamo. 
30Aku madi'mo daagi' basisik lebe manjoo' tiba komiu, kalana tempo'nyomo 
na kuasa nu dunia aiya toka. Panyo ia madi' mongkuasai butong-Ku. 
31Panyo iwi-iwi' aijo' tionyo timbali da nu sumbu' nu dunia, taalu' Aku 
mongkalibosi Tuuma ka' mombau iwi-iwi' anu pinalentakon nu Tuuma hi 
beleng-Ku. Yoh, imbo' da kita mambamo lengkat i aiya." 

Yohanes 15 

1Koonyo i Yesus mule', "Aku kau' anggur anu totu-totu'unyo, ka' Tuumang-Ku 
aijo' na tumpu nu ale'. 
2To panga-panga' anu hi beleng-Ku anu madi' mimbua' nu tutu'akon-Nyo, ka' 
to panga-panga' anu mimbua' nuga'ai na hoon-Nyo ka' nu tetep da lebe 
mahampe na bua'nyo. 
3Komiu binalasinmo, kalana pokinde' anu binee'-Ku hi komiu. 
4Tataap mosa'angu' tiba aku, ka' Aku mule' tataap mosa'angu' tiba komiu. Posi 
panga' madi' moko pimbua', beilako' de ia tataap i kau'nyo. Sumo aitumo na 
komiu moko ala mimbua', de saja' mosa'angu' tiba Aku. 

5Akumo na kau' anggur, ka' komiu na to panga-panga'nyo. Mian anu saja' 
mosa'angu' tiba Aku, ka' Aku tiba ia, tionyo mimbua' mahampe; kalana de 
madi' tiba Aku, komiu madi' moko bau apa-apaa. 
6Mian anu madi' saja' mosa'angu' tiba Aku, o'alin sumo panga', lantas timbali 
manggas. To panga-panga' susumo aijo' olimu' ka' olumbu'akon mokiijo' i uno 
nu apu. 
7De komiu saja' mosa'angu' tiba Aku, ka' pangajalan-Ku maninguna' i 
kinyonyoaum, poita hi Tuuma mau mule' apaa na o kahanda'i miu; anu 
opoita miu atina' tantu obee'. 
8De komiu mimbua' manjoo', Tuumang-Ku opopodaka'; ka' desumo aitu 
komiu totu-totu'u timbali anu saja' mombatuki Aku. 
9Susumo Tuuma mongkalibosi Aku. Sumo aitumo na Aku mongkalibosi 
komiu. Tionyo komiu saja' tumuu' sumo mian anu Ku kalibosi. 
10De komiu monjalanakon iwi-iwi' na palentah-ngKu, komiu saja' montuluti 
pongkalibosing-Ku, pokakana sumo Aku saja' montuluti pongkalibosi nu 
Tuuma, kalana monjalanakon palentah-Nyo iwi-iwi'. 
11Iwi-iwi' aiya Ku poto'i hi komiu, da kalame'an-Ku itina' i kinyonyoaum, ka' 
kalame'anum timbali ma'ima'. 
12Aiya na palentah-ngKu: Kalibosi na samian ka' samian, pokakana sumo Aku 
mongkalibosi komiu. 
13Mian anu talalo mongkalisi to bela-bela'nyo, aijo' mian anu mombee' 
tinuu'nyo kalana kapentingan nu aha. 
14Komiu atina'mo na to bela-bela'-Ku, de komiu mombau apaa na anu 
pinalentahkon-Kumo hi komiu. 
15Komiu madi'mo Ku laga botuan, kalana botuan madi' monsumbu' apaa na 
anu hau-haunyo nubau nu tuannyo. Komiu Ku laga bela' kalana iwi-iwi' na 
anu i hongong-Ku lengkat mae hi Tuuma, pinoto'ingkumo hi komiu. 

16Misa' komiu na nompile'i Aku. Aku na nompile'i komiu, ka' nompokau 
komiu mamba da mimbua' mahampe -- bua-bua' anu madi' ko 
kapa'idekannyo. Sahingga nubee'je i Tuuma hi komiu mau mule' apaa na anu 
opoita miu hi Ia de mompake sanggong-Ku. 
17Aiyamo na palentah-ngKu hi komiu. Pompaha kali-kalibosi samian ka' 
samian.” 
18"De dunia mongka'ideki komiu, o'inau' taalu' Aku polo'mo momoonanyo 
kina'idekan nu dunia. 
19De komiu dunia na tumpunyo, komiu nukalibosi nu dunia, kalana ia na 
tumpunyo. Panyo Aku nompile'imo komiu lengkat i dunia aiya, sahingga 
komiu misa'mo anu nu dunia. Mokonyo aitu dunia mongka'ideki komiu. 
20O'inau' apaa na anu tinaloakonKumo hi komiu, 'Botuan madi' lebee daka' 
molingkudui tuannyo.' De aha monsakisamo Aku, aha mule' monsakisa suele 
komiu. De aha mombatuki pangajalan-Ku, aha suele mombatuki 
pangajalanum. 
21Iwi-iwi' aijo' saidi' mae nubau nu aha hi komiu, kalana komiu anu saja' 
mombatuki Aku, kalana aha madi' monsumbu' Ia anu nonsai mae Aku. 
22De Aku madi' tinoka ka' madi' nontaloakon iwi-iwi' aijo' hi aha, aha madi' 
baladosa'. Panyo uuka aha madi'mo daagi' ko pintoongan molio kahondoan i 
dosa' nu aha. 
23Mian anu mongka'ideki mae Aku, mongka'ideki Tuumang-Ku. 
24De aijo' hi aha, Aku madi' nombau ha-han anu ma'isa toho' binau nu mian 
sangga'at, aha madi' baladosa'. Panyo u'uka aha nontoamo apaa na anu 
binaung-Ku, ka' aha nongka'idekimo Aku tiba Tuumang-Ku. 
25Panyo memang sumo aitumo, da timbali apaa na anu tinulis i uno nu Kitab 
nu Atulan nu aha, aijo'mo: 'Aha mongka'ideki Aku, mau madi' ko sababnyo.’ 

26Ku pokauje mamba hi komiu, pontulungi anu nolengkat mae hi Tuuma. 
Iamo na Roh anu mompoto'i kahondoan mongkona Tumpu. De Ia toka, Ia 
mombee'i katalangan mongkona Aku. 
27Ka' komiu suele tionyo mombee'i katalangan mongkona Aku, kalana komiu 
no'imboamo ka' Aku salatanmo pe'e imomoonanyo. 

Yohanes 16 

1Iwi-iwi' aijo' Ku sisikakon hi komiu, da komiu boli tolo ule' i kapalesaya'an. 
2Komiu osabatakon i laigan anu saja-saja' pogalejaan. Ka' tokaje na tempo'nyo 
saba' mian anu mompatei komiu tukoonyo ia mombau anu nu palentahkon 
nu Tumpu. 
3Aha mombau sumo aijo' hi komiu kalana aha ma'isa monsumbu' Tuuma tiba 
suele Aku. 
4Panyo uuka-Ku taloakon na aijo' hi belemiu, da de aijo' saidi' mae 
timbalimo, komiu tonginau'mo saba' polo'mo pinoto'ingku hi komiu." "Han 
aiya madi' pinoto'ing-Ku hi komiu imoonanyo pe'e, kalana Aku daagi' saja' 
mo'imboa ka' komiu. 
5Panyo u'uka Aku mambamo hi Ia anu nonsai mae Aku; ka' madi' ko samian 
pe'e anu atina' hi komiu na mompokilawa moya na kalambanan-Ku. 
6Uuka ola o kinyonyoaum timbalimo susa' kalana Aku nontaloakonmo aijo' hi 
beleyum. 
7Panyo Aku montaloakon anu totu'u hi beleyum: Da bau ka'ima'an nu 
belemiu, lebe ma'ima' Aku mamba; kalana de Aku madi' mamba, Pontulungi 
aijo' madi' koko toka hi belemiu. Panyo de aku mambamo kusaije mae na Ia 
hi beleyum. 
8De Ia tokamo Nu ponyata'je i dunia na pangalati'an nu dosa' anu sahondo-
hondonyo, ka'pohukum nu Tumpu. 
9Nu ponyata'je tukoonyo de madi' palesaya hi beleng-Ku aijo' dosa'; 

10saba' Aku totu'u, kalana Aku mambamo hi Tuuma, ka' komiu madi'mo 
daagi' nontoa Aku mule'; 
11ka' Tumpu momtampu'unimo mohukum, kalana anu mongkuasai dunia aiya 
i hukummo. 
12Daagi' manjoo' na anu ka'oho' Ku taloakon hi beleyum, panyo uuka aiya 
komiu ma'isa moko ala montalima. 
13Panyo de Roh aijo' tokamo, aijo'mo Ia na momponyata' katotu'uan 
mongkona Tumpu, komiu nu potiju'je da monsumbu' iwi-iwi' anu totu'u. Ia 
madi' monsisik posi butong-Nyo, panyo montaeakon apaa na anu i hongo-
Nyomo, ka' nu poto'ije hi komiu apaa na anu timbali i sinaimihi mae. 
14Ia na mompopodaka' Aku, kalana apaa na anu Nu potoka hi komiu, 
tinalima-Nyo lengkat hi beleng-Ku. 
15Iwi-iwi' anu daagi' hi Tuuma, aijo' anung-Ku. Mokonyo aijo', Aku motatae, 
apaa na anu nupotoka nu Roh hi komiu, tinalima-Nyo lengkat hi beleng-Ku.” 
16"Me sasaingoni' komiu madi'mo daagi' montoa Aku. Ka' mule' me sasaingoni 
komiu po'ule'je montoa Aku.” 
17To pia-piangkuka na anu saja' mombatuki Yesus nontampu' unimo 
mompaha poki-pokilawa hi samian ka' samian, "Pa' mosia na koonyo, Ia 
notatae hi kita: 'Me sasaingoni' komiu madi'mo daagi' montoa Aku, ka' mule' 
me sasaingoni' komiu po'ule'je montoa Aku'? Pa' mosia mule' na koonyo: 'Aku 
mamba hi Tuuma'?” 
18Saja'mo pino ileekan nu aha, "Apaa na alati'nyo nu potatae, 'me 
sasaingoni''? Kita madi' monsumbu' pa' apaa na tinaloakon-Nyo!” 
19Nusumbu' i Yesus na aha kahanda'mo mompokilawa hi Ia. Jadi Ia notatae, 
"Uuka tinaloakon-Ku, 'Me sasaingoni' komiu madi'mo montoa Aku, ka' mule' 
me sasaingoni' komiu po'ule'je montoa Aku.' Aijo'mo na lewa' opo ileeki' nu 
bubuu' komiu? 

20Palesayamo, komiu humaangje ka' montando'i, panyo dunia ola lame'. 
Komiu susa' na kinyonyoa, panyo kasusa'anum aijo' timbalije kalame'an. 
21De samian na boune ohanimo na mohampeakon, ia susa' kalana 
tempo'nyomo na ia mongoa'i sansala. Panyo salatan anaknyo i hampemo, 
nukolilimimo nu boune aijo' na sansala anu ingoa'annyo, kalana lame' samian 
na bungamea' i hampemo i dunia. 
22Sumo aitu mule' na komiu: Uuka komiu susa' na kinyonyoa, panyo Aku 
singkabotje mule' tiba komiu, sahingga kinyonyoaum po'ule'je lame'; ka' madi' 
ko samian pe'e na moko ala kalame'an aijo' i kinyonyoaum. 
23I sinaa aitu, komiu madi'mo daagi' mompokilawa apa-apaa hi beleng-Ku. 
Palesayamo: Mau mule' apaa na opoita miu hi Tuuma de momboa sanggong-
Ku, aijo' nubee' nu Tuuma hi beleyum. 
24Sampe tempo' uuka komiu ma'isa toho' nompoita apa-apaa momboa 
sanggong-Ku. Poitamo, komiu tionyo mohumpak, da kalame'an miu ma'ima'.” 
25"Iwi-iwi' aiya Ku taloakon hi beleyum nu ande-andeon. Panyo tokaje mae 
na tempo'nyo Aku madi'mo daagi' mompake ande-andeon, panyo osisikmo 
nasa-nasa hi beleyum mongkona Tuuma. 
26Tempo'je aitu na komiu mompoita hi Tuuma momboa sanggong-Ku; da 
osumbu', Aku madi'mo mompoita hi Tuuma bau kapalaluan miu. 
27Kalana posimo Tuuma na mongkalibosi komiu. Ia mongkalibosi komiu, 
kalana komiu mongkalibosi Aku, ka' palesaya saba' Aku lengkat mae hi 
Tumpu. 
28Memang Aku nolengkat mae hi Tuuma, ka' tinokamo i uno nu dunia. Panyo 
uuka Ku pala'imo na dunia minsusule'mo hi Tuuma.” 
29Lantas anu saja' mombatuki Yesus notatae hi Ia, "Uuka Tumpu basisik nu 
ponasamo, ka' madi'mo mombau ande-andeon, 

30ka' osumbu' mami te Tumpu monsumbu' iwi-iwi'. Madi' pilenje samian 
mompokilawa apa-apaa hi Tumpu. Kalana aijo' opalesaya mami Tumpu 
nolengkat mae hi Tumpu.” 
31I Yesus nontaami, aha, "Jadi palesayamo na komiu uuka? 
32O'inau'! Tempo'nyo tokaje mae, aitu pe'e tinokamo, komiu 
oposungkehetmo. Komiu minsusule' i posi laigan ka' mompala'i Aku sausa'. 
Panyo Aku madi' posi sausa', kalana Tuuma na mosangalu ka' Aku. 
33Iwi-iwi' aiya Ku taloakon da komiu mohumpak ka' ima'an, kalana 
mosa'angu' tiba Aku. I dunia komiu sansala, panyo potataap na kinyonyoa 
miu! Ihungku'ankumo na dunia!" 

Yohanes 17 

1Noko potatae sumo aijo', i Yesus nontihanga langit ka' notatae, "Kita Tuuma, 
u'uka aiya tinokamo na tempo'nyo. Popodaka'mo na Anak-To, da Anak-To 
suele mompodaka' kita Tuuma. 
2Kita Tuuma nombee'mo kuasa mompalentah iwi-iwi' na mian hi Anak, da Ia 
mombee'i kantumuu'an kopian ka' toka sidu-sidutu' hi iwi-iwi' na mian anu 
binee'mo nu Tuuma hi Ia. 
3Aiyamo na kantumuu'an kopian ka' toka sidu-sidutu'; da mian monsumbu' 
kita Tuuma, ola sa'a-sa'angu'nyomo na Tumpu anu totu'u, ka' monsumbu' i 
Yesus Kristus anu sinai mae nu kita Tuuma. 
4Aku nompopodaka'mo kita Tuuma i bawo nu dunia aiya, kalana 
nompotimbalimo hia nu kita Tuuma anu pinokauhakonto hi beleng-Ku. 
5Kita Tuuma! Popodaka'mo na Aku u'uka aiya hi kita Tuuma nu kadaka'an 
anu daagi' hi beleng-Ku, ka' hi kita Tuuma, ma'isa pe'e dunia aiya 
pinotimbali. 
6Aku nomposumbu'mo kita Tuuma hi to mia-mian i dunia aiya anu binee'mo 
nu kita Tuuma hi beleng-Ku. Aha, kita Tuuma na tumpunyo, ka' kita Tuuma 
nombee'mo aha hi beleng-Ku. Aha nohongo-hongomo potatae nu kita Tuuma. 

7Uuka aiya nusumbu' nu aha, taalu' iwi-iwi' anu binee' nu kita Tuuma hi 
beleng-Ku no lengkat mae hi kita Tuuma. 
8Pinoto'ingkumo hi aha na potatae nu kita Tuuma anu binee'mo hi beleng-Ku; 
ka' tinalimanyomo nu aha. Sinumbu'mo nu aha taalu' Aku tinoka mae totu-
totu'u lengkat hi kita Tuuma ka' aha nompalesayamo taalu' kita Tuuma na 
nonsai mae Aku. 
9Aku mondo'akon aha. Aku madi' mondo'akon dunia, panyo ola to mia-mian 
anu binee'mo nu kita Tuuma hi beleng-Ku, kalana aha i Tuuma na tumpunyo. 
10Iwi-iwi' na anung-Ku, i Tuuma suele na tumpunyo; ka' iwi-iwi' na anu nu 
kita Tuuma, Aku suele na tumpunyo. Aku opopodaka' aijo' hi aha. 
11Uuka aiya Aku toka hi kita Tuuma. Aku madi'mo daagi' jojoong i dunia; 
panyo aha daagi' i dunia. Kita Tuuma anu Susi'! Potuu'akon na aha nu kuasa, 
nu sanggonto Tuuma, aijo'mo sanggo anu binee'mo nu kita Tuuma hi beleng-
Ku -- da aha timbali mosa'angu', pokakana sumo kita Tuuma ka' Aku suele 
sa'a-sa'angu'. 
12Tempo'nyo Aku daagi' tiba aha, pinotuu'kumo na aha nu kuasa nu 
sanggonto Tuuma -- sanggo anu binee' nu kita Tuuma hi beleng-Ku. Aku 
nompotuu'mo aha, ka' madi' ko samian pe'e nolapus, boli mompiakon ia anu 
memang nukonamo na molapus; da kalana aijo' ganaapmo na anu tinulis i 
Kitab nu Tumpu. 
13Uuka aiya Aku toka hi Tuuma. Iwi-iwi' aiya Ku taloakon hau-haunyo Aku 
daagi' i dunia; da aha mongoa'i totu-totu'u kalame'an-Ku. 
14Aku nompoto'iakonmo hi aha potatae nu kita Tuuma, ka' dunia 
nongka'idekimo aha, kalana aha misa' anu nu dunia, pokakana sumo Aku 
suele misa' anu nu dunia. 
15Madi' Ku poita da kita Tuuma mongala aha i dunia aiya, panyo Ku poita da 
kita Tuuma mompimpaliakon aha i Anu Ma'idek. 
16Sumo lapangnyo Aku misa' anu nu dunia aha mule' suele misa anu nu 
Dunia. 

17Potimbali na aha matungka' kita Tuuma na tumpunyo, aijo' nyata' i 
kahondoan; potatae nu kita Tuuma aijo'mo na kahondoan. 
18Sumo kita Tuuma nonsaimo Aku mamba i dunia, sumo aitumo suele na aku 
monsai aha mamba i dunia. 
19Bau kapalaluan nu aha, Aku mombee' butong-Ku da osumbu' ahi', taalu' kita 
Tuuma na tumpunyo, da aha suele timbali matungka' kita Tuuma na 
tumpunyo, aijo' nyata' i hahan anu hondo. 
20Misa' ola aha aiya na Kudo'akon. Aku suele mondo'akon to mia-mian anu 
saidi' mae palesaya hi beleng-Ku, kalana montoamo hahan anu aiya hi aha. 
21Ku poita kita Tuuma, da aha iwi-iwi' timbali mosa'angu', susumo kita 
Tuuma mosa'angu' tiba Aku, ka' Aku tiba kita Tuuma. O'amalakon da aha 
timbali mosa'angu' tiba Kita, da dunia palesaya taalu' kita Tuuma na nonsai 
mae Aku. 
22Aku nombee'imo aha kadaka'an anu binee' nu kita Tuuma hi beleng-Ku, da 
aha timbali mosa'angu' pokakana sumo kita suele sa'a-sa'angu'. 
23Aku tiba aha, ka' kita Tuuma tiba Aku, da aha totu-totu'u sa'a-sa'angu'. 
Sahingga dunia monsumbu' taalu' kita Tuuma na nonsai mae Aku, ka' taalu' 
kita Tuuma mongkalibosi aha, sumo kita Tuuma mongkalibosi Aku. 
24Kita Tuuma, Ku kahanda'i da aha anu binee'mo nu kita Tuuma hi beleng-Ku 
mogalum ka' Aku i tampat kajojoongan-Ku, da aha montoa kadaka'an-Ku; 
aijo'mo kadaka'an anu binee' nu kita Tuuma hi beleng-Ku, kalana kita Tuuma 
mongkalibosi Aku ma'isa pe'e dunia aiya pinotimbali. 
25Kita Tuuma anu adin! Dunia madi' monsumbu' kita Tuuma, panyo Aku 
monsumbu' kita Tuuma; ka' mian haha aiya monsumbu' taalu' kita Tuuma na 
nonsai mae Aku. 
26Aku nompoto'imo sanggo nu kita Tuuma hi aha; ka' saja' Kubau sumo aitu, 
da liibos nu kita Tuuma hi beleng-Ku tataap i uno nu kinyonyoa nu aha, ka' 
Aku mosa'angu' tiba aha." 

Yohanes 18 

1Noko binalado'a na i Yesus sumo aijo', Ia tiba anu saja' mombatuki Ia 
nambamo nokiijo' i santoa nu Kaunyo Kidron. I kiijo' daagi' ko sa'angu' na 
taman. Ka' i Yesus tiba anu saja' mombatuki Ia ninsoopmo i tampat aijo'. 
2I Yudas anu uwe-uwesan aijo' monsumbu' tampat aijo'; kalana i Yesus 
toho'mo sinilimu' i kiijo' tiba anu saja' mombatuki Ia. 
3Saba' i Yudas namba i tampat aijo' nomboa sanggombu na suludadu Romawi 
tiba to pia-piangkuka na ponjaga Laigan nu Tumpu anu pinokau nu kapala nu 
ima-imam tiba to mia-mian Farisi. Aha nomboa toongon pimuhuk, sulu', tiba 
potong. 
4Sinumbu'mo i Yesus iwi-iwi' apaa na anu timbali saidi' mae i butong-Nyo. 
Jadi Ia nongohani mian haha aijo' ka' nompokilawa, "Komiu molio ihe?” 
5"I Yesus, mian nu Nazaret," na koonyo nu aha. "Akumo na Ia," koonyo i 
Yesus. I Yudas uwe-uwesan tinjo-tinjo i kiijo' tiba aha. 
6Tempo'nyo i Yesus notatae hi aha, "Akumo na Ia," aha iwi-iwi' nambasule'mo 
ka' tinolubuk i tano'. 
7Po'ule' mule' pinokilawa i Yesus hi aha, "Ihe na olio miu?" "I Yesus, mian nu 
Nazaret," na koonyo nu aha. 
8"Tinaloakonkumo, Akumo na Ia," na koonyo i Yesus. "Ka' de Aku na memang 
olio miu, yo bakas da sangga'at aiya mambamo."  

( 9Salatan tinaloakon sumo aijo', tinimbalimo apaa na anu tinaloakonmo i 
Yesus u'utu mae: "Kita Tuuma, to mia-mian anu binee'mo nu kita Tuuma hi 
beleng-Ku, madi' ko samian pe'e na nolapus.") 
10I Simon Petrus anu nomboa mae samata na bajak, nongkeatmo ka' 
nontabasmo samian na posaihon nu imam daka', sahingga nosamping na 
bihingnyo koanan. Sanggo nu posaihon aijo' i Malkus. 

11Sahingga i Yesus notatae hi Petrus, "Po'ule' posalung na bajakum i 
guma'nyo! Pa' koyum o Aku madi' sida monginum galas kasansala'an anu 
binee' nu aha Tuuma hi beleng-Ku?” 
12Lantas to sulu-suludadu Romawi tiba kamundannyo, ka' ponjaga-ponjaga 
nu Yahudi nohakopmo ka' nompungu i Yesus. 
13Momoona binoa nu aha na i Yesus mangadap hi Hanas monian i Kayafas. I 
Kayafas aijo' imam daka' i taun aijo'. 
14Ka' iamo na nompokinde'i anu mongkuasai Yahudi, tukoonyo lebee ma'ima' 
samian na mate bau pontokong iwi-iwi' na bansa. 
15I Simon Petrus tiba samian na anu saja' mombatuki sangga'at nombatukimo 
i Yesus. Anu saja' mombatuki sangga'at aiya nusumbu' i imam daka'; jadi ia 
ninsoop hingga-hinggat tiba i Yesus i popasan nu laigan imam daka, 
16panyo i Petrus nontanda'i i sambiha'nyo nu tumban. Lantas anu saja' 
mombatuki ia sangga'at nosabat ka' binasisik tiba posaihon boune anu 
montaamongi sabatan, lantas nomboa i Petrus ninsoop i unonyo. 
17Posaihon boune pontaamongi sabatan aijo' notatae hi Petrus, "Hee, te misa' 
beleyum suele sala'samian anu saja' mombatuki mian aijo'?" "Misa'," na 
koonyo i Petrus. 
18Tempo'nyo aitu tempo' nu bakin, sahingga to posa-posaihon ka' ponjaga-
ponjaga nomposuunimo apu da mingoba ka' aha minjohu i kiijo'. I Petrus 
nokiijo' ka' tinuminjo, minjohu hingga-hinggat tiba aha. 
19Imam daka' nompokilawa hi Yesus mongkona anu saja' mombatuki Ia, ka' 
mongkona pangajalan-Nyo. 
20I Yesus nontaami, "Aku saja' basisik sahondo-hondonyo i ahop nu mian 
da'isan. Aku saja' mompogulu' i to lai-laigan Pogalejaan ka' i Laigan nu 
Tumpu, tampat nu mian Yahudi biasanyo silimu'. Madi' toho' Aku 
montaloakon apa-apaa maninsuluk. 

21Jadi kadaka' kita Tuan mompokilawa Aku? Pokilawa hi aha anu 
nohongomo Aku nompogulu'. Tantu nusumbu' nu aha apaa na anu 
tinaloakon-Ku.” 
22Salatan i Yesus nontaloakonmo sumo aijo', sala'samian ponjaga i kiijo' 
nohapa'mo Ia ka' notatae, "Baani hondo na Oko notatae sumo atina' hi imam 
daka'!” 
23I Yesus nontaami, "De Aku nontaloakon apa-apaa anu madi' totu'u, poto'i 
mae aiya apaa na anu sinala'! Panyo de anu Ku taloakon aijo' memang totu'u, 
kadaka' beleyum mohapa' Aku?” 
24Lapas aijo' i Hanas nompokaumo mian momboa i Yesus hau-haunyo 
pinungu nu lante' nokiijo' hi Imam Daka' i Kayafas. 
25I Simon Petrus daagi' aijo' tinjo-tinjo minjohu. To mia-mian notatae hi ia, 
"Te misa' beleyum suele anu saja' mombatuki mian aijo'?" Panyo i Petrus 
nombahakon, koonyo, "Misa'!” 
26Samian na posaihon nu imam daka', aijo'mo julu mae nu mian anu 
bihingnyo sinandingakon i Petrus notatae, "Te misa' aku nontoa beleyum i 
tampat sisinu'anan kau' bunga-bunga anu lewa-lewa' basanaangan no'imboa 
tiba Ia?” 
27Lantas i Petrus po'ule' nombahakon, "Madi'," -- ka' madi' sala' tempo'nyo aitu 
manuk nintutuhu'mo. 
28Subu-subu hondo aha nomboa i Yesus lengkat mae laigan i Kayafas namba i 
laigan nu gubernur. To mia-mian nu Yahudi madi' ninsoop i uno nu laigan 
daka', da aha madi' mahenyu susumo koonyo nu agama, kalana aha 
kahanda'mo mongkaan kaanon nu Paskah. 
29Kalana aitu i Pilatus nosabat nokiijo' hi aha ka' nompokilawa, "Apaa na 
kasala'annyo sahingga komiu mongkalakmo mae mian aiya?” 
30Aha nontaami, "De Ia madi' ko sala'nyo, kami madi' nomboa mae Ia hi kita 
Tuumangku Gubernur.” 

31I Pilatus notatae hi aha, "Alamo na Ia ka' putusimo na palakala-Nyo, 
susumo koonyo nu posi atulan miu!" Panyo to mia-mian nu Yahudi aijo' 
nontaami, "Kami madi' timbali mohukum mate mian."  

( 32Aiya timbali da ganapmo apaa na anu tinaloakon i Yesus mongkona bau-
baunyo Ia silaka.) 
33I Pilatus po'ule' ninsoop i laigan ka' nolaga i Yesus, lantas nompokilawa, "Pa' 
totu'u Beleyum Tomundo' nu mian Yahudi?” 
34I Yesus nontaami, "Pa' posi pikilanum na mompokilawa aiya kabai mian 
sangga'at anu nompoto'imo hi beleyum mongkona Aku?” 
35I Pilatus nontaami, "Te aku aiya mian nu Yahudi? Anu nomboa mae 
Beleyum hi belengku, posi sangko bansa-Um tiba to kapa-kapala nu imam. 
Apa na anu binaumo nu Beleyum?” 
36I Yesus notatae, "Kalaja'an-Ku misa' lengkat i dunia aiya. Maluannyo 
kalaja'an-Ku lengkat i dunia aiya, to mia-mian-Ku tantu tionyo montinjohi da 
Aku boli obee' hi anu mongkuasai Yahudi. Panyo memang kalaja'an-Ku misa' 
lengkat i dunia aiya!” 
37Lantas i Pilatus nompokilawamo hi Ia, "Desumo aitu Beleyum tomundo'?" I 
Yesus nontaami, "Beleyum notatae, Aku aiya tomundo'! Aku i hampe ka' 
tinoka i dunia daagi' ko sa'angu' na kahanda' aijo'mo mombee'i katalangan 
mongkona kahondoan. Mian anu lengkat mae i kahondoan aijo' mohongo 
Aku.” 
38I Pilatus nompokilawa hi Ia, "Apaa na poso'nyo nu kahondoan?" Lantas i 
Pilatus po'ule' nosabat lengkat i laigan aijo' ka' notatae hi to mia-mian nu 
Yahudi, "Aku madi' nohumpak sa'angu' pe'e na kasala'an hi Ia. 
39Panyo anu biasa hi komiu, aku saja' molapasakon samian na anu o 
talungku' i Sinaa Daka' Paskah. Mongka'oho' na komiu da ku polapasmo na 
tomundo' nu Yahudi da komiu sanangmo?” 
40Aha nontaami molo-moloboo', "Madi', boli na Ia, panyo i Barabas!" (I 
Barabas mian anu saja' batololang.) 

Yohanes 19 

1Lapas aijo' i Pilatus ninsoop lantas nompokau mian nompohos i Yesus. 
2To sulu-suludadu nomboa sa'angu' na makota kandang anu kohii'nyo, lantas 
nomposoku' aita' i ubak i Yesus. Lapas aijo' aha nompopusokmo hi Ia juba' 
buhitnyo mingkamumu', 
3lantas saja'mo aha nokiijo' hi Ia motatae, "Higahi na tomundo mian nu 
Yahudi." Lapas aijo' nuhapa-hapa'mo nu aha na Ia. 
4Lapas aijo' i Pilatus po'ule' mule' nosabat ka' notatae hi mian da'isan aijo', 
"Toa! Aku nonsabatakonmo i sambiha'-Nyo hi komiu, da osumbu' miu aku 
madi' nohumpak sa'angu' pe'e na kasala'an hi Ia.” 
5Lantas i Yesus nosabat soku-soku na makota ko hii'nyo ka' juba' kamumu'. I 
Pilatus notatae hi aha, "Toa na mian aiya.” 
6Salatan to kapa-kapala nu imam, ka' ponjaga-ponjaga aijo' nontoa i Yesus, 
aha noloboo'mo, "Salibmo na Ia! Salibmo na Ia!" I Pilatus notatae hi aha, "Ala 
na Ia, ka' komiumo na mosi salib, aku madi' nohumpak sa'angu' pe'e na 
kasala'an hi Ia.” 
7To mia-mian nu Yahudi aijo' nontaami, "De pongka'oho' nu atulan mami, Ia 
tionyo o hukum mate, kalana Ia mangaku butong-Nyo Anak nu Tumpu.” 
8Salatan i Pilatus nohongo potatae nu aha sumo aijo', ia nompaka pabuhukmo 
mule'. 
9Sahingga ia po'ule' ninsoop i laigan daka', ka' salatan i Yesus pinosoopmo, i 
Pilatus nompokilawamo hi Ia, "Beleyum nolengkat mae iya?" Panyo i Yesus 
madi' nontaami. 
10Sahingga i Pilatus po'ule' notatae, "Beleyum madi' mongka'oho' motatae hi 
belengku? Da osumbu' aku ko kuasa mompobebas Beleyum ka' kuasa 
monsalib Beleyum!” 

11I Yesus nontaami, "De Tumpu madi' nombee' kuasa aijo' hi beleyum, 
beleyum madi' hondo moko kuasai beleng-Ku. Mokonyo aitu mian anu 
nomboa mae Aku hi beleyum, lebe daka' na dosa'nyo molabii beleyum.” 
12Salatan i Pilatus nohongomo aijo', ia nompai usahakonmo da o polapasmo 
na i Yesus. Panyo to mia-mian nu Yahudi nolo-noloboo'mo, "De Kita Tuan 
mompobebas Ia, Kita Tuan misa' sangalu i Kaisar! Mian anu mangaku 
butongnyo tomundo, ia bali' i Kaisar!” 
13Salatan i Pilatus nohongo potatae haha aijo', ia nomboamo i Yesus nosabat, 
lantas sinumuhangmo i kadela pomputusian palakala i tampat sanggonyo 
Salo Batu. (I uno nu sisik nu Ibrani sanggonyo Gabata.) 
14Tempo'nyo aitu malia'mo sonsu'un na sinaa, ma'isa pe'e Sinaa Daka' nu 
Paskah. I Pilatus notatae hi to mia-mian haha aijo', "Aiyamo na tomundo 
miu!” 
15Aha nolo-noloboo'mo, "Pateimo na Ia! Pateimo na Ia! Salibmo na Ia!" I 
Pilatus nompokilawa, "Tionyo ku salibmo na tomundo miu?" To kapa-kapala 
nu imam nontaami, "Samata-mata i Kaisar na tomundo mami!” 
16Lantas i Pilatus nombee' i Yesus hi aha da o salibmo. Aha nongala i Yesus, 
lantas nambamo nomboa Ia. 
17I Yesus nosabat nosi simbu salib-Nyo nokiita' i tampat sanggonyo, "Tampat 
nu Popoke'." (I uno nu sisik nu Ibrani o sanggohi Golgota.) 
18I kiita' mae na Ia sinalib. Hingga-hinggat tiba Ia daagi' ko ua'aha na mian 
sangga'at sinalib; samian i sasu kowi, ka' samian i sasu koanan, ka' i Yesus i 
totonga'nyo. 
19I kau' salib i Yesus, i Pilatus nompokau mompokona tulisan aiya: "Yesus 
lengkat mae i Nazaret, Tomundo Mian nu Yahudi.” 
20Da'isan na mian nu Yahudi nombasa'mo tulisan aijo', kalana tampat i Yesus 
aijo' sinalib madi' majo'on lengkat i kota. Tulisan aijo' tinulis nu sisik nu 
Ibrani, Latin, tiba Yunani. 

21To kapa-kapala nu imam notatae hi Pilatus, "Boli montulis 'Tomundo nu 
Mian Yahudi', panyo o tulis, 'Mian aiya notatae, Aku Tomundo nu Mian 
Yahudi.' “ 
22Panyo i Pilatus nontaami, "Anu tinuliskumo, tataap o potulis.” 
23Ilapas na suludadu haha aijo' nonsalib i Yesus, aha nongalamo baju'-Nyo. 
Baju'nyo aijo' binagi opat: toto samian nohumpak sambahagian. Aha nongala 
mule' juba'-Nyo. Juba' aijo' madi' ko ka'utannyo -- tinonun lengkat mae bawo 
toka-toka i aluknyo. 
24To sulu-suludadu notatae hi samian ka' samian, "Boli o botu-botu'to na juba' 
aiya. Imbo' da o bagi mompake onde, bau pompotantu ihe na timbali 
mohumpak." Han aijo' sinumo aitu da timbali apaa na anu tinulismo i uno nu 
Kitab nu Tumpu aijo'mo: "Aha mombagi-bagi baju'-Ku, ka' nompake onde na 
nombagi juba'-Ku." Ka' memang suludadu haha aijo' nombaumo sumo aijo'. 
25Koko salib i Yesus, tinuminjomo na tina i Yesus, utus boune nu tina-Nyo, ka' 
i Maria bengkele' i Klopas, tiba i Maria Magdalena. 
26Salatan i Yesus nontoa tina-Nyo tiba anu saja' mombatuki nu Nu kalibosi 
tinjo-tinjo i kiijo', Ia notataemo hi tina-Nyo, "Kita Tina, aijo' na anak nu Kita 
Tina.” 
27Lapas aijo' i Yesus notataemo hi anu saja' mombatuki Ia aijo', "Aijo' tinaum." 
Nolengkat pe'e i aijo' anu saja' mombatuki aijo' nompoboamo tina i Yesus da 
jojoongmo i laigannyo. 
28Sinumbu'mo i Yesus uuka aiya iwi-iwi' ilapasmo, ka' da apaa na tinulismo i 
uno nu Kitab nu Tumpu aijo' sidamo, Ia notataemo, "Aku negotmo.” 
29I kiijo' daagi' ko sa'angu' na mangko' ingisian nu uee nu anggur nobuke' 
panyo malosing. Lantas sa'angu' na bunga karang i lobong i uno nu uee 
anggur aijo', ka' sinusukakon i sangkolong na hisop, 
30I Yesus nontumi' uee nu anggur aijo' lantas notataemo, "I lapasmo!" Balo Ia 
tinompalupek na ubak-Nyo ka' sinilaka. 

31Anu mongkuasai Yahudi madi' mongka'oho' bangke' nu to mia-mian mate 
anu sinalib aijo' tataap kala-kalayo' i kau' salib i Sinaa nu Sabat, pakalaus 
uuka aiya Sabat aijo' Sinaa Daka' anu samata-mata aijo' na anu o lame'akon. 
Kalana i Yesus sinalib kinona ma'isa pe'e Sinaa nu Sabat aijo', to mia-mian nu 
Yahudi nomoita hi Pilatus da opobee' mompato'akon tengke nu aha anu 
sinalibmo ka' montau'akon bangke'nyo haha aijo' i kau' salib. 
32Lantas suludadu haha aijo' inamba ka' nompato'i lebe i moona tengke nu 
ua'aha anu sinalib hingga-hinggat i Yesus. 
33Salatan aha tinokamo hi Yesus, tinoa nu aha Ia i natemo. Sahingga aha 
madi'mo nompato'i tengke-Nyo. 
34Panyo sihung i Yesus sinusuk nu talombo' nu sala'samian suludadu haha 
aijo'; balo nosabat na baso' tiba uee. 
35Mian anu nositoa bauon aijo', iamo na nompoto'i han aijo' da komiu suele 
palesaya. Ka' anu sinakisiannyo aijo' totu'u, ka' nu sumbu' saba' aijo' memang 
totu'u. 
36Han aijo' timbali da sampa' na anu tinulis i uno nu Kitab nu Tumpu, aijo'mo 
"Madi' ko sa'angu' pe'e na buku-Nyo na o pato'akon.” 
37I uno nu Kitab nu Tumpu tinulis, "Aha montanggalakonje Ia anu sisinusuk 
nu aha.” 
38Lapas aijo' i Yusuf lengkat mae i Arimatea nomoita de timbali hi Pilatus, da 
mongala bangke' i Yesus. (I Yusuf anu aja' mombatuki Yesus, panyo 
matikohowini kalana ia mabuhuk hi anu mongkuasai Yahudi.) I Pilatus 
nompobee' ia, jadi ia namba nongala bangke' i Yesus. 
39I Nikodemus anu toho' tinoka u'utu mae hi Yesus pihi-pihi, namba suele 
hingga-hinggat tiba i Yusuf. I Nikodemus nomboa lampa-lampa te mur tiba 
gaharu -- iwi-iwi' kila-kila tolumpulu' na kilogram na konjoo'nyo. 
40Ua-ua'aha na mian aijo' nongala bangke' i Yesus ka' sinaputnyo na butong-
Nyo nu hude ponsaput tiba lampa-lampa manohong aijo' sumo adat molamun 
nu aha mian Yahudi. 

41Tampat i Yesus sinalib aijo' daagi' ko sa'angu' na tampat sinu'anan kau' ka' 
bunga-bunga lewa' basanangan. I uno nu tampat basanangan aijo' daagi' ko 
sa'angu' na polamunan bu'ou anu ma'isa toho' pinolamunan mian. 
42Kalana lamunan aijo' ohani ka' sinaa nu Sabat malia'mo montampu'uni, 
ilamunmo nu aha na i Yesus i kiijo'. 

Yohanes 20 

1Subu-subu i sinaa nu duminggu daagi' pintung, i Maria Magdalena namba i 
pinolamunan. Tinoanyo na batu pinongkulubi tinondedensu'mo lengkat i 
bolo' nu pinolamunan aijo'. 
2Sahingga ia nopadeka' nolio i Simon Petrus ka' anu saja' mombatuki nunu 
kalibosi Yesus, ka' notatae hi aha, "Tumpu ingalamo aijo' mae i pinolamunan, 
madi' kusumbu' pa' iya na pinonguna'an-Nyo.” 
3Lantas i Petrus ka' sangga'at anu saja' mombatuki aijo' nambamo i 
pinolamunan. 
4Ua-ua'aha nopadeka', panyo sangga'at anu saja' mombatuki aijo' na lebe 
nalia' noliu-liu i Petrus, ia na tinoka momona i pinolamunan. 
5Ia nolenga nokaiyong i uno nu pinolamunan, nontoa hude pinonsaput timpa-
timpas i kiijo', panyo ia madi' ninsoop. 
6I Simon Petrus nontuloi' lengkat mae mihi, lantas lau-laus ninsoop i uno nu 
pinolamunan aijo'. Tinoanyo na hude pinonsaput timpa-timpas i kiijo'. 
7Panyo hude anu pinosegot i ubak i Yesus madi'mo ko anu kiijo' oha-ohani, 
panyo kumu-kumun nanintademo. 
8Lapas aijo' anu saja' mombatuki tino-tinoka tinongkoi moona i pinolamunan 
ninsoop suele. Ia nontoa ka' pinalesayamo.  

( 9Sangkutnyo tinoka tempo' aitu aha ma'isa nonsumbu' pa' apaa na anu 
tinulis i uno nu Kitab nu Tumpu tukoonyo Ia tionyo silaka, panyo po'ule' 
opotumuu'.) 
10Lapas aitu anu saja' mombatuki Yesus aijo' ninsusule'mo. 

11I Maria Magdalena tinuminjo i ahop nu pinolamunan ka' i humaang. Hau-
haunyo humaang ia nolenga nokaiyong i pinolamunan. 
12Lantas nontoa ua'aha na malaikat nibaju' mopute'. Aha aijo' sinumuhang i 
tampat anu pinonguna'an bangke' i Yesus samian sasu ubak, ka' sangga'atnyo 
i sasu tengke. 
13To mala-malaikat haha aijo' nompokilawa, "Kita Tina, kadaka' humaang?" I 
Maria nontaami, "Tumpungku ingalamo, ka' madi' ku sumbu' pa' iya na 
pinonguna'an Ia.” 
14Noko potatae sumo aijo', ia nosiloi i hiku ka' nontoa i Yesus tinuminjo i 
kiijo'. Panyo madi' sinumbu'nyo taalu' aijo' i Yesus. 
15I Yesus nompokilawa hi ia, "Kita Tina, kadaka' humaang? Kita Tina molio 
ihe?" I Maria nonsangka aijo' topo bau ale', sahingga ia notatae, "Kita Tuuma, 
de kita Tuuma na nolalin Ia lengkat i aiya, tulungi poto'iakon mae hi 
belengku iya na pinonguna'an nu Kita Tuuma Ia, da ku ala na ia.” 
16I Yesus notatae hi ia, "Maria!" I Maria nosiloi hi Yesus, lantas notatae i sisik 
nu Ibrani, "Rabuni!" (Alati'nyo "Gulu'".) 
17"Boli o toongi na Aku," koonyo i Yesus hi ia, "kalana Aku ma'isa noliba' 
namba hi Tuuma. Panyo lako'mo hi to utu-utus-Ku, ka' poto'iakon hi aha, 
taalu' uuka aiya Aku moliba'mo mamba hi Tuumang-Ku, ka' Tuumaum 
Tumpung-Ku, ka' Tumpuum.” 
18Sahingga i Maria namba nompoto'i hi anu saja' mombatuki Yesus, tukoonyo 
ia nontoamo i Tumpu, tiba mule' i Tumpu nontaloakonmo iwi-iwi' aijo' hi ia. 
19Sinaa nu duminggu suele aijo' salatan i nalomo, anu saja' mombatuki Yesus 
sinilimu'mo i sa'angu' na laigan, panyo tumban kaho kinunsi, kalana aha 
mabuhuk hi anu mongkuasai Yahudi. Monti-montiik i Yesus tinokamo ka' 
tinuminjo i pohintonga'an nu aha ka' notatae, "Tabea', kasalamatan tinokamo 
hi komiu.” 
20Noko potatae sumo aijo', Ia nompotoa hi aha lima ka' sihung-Nyo. 
Tempo'nyo nontoa i Tumpu, aha ilame'mo hondo. 

21Lantas i Yesus po'ule' notatae hi aha, "Tabea' kasalamatan tinokamo hi 
komiu. Sumo i Tuuma nonsai mae Aku, sumo aitu suele na aku monsai 
komiu.” 
22Lantas Ia nompuuhakon sawo-Nyo hi aha ka' notatae, "Talimamo na Roh nu 
Tumpu. 
23De komiu mongampuni dosa' nu toto samian, Tumpu suele mongampuni ia. 
De komiu madi' mongampuni dosa' nu toto samian, Tumpu suele madi' 
mongampuni ia.” 
24I Tomas, (anu osanggohi "Hapi"), sala'samian anu sampu-sampulu' ka' ohua' 
na anu saja' mombatuki Yesus, madi' kino ianyo hingga-hinggat tiba sangga'at 
tempo'nyo i Yesus tinoka. 
25Sahingga anu saja' mombatuki Yesus sangga'at notatae hi Tomas, "Kami 
nontoamo i Tumpu!" Panyo i Tomas nontaami, "De ma'isa ku toa na 
pinompaku'an lima-Nyo, ma'isa ku susukakon na bua' nu limangku i anu bine-
binelan nu paku aijo', ka' ma'isa ku susuk nu limangku na sihung-Nyo, madi' 
hondo aku mongka'oho' palesaya.” 
26Ilapas sinaduminggu anu saja' mombatuki Yesus po'ule' mule' nokiijo' i 
tampat aitu, ka' kino i Tomasmo. Iwi-iwi' na tumban ginunsing. Panyo i Yesus 
tinoka ka' tinuminjo i totonga' nu aha lantas notatae, "Tabea' kasalamatan 
tinokamo hi komiu.” 
27Lapas aijo' koo-Nyo i Yesus hi Tomas, "Toa na limang-Ku, ka' posusuk na 
bua' nu limaum i aiya. Tajuakon mae na limaum ka' posusuk i sihung-Ku. Boli 
daagi' bata-bata, panyo palesayamo!” 
28I Tomas notatae hi Yesus, "Tumpungku ka' Tumpu Allah-ngku!” 
29Sahingga i Yesus notatae hi ia, "Te misa' o beleyum palesayamo kalana 
nontoamo Aku? Higahi na mian anu palesaya mau mule' madi' montoa Aku.” 
30Daagi' manjoo' na anu okabangangi sangga'at, anu binaumo i Yesus i ahop 
nu anu saja' mombatuki Ia, panyo madi' tinulis i uno nu Kitab aiya. 

31Panyo iwi-iwi' aiya tinulis, da komiu palesaya taalu' i Yesus aijo' Tomundo 
anu Momposalamat, Anak nu Tumpu, ka' kalana palesaya hi Ia, komiu 
mohumpakmo kantumuu'an. 

Yohanes 21 

1Lapas aijo' i Yesus po'ule' mule' nompotoa butongnyo i Dowiwi Tiberias hi 
anu saja' mombatuki Ia. Sumo uuka na jinadi: 
2Ko sansinaan i Simon Petrus, i Tomas anu osanggohi Hapi, i Natanael 
lengkat mae i Kana i tano' Galilea, ana-anak i Zebedeus, ka' ua'aha na anu 
saja' mombatuki Yesus sangga'at hau-haunyo sinilimu'mo. 
3Koonyo i Simon Petrus hi sangga'at, "Aku ka'oho' mamba mompagala ikan." 
"Kami mombatuk," na koonyo nu aha hi ia. Aha namba sinumake' i duangan. 
Panyo sinampahu aitu aha madi' nohumpak apa-apaa. 
4Salatan sinaa nontampu'unimo mae bete', i Yesus tinuminjo i biwi nu bone', 
panyo madi' sinumbu' nu aha taalu' aijo' i Yesus. 
5I Yesus notatae hi aha, "Ana-anak, pa' komiu ko ikan?" "I madi'," na koonyo 
nu aha. 
6I Yesus notatae hi aha, "Sambuangakon na buani' miu sasu koanan nu 
duangan da komiu mohumpak ikan." Balo buani' aijo' sinambuangakon nu 
aha. Panyo madi'mo pinoko hela' nu aha kalana manjoo' hondo na ikan i 
unonyo. 
7Anu saja' mombatuki nunu kalibosi i Yesus notatae hi Petrus, "Aijo'mo na 
Tumpu!" Salatan i Simon Petrus nohongo taalu' aijo' i Tumpu, ia nompusok 
baju'nyo (kalana ia madi' nimbaju') balo nalalumpat nokaiyong i uee. 
8Anu saja' mombatuki sangga'at binabosemo nokiijo' i katano'an, ka' nohela' 
buani' nobuke'mo nu ikan. Aha madi' talalo majo'on lengkat i katano'an, kila-
kila ola sa'atu na meter. 
9Salatan aha nilalobosmo mae lengkat i duangan, aha nontoa daagi' ko oba 
nu apu kiijo' mae ka' ikan aita' i bawonyo ka' roti. 

10I Yesus notatae hi aha, "Soba boamae na ikan to pia-piambatu anu sala'je 
binuani miu.” 
11I Simon Petrus nasasawe' i duangan balo nohela' buani'nyo nokiijo' i 
katano'an. Buani' aijo' nobuke' nu ikan to daka-daka'; iwi-iwi' sa'atu 
limampulu' na angu'annyo. Panyo mau mule' sumo aijo' na konjoo'nyo, 
buani'nyo madi' nobeak. 
12I Yesus notatae hi aha, "Imbo' da mongkaan." Madi' ko samian pe'e na anu 
saja' mombatuki Ia baani mompokilawa, "Ihe na Kita Tuuma?" Kalana 
nusumbu' nu aha Ia aijo' Tumpu. 
13Lapas aijo' i Yesus nongohani aha, ingalanyo na roti aijo' ka' binee'nyo hi 
aha. Sumo aitu mule' na Ia nombee' ikan aijo'. 
14Aiyamo na ko pintolunnyo i Yesus nompotoa butongnyo hi anu saja' 
mombatuki Ia, salatan Ia po'ule'mo tinumuu' lengkat i kasilakan-Nyo. 
15Noko kaan na aha, i Yesus notataemo hi Simon Petrus, "Simon anak i Yona, 
apaa beleyum lebe mongkalibosi Aku, molingkudui pongkalibosi nu aha aiya 
hi beleng-Ku?" "Totu'u, Kita Tumpu," tinaaman i Petrus. "Nu sumbu' nu Kita 
Tumpu na aku mongkalibosi Kita Tumpu." I Yesus notatae hi ia, 
"Palakaiyakon na to ana-anak nu dombang-Ku.” 
16Kopinduannyo i Yesus nompokilawa hi ia, "Simon anak i Yona, apaa 
beleyum mongkalibosi Aku?" "Totu'u, Kita Tumpu," tinaaman i Petrus. "Nu 
sumbu' nu Kita Tumpu na aku mongkalibosi Kita Tumpu." I Yesus notatae hi 
ia, "Palakaiyakon na to domba-dombang-Ku.” 
17Kopintolunnyo i Yesus nompokilawa hi ia, "Simon anak i Yona, apaa 
beleyum mongkalibosi Aku?" I Petrus tinongkolibosonmo, kalana i Yesus 
nompokilawa hi ia sampe pinintolunmo. Sahingga i Petrus po'ule' nontaami, 
"Kita Tumpu, Kita Tumpu na monsumbu' iwi-iwi'. Nu sumbu' nu Kita Tumpu 
na aku mongkalibosi Kita Tumpu!" Lantas i Yesus notatae hi ia, "Palakaiyakon 
na domba-dombangku. 

18Totu'u hondo na potataeng-Ku aiya: Tempo'nyo beleyum daagi' olitau, posi 
beleyum na mombutu' kompongum, ka' mamba pa' moya na nu kahanda'i. 
Panyo de beleyum langkai'mo, beleyum montajuakonmo limaum, ka' mian 
sangga'at na mompungu beleyum, ka' momboa beleyum hi anu madi' nu 
ka'ima'i na kalambanan.” 
19(Tiba potatae aijo' i Yesus nompoto'imo mosia na i Petrus silaka saidi' mae 
mompopodaka' Tumpu.) Lapas aijo' i Yesus notatae hi Petrus, "Batuki mae na 
Aku!” 
20Salatan i Petrus nosiloi, ia nontoa i hikunyo anu saja' mombatuki nunu 
kalibosi Yesus. (Iamo na anu sinumuhang oha-ohani Yesus tempo'nyo 
nongkaan, ka' anu nompokilawa hi Ia, "Ihe na saidi' mae monguwesani 
Tumpu?") 
21Nontoa ia, i Petrus nompokilawa hi Yesus, "Kita Tumpu, mosia na mian 
aiya?” 
22I Yesus nontaami, "Maluannyo Ku kahanda'i ia satumuu'nyo sampe Aku 
toka, aijo' misa' ponsumbu'anum. Panyo beleyum batuki mae na Aku!” 
23Sahingga tinogilele hi anu saja' mombatuki Yesus, au' aitu anu saja' 
mombatuk madi' silaka. Padahan i Yesus madi' nontaloakon anu saja' 
mombatuki aijo' madi' silaka. Ola ahi', "Maluannyo Ku kahanda'i ia 
satumuu'nyo sampe Aku toka, aijo' misa' ponsumbu'anum.” 
24Anu saja' mombatuki aijo' na mombee'i katalangan apaa na anu 
tinimbalimo aiya. Iamo ahi' na nontulis. Ka' osumbu'to saba' apaa na anu 
tinaloakonnyomo aijo' totu'u. 
25Daagi' manjoo' na han sangga'at anu binau i Yesus. Maluannyo iwi-iwi' aijo' 
o tulis toto sa'angu', ku gantang madi' sampa' na tampat i dunia aiya anu 
moko ala mongisi kitab anu o tulis aijo'. 

Sisikon nu to rasul-rasul 

Sisikon nu to rasul-rasul 1 

1I Teofilus anu manonong. I uno nu kitabku anu momona noko poto'ingkumo 
iwi-iwi' apaa na anu binau ka' pinogulu' i Yesus lengkat pe'e Ia nontampu'uni 
pakalaja'an-Nyo, 
2tinoka-toka i sinaa Ia i hangkatmo nokiita' i suluga'. Ma'isa pe'e Ia noliba' 
nokiita' i suluga', tiba kuasa nu Roh nu Tumpu Ia nombee'imo sonto-sonto' hi 
aha to rasul-rasul-Nyo anu pinile'anmo. 
3Ilapas Ia sinilaka kopinnyo patom pulu' na sinaa Ia toto minsan saja' 
manintoa nyata-nyata' hondo hi to rasul-rasul aijo' pomponyata'-Nyo saba' Ia 
totu-totu'u tinumuu'mo. Aha nontoamo Ia, ka' Ia notataemo hi aha mongkona 
mosia na Tumpu mompalentah sumo Tomundo. 
4Ka' tempo'nyo Ia sinilimu'mo tiba aha, Ia nombee'imo palentah aiya hi aha, 
"Boli opala'i na Yerusalem. Tanda'i kiijo' sampe Tuumang-Ku mombee'mo 
apaa na anu jinanji'-Nyomo, aijo'mo anu noko poto'ing-Kumo hi komiu u'utu 
mae. 
5Kalana i Yohanes mompalamandikan nu uee, panyo daagi' to pia-pian sinaa 
komiu opalamandikanmo nu Roh nu Tumpu.” 
6Salatan to rasul-rasul aijo' sinilimu'mo hingga-hinggat tiba i Yesus, aha 
nompokilawamo hi Ia, "Kita Tumpu, apaa uuka Kita Tumpu mongka'oho' 
po'ule' mompotinjo Kapalentahan nu bansa Israel?” 
7Tinaaman i Yesus, "Posi Tuumang-Ku na anu montantukan sinaa ka' 
tempo'nyo. Aijo' madi' palalu osumbu' nu komiu, kalana aijo' hak nu 
Tuumang-Ku. 
8Panyo komiu mohumpakje kuasa, de Roh nu Tumpu tokamo hi komiu. Ka' 
komiu timbalimo bau sakisi-sakising-Ku i Yerusalem, i songko-songko Yudea, 
i Samaria ka' toka-toka i puus nu tano'.” 
9Noko potatae na i Yesus sumo aijo', Ia i hangkatmo nokiita' i suluga' i ahop 
nu mata nu aha, ka' sehu' nongkulubimo Ia, madi'mo tinoa nu aha. 

10Hau-haunyo aha daagi' nonsinda mokiita' i langit, tempo'nyo i Yesus 
tinalahangkatmo, monti-montiik ua'aha na mian nibaju' mopute' tinuminjomo 
i sohipi' nu aha. 
11"Hee, to mia-mian nu Galilea," koonyo nu ua'aha na mian haha aijo', 
"kadaka' komiu ola tuminjo atina' monsinda langit? I Yesus anu tinoa miu 
tinalahangkatmo nokiita' i suluga' atina' i ahop miu, po'ule'je minsusule' mae 
susumo atina' anu tinoamo miu u'uka aiya.” 
12Lapas aijo' to rasul-rasul aijo' ninsusule'mo i Yerusalem lengkat mae i 
Bungkut nu Zaitun. Bungkutnyo aijo' tampatnyo kila-kila sa'angu' na kilo 
meter na kojo'onnyo lengkat mae i Yerusalem. 
13I Yerusalem aha namba i laigan i tampat kinasonsoo'an nu aha, lantas 
noliba' nokiita' i kaman anu i bawonyo. To Rasul-rasul aijo', aitumo i Petrus 
ka' i Yohanes, i Yakobus ka' i Andreas, i Filipus ka' i Tomas, i Bartolomeus ka' 
i Matius, i Yakobus anak i Alfeus, i Simon Patriot ka' i Yudas anak i Yakobus; 
14iwi-iwi' saja' mosangaja' na kinyonyoa silimu' da balado'a. Aha balado'a tiba 
to bouboune, singkona i Maria tina i Yesus ka' tiba to utu-utus i Yesus. 
15Kinosansinaan aitu, tempo'nyo aha hau-haunyo sinilimu'mo -- daagi' kila-
kila sa'atu ka' uampulu' na mian anu tinoka -- i Petrus tinuminjomo 
mongka'oho' motatae. Ia notatae, 
16"To Utu-utus! Apaa na anu tinulismo i uno nu Kitab nu Tumpu Allah, aijo' 
tionyo timbali. Naipuan mae Roh nu Tumpu notataemo hi Daud mongkona i 
Yudas, polaya' nu to mia-mian anu mohakop i Yesus aijo'. 
17I Yudas sala'samian lengkat hi kita, ka' ia pinile'anmo suele da mokalaja 
hingga-hinggat tiba kita."  

( 18I Yudas aiya nohumpakmo tano' bau polamunan anu ihumpaknyo salaku 
tambonyo lewa' nombau anu ma'idek mongkabisa'i mian. Ia nanabu' ka' i nate 
ka' kompongnyo nobiha' sampe isi nu kompongnyo nosabat iwi-iwi'. 

19Iwi-iwi' na mian anu jojoong i Yerusalem monsumbu' han aijo'. Mokonyo 
aijo' i uno nu basa' nu aha, aha nonsanggohi tano' aijo' Akeldama, alati'nyo 
'Tano' Baso''.) 
20"Kalana i uno nu Kitab Mazmur tinulis sumo uuka, 'Pojohokmo na tampat 
kajojoongannyo timbali liing; boli ko samian pe'e na jojoong i unonyo.' Daagi' 
mule' po'ule' tinulis sumo uuka, 'Bakasmo da pangkatnyo nu ala nu mian 
sangga'at.’ 
21-22Kalana aijo', tionyo ahi' daagi' ko toto samian anu mombatuki kita da 
timbali sakisi saba' i Tumpu Yesus po'ule'mo tinumuu' maumo Ia sinilakamo. 
Mian aijo' tionyo ahi' sala'samian lengkat hi to mia-mian anu saja' mo'imboa 
tiba kita tempo'nyo kita nombatuki i Tumpu Yesus noyaya, lengkat pe'e i 
Yohanes nontampu'uni nompalamandikan sampe tempo'nyo i Yesus i hangkat 
nokiita' i suluga', lengkat aiya hi kita.” 
23Sahingga to mia-mian anu tinoka i kiijo' nompoto'i ua'aha na mian aitumo, i 
Yusuf anu osanggohi mule' i Barsabas (ia osanggohi mule' i Yustus), ka' i 
Matias. 
24- 25Lantas aha binala do'amo. Aha notatae, "Tumpu, Kita monsumbu' iwi-iwi' 
kinyonyoa nu mian. I Yudas binelentimo i pakalaja'annyo sumo rasul, ka' i 
natemo. Jadi potiju'akonmo mae hi kami, ihe na anu ua'aha na mian aiya, na 
nupile'i nu Tumpu da obee'i kalaja aijo' mombolosi i Yudas.” 
26Lapas aijo' ohua' na sanggo aijo' ingonde, lantas ondean nanabu' hi Matias. 
Jadi ia i hangkat tinimbali rasul da mosangalu tiba sampulu' ka' sa'angu' na 
rasul sangga'atannyo. 

Sisikon nu to rasul-rasul 2 

1Salatan tinokamo i sinaa nu Pentakosta, iwi-iwi' mian anu palesaya 
nosa'angu'mo i sa'angu' na tampat. 
2Madi' pinin i hongo na onyi' nolengkat i langit sumo baleba' anu makansang. 
Laigan anu kinasuhangan nu to mia-mian aijo' iwi-iwi' sinongko nu onyi'nyo 
aijo'. 

3Lantas aha nontoa to jila-jila' sumo moak nu apu molele iyaya mae ka' 
manintengke' hi aha toto samian. 
4Aha iwi-iwi' kinuasanmo nu Roh nu Tumpu, ka' nontampu'unimo notatae 
tiba ngangahan nu basa' sangga'at. Aha motatae nombatukimo apaa na anu 
pinoto'i nu Roh aijo' hi aha da otaloakon. 
5Tempo'nyo aitu manjoo' na mian nu Yahudi, lengkat iyaya mae na lipu' 
songko-songko na dunia, jojoong i Yerusalem. Aha aitumo na to mia-mian 
anu mohongo-hongo hi Tumpu. 
6Salatan ihongo na onyi' aijo', manjoo' hondo na mian tinoka sinihuk. Aha 
iwi-iwi' tinolokengkeng na nohongo to mia-mian anu palesaya aijo' 
notataemo i basa' nu aha toto samian. 
7Aha binangangmo ka' tinolokengkeng lantas notatae, "Te misa' to mia-mian 
anu notatae aiya iwi-iwi' mian nu Galilea? 
8Mosia na tinimbali sahingga kita nohongo aha motataemo i basa' nu lipu'to 
toto samian? 
9Kita to mia-mian lengkat i Partia, Media, Elam; lengkat i Mesopotamia, 
Yudea, ka' i Kapadokia; lengkat i Pontus ka' i Asia, 
10lengkat i Frigia ka' i Familia, lengkat i Mesir ka' i da'erah-da'erah Libia koko 
Kirene; daagi' ko anu aiya hi kita anu tinoka lengkat mae i Roma, 
11daagi' ko to mia-mian nu Yahudi ka' suele to mia-mian bansa sangga'at anu 
ninsoopmo agama Yahudi; daagi' mule' ko anu tinoka lengkat mae i Kreta ka' 
i Arab. Kita iwi-iwi' nohongomo aha notatae nu basa'to, toto samian 
mongkona ha-han anu okabangangi anu binau nu Tumpu!” 
12Aha binangangmo ka' tinolokengkeng lantas aha iwi-iwi' nompaha poki-
pokilawa hi samian ka' samian, "Apaa na alati'nyo aiya?” 
13Panyo daagi' mule' ko to mia-mian anu mongalu. Aha notatae, "Ah, to mia-
mian haha aiya ola ahi' malangu!” 

14Lantas i Petrus tinuminjo hingga-hinggat aha sampulu' ka' sa'angu' na rasul 
sangga'at, lapas aitu aha notatae hi mian da'isan aijo'. Ia notatae daka-daka', 
"To Utu-utus, to mia-mian Yahudi ka' iwi-iwi' anu jojoong i Yerusalem! 
Hongo ima-ima', kalana han aiya palalu ku talangkanakon hi komiu. 
15To mia-mian aiya madi' malangu, sumo anu osangka miu; kalana uuka 
sala'je jam osio' daagi' subu. 
16Panyo aiya noko poto'imo nu Tumpu hi Nabi Yoel: 
17Tumpu notatae, 'Tempo'nyo sinaa aiya mae imihinyo kulambe'akonje na 
Roh-Ku hi iwi-iwi' na mian. Ana-anakum anu to momo'ane ka' ana-anakum to 
bouboune mompoto'ije hi komiu ha-han anu Ku poto'i hi aha. To mia-mian 
olitau miu montoaje ha-han anu Ku poto'i hi aha. To mia-mian tu'anyo miu 
mongipije mongkona ipion anu Ku poto'i hi aha. 
18Hi to posa-posaihon-Ku pe'e -- mau pe'e to momo'ane mau pe'e to bouboune 
--, Ku dudu'akonje na Roh-Ku i sinaa haha aitu. Aha mompoto'iakonje ha-han 
anu pinoto'ing-Kumo hi aha. 
19Aku mompodaagi'je anu okabangangi aita' mae i langit, ka' ha-han anu 
daka' i aluk nu dunia aiya; daagi' saidi' mae ko baso' ka' apu, mombuun ka' 
tibuk. 
20Batu nu sinaa timbali pikat, bitu'on timbali momea' sumo baso' ma'isa pe'e 
Sinaa nu Tumpu toka, sinaa daka' ka' anu talalo opopodaka' aijo' na toka. 
21Tempo'nyo aitu, mian anu mongkakase hi Tumpu oposalamat.’ 
22To Utu-utus mian nu Israel! Hongo apaa na anu ku taloakon aiya: I Yesus 
mian nu Nazaret aijo' binee'anmo kalaja nu Tumpu Allah bau kapentingan nu 
kita utus. Aijo' nyata' hondo i anu okabangangi ka' ha-han anu daka', apaa na 
anu binau nu Tumpu i totonga' miu hi Yesus aijo'. Iwi-iwi' aijo' posi kita utus 
nonsumbu'mo. 
23Posi pongka'oho'-Nyo na Tumpu nomputusi da obee' na i Yesus hi komiu. 
Ka' salatan binee' na Ia, komiu nompateimo Ia ka' nompojohokmo to mia-
mian ma'idek nonsalib Ia. 

24Panyo Tumpu po'ule' nompotumuu' Ia lengkat i totonga' nu to mia-mian 
mate. Ia kinona nu kapatean, panyo Tumpu na nolapasakon Ia, kalana madi' 
timbali Ia saja'mo nu kuasai nu kapatean. 
25Mongkona i Yesus aiya, i Daud toho'mo notatae, 'Aku montoa Tumpu saja' i 
ahopku; Ia saja' i sohipi'ku, da aku madi' nugeleguda nu mau mule' apaa. 
26Aijo' na sababnyo kinyonyoangku lame' hondo, nganga'ku montaeyakon 
pompuji-puji': ka' sanang na butongku aiya montanda'i i uno nu polamunan. 
27Kalana Beleyum madi' mompojohok butongku jojoong i uno nu dunia mian 
mate. Beleyum madi' mompojohok posaihon-Um anu mohongo-hongo aijo' 
magalis ka' mingkot. 
28Beleyum nompotiju'mo jalan anu mompatui kantumuu'an talakana' ka' 
sampe toka sidu-sidutu'. Kabilahianku talalo daka' hondo, kalana Beleyum 
mosangalu tiba aku.’ 
29To Utu-utus, poloas mae na aku motatae sahondo-hondonyo mongkona i 
Daud, tuuma nu mompolee'to. Ia natemo ka' i lamunmo suele; pinolamunan 
ia daagi' aiya i totonga'to sampe uuka. 
30Tumpu noko bajanji'mo hi Daud, tiba sumpa', saba' sala' samian lengkat i 
lee'nyo ohangkatje nu Tumpu timbali tomundo. Kalana i Daud monsumbu' 
janji' aijo', ka' kalana ia suele nabi, 
31ia monsumbu' suele apaa na nubau nu Tumpu. Jadi ia nompoto'imo apaa na 
anu timbali tukoonyo Tomundo anu Momposalamat anu jinanji'mo nu 
Tumpu, po'ule'je tumuu' lengkat i kapateannyo. I Daud notatae, 'Ia madi' ola 
opojohok jojoong i uno nu dunia to mia-mian mate; butong-Nyo madi' timbali 
magalis ka' mingkot.’ 
32I Yesusmo aiya na po'ule' pinotumuu' nu Tumpu lengkat i kapatean. Kami 
iwi-iwi' nosi sakisimo han aijo'. 
33Ia i hangkat ka' pinosuhang i kasuhangan anu matangkas ka' binee'an 
kakuasa'an nu Tumpu, lantas nontalimamo Roh nu Tumpu Allah anu noko 

janji'mo nu Tuuma. Ka' anu ihongomo miu uuka aiya ka' tinoamo saba' 
Roh'mo ai-aijo' na anu ilambe'akon-Nyo hi kami. 
34Posi i Daud madi' noliba' nokiita' i suluga', panyo i Daud notataemo, 'Tumpu 
notatae hi Tumpungku: 
35Suhangmo i sasu koanan-Ku, sampe Aku mombau to bali-bali'-Um 
minsuuluk hi Beleyum!’ 
36Aijo' na sababnyo iwi-iwi' mian nu Israel tionyo monsumbu' totu-totu'u 
saba' i Yesus anu sinalibmo miu aijo', i Yesus ati-atina'mo na anu 
pinotimbalimo nu Tumpu, timbali Tumpu ka' Tomundo anu Momposalamat!” 
37Salatan to mia-mian aijo' nohongo han aijo', kinyonyoa nu aha madi'mo 
talalo sinanang. Lantas aha nompokilawamo hi Petrus ka' hi to rasul-rasul 
sangga'atannyo, "To Utu-utus, kami tionyo mombau apaa?” 
38Tinaaman i Petrus, "Balatobatmo, bolimo mombau dosa-dosa' miu. Ka' 
tionyo komiu toto samian opalamandikan nu sanggo i Yesus Kristus, da dosa-
dosa'um o ampuni. Sahingga to Utu-utus montalimaje tambo nu Roh nu 
Tumpu lengkat hi Tumpu. 
39Kalana anu jinanji'mo nu Tumpu aijo' bau bagi miu tiba lee' miu, tiba bau 
bagi nu to mia-mian anu daagi' kiijo' mae i tampat-tampat anu majo'on -- 
aijo'mo iwi-iwi' na mian anu i laga nu Tumpu Tumpunto da toka hi Ia.” 
40Sumo aitumo na i Petrus nompotalangakon hi aha. Ka' manjoo' na potatae 
sangga'at, suele pinoto'inyo hi aha da butong nu aha boli maninggalo' i bansa 
anu ma'idek aiya, anu nu hukumje nu Tumpu. 
41Manjoo' na mian palesaya i anu nu taloakon i Petrus, lantas aha 
pinalamandikan. Sahingga konjoo' nu mian palesaya i sinaa aitu nintuang 
mule' totolu' na madala na mian. 
42Totu-totu'u na aha saja' binalajan hi to rasul-rasul, ka' saja' silimu' hingga-
hinggat. Aha nongkaan hingga-hinggat ka' balado'a hingga-hinggat. 

43Manjoo' hondo na anu okabangangi binau nu to rasul-rasul aijo' sahingga, 
iwi-iwi' na mian binangangmo ka' nabuhukmo. 
44To mia-mian palesaya aijo' iwi-iwi' nosangaja'mo ka' apaa na anu hi aha, 
nupake nu aha hingga-hinggat. 
45Aha nompobaluk to bala-balang ka' halata' nu aha, lantas obagi-bagimo nu 
aha na doinyo aijo' iwi-iwi', otoa i kapalaluan nu aha toto samian. 
46Toka sansina-sinaa aha saja' silimu' i Laigan nu Tumpu ka' lame' na aha 
mongkaan hingga-hinggat, ka' aha madi' mombuulakon to lai-laigan nu aha. 
47Aha saja' mompuji-puji' Tumpu ka' nuka'ima'i nu mian iwi-iwi'. Toka 
sansina-sinaa konjoo'nyo nu aha saja' mintuang kalana Tumpu mombee' hi 
aha to mia-mian anu oposalamat. 

Sisikon nu to rasul-rasul 3 

1Daagi' kino sansinaan i Petrus ka' i Yohanes namba i Laigan nu Tumpu jam 
totolu' ohanimo malom, tempo'nyomo nu balado'a. 
2I kiijo' mae i sabatan anu osanggohi "Sabatan Ma'ima'", daagi' ko samian na 
mo'ane anu kapi' salatan pe'e i hampe. Toka sansina-sinaa mian aijo' oboa 
mokiijo' da momoita hi to mia-mian anu minsoop i Laigan nu Tumpu. 
3Salatan mian aijo' nontoa i Petrus ka' i Yohanes hau-haunyomo minsoop 
mokiijo'mo i Laigan nu Tumpu, ia nompoita hi aha da mombee'i apa-apaa hi 
ia. 
4Sahingga aha nontonto'i ia, lapas aijo' i Petrus notatae, "Toa mae na kami!” 
5Lantas mian aijo' nompalahatikan aha ka' nontaha'imani mohumpak apa-
apaa lengkat hi aha. 
6Panyo i Petrus notatae hi ia, "Aku madi' hondo ko doi. Panyo apaa na anu 
daagi' hi belengku, aijo' na ku bee' hi beleyum: Tiba kuasa i Yesus Kristus 
mian nu Nazaret aijo', lajangmo!” 

7Lantas i Petrus nontoongi limanyo koanan nu mian anu kapi' aijo' ka' 
nontulungi ia tuminjo nombulaakon ia. Lau-laus tengke nu mian aijo' ka' 
bulansingnyo timbalimo nahoson. 
8Lantas ia nalalumpat tinuminjo, ka' mulai i lumajang mokiijo' ka' no'uuka 
mae. Lapas aitu ia ninsoop nokiijo' i Laigan nu Tumpu nojajalan tiba i Petrus 
ka' i Yohanes, hau-haunyo i lumajang maha-mahalumpatan ka' mompuji-puji' 
Tumpu. 
9Iwi-iwi' na mian nontoa ia i lumajang ka' nompuji' Tumpu Allah. 
10Lantas aha aitu sininsumbu'je saba' iamo aitu na anu saja' mompoita ka' 
biasanyo sumuhang i "Sabatan Ma'ima'", i Laigan nu Tumpu. Aha binangang 
hondo ka' tinonto' na nontoa apaa na anu jinadimo hi ia. 
11Mian aijo' saja'mo ahi' mombatuki Petrus ka' i Yohanes. Ka' tempo'nyo aha 
totolu'tinoka i gandalia anu osanggohi "Gandalia i Salomo", iwi-iwi' na mian 
tinoka sinihuk hi aha kalana binangangmo. 
12Salatan i Petrus nontoa to mia-mian aijo', ia notatae hi aha, "O, to mia-mian 
Israel, kadaka' to Utu-utus bangang i han aiya? Kadaka' komiu saja' montoa 
mae kami? Apaa komiu monsangka mian aiya timbali lumajang kalana ko 
kuasa hi kami kabai kalana kami mohongo-hongo hi Tumpu? 
13Tumpu anu o sombah i Abraham, i Ishak, ka' i Yakub, Tumpu nu 
mompolee'to, Tumpu aijo' nompopodaka'mo Posaihon-Nyo aijo'mo i Yesus. I 
Yesus aijo'mo na anu binee' miu hi aha anu mongkuasai, ka' komiumo na 
sampo bali'nyo i ahop i Pilatus, tempo'nyo i Pilatus ka'oho'mo molapasakon 
Ia. 
14Ia Susi' ka' ma'ima', panyo komiu mombahakon Ia ka' mompakisa da i 
Pilatus molapasakon samian na topo patei hi komiu. 
15To utu-utus mompateimo Ia, padahan Iamo na pinolengkatan nu 
kantumuu'an bau kapentingan nu iwi-iwi' mian. Ka' Tumpu po'ule'mo 
nompotumuu' ia lengkat i kapateannyo. Kami nonsakisimo han aijo'. 

16To utu-utus nontoamo ka' nonsakisimo apaa na anu jinadimo tiba mian 
kapi' aiya. Ia po'ule'mo nahoson ka' sinehat kalana ia palesaya hi Yesus ka' 
kuasa-Nyo. Kalana palesaya hi Yesus, sahingga mian aiya po'ule'mo sinehat i 
ahop nu to Utu-utus iwi-iwi'. 
17To Utu-utus! Uuka sinumbu'kumo saba' apaa na anu binaumo miu ka' to 
pola-polaya' miu mongkona i Yesus, aijo' binaumo miu kalana komiu madi' 
monsumbu' apaa na anu hau-haunyo binaumo miu. 
18Ka' kalana aijo'mo na jinadi suele apaa na anu noko poto'imo nu Tumpu 
u'utu mae hi to nabi-nabi-Nyo, anu pinotokanyomo hi komiu saba' Tomundo 
anu Momposalamat anu jinanji'mo aijo' tionyo mongoa'i sansala. 
19Mokonyo aijo' to Utu-utus, balatobatmo i dosa-dosa' miu ka' pinsusule'mo 
mae hi Tumpu, da Ia mongalinakon dosa-dosa' miu. 
20Tumpu tokaje hi komiu da komiu mongoa'ije kasanangan kalana 
kapalesaya'an. Ka' Tumpu monsaije i Yesus hi komiu, kalana Ia tinantukanmo 
nu Tumpu timbali Tomundo anu Momposalamat hi komiu. 
21Ia tionyo jojoong i suluga' sampe Tumpu mompotimbalimo iwi-iwi' bu'ou 
sumo anu tinaloakonmo nu Tumpu hi to nabi-nabi-Nyo, anu pinotokanyo hi 
komiu daagi' pe'e u'utu mae. 
22I Musa toho'mo notatae, 'Tumpu Tumpu miu monsaije hi komiu samian na 
nabi lengkat i posi bansa miu, sumo Ia nonsaimo aku. Komiu tionyo mohongo 
iwi-iwi' anu nutaloakon nu nabi aijo' hi komiu. 
23Mian anu madi' mompalahatikan apaa na anu nutaloakon nu nabi aijo', 
mian aijo' osabatakon lengkat hi mian anu palesayamo hi Tumpu ka' o 
silakai.’ 
24To nabi-nabi anu toho'mo nompotokakon lele lengkat hi Tumpu Allah, 
lengkat pe'e hi Nabi Samuel ka' nabi-nabi sangga'at anu tinokaje i mihi, iwi-
iwi' monsisikakon mongkona tempo' aiya. 
25Anu lewa' Jinanji' nu Tumpu anu pinotokakonmo nu to nabi-nabi aitumo 
toka hi to Utu-utus. I uno nu Palajanjian anu binau nu Tumpu tiba mompolee' 

miu, Tumpu notataemo hi Abraham sumo uuka, 'Lengkat mae i lee' miu 
Kubalakatije iwi-iwi' na bansa i dunia aiya.' Palajanjian aijo' bau kapentingan 
miu suele. 
26Aijo' na sababnyo Tumpu nompile'i Posaihon-Nyo, lantas nonsai Ia toka 
mae hi komiu momonanyo, da Ia mombalakati komiu. Bau-baunyo nu Ia 
mombalakati aijo'mo mompotimbali to Utu-utus iwi-iwi' balatobat i bau-
baunyo nu kantumuu'anum anu ma'idek." 

Sisikon nu to rasul-rasul 4 

1Hau-haunyo i Petrus ka' i Yohanes daagi' motatae tiba to mia-mian aijo', to 
kapa-kapala nu imam ka' kamundan anu monjagai Laigan nu Tumpu tiba to 
mia-mian nu Saduki tinokamo hi Petrus ka' hi Yohanes. 
2Aha notambuha' sabab i Petrus ka' i Yohanes nontaloakon hi to mia-mian 
tukoonyo i Yesus po'ule'mo tinumuu' lengkat i kapatean-Nyo. Ka' aijo' 
momponyata' saba' mian mate po'ule' tumuu'. 
3Sahingga aha nohakop ua-ua'aha na rasul aijo' ka' pinosoopnyo i uno nu 
talungku'. Ka' kalana pinihimo i Petrus ka' i Yohanes tinahanmo i kiijo' tinoka 
dodododopnyo. 
4Panyo to mia-mian anu nohongomo ajalan nu to rasul-rasul aijo', manjoo'mo 
na anu pinalesaya. Sahingga konjoo' nu aha nintuangmo sampe tinimbalimo 
kila-kila olima' na madala na mian. 
5Dodododopnyo to tu'a-tu'anyo nu Mian Kopian nu Agama, to pola-polaya' nu 
Yahudi ka' to gulu-gulu' agama binala gombumo i Yerusalem. 
6Aha nompahakabotmo tiba Imam Daka' i Hanas, ka' i Kayafas, i Yohanes, i 
Aleksander, ka' iwi-iwi' na mian anu minsoop sampoto utusan nu imam daka' 
aijo'. 
7I Petrus ka' i Yohanes binoa mangadap hi aha lantas aha nompokilawamo, 
"Mosia na bau-baunyo komiu nompa'alin mian kapi' aijo'? Kahosonan nu apaa 
kabai kakuasa'an lengkat mae hi he na komiu nombau aijo'?” 

8I Petrus anu kinuasanmo nu Roh nu Tumpu, nontaami, "To Tutuuma polaya' 
bansa ka' to Tutuuma mian kopian! 
9Kami opalesa sinaa uuka, kalana nombau anu ma'ima' nontulungi samian 
anu kapi' ka' kalana to Tutuuma mongka'oho' monsumbu' mosia na mian aijo' 
pina'alin. 
10Jadi, to Tutuuma iwi-iwi' tionyo monsumbu' ka' iwi-iwi' bansa Israel tionyo 
monsumbu' saba' mian aiya tuminjo uuka aiya tiba butong anu sehat i ahop 
nu to Tutuuma, kalana kahosonan ka' kakuasa'an lengkat mae hi Yesus 
Kristus mian nu Nazaret aijo'. To Tutuuma nonsalibmo i Yesus aijo', panyo 
Tumpu po'ule' nompotumuu' Ia. 
11I Yesus aiyamo na anu nupatujui nu ayat aiya i uno nu Kitab nu Tumpu, 
'Batu anu madi' opake nu komiu to tuka-tukang anu topo bau laigan, padahan 
tinimbalimo batu anu penting.’ 
12Ola ahi' kalana i Yesus mian oposalamat. Kalana i songko-songko nu dunia i 
totonga' nu mian madi' ko samian pe'e na anu nohumpakmo kakuasa'an 
lengkat mae hi Tumpu da momposalamat kita.” 
13To mia-mian anu Mongulus Palakala aijo' binangang na montoa kabaanian i 
Petrus ka' i Yohanes, apaa mule' nusumbu' nu aha saba' ua'aha na rasul aijo' 
to mia-mian biasa anu madi' ko sikolahnyo. Lantas aha sininsumbu' saba' 
ua'aha na rasul aijo' to mia-mian anu nombatuki Yesus. 
14Panyo aha madi' noko potatae apa-apaa, kalana mian anu pina'alinmo 
daagi' kiijo' tinjo-tinjo i ahop nu aha hingga-hinggat tiba i Petrus ka' i 
Yohanes. 
15Sahingga aha nonsai ua-ua'aha na rasul aijo' mosabat lengkat i uno nu 
Pongulusan Palakala, lapas aijo' aha nombisalakonmo. 
16Aha notatae, "Apaa na anu tionyo obaunto hi to mia-mian aiya? Iwi-iwi' anu 
jojoong i Yerusalem nonsumbu'mo, saba' anu talalo hondo okabangangi aijo', 
binau nu aha ohua'. Kita madi' moko ala mombahakon aijo'. 

17Panyo da han aiya boli talalo togilele ka' lebe motala mule' i totonga' nu to 
mia-mian, imbo' da opopobuhukto na ua-ua'aha, da aha madi'mo timbali 
motatae hi samian pe'e mompake sanggo i Yesus.” 
18Sahingga i laga nu aha na ua-ua'aha na rasul aijo' po'ule' ninsoop, ka' 
nompoto'i tukoonyo nu aha madi'mo timbali monsanggo kabai mongajan tiba 
sanggo i Yesus. 
19Panyo i Petrus ka' i Yohanes nontaami, "Posi tutugimo apaa na anu totu'u i 
ahop nu Tumpu: mombatuki palentah nu to Tutuuma kabai mombatuki 
palentah nu Tumpu. 
20Kalana kami madi' timbali belenti na motatae mongkona apaa na anu 
tinoamo mami ka' pinosi hongo.” 
21To mia-mian anu Mongulus Palakala aijo' madi' noko humpak sa'angu' pe'e 
na alasan da mohukum i Petrus ka' i Yohanes. Jadi aha nompopobuhukmo 
ua-ua'aha na rasul aijo', lantas pinolapasmo ua-ua'aha kalana iwi-iwi' na mian 
mompuji-puji' Tumpu kalana apaa na anu tinimbalimo aijo'. 
22Mian anu nongoa'i na'alinmo, anu okabangangi aijo', umunnyo labimo 
patom pulu' na taun. 
23Salatan i Petrus ka' i Yohanes pinobebasmo, aha ninsusule'mo hi to sanga-
sangalu nu aha ka' nonsisik iwi-iwi' anu tinaloakonmo nu to kapa-kapala nu 
imam ka' to pola-polaya' nu Yahudi hi aha. 
24Salatan i hongo nu to sanga-sangalu nu aha aijo', aha hingga-hinggat 
nomposa'angu'mo kinyonyoa binalado'a hi Tumpu. Aha notatae, "Tumpu, 
Kitamo na nompotimbali langit ka' tano', ambai ka' iwi-iwi' na isinyo. 
25Tiba Roh nu Kita, toho'mo notatae hi mompolee' kami, i Daud, aijo'mo na 
Posaihon-To; Kita notatae, 'Kadaka' to mia-mian anu madi' monsumbu' 
Tumpu, motambuha'; kadaka' to bansa-bansa mombaumo tanga' anu madi' ko 
gunanyo? 
26To Tomu-tomundo nu dunia mosadiamo da mahampatemo, ka' to pola-
polaya' mosa'angu'mo mongewa Tumpu ka' Tomundo anu Momposalamat.’ 

27Kalana memang i Herodes ka' i Pontius Pilatus nombaumo posa'angu'an nu 
tanga'an tiba to mia-mian anu madi' monsumbu' Tumpu ka' tiba to mia-mian 
nu Israel i kota aiya. Aha singkabot da mongewa i Yesus Posaihon-To anu 
Susi' aijo', anu i hangkatmo nu Kita timbali Tomundo anu Momposalamat. 
28Aha nosa'angu' da mombau apa-apaa, anu tinantukanmo nu Kita 
momonanyo saba' aijo' tionyo timbali. Ka' Kita montantukanmo aijo' nu 
kakuasa'an ka' posi Pongka'oho'-To. 
29Uuka aiya, Tumpu, toamo mosia na aha kahanda'mo monsilakai kami. Ka' 
poloasmo na kami, to posa-posaihon-To aiya, mompolele lele anu lengkat 
mae hi Kita ka' madi' mabuhuk. 
30Otulungiakon-To mae da mian masakit opa'alin ka' anu okabangangi ka' ha-
han anu madi' toho' opia timbali kalana kakuasa'an ka' kahosonan anu 
nolengkat mae hi Yesus, Posaihon-To anu Susi' aijo'.” 
31Ilapas na aha binalado'a, tampat sinihukan nu aha aijo' tinolohenggomo. 
Aha iwi-iwi' kinuasanmo nu Roh nu Tumpu ka' mulaimo binaani hondo na 
notatae mongkona lele lengkat mae hi Tumpu. 
32Iwi-iwi' mian anu palesaya aijo', tumuu' sa'a-sa'angu' na kinyonyoa ka' sa'a-
sa'angu' na pikilan. Madi' ko samian pe'e lengkat hi aha na montaloakon 
tukoonyo apa-apaa na anunyo atina' posi anunyomo. Iwi-iwi' na anu daagi' hi 
aha nu pake nu aha sama-sama. 
33Tiba kuasa anu daka', to rasul-rasul aijo' mombee'i katalangan saba' i Yesus 
po'ule'mo tinumuu'. Sahingga Tumpu talalomo nombalakati aha. 
34Ka' madi' ko samian pe'e aijo' hi aha na anu kamadi'an apa-apaa. Kalana aha 
anu ko tano' kabai laigan, nompobalukmo tano' kabai laigan nu aha aijo'; 
lantas doi oli nu anu pinobalukmo aijo' binoa nu aha, 
35ka' binee' nu aha hi to rasul-rasul. Lapas aijo' doinyo obagi-bagiakonmo hi 
toto samian anu mompalalui. 
36- 37Sumo aitumo mule' na i Yusuf. Ia suele nompobaluk tano'nyo, lantas doi 
oli nu anu pinobaluknyo aijo' binoanyo ka' binee'nyo hi to rasul-rasul. I Yusuf 

aiya samian na lee' mae nu bansa Lewi lengkat mae i Siprus; to rasul-rasul 
suele monsanggohi ia i Barnabas (alati'nyo Pontundu). 

Sisikon nu to rasul-rasul 5 

1Panyo daagi' ko samian na mo'ane sanggonyo i Ananias. Ia tiba bengkele'nyo 
sanggonyo i Safira, suele nompobaluk santake na tano' anu nu aha. 
2Doi nu anu pinompobaluknyo aijo' sambagian tinahannyo bau posi anunyo 
ka' sangga'atannyo na binee'nyo hi to rasul-rasul. Ia nombau aijo' 
pinosumbu'nyo hi bengkele'nyo. 
3Sahingga i Petrus notatae hi ia, "Ananias, kadaka' nu pojohok na Ibilis 
mongkuasai kinyonyoaum, sampe beleyum nombaleko'i Roh nu Tumpu, 
hoko-hokot nontahan posi anu nu butongum sambagian na doi oli nu tano' 
anu pinobaluk aijo'? 
4Tano' aijo' anu nu beleyum tempo'nyo, ma'isa pe'e pinobaluk nu beleyum. 
Ka' salatan tano' aijo' pinobalukmo doinyo mule' daagi' saja' anu nu beleyum. 
Jadi kadaka' daagi' ko makisut i uno nu kinyonyoaum mombau anu sumo 
aijo'? Misa' mian na nubaleko'i, panyo Tumpu!” 
5Salatan i Ananias nohongomo potatae aijo', ia notua' lantas natemo. Iwi-iwi' 
mian anu nohongo mongkona apaa na anu tinimbali aijo' i nabuhukmo. 
6Sahingga to mia-mian anu daagi' olitau tinoka nombaluni mayat i Ananias, 
lantas sinabatakonnyo da olamun na ia. 
7Lapas aijo' kila-kila tinotolu'mo na jam bengkele'nyo ninsoop. Ia madi' 
monsumbu' pa' apaa na anu sala'je tinimbali. 
8I Petrus notatae hi ia, "Soba poto'i mae hi belengku: Apaa tano' anu 
pinobalukmo nu beleyum ka' langkai'um, sumo aiyamo na konjoo' nu olinyo?" 
"Totu'u, atina'mo na olinyo," tinaaman nu bengkele' i Ananias. 
9Lantas i Petrus notatae hi ia, "Kadaka' beleyum ka' langkai'um mosa'angu' 
monsobai Roh nu Tumpu? Hongo pe'e! To mia-mian anu nolamun langkai'um 
ninsusule'mo. Aha momboaje suele beleyum mosabat.” 

10Tempo'nyo aitu mule' bengkele' i Ananias notua' ka' i nate i ahop i Petrus. 
Ka' tempo'nyo to oli-olitau aitu ninsoop, aha nontoa ia natemo. Lantas 
sinabatakon nu aha na bengkele'nyo ka' i lamun nu aha i sohipi' nu 
langkai'nyo. 
11Sahingga iwi-iwi' na to mia-mian aijo' ka' to mia-mian sangga'atannyo anu 
nohongo mongkona apaa na anu tinimbali aijo', i nabuhukmo. 
12Kalana pakalaja'an nu to rasul-rasul ka' ha-han anu ma'isa toho' tinimbali i 
totonga' nu mian da'isan. Iwi-iwi' na mian anu pinalesayamo sinihuk i 
Lambing i Salomo i Laigan nu Tumpu. 
13Ka' mian anu i sambiha'nyo madi' ko anu baani toka sihuk tiba to mia-mian 
anu palesayamo aijo'. Panyo to mia-mian anu palesayamo aijo' o'adati hondo 
nu mian da'isan. 
14Ka' lebe pin lebe mintuang da'isan na to mia-mian palesaya hi Tumpu -- to 
momo'ane sumo aitu mule' to bouboune. 
15Ha-han anu tinimbalimo saja'mo nompaka timbali, sahingga to mia-mian 
masakit pinomale' i tampat kamale'an kabai i ampas, lantas binoa nokiijo' i 
jalan, da aha mau ola nukona nu lolung i Petrus, de i Petrus motulu i kiijo'. 
16Mojonjulu na to mia-mian toka lengkat mae i kota-kota anu ohani i 
Yerusalem. Aha momboa to mia-mian masakit ka' anu pininsoopanmo nu to 
roh-roh ma'idek. Ka' to mia-mian haha aijo' pina'alinmo iwi-iwi'. 
17Ahennyo imam daka' ka' iwi-iwi' na anu saja' mombatuki ia, aitumo to mia-
mian anu minsoop i posa'angu'an nu Saduki, nontampu'unimo mombau anu 
ma'idek, kalana kinyonyoa nu aha madi'mo sinanang. 
18To rasul-rasul haha aijo' i hakop ka' pinosoopmo i uno nu pontalungku'an 
mian da'isan. 
19Panyo pihi-pihi, samian na malaikat nu Tumpu nombuka'i iwi-iwi' na 
tumban nu talungku', lantas nomboa to rasul-rasul aijo' nosabat. Malaikat 
aijo' notatae hi to rasul-rasul haha aijo', 

20"Lako'mo tinjo i Laigan nu Tumpu ka' poto'i hi to mia-mian mongkona 
kantumuu'an bu'ou aiya.” 
21Sahingga to rasul-rasul aijo' nombatukimo potuunon nu Malaikat aijo'. 
Daagi' subu-subu hondo aha nambamo nokiijo' i Laigan nu Tumpu ka' mulai 
nongajan i kiijo'. Hau-haunyo aitu imam daka' ka' anu saja' mombatuki ia 
tinokamo, lantas nombaumo putusan na Mian Kopian Daka' nu Agama tiba to 
pola-polaya' nu Yahudi. Lapas aijo' aha nonsaimo mian mamba mongala to 
rasul-rasul aijo' i uno nu talungku' da oboa mangadap hi aha. 
22Panyo salatan to mia-mian haha aijo' anu sinai, tinokamo i talungku' aha 
madi'mo nontokai to rasul-rasul haha aijo' i kiijo' mae. Jadi aha ninsusule'mo, 
lantas nompoto'i han aijo' hi Mian Kopian Daka' nu Agama. 
23"Tempo'nyo aitu kami tinoka i talungku'," koonyo nu aha hi mian kopian, 
"tinokan mami pontumban nu talungku' aijo' kinunsing ima-ima', ka' to sulu-
suludadu hau-haunyo monjagai kiijo' i pontumban. Panyo tempo'nyo kami 
nombuka' pontumban aijo', kami madi' nontoa mau pe'e samian kiijo' i 
unonyo.” 
24Salatan to sulu-suludadu anu monjagai Laigan nu Tumpu ka' to kapa-kapala 
nu imam nohongo potatae aijo', aha biningungmo mongkona to rasul-rasul 
haha aijo', ka' nabuhukmo pa' apaa na anu timbali. 
25Lapas aitu tinoka na samian na mo'ane nomboa mae lele aijo', "Hongo! To 
mia-mian anu pinosoop nu Tuan-tuan i talungku' aijo', uuka aiya hau-haunyo 
mongajan mian da'isan i Laigan nu Tumpu!” 
26Jadi suludadu anu monjagai Laigan nu Tumpu aijo' tiba to sanga-
sangalunyo namba po'ule' nongala to rasul-rasul haha aijo'. Panyo aha madi' 
nontambuha'i, sabab aha mabuhuk hi mian da'isan; dumo saidi' mae mian 
da'isan aijo' mompahambunu'akon aha nu batu. 
27To rasul-rasul haha aijo' binoa ninsoop mangadap hi Mian Kopian Daka' nu 
Agama. Lantas imam daka' nompalesa aha. 



374 

 

28Ia notatae, "Tinewa'mo mami na komiu, da bolimo hondo-hondo mongajan 
mongkona Mian aijo'. Panyo uuka soba toa pa' apaa na anu binaumo nu 
belemiu! Komiu nompolelemo pangajalan miu aijo' i songko-songko na 
Yerusalem, ka' komiu ola mule' monsangka saba' kamimo na anu 
nonsaduakon kinapatean nu Mian aijo'.” 
29I Petrus ka' to rasul-rasul sangga'atannyo nontaami, "Kami tionyo 
mombatuki Tumpu, misa' mombatuki mian. 
30I Yesus anu sinalibmo miu, po'ule'mo pinotumuu' nu Tumpu Allah i 
kapateannyo, aijo'mo Tumpu nu mompolee'to. 
31Ka' Tumpu nombee'mo hi Ia kapalentahan ka' kakuasa'an anu matangkas 
sumo Polaya' ka' Pomposalamat; da bansa Israel obee'i tempo' da balatobat 
bolimo mombau to dosa-dosa'nyo ka' mohumpak'je ka'ampunan. 
32Kamimo na to saki-sakisi mongkona iwi-iwi' aijo' -- kami ka' suele Roh nu 
Tumpu anu binee'mo nu Tumpu hi to mia-mian anu mombatuki palentah-
Nyo.” 
33Salatan to sanga-sangalunyo nu Mian Kopian Daka' nu Agama nohongomo 
aijo', aha pinusamo hondo ka' aha nosa'angu'mo na tanga'an da mompateimo 
to rasul-rasul haha aijo'. 
34Panyo anu kiijo' i sangalu nu Mian Kopian Daka' nu Agama aijo' daagi' ko 
samian na mian nu Farisi sanggonyo i Gamaliel. Ia gulu' agama anu otabea'i 
hondo nu iwi-iwi' na mian. Ia tinuminjo lantas nonsai momboa 
monsabatakon to rasul-rasul haha aijo' sasaingoni'. 
35Lapas aitu ia notatae hi Mian Kopian Daka' nu Agama aijo', "To Utu-utus 
mian Israel! Tutugi ima-ima' mongkona apaa na anu obau nu to Utu-utus hi 
to mia-mian haha aiya. 
36Kalana u'utu mae toho' i lubat na i Teudas, anu monsangka butongnyo mian 
daka', sahingga kila-kila pato atu na mian nombatuki ia. Panyo ia pinatean 
ka' iwi-iwi' na anu nombatukimo ia nosubalimo ka' anu ingusahakonnyo pe'e 
madi'mo ko anu pinia. 

37Lapas aitu tinokamo na tempo' pontulisan sanggo da o bilang, i lubat mule' 
na i Yudas, mian anu lengkat mae i Galilea. Kalana kapandeannyo, manjoo' 
suele na mian anu nombatukimo ia. Panyo ia suele pinatean ka' iwi-iwi' na 
anu nombatuki ia nosubalimo. 
38Jadi ha-han anu timbali aiya, pokinde'ku sumo uuka: bolimo mombau apa-
apaa hi mian haha aiya, pojohokmo na aha. Kalana de pangajalan ka' usaha 
nu aha aiya lengkat hi mian, saba' pangajalan ka' usaha aijo' saidi' mae madi' 
motuus. 
39Panyo de aijo' nolengkat mae hi Tumpu, tantu to Utu-utus madi' moko ala 
mohungku'i aha. Panyo ola ahi' ugaat to Utu-utus na madi' mohongo-hongo 
Tumpu." Pokinde' i Gamaliel aitu tinalima nu Mian Kopian Daka' nu Agama. 
40Sahingga to rasul-rasul aijo' i laga, lantas pinohos, lapas aijo' pinoliwa'mo 
na mongajan mule' mongkona i Yesus. Lapas aitu, i lapasakonmo na aha. 
41To rasul-rasul haha aijo' nompala'imo Mian Kopian Daka' nu Agama ka' 
ilame'mo kalana Tumpu nonganggapmo aha patut mohumpak potatae anu 
ma'idek kalana i Yesus. 
42Ka' sansina-sinaa i Laigan nu Tumpu ka' i to lai-laigan nu mian mongajan 
ka' mompolele Lele Ma'ima' mongkona i Yesus tukoonyo nu aha Iamo na 
Tomundo anu Momposalamat anu jina-jinanji'mo aijo'. 

Sisikon nu to rasul-rasul 6 

1Anu saja' mombatuki Yesus ko pipinnyo ko pintu-pintuangnyo manjoo'. 
Tempo'nyo aitu to mia-mian nu Yahudi anu motatae nu basa' Yunani, 
madi'mo sinanang hi to mia-mian anu daagi' Yahudi totu-totu'u. Anu mobasa' 
Yunani aijo' notatae, "To bouboune mami anu binalumo madi' sinukup nu 
pontulungi bau balanja sansina-sinaa anu binagi-bagiakon hi to mia-mian.” 
2Kalana aitu, aha sampu-sampulu' ka' ohua' na to rasul-rasul aijo' nolimu' iwi-
iwi' anu saja' mombatuk ka' notatae hi aha, "Madi' ma'ima' de kami belenti na 
mompolele potatae nu Tumpu Allah, kalana tionyo mongulus apaa na anu 
okaan. 

3Jadi, sahanyo kita to Utu-utus mompile'i anu atina' hi komiu aha popitu' na 
anu kinyonyoanyo ma'ima' ka' nu kuasai nu Roh nu Tumpu tiba pande, anu 
timbali opokalaja mami mongulus ha-han aiya; 
4kalana kami kahanda' balado'a da ola saja' mompolele potatae nu Tumpu.” 
5Iwi-iwi' na mian aijo' situju tiba pongka'oho' nu to rasul-rasul aijo'. Lantas 
aha nompile'i i Stefanus, samian na anu palesaya hondo hi Yesus ka' nukuasai 
nu Roh nu Tumpu. Suele tinompile'i: i Filipus, i Prokhorus, i Nikanor, i 
Timon, i Parmenas, ka' i Nikolaus lengkat i Antiokhia; ia misa' mian nu 
Yahudi, panyo ninsoopmo agama nu Yahudi. 
6Aha popi-popitu' na mian aijo' opoita hi to rasul-rasul, da to rasul-rasul aijo' 
mondo'akon mompoita balakat hi Tumpu toka hi aha. 
7Sumo aitumo na lele lengkat hi Tumpu nompaka togilelemo ka' anu saja' 
mombatuki Yesus i Yerusalem nompaka da'isanmo. Ka' da'isan mule' na to 
ima-imam anu pinalesayamo hi Yesus. 
8I Stefanus talalo nu balakati nu Tumpu sahingga ia nombaumo manjoo' na 
anu okabangangi ka' ha-han anu talalo hondo hi aha mian da'isan. 
9Panyo daagi' ko to mia-mian anu madi' montalima ia; aha aijo'mo to mia-
mian anu mogaleja i laigan pogalejaan anu osa-osanggohi Laigan Pogalejaan 
nu to Mia-mian anu Madi' Tataap. To mia-mian anu mogaleja i laigan 
pogalejaan aijo' atina'mo to mia-mian nu Yahudi lengkat mae i Kirene ka' i 
Aleksanderia. Aha tiba to mia-mian nu Yahudi lengkat mae i Kilikia ka' i Asia 
nahanggaga tiba i Stefanus. 
10Panyo aha madi' noko ala nombahakon apaa na anu tinaloakon i Stefanus, 
kalana Roh nu Tumpu nombee'i ia kapandean motatae. 
11Kalana aijo' aha nontamboi to pia-piangkuka na mian da motatae, "Kami 
nohongo mian aijo' mongise-ise'akon i Musa ka' Tumpu!” 
12Sumo aitumo na aha monsale'i to mia-mian, ka' to pola-polaya' nu Yahudi, 
tiba to gulu-gulu' nu agama. Lantas aha nambamo nohakop i Stefanus, lapas 
aijo' binoa na ia mangadap hi Mian Kopian Daka' nu Agama. 

13Ka' aha nompopangadap mule' to saki-sakisi anu mombee'i to kata-
katalangan anu madi' totu'u mongkona i Stefanus. To saki-sakisi aijo' notatae, 
"Mian aiya saja' mompopo'ise' Laigan nu Tumpu anu susi' ka' mompopo'ise' to 
pale-palentah nu Tumpu anu pinotokakonmo i Musa. 
14Kami nohongomo i Stefanus notatae, tukoonyo i Yesus anu lengkat mae i 
Nazaret aijo' montua'akonmo Laigan nu Tumpu aiya, lantas mombali'i iwi-iwi' 
adat kabiasa'an anu pinotokakonmo i Musa hi kita!” 
15Iwi-iwi' mian anu tinokamo i uno nu ulusan Mian Kopian Daka' nu Agama 
aijo' nontoa i Stefanus. Ka' tempo'nyo aitu ohup i Stefanus tinoa sumomo 
ohup nu malaikat. 

Sisikon nu to rasul-rasul 7 

1Imam Daka' nompokilawa hi Stefanus, "Apaa anu tinaloakonmo nu mian 
aijo' iwi-iwi' totu'u?” 
2Tinaaman i Stefanus, "To Utu-utus ka' to Tutuuma! Soba hongo na aku! 
Ma'isa pe'e mompolee'to i Abraham nolalin nokiijo' i Haran, tempo'nyo ia 
daagi' jojoong i Mesopotamia, Tumpu anu opopodaka' tinokamo hi ia, 
3ka' notatae, 'Pala'imo na lipu'um ka' to utu-utusum. Lako'mo i lipu' anu Ku 
potiju' hi beleyum.’ 
4Sahingga i Abraham nompala'i lipu' nu Kasdim, lantas nolalin nokiijo' i 
Haran. Noko silaka na Tuuma i Abraham, Tumpu nolalinmo i Abraham 
namba i lipu' aiya anu kajo-kajojoongan uuka aiya nu to Utu-utus ka' to 
Tutuuma iwi-iwi'. 
5Tempo'nyo aitu madi' ko sambagian pe'e na lipu' aiya anu binee' nu Tumpu 
hi Abraham da timbali pusaka' i Abraham; salawo pe'e madi' binee' hi ia. 
Panyo Tumpu binajanji'mo tukoonyo Ia mombee'ije i Abraham da bau pusaka' 
i Abraham tiba lee'nyo. Tempo'nyo aitu i Abraham madi' ko anak. 
6Panyo aiyamo na anu tinaloakon nu Tumpu hi ia, 'Lee' nu beleyum jojoongje 
susumo mian tumoka i lipu' nu mian sangga'at. To mia-mian nu lipu' aijo' 
nompalentah aha talalo hondo nonsakisa pato atu na taun na kopinnyo. 

7Panyo Aku mohukumje bansa anu mombotuani aha, ka' aha tionyo mosabat 
lengkat i lipu' aijo' ka' monsombahje Aku i tampat aiya.’ 
8Noko potatae sumo aitu palajanjian aijo' pinohosonmo nu Tumpu nu adat 
monsunat. Sahingga salatan i Ishak anak i Abraham i hampemo, i Abraham 
nonsunatmo ia tempo'nyo ia umunnyo iyalunmo na sinaa. Lapas aijo' i Ishak 
suele nonsunatmo anaknyo, aijo'mo i Yakub. Ka' i Yakub mule' nonsunatmo 
sampu-sampulu' ka' ohua' na anaknyo, aijo'mo anu tinimbalimo to tutuuma 
mompolee' nu bansa Yahudi. 
9To Tutuuma anu nolee'akon mae kita aijo' nongka'idekimo i Yusuf, sahingga 
aha nompobaluk ia tinimbali botuan i Mesir. Panyo Tumpu nombalakati ia, 
10ka' nolapasakonmo ia i iwi-iwi' na kasusa'annyo. Tumpu nombee'imo ia 
kapandean tempo'nyo ia nangadap hi Firaun tomundo nu Mesir, sahingga i 
Firaun nompotimbali ia Gubernur i lipu' Mesir ka' nongkuasaimo Laigan 
Daka' i Firaun. 
11Lapas aijo' tinokamo na tempo' nu kapo'ohopan anu daka' i songko-songko 
na lipu' nu Mesir ka' i Kana'an sahingga to mia-mian sinansalamo hondo. 
Mompolee'to madi'mo nohumpak anu okaan. 
12Sahingga salatan i Yakub nohongomo ko gandum kiijo' mae i Mesir 
sinainyomo na to ana-anaknyo, mompolee'to, ai-aituje na namba nokiijo'. 
13Tempo'nyo aha namba kinopinduannyo, i Yusuf nompoto'i hi to utu-utusnyo 
aijo', tukoonyo iamo na i Yusuf. Tempo'nyoje aitu na tomundo nu Mesir 
nonsumbu' mongkona to utu-utus i Yusuf. 
14Lapas aijo' i Yusuf nompotuunmo hi tuumanyo, aitumo i Yakub, da 
mompoita ia hingga-hinggat tiba to utu-utusnyo iwi-iwi' molalinmo i Mesir -- 
iwi-iwi'mo aha pitum pulu' ka' olima' na mian. 
15Sahingga i Yakub nolalin i Mesir ka' i kiijo'mo mae na ia ka' mompolee'to 
sinilaka. 
16Bangke' nu aha imihinyo mae po'ule' binoa nokiijo' i Sikhem ka' i lamun i 
polamunan anu ingolimo nu doi i Abraham hi bansa Hemor i Sikhem. 



379 

 

17Salatan malia'mo na tempo'nyo Tumpu mompodaagi'mo janji'-Nyo hi 
Abraham, bansanto i Mesir nintuangmo lebemo dina'isan. 
18Ahennyo samian na tomundo sangga'at anu madi' monsumbu' i Yusuf, 
nompalentahmo i Mesir. 
19Tomundo aijo' nompahaikakonmo bansanto talalo masigo hi mompolee'to. 
Ia nompakisamo aha mongalin to bunga-bunga mea' anu sala'je i hampe 
bolimo opalakai da matemo. 
20Tempo'nyomo aitu na kinahampean i Musa; ia bunga mea' anu ma'ima' 
hondo. Tinotolu' na bitu'on na kinopinnyo ia pinotuu' i laigan nu tuumanyo, 
21ka' salatan ia ingalinmo, anak langkoyang nu Firaun nongalamo ia, lantas 
pinotuu'nyomo susumo posi anaknyo. 
22Iwi-iwi' na ilimu' nu bansa Mesir ingajanakonmo hi ia, ka' ia tinimbalimo 
mian anu talalo kokuasa i uno nu kotae-tae ka' i palabuatannyo. 
23Tempo'nyo i Musa umunnyo patom pulu'mo na taun, kino kinyonyoamo na 
ia da mamba montoa mosia na bau-baunyo nu bansanyo mian nu Israel. 
24Lantas ia nontoa samian anu aijo' hi aha sinakisamo nu samian na mian nu 
Mesir; sahingga tininjohannyomo na mian anu sinakisamo aijo' ka' 
pinateannyo na mian nu Mesir aijo'. 
25I Musa monsangka bansanyo mangalati'je tukoonyo Tumpu hau-haunyo 
mompakemo ia da mompobebasmo aha. Panyo inyata'nyo aha madi' 
mangalati'. 
26Dodododopnyo ia nontoa mule' ua'aha na mian nu Israel mahantuda', lantas 
ia binala usaha nompodame aha. Ia notatae, 'Komiu aiya moto utus. Kadaka' 
komiu mahantuda'?’ 
27Panyo mian anu nonjagun sangalunyo aijo' nonsulakon i Musa i sohipi'nyo 
lantas notatae, 'Ihe na nohangkat beleyum timbali polaya' ka' mian kopian 
mami? 

28Apaa beleyum ka'oho' mompatei aku, sumo beleyum nompateimo mian nu 
Mesir nabongi?’ 
29Salatan i Musa nohongo apaa na anu tinaloakon nu mian aijo', i Musa nalai 
nompala'i Mesir lantas jinojoong i lipu' nu Median. I kiijo' mae ia 
nohumpakmo ua'aha na anak. 
30Patom pulu' na taun lapas aitu, samian na malaikat tinokamo hi Musa i 
padang ewa ohani Bungkut nu Sinai. Malaikat aijo' tinoka i uno nu apu i 
kuhat anu hau-haunyo moak. 
31I Musa binangang na nontoa han aitu, sahingga ia namba nongohani da 
monsumbu' pa' apaa na aijo'. Lantas ia nohongo lewo' nu Tumpu notatae, 
32'Akumo na Tumpu mompolee' miu; Aku Tumpu i Abraham, i Ishak, ka' i 
Yakub.' I Musa ilakatnyomo nu buhuk sahingga madi' daagi' baani na montoa 
kuhat aijo'. 
33Lapas aijo' Tumpu notatae mule', 'Lapasakon na sandaan anu nunu pake 
aijo', kalana tano' tampat katinjoan nu beleyum aijo', tano' anu susi'. 
34Aku nontoamo ka' nompalahatikanmo ideknyo nu kasansala'an nu mian-Ku 
i Mesir. Aku nohongomo indi nu aha ka' Aku mambamo mompobebas aha. 
Uuka aiya, imbo'! Aku monsaimo beleyum minsusule' mokiijo' i Mesir.’ 
35I Musamo aiyamo na i Musa anu madi' nuka'ima' nu bansa Israel ka' anu 
madi' otalima nu aha ka' notatae sumo uuka, 'Ihemo na nohangkat beleyum 
timbali polaya' ka' mian kopian mami?' Panyo iamo na mian anu sinai nu 
Tumpu timbali polaya' ka' pomposalamat, kalana bantuan lengkat hi malaikat 
anu tinoka hi ia i kuhat anu moak aijo'. 
36I Musa ai-aijo'mo na polaya' nu bansa Israel nosabat lengkat i Mesir ka' 
nombau anu okabangangi tiba ha-han anu ma'isa toho' tinimbali i Mesir, i 
Ambai anu Momea' ka' i padang ewa kinopinnyo patom pulu' na taun. 
37Iamo suele na i Musa anu notatae hi bansa Israel, 'Tumpu Allah mombee'je 
hi beleyum samian na nabi anu pinile'an lengkat hi posi komi-komiumo 
atina', susumo Ia nompile'imo aku.’ 



381 

 

38I Musamo ai-aijo' hi aha bansa Israel i padang bone', anu nowakini malaikat 
nota-notatae i Bungkut nu Sinai tiba mompolee'to. Iamo na nontalima lengkat 
hi Tumpu lele anu moko tumuu' da opotokakon hi kita. 
39Mau mule' sumo aitu mompolee'to madi' mongka'oho' tulut hi ia. Aha madi' 
nontalima ia ka' mongka'oho'mo minsusule' i Mesir. 
40Aha notatae hi Harun, 'Baui mae na kami pilogot, da pilogot haha aijo' na 
molaya' kami. Kalana kami madi'mo nonsumbu' pa' apaa na anu tinimbalimo 
hi Musa anu nomboa mae kami nosabat lengkat i Mesir!’ 
41Lantas tempo'nyo aitu aha nombau sa'angu' na patong anak nu sapi', lapas 
aitu aha nonsombahkonmo koloban i patong aijo' ka' nombau-bauon 
ponsombah anu pinosi bau nu aha aijo'. 
42Sahingga Tumpu nompala'imo aha ka' nompojohokmo aha monsombah to 
manda-mandala' i langit. Aijo' pokakanamo tiba apaa na anu tinulis i uno nu 
kitab nu to nabi-nabi. Sumo uuka, 'O to mia-mian nu Israel! Misa'mo bau 
baging-Ku komiu mongkolot ka' mongkulubanakon binatang pinatompulu' na 
taun na kopinnyo i padang bone'. 
43Kemahmo nu pilogot Molokh (sanggo nu pilogot nu mian Simitis) na 
opoboa-boa miu tiba patong binatang nu pilogot miu, aijo'mo i Refan; te 
patong anu binau miu da osombah. Kalana aijo' Ku alinje na komiu sampe 
majo'on mokiijo' i sambiha' nu lipu' Babel.’ 
44Kemah katokaan nu Tumpu hi mian ola kiijo' hi mompolee'to i padang 
bone'. Kemah aijo' binau kalana palentah nu Tumpu hi Musa ka' mombatuki 
sonto' anu pinotoa nu Tumpu Allah hi Musa. 
45Lapas aitu kemah aijo' pinoboa-boa nu mompolee'to tempo'nyo aha tiba i 
Yosua namba nompo'ago lipu'to aiya i kakuasa'an nu to bansa-bansa anu i laa' 
nu Tumpu na aha. Kemah aijo' kiijo' una-una' sampe tempo'nyo i Daud. 
46I Daud nomposanang kinyonyoa nu Tumpu ka' ia nompoitamo hi Tumpu da 
ia opobee' na mombau sa'angu' na laigan ponsombaan Tumpu anu nuso-
nusombah i Yakub aijo'. 

47Panyo i Salomo na nompotinjo laigan bau ponsombaan Tumpu, Allah. 
48Panyo Tumpu anu Matangkas na kuasanyo madi' jojoong i uno nu laigan 
anu obau nu mian; kalana i uno nu kitab nu nabi tinulismo sumo uuka, 
49'Langit aitumo na kasuhangan-Ku, ka' tano' polapisi tengkeng-Ku. Laigan 
apaa na anu ka'oho' opotinjoakon miu hi beleng-Ku? Iya mae na tampat bau 
pilawean-Ku? 
50Misa' posi Aku ahi' na nompotimbali anu haha aitu iwi-iwi'?' sumo aijo'mo 
na koonyo nu Tumpu. 
51Palias hondo na ko panggaganyo na to Utu-utus ka' talalo susa' na mohongo 
Tumpu! Bihing miu mabongon hondo madi' mohongo potatae nu Tumpu! 
Komiu pokakana tiba mompolee' miu; saja' panggaga hi Roh nu Tumpu! 
52Apaa daagi' ko nabi anu madi' sinakisa nu mompolee' miu? Aha 
nompateimo to posa-posaihon nu Tumpu anu u'utu pe'e mae nombebakonmo 
tukoonyo. Posaihon nu Tumpu anu totu'u, tokaje mae. Ka' uuka aiya komiu 
nongkabisa'imo ka' nompateimo Posaihon nu Tumpu aijo'. 
53To mala-malaikat nompotokamo pale-palentah nu Tumpu Allah hi komiu, 
panyo komiu madi' mohongo-hongo.” 
54Salatan to mia-mian Mian Kopian Daka' nu Agama aijo' nohongomo iwi-iwi' 
anu tinaloakon i Stefanus, na'idekanmo hondo na kinyonyoa nu aha ka' 
pinusa hondo hi ia. 
55Panyo i Stefanus anu kinuasanmo nu Roh nu Tumpu, nonsinda langit. Ia 
nontoamo kadaka'an nu Tumpu ka' i Yesus tinuminjomo i tampat kakuasa'an 
sasu koanan nu Tumpu. 
56"Toa," koonyo i Stefanus, "aku nontoamo suluga' tinontuhea'mo ka' Anak nu 
Mian tinuminjomo i sasu koanan nu Tumpu!” 
57To Mia-mian Kopian Daka' nu Agama aijo' nompitimo bihing nu aha ka' 
lewa' noloboo', lantas hingga-hinggat nohakop i Stefanus. 

58Aha nohela' ia nosabat i sambiha' nu kota ka' lapas aitu 
pinahambunu'akonmo nu aha nu batu. To mia-mian anu nonsakisi apaa na 
anu tinimbalimo aijo' nompo'una' baju' nu aha hi samian na olitau sanggonyo 
i Saulus. 
59Hau-haunyo aha mompahambunu'akon i Stefanus, i Stefanus noloboo', "Kita 
Tumpu Yesus, talimamo na roh-ku!” 
60Lantas ia dinumaladupumo ka' noloboo' daka-daka' ka' notatae, "Kita 
Tumpu, boli dosa' aiya opokona hi aha!" Noko taloakonnyo sumo aijo' ia 
sinilaka. 

Sisikon nu to rasul-rasul 8 

1Ka' i Saulus suele sinanangmo kalana mian aijo' pinateanmo. Sinaa aitu 
mule' jama'at i Yerusalem mulaimo saja' o loloi', sahingga iwi-iwi' mian anu 
palesayamo, me sambiha'nyo to rasul-rasul, noga'a-ga'atmo nokiijo' i songko-
songko na tano' nu i Yudea ka' i Samaria. 
2To mia-mian anu mabuhuk hi Tumpu nolamunmo i Stefanus ka' nohangimo 
ia talalomo hondo nolibos. 
3Panyo i Saulus saja'mo binala usaha mongkabisa'i jama'at. Ia namba lengkat 
i sa'angu' na laigan mokiijo' i laigan sa'angu' ka' mohela' monsabatakon to 
mia-mian palesaya, lantas momposoop aha i uno nu talungku'. 
4To mia-mian palesaya anu noga'a-ga'atmo aijo' noleleakonmo Lele Ma'ima' 
lengkat mae hi Tumpu aijo' iyaya mae. 
5I Filipus namba nokiijo' i kota Samaria ka' noleleakon hi to mia-mian kiijo' 
mae mongkona Tomundo anu Momposalamat anu jinanji'mo. 
6Salatan to mia-mian nohongomo i Filipus notatae ka' aha nontoamo ha-han 
anu okabangangi binaunyo, da'isan na anu aijo' hi aha nompalahatikanmo 
apaa na anu tinaloakon i Filipus. 

7Kalana to roh-roh ma'idek nosabatmo ka' naha kihisanmo nompala'imo mian 
da'isan anu pininsoopanmo nu setan. To mia-mian kapi' ka' pengko da'isan na 
anu pino'alinmo. 
8Sahingga to mia-mian i kota Samaria aijo' i lame'mo hondo. 
9I kota aijo' daagi' ko samian na mo'ane sanggonyo i Simon, anu noko to pia-
piamangamo na tempo'nyo nombau to mia-mian nu Samaria tinalagoda nu 
ilimu'nyo. Ia nompoto'i hi to mia-mian tukoonyo ia mian hebat. 
10Sahingga iwi-iwi' na mian da'isan i kota aijo' talalomo hondo 
nompalahatikan ia. "Mian aiya ko kahosonan lengkat hi Tumpu Allah anu 
talalo talasanggo, salaku 'Kahosonan anu Daka'' aijo'," na koonyo nu aha. 
11Pininmo hondo na ia lewa' nonggoda to mia-mian tiba kahosonan nu 
ponsumbu'annyo, sahingga aha talalomo nompalahatikan ia. 
12Panyo i Filipus nompolele hi aha mongkona Lele Ma'ima', mosia na Tumpu 
mompalentah sumo Tomundo ka' mongkona i Yesus Kristus, Tomundo anu 
Momposalamat aijo'. Sahingga aha pinalesayamo i lele anu pinotokakon i 
Filipus, lantas aha pinalamandikanmo mau mian to momo'ane mau pe'e mian 
to bouboune. 
13Posi i Simon pe'e suele pinalesayamo. Ka' ilapas pinalamandikan, ia lau-laus 
nombatukimo Filipus. Ha-han anu okabangangi tini-tinimbali aijo' nombau i 
Simon kino banga-bangang. 
14To Rasul-rasul i Yerusalem nohongo tukoonyo nu aha to mia-mian nu 
Samaria nontalimamo potatae nu Tumpu. Kalana aijo' aha nonsai i Petrus ka' 
i Yohanes namba nokiijo'. 
15Salatan i Petrus ka' i Yohanes tinokamo, aha nondo'akonmo to mia-mian nu 
Samaria aijo' da aha mohumpak Roh nu Tumpu, 
16kalana Roh nu Tumpu ma'isa tinoka nongkuasai mau pe'e samian anu aijo' 
hi aha; aha olaje pinalamandikan nu sanggo i Tumpu Yesus. 

17Lantas i Petrus ka' i Yohanes nompotiikmo lima nu aha hi to mia-mian nu 
Samaria aijo'; sahingga aha nontalimamo Roh nu Tumpu Allah. 
18I Simon na nontoa saba' lima nu to rasul-rasul pinotiikmo i buan nu ubak 
nu mian haha aijo', Roh nu Tumpu binee'mo hi aha. Kalana aijo' i Simon 
nomboa doi hi Petrus ka' hi Yohanes, 
19ka' notatae, "Bee'i mae na aku suele kuasa aijo', da de limangku opotiik 
maumo pa' hi he, mian aijo' mohumpakmo Roh nu Tumpu.” 
20Panyo tinaaman i Petrus, "Silakamo na beleyum ka' doium! Te kooyum anu 
obee' nu Tumpu timbali o oli nu doi? 
21Beleyum madi' ko hak mombatuki pakalaja'an mami, kalana kinyonyoaum 
madi' totu'u hi Tumpu. 
22Kalana aijo' pala'imo na tanga'anum anu ma'idek aijo', ka' poita hi Tumpu 
da Nu ampuni na pikilanum anu ma'idek aijo'! 
23Kalana ku sumbu' na beleyum saja' madi' sanang hi sangko sangalu ka' nu 
tobotuani nu ka'idekan.” 
24Lantas i Simon notatae hi Petrus ka' hi Yohanes, "Tulungi pe'e poitakon hi 
Tumpu da madi' ko sa'angu' pe'e na anu tinaloakonmo nu to utu-utus aijo' jadi 
hi belengku.” 
25Noko lapas na aha nombee'i katalangan ka' nompotoka potatae nu Tumpu, i 
Petrus ka' i Yohanes ninsusule'mo i Yerusalem. Ka' manjoo' na to kampu-
kampung i lambanan nu aha aijo' nompotoka Lele Ma'ima' i Samaria. 
26Samian na Malaikat nu Tumpu notatae hi Filipus, "Donganmo mamba! 
Lako'mo mokiijo' i sasu Selatan i jalan anu lengkat mae i Yerusalem mokiijo' i 
Gaza." Jalan aijo' liing. 
27- 28Sahingga i Filipus mule' nambamo. Tempo'nyo aitu daagi' ko samian anu 
ko pangkat mokalaja i kalaja'an Etiopia anu hau-haunyo lumambanan 
minsusule' mokiijo' i lipu'nyo. Mian aitu samian anu ko pangkat matangkas 
anu mongulus iwi-iwi' kakaya'an i Kandake, Tomundo boune i lipu' Etiopia. 

Mian aijo' mambamo nokiijo' i Yerusalem da balado'a hi Tumpu, ka' uuka 
aiya hau-haunyomo minsusule' tiba bendinyo. Hau-haunyo suha-suhang i uno 
nu kasake'annyo aijo' ia nombasa' Kitab i Nabi Yesaya. 
29Roh nu Tumpu notatae hi Filipus, "Lako'mo oha-ohani i kasake'an aijo'.” 
30Sahingga i Filipus namba nongohani kasake'an aijo', lantas ia nohongo mian 
aijo' mombasa' Kitab Nabi Yesaya. I Filipus nompokilawa hi ia, "Apaa Kita 
Tuan mangalati' i anu o basa' nu Kita Tuan aijo'?” 
31Tinaaman nu mian aijo', "Mosia na aku mangalati', de madi' ko anu 
mompotingaanakon hi belengku?" Lantas sinale'annyo na i Filipus sumake' i 
bendi ka' sumuhang hingga-hinggat ia. 
32Aiyamo na to aya-ayat anu binasa'nyo aijo', "Ia sumomo domba anu 
pinungu da o kolot, susumo anak nu domba anu madi' molokak de bulunyo o 
gunting, sumo aijo'mo na Ia madi' notatae santaa' pe'e. 
33Ia pinopo ambang ka' binee'an hukuman madi' adin. Napas-Nyo binubut i 
dunia aiya, sahingga samian pe'e madi' ko anu moko ala monsisikakon ihe na 
lee'-Nyo.” 
34Anu ko pangkat matangkas lengkat i Etiopia aitu notatae hi Filipus, "Soba 
poto'iakon mae hi belengku, ihe na anu nu patui nu nabi aiya? Posi 
butongnyo kabai mian sangga'at?” 
35Sahingga i Filipus mule' mulaimo notatae; ia nompake aya-ayat aijo' salaku 
pontampu'uni da moleleakonmo Lele Ma'ima' mongkona i Yesus hi anu ko 
pangkat matangkas aijo'. 
36Hau-haunyo i lumambanan, aha tinokamo i sa'angu' na tampat anu ko 
ueenyo. Anu ko pangkat matangkas aijo' notatae, "Toa aijo' ko ueenyo! Apaa 
mule' na kulangnyo mompalamandikan aku?" [37I Filipus notatae, "De Kita 
Tuan palesayamo totu-totu'u i kinyonyoa, Kita Tuan timbalimo o 
palamandikan." "Aku palesayamo hi Yesus Kristus, aijo'mo Anak nu Tumpu 
Allah," koonyo nu anu ko pangkat matangkas lengkat mae i Etiopia aijo'.]  

38Lantas ia nompoto'i bendinyo aijo' belenti; lapas aijo' ua-ua'aha, i Filipus ka' 
anu ko pangkat matangkas aijo' nintau'mo nokiijo' i uee ka' i Filipus 
nompalamandikan ia. 
39Salatan aha ninsusule'mo lengkat mae i uee, Roh nu Tumpu Allah 
nongalamo i Filipus lengkat i kiijo'. Anu ko pangkat matangkas lengkat mae i 
Etiopia aijo' madi'mo daagi' nontoa ia. Anu ko pangkat matangkas aijo' i 
lame'mo na nolausakon lumambanannyo. 
40Padahan i Filipus noko kiijo'mo i Asdod. Ka' salatan ia nolausakonmo 
lumambanannyo, ia mompolelemo Lele Ma'ima' mongkona i Yesus i songko-
songko na kota sampe tinoka i Kaisarea. 

Sisikon nu to rasul-rasul 9 

1Hau-haunyo i Saulus saja'mo mongkahanda'i mompatei anu saja' mombatuki 
Tumpu Yesus. Ia namba hi imam daka', 
2ka' nompoita sulat kuasa da mamba hi to pola-polaya' i to lai-laigan 
pogalejaan mian nu Yahudi i Damsyik, da de ia mompaha kabot kiijo' mae to 
mia-mian anu palesayamo hi Yesus, ia timbali mohakop aha, ka' momboa aha 
mokiijo' i Yerusalem. 
3Hau-haunyo mompatui mokiijo' i Damsyik, salatan ingohanimo i kota aijo', 
madi' pinin sa'angu' na jingka lengkat i langit nonjingkaimo titikub hi Saulus. 
4Ia notua' i tano' lantas nohongo potatae tinoka hi ia, "Saulus, Saulus! Apaa 
na sababnyo beleyum nonsakisa Aku?” 
5"Ihe na Kita Tuan?" pinokilawa i Saulus. Lewo' aijo' nontaami, "Akumo na i 
Yesus, anu osakisa nu beleyum. 
6Panyo uuka bulamo ka' pinsoop mokiijo' i kota. I kiijo' mae opoto'ije hi 
beleyum apaa na anu tionyo nu bau.” 
7To mia-mian anu nombatuk hingga-hinggat i Saulus tinolokengkengmo 
sahingga madi'mo noko ala notatae; kalana aha nohongo lewo' aijo' panyo 
madi' nontoa samian pe'e. 

8Lantas i Saulus tinuminjo ka' nombuka' matanyo, panyo matanyo madi'mo 
daagi' noko ala nontoa apa-apaa. Jadi aha nontoongi limanyo ka' nontaka' ia 
ninsoop mokiijo' i Damsyik. 
9Tinolun sinaa na kopinnyo ia madi'mo daagi' noko ala nontoa ka' sapinnyo 
aijo' ia madi'mo toho' nongkaan kabai monginum. 
10I Damsyik daagi' ko samian anu saja' mombatuki Tumpu Yesus sanggonyo i 
Ananias. Daagi' ko sa'angu' na tempo' ia nontoa, Tumpu nontaloakon hi ia. 
Tumpu notatae, "Ananias!" Tinaaman i Ananias, "Aku, Tumpu.” 
11Tumpu notatae, "Donganmo mamba uuka aiya. Lako'mo mokiijo' hi laigan i 
Yudas i Jalan anu Hodi'. Pokilawa kiijo' mae hi mian anu sanggonyo i Saulus 
nolengkat mae i kota Tarsus. Mian aijo' hau-haunyo balado'a, 
12daagi' ko sa'angu' na tempo' ia nontoa samian na mo'ane, sanggonyo i 
Ananias, tinoka hi ia ka' nompotiik lima i buan nu ubaknyo da ia po'ule' 
montoa.” 
13Tinaaman i Ananias, "Kita Tumpu, aku nohongomo da'isan na mian notatae 
mongkona mian aiya, anu talalo hondo binaunyo, ha-han lewa' mongkabisa'i 
mian anu palesayamo hi Kita Tumpu kiijo' i Yerusalem. 
14Ka' uuka ia tinokamo i aiya pinoloasmo nu kapala nu to ima-imam 
mohakop iwi-iwi' mian anu palesayamo hi Kita Tumpu.” 
15Panyo kita Tumpu notatae hi Ananias, "Lako'mo! Kalana Aku noko pile'imo 
ia da mombau anu Ku palentahkon, da ia mompolele mongkona Aku hi to 
bansa-bansa sangga'at anu madi' ba'agama Yahudi ka' hi to tomu-tomundo, 
ka' suele mule' hi mian nu Israel. 
16Ka' Ku potoaje hi ia iwi-iwi' na kasansala'an anu tionyo nu oa'i kalana Aku.” 
17Sahingga i Ananias namba i laigan aijo' ka' nompotiik limanyo i buan nu 
ubak i Saulus. "Utusku Saulus," koonyo i Ananias, "Tumpu Yesus anu tinoa nu 
kita Utus i totonga' nu jalan tempo'nyo kita Utus mo'ukamo mae, Iamo na 
nonsai mae aku toka da kita Utus timbali moko ala montoa mule' ka' nu 
kuasai nu Roh nu Tumpu.” 

18Tempo'nyo aitu mule' daagi' ko apa-apaa sumo sonuku nu ikan nosabat 
lengkat i mata i Saulus ka' ia po'ule'mo nontoa. Sahingga ia mule' nobulamo, 
lantas pinalamandikan. 
19Ka' noko kaan, ia tinompo'ule'mo nahoson. I Saulus jinojoong i Damsyik 
tiba anu saja' mombatuki Yesus tino pia-pian sinaa na kopinnyo. 
20Ia lau-laus namba nokiijo' i to lai-laigan pogalejaan ka' mulai nompolele 
tukoonyo i Yesus aijo'mo na Anak nu Tumpu. 
21Iwi-iwi' mian binangang na nohongo i Saulus. Aha notatae, "Te misa'o iamo 
na anu kiijo' i Yerusalem nompatei iwi-iwi' mian anu palesaya hi Yesus? Ia 
tinoka mae aiya kalana mohakop ka' momboa aha hi kapala nu to ima-
imam!” 
22Panyo i Saulus nompaka pakekemo na mombee'i sisik. Ha-han anu 
inyata'mo apaa na anu pinotokanyo mongkona i Yesus mompohoson hondo 
pangalati'an saba' i Yesusmo aijo' na Tomundo anu Momposalamat. Sahingga 
to mia-mian Yahudi anu jojoong i Damsyik madi' daagi' noko ala 
nonggagakon. 
23Salatan tinompoliumo to pia-pia manga, to mia-mian Yahudi 
nomposa'angu'mo tanga'an da mompatei i Saulus. 
24Panyo kahanda' nu aha sinumbu'nyomo. Sinaa pihi aha montanda'i i 
sabatan daka' nu kota da mompatei ia. 
25Panyo daagi' kino sampahu, anu saja' mombatuki Saulus nongala ia, lantas 
nonguluakon i uno nu sa'angu' na kalanjang i luanakon i paganmesen nu 
kota. 
26I Saulus namba nokiijo' i Yerusalem, ka' kiijo' mae ia binala usaha 
mosangalu tiba anu saja' mombatuki Yesus. Panyo aha mabuhuk hi ia, kalana 
aha madi' palesaya saba' ia totu-totu'u tinimbalimo anu saja' mombatuki 
Yesus aijo'. 
27Lapas aitu i Barnabas tinoka hi ia, lantas nomboa ia hi to rasul-rasul. I 
Barnabas nonsisikakon hi aha mongkona mosia na i Saulus nontoa Tumpu i 

totonga' nu jalan ka' mosia na Tumpu notatae hi ia. I Barnabas nompoto'i 
mule' mongkona mosia na ko baaninyo i Saulus nongajan i Damsyik 
mongkona sanggo i Yesus. 
28Sahingga aijo' i Saulus jinojoongmo tiba aha, ka' baani hondo na 
mompotoka sisik nu Tumpu i songko-songko Yerusalem tiba sanggo nu 
Tumpu. 
29Ia notatae ka' pinainggaga tiba to mia-mian Yahudi anu mobasa' Yunani, 
panyo aha bala usaha mompatei ia. 
30Salatan to mia-mian palesaya sangga'atannyo nonsumbu'mo mongkona han 
aijo', aha nomboa i Saulus nokiijo' i Kaisarea, lapas aitu nonsai ia nokiijo' i 
Tarsus. 
31Sahingga jama'at i songko-songko na Yudea, Galilea ka' i Samaria madi'mo 
binata-bata. Roh nu Tumpu na nontulungi da nabuhuk hi Tumpu, sahingga to 
jama-jama'at aijo' nompaka majumo ka' nompaka da'isanmo. 
32I Petrus namba iyaya mae montoa to jama-jama'at. Daagi' kino sansinaan ia 
namba nontoa mian anu palesayamo hi Tumpu anu jojoong i Lida. 
33I kiijo' mae ia nompaha kabot tiba samian na mo'ane sanggonyo i Eneas, 
anu kapi' ka' madi'mo toho' nobula lengkat i kamale'annyo ualu'mo na taun 
na kopinnyo. 
34I Petrus notatae hi Eneas, "Eneas, i Yesus Kristus mompa'alinmo beleyum. 
Bulamo ka' poko piani na kamale'anum." I Tempo'mo aitu na i Eneas nobula. 
35Iwi-iwi' mian anu jojoong i Lida ka' Saron nontoamo i Eneas, lantas aha iwi-
iwi' pinalesayamo hi Tumpu. 
36Kiijo' i Yope daagi' ko samian na boune sanggonyo i Tabita. Ia samian anu 
palesaya hi Yesus. (Sanggonyo i uno nu basa' nu Yunani, i Dorkas alati'nyo 
jonga.) Ia ola ahi' saja' mombau ha-han anu ma'ima' ka' montulungi to mia-
mian kasiasi. 

37Tempo'nyo aitu ia masakit ka' sinilakamo. Ilapas pinindi na bangke'nyo, ia 
pino'una'mo i kaman anu i bawonyo. 
38Yope madi' sangkuka na kojo'onnyo lengkat i Lida. Jadi tempo'nyo anu saja' 
mombatuki Yesus kiijo' mae i Yope nohongomo i Petrus daagi' kiijo' i Lida, 
aha nonsai ua'aha namba hi Petrus ka' nompotuun sumo uuka, "Lia-lia' mae 
toka.” 
39Lau-laus i Petrus tinuminjo ka' nombatuki aha. Potokanyo kiijo' mae, ia 
binoa i kaman anu i bawonyo. Iwi-iwi' balu anu i kiijo' nontikubi i Petrus 
galo-galo' humaang ka' nompotoa hi ia to baju-baju'nyo ka' juba-juba' anu 
kina'utakon i Dorkas hi aha tempo'nyo ia daagi' tumuu'. 
40I Petrus nonsai aha iwi-iwi' mosabat, lantas ia dinumaladupu ka' binalado'a. 
Lapas aijo' ia nongahopi bangke' i Dorkas ka' notatae, "Tabita, pobulamo!" 
Sahingga i Dorkas nonjilakon matanyo, ka' salatan ia nontoa i Petrus, ia 
sinumuhangmo. 
41Lantas i Petrus nontoongi limanyo ka' nontulungi ia tuminjo. Lapas aijo' i 
Petrus nolaga to mia-mian palesaya anu i kiijo' hingga-hinggat tiba to balu-
balu aijo', lantas binee'nyo na i Dorkas anu po'ule'mo tinumuu' aijo' hi aha. 
42Lele mongkona anu tinimbali aijo' tinogilelemo nokiijo' i songko-songko na 
Yope, sahingga da'isan na mian anu pinalesayamo hi Yesus salaku Tomundo 
anu Momposalamat aha. 
43I Petrus jinojoong i kiijo' daagi' tino pia-pian sinaa i laigan nu samian anu 
topo ka'ut kilit sanggonyo i Simon. 

Sisikon nu to rasul-rasul 10 

1I Kaisarea daagi' ko samian na mo'ane sanggonyo i Kornelius. Ia samian na 
kapiteng nu "Tompukan nu Suludadu nu Italia.” 
2Ia mian anu mabuhuk hi Tumpu ka' iwi-iwi' na to utu-utusnyo monsombah 
Tumpu. Ia saja' montulungi mian nu Yahudi anu kasiasi, ka' ia saja' balado'a 
hi Tumpu. 

3Daagi' kino sansinaan kila-kila jam totolu' ohanimo mopatas ia nontoa 
manasa hondo samian na Malaikat nu Tumpu tinoka ka' nolaga ia, 
"Kornelius!” 
4I Kornelius nontonto'i Malaikat aijo' ka' nabuhukmo lantas notatae, "Daagi' 
ko apaa Tuan?" Tinaaman nu malaikat aijo', "Do'aum ka' ka'ima'an nu 
kinyonyoaum tinalimamo nu Tumpu ka' Tumpu nonginau'mo beleyum. 
5Uuka aiya saimo na mian mokiijo' i Yope molaga i Simon anu sanggonyo ahi' 
hondo-hondo i Simon Petrus. 
6Ia daagi' sinonsoo' sasaingoni' i laigan nu topo ka'ut kilit sanggonyo i Simon, 
anu jojoong i sonibi nu bone'.” 
7Salatan nambamo na malaikat anu bina-binasisik ka' i Kornelius aijo', i 
Kornelius nolaga ua'aha na mian posaihonnyo i uno nu laigan ka' samian na 
suludadu anu saja' monsangalui ia ka' pa'agama. 
8I Kornelius nonsisikakon hi aha apaa na anu jinadimo, lantas nonsai aha 
mokiijo' i Yope. 
9Dodododopnyo sina-sinaa, hau-haunyo aha lumajang ka' malia'mo toka i 
Yope, i Petrus noliba' nokiita' i laigan ka' binalado'a. 
10Ia talalomo no'ohop ka' ka'oho'mo mongkaan. Hau-haunyo momposadia anu 
o kaan, ia nontoa sa'angu' na han anu pinotoa nu Tumpu. 
11Tinoanyo langit tinabuka'mo ka' sumo hude anu bolaa inguluakon i dunia, 
kala-kalayo' i opat na pasu'nyo. 
12I unonyo aijo' ko binatang manjoo' na ngahannyo anu opat na tengkenyo, 
iwi-iwi' binatang anu jumolo, ka' to tomo-tomonsi' anu ma'ela'. 
13Lantas daagi' kino lewo' notatae hi ia, "Petrus pobulamo! Kolotmo ka' 
kaanmo!” 
14Tinaaman i Petrus, "Madi', Tumpu! Ma'isa toho' aku nongkaan apa-apaa anu 
madi' timbali o kaan kabai anu pahengas.” 

15Panyo lewo' aijo' notatae mule' hi ia, "Apaa na anu tinaloakonmo nu Tumpu 
timbali o kaan, bolimo nu sangka aijo' madi' timbali o kaan.” 
16Anu pinotoa aijo' pino uli-ulit sampe pinintolun, lapas aitu hude aijo' 
tinohangkatje nokiita' i suluga'. 
17I Petrus biningungmo na mompotutugakon apaa na alati'nyo nu anu 
tinoanyo aijo'. Hau-haunyo i Petrus mompotutugakon, to mia-mian anu sinai 
mae i Kornelius nolio pa' iya na laigan kinasonsoo'an i Simon tempo'nyo aijo' 
aha anu nolio kiijo'mo i ahop nu tumban. 
18Lantas aha nolaga mian ka' nompokilawa, "Apaa daagi' ko mian anu 
sinonsoo' i aiya, sanggonyo i Simon Petrus?” 
19Hau-haunyo i Petrus daagi' solaa' mompotutugakon da nu sumbu' na 
alati'nyo nu anu tinoanyo aijo', Roh nu Tumpu notatae hi ia, "O, Petrus, daagi' 
ko aha totolu' hau-haunyo molio beleyum. 
20Inda lia-lia' pintau' mokaiyong boli bata-bata na mombatuki aha, kalana 
Akumo na nonsai mae aha.” 
21Sahingga i Petrus nintau' nokaiyong ka' notatae hi mian haha aijo', "Akumo 
na anu nulio nu to Utu-utus. Te ko makisut apaa na to Utu-utus toka mae 
uuka?” 
22Tinaaman nu aha, "Kapiteng Kornelius nonsai mae kami toka mae i uuka. Ia 
samian anu ma'ima' ka' mabuhuk hi Tumpu, tiba talalo otabea'i nu iwi-iwi' 
mian Yahudi. Samian na malaikat nu Tumpu nonsai ia mompoita i Tuan toka 
pe'e i laigannyo kalana, salaku bau pontaami do'anyo, ia sinai mohongo apaa 
na anu otaloakon i Tuan hi ia.” 
23I Petrus nolaga aha minsoop da sonsoo' pe'e i kiijo'. Dodododopnyo i Petrus 
nobula ka' namba hingga-hinggat tiba aha. To pia-piangkuka na mian anu 
palesaya lengkat mae i Yope nombatukmo suele. 
24Sinansinaa aha tinokaje i Kaisarea. I kiijo' mae aha saja'mo tinanda'an i 
Kornelius tiba to Utu-utusnyo ka' to sanga-sangalunyo anu mompahakanaya 
anu i laganyomo. 

25Salatan i Petrus tinokamo, i Kornelius nambamo nolabot ia ka' nonsombah i 
ahopnyo. 
26Panyo i Petrus nontulungi ia tinuminjo, lantas notatae, "Pobulamo! Aku pe'e 
suele ahi' mian.” 
27Hau-haunyo basisik tiba i Kornelius, i Petrus ninsoopmo i uno nu laigan. I 
kiijo' ia nontoa da'isanmo na mian anu sinilimu'. 
28Lantas ia notatae hi aha, "Posi to Utu-utus monsumbu' saba' mian nu Yahudi 
o tewa' nu agamanyo na mamba molenga kabai mompahasumbu' tiba to mia-
mian lengkat i bansa sangga'at. Panyo Tumpu nompotoamo hi belengku, saba' 
aku madi' timbali monsangka mau pe'e ihe pahengas kabai madi' timbali o 
kaan. 
29Aijo' na sababnyo salatan i Tuan nompoita da aku toka mae, aku madi' 
mombahakon. Jadi uuka aiya aku mongkahanda'i monsumbu', kadaka' i Tuan 
mompoita aku toka.” 
30Tinaaman i Kornelius, "Tolunsinaamo ka' uuka kila-kila tempo'nyo sumo 
uuka aiya, aku hau-haunyo balado'a i laigan jam totolu' ohanimo malom. 
Monti-montiik samian na mo'ane tinuminjo i ahopku. Baju' nu mian aijo' 
jongkilaban. 
31Ia notatae, 'Kornelius! Tumpu nontalimamo do'a nu beleyum ka' monginau' 
ka'ima'an nu kinyonyoaum. 
32Jadi saimo na mian mokiijo' i Yope molaga mian anu sanggonyo i Simon 
Petrus. Ia daagi' sinonsoo' i laigan nu samian anu topo ka'ut kilit sanggonyo i 
Simon; laigannyo aijo' i sonibi nu ambai.’ 
33Aijo' na sababnyo aku nalia-lia' nonsai mian mamba molaga i Tuan. Ka' i 
Tuan totu'u ma'ima' na kinyonyoa da toka mae. U'uka aiya kami iwi-iwi' 
silimu'mo i ahop nu Tumpu, da mohongo iwi-iwi' anu osaiakon nu Tumpu da 
otaloakon i Tuan hi kami.” 
34Lantas i Petrus notatae, "Uuka aiya aku totu-totu'u sininsumbu'mo taalu' 
Tumpu mombau iwi-iwi' mian pokakana. 

35Mian anu mabuhuk hi Tumpu ka' mombau anu ma'ima', mian aijo' otalima 
nu Tumpu, madi' mompile'i ia bansa apaa. 
36Sinumbu'mo nu to Utu-utus na isi nu lele anu pinotoka nu Tumpu hi bansa 
Israel. Lele aijo' aitumo Lele Ma'ima', mongkona paladamean hi Yesus Kristus, 
aitumo Tumpu nu iwi-iwi' mian. 
37Komiu nonsumbu'mo apaa na anu jinadimo i songko-songko na Yudea, 
aijo'mo anu mulai lengkat i Galilea noko lapas na palamandian anu pinoto'i i 
Yohanes. 
38Komiu nonsumbu'mo saba' Tumpu nompile'imo i Yesus mian nu Nazaret 
aijo' ka' nombee' hi Ia Roh nu Tumpu ka' kuasa. Komiu mule' nonsumbu'mo 
saba' i Yesus namba iyaya mae da mombau anu ma'ima'; Ia nompa'alin iwi-
iwi' mian anu kinuasanmo nu Ibilis, sabab Tumpu mongkalibosi Ia. 
39Kamimo aiya na to mia-mian anu nosi toamo sagala apa-apaa anu binaunyo 
i kampung nu mian Yahudi ka' i Yerusalem. Mau pe'e sumo aijo' aha 
nonsalibmo ka' nompateimo Ia. 
40Panyo i sinaa ko totolu'nyo Tumpu po'ule'mo nompo tumuu' Ia lengkat i 
kasilakannyo ka' nompotoa Ia hi mian; 
41madi' hi iwi-iwi' na mian, sambiha'nyo ola posi kami anu pinile'anmo nu 
Tumpu i momonanyo da timbali to saki-sakisi-Nyo: Kami nongkaan ka' 
nonginum tiba Ia, salatan Ia po'ule'mo tinumuu' lengkat i kasilakan-Nyo. 
42Ka' Ia nonsai kami mompolele Lele Ma'ima' aijo' hi to mia-mian ka' nombee'i 
katalangan koonyo Iamo na anu i hangkat nu Tumpu da timbali Mian Kopian 
nu to mia-mian anu daagi' tumuu' ka' to mia-mian anu sinilakamo. 
43Iwi-iwi' to nabi-nabi motatae mongkona Ia. Aha notatae tukoonyo iwi-iwi' 
mian anu palesaya hi Yesus, o ampunije na dosa'nyo nu kakuasa'an lengkat hi 
Yesus.” 
44Hau-haunyo i Petrus daagi' basisik, Roh nu Tumpu nintatau'mo ka' 
nongkuasaimo iwi-iwi' mian anu nohongo lele aijo'. 

45To mia-mian nu Yahudi anu palesayamo hi Yesus ka' nombatukimo i Petrus 
lengkat i Yope, iwi-iwi' binangang na nontoa Tumpu nombee'i suele Roh-Nyo 
hi to mia-mian bansa sangga'at anu misa' Yahudi. 
46Sabab aha nohongo to mia-mian aijo' notatae i uno nu lupa-lupa nu basa' 
ka' mompuji-puji' Kadaka'an nu Tumpu. Lantas i Petrus notatae, 
47"Soba toa, to mia-mian aiya nohumpakmo Roh nu Tumpu sumo kita. Jadi 
moko ala na mian montewa' aha o palamandikan nu uee?” 
48Sahingga i Petrus nonsai aha da o palamandikan nu sanggo i Yesus Kristus. 
Ilapas aijo' pinoita nu aha da i Petrus jojoong tiba aha to pia-pian sinaa na 
kopinnyo. 

Sisikon nu to rasul-rasul 11 

1To Rasul-rasul ka' to mia-mian anu palesayamo i songko-songko na Yudea 
nohongomo saba' to mia-mian anu madi' bala agama Yahudi suele 
nontalimamo potatae nu Tumpu. 
2Sinailapas aitu salatan i Petrus nambamo nokiijo' i Yerusalem, to mia-mian 
nu Yahudi anu pinalesayamo aijo', nongalumo i Petrus. 
3Aha notatae, "Kadaka' beleyum mamba mokiijo' i laigan nu to mia-mian anu 
ma'isa sinunat? Ola mule' beleyum suele nongkaan hingga-hinggat tiba aha!” 
4Mokonyo aijo' i Petrus nompotalang hi aha iwi-iwi' anu jinadimo, lengkat 
pe'e i momonanyo. I Petrus notatae, 
5"Aku hau-haunyo balado'a i kota Yope, lantas aku nontoa sa'angu' na anu 
tinoa. Aku nontoa daagi' ko apa-apaa anu sumo hude sambotu' anu bolaa 
tinau'akon lengkat i langit, pino kalayo' i opat na pasu'nyo, lapas aijo' 
binelentimo i sohipi'ku. 
6Tempo'nyo aku nompalahatikan i unonyo, aku nontoa to bina-binatang anu 
opat na tengkenyo, to bina-binatang ma'ela', to bina-binatang anu jumolo ka' 
to tomo-tomonsi' ma'ela'. 

7Lantas aku nohongo sa'angu' na lewo' notatae hi belengku, 'Donganmo 
pobula, Petrus! Kolotmo na aijo' ka' kaan!’ 
8Panyo tinaamanku, 'Madi', Tumpu! Ma'isa toho' aku nongkaan kaanon anu 
madi' toho' o kaan kabai anu pahengas.’ 
9Panyo lewo' aijo' notatae mule' lengkat i langit, 'Apaa na anu pinonyata'mo 
nu Tumpu timbali o kaan boli otaloakon madi' timbali o kaan.’ 
10Aku nontoa han aijo' sampe pinintolun ka' kahimpusannyo iwi-iwi' 
po'ule'mo tinolo hangkat ninsusule' nokiita' i suluga'. 
11Tempo'nyo aitu mule' aha totolu' na mian lengkat i Kaisarea, anu sinai mae 
hi belengku tinoka i laigan i tampat kinasonsoo'anku. 
12Lantas Roh nu Tumpu nonsai aku mamba mohingga-hinggat tiba aha ka' 
madi' bata-bata. Aha anom na mian moto utus aiya suele nombatukimo aku 
nokiijo' i Kaisarea, ka' kami iwi-iwi' ninsoop i uno nu laigan hi Kornelius. 
13Lapas aitu i Kornelius nonsisikakonmo hi kami, mosia na ia nontoa samian 
na malaikat tinuminjo i laigannyo ka' notatae, 'Sai na mian mokiijo' i Yope 
molaga samian na mo'ane anu sanggonyo i Simon Petrus. 
14Ia nompotokamo hi komiu lele anu momposalamat beleyum ka' to utu-
utusum.’ 
15Ka' tempo'nyo aku nontampu'unimo motatae sumo aitu," sumo aijo' na i 
Petrus nolausakon mule' potataenyo, "Roh nu Tumpu Allah tinoka hi aha, 
pokakana sumo anu jinadimo hi kita u'utu pe'e mae daagi' momonanyo. 
16Lantas aku tinolo inau', Tumpu toho' notatae, 'Yohanes nompalamandikan 
nu uee, panyo komiu o palamandikanje nu Roh nu Tumpu.’ 
17Jadi hondo-hondomo Tumpu mombee'i suele hi to mia-mian anu madi' bala 
agama Yahudi aijo', anu o bee' pokakana tiba anu binee'-Nyo hi kita 
tempo'nyo kita pinalesayamo hi Tumpu Yesus Kristus. Kalana aijo', te toho' 
mule' aku montewa' Tumpu!” 

18Lapas nohongo aijo', aha madi'mo daagi' nonggagakon. Lantas aha 
nompuji'mo Tumpu. Aha notatae, "Desumo atina', to mia-mian misa' Yahudi 
suele obee'i tempo' nu Tumpu da balatobat bolimo mombau to dosa-dosa'nyo 
ka' mongoa'i kantumuu'an ma'ima'!” 
19Lapas i Stefanus pinatean, to mia-mian anu palesayamo hi Yesus mulaimo 
saja' iloloi', sahingga aha noga'a-ga'atmo iyayamae. Daagi' ko anu nalai sampe 
tinoka i Fenisia, ka' daagi' mule' ko anu tinoka kiijo' mae i Siprus ka' i 
Antiokhia. Aha nompolele lele anu lengkat hi Tumpu ola hi to mia-mian nu 
Yahudi. 
20Panyo daagi' ko anu hi aha to mia-mian anu palesayamo aijo', anu 
nolengkat mae i Siprus ka' i Kirene, daagi' mule' ko to mia-mian anu namba 
nokiijo' i Antiokhia ka' nompolele Lele Ma'ima' mongkona i Yesus aijo' hi to 
mia-mian anu madi' bala agama Yahudi. 
21Kuasa nu Tumpu, daagi' aitu hi aha, sahingga da'isan na mian timbali 
pinalesaya ka' mombee' butongnyo hi Tumpu. 
22To sisi-sisik mongkona kajadian-kajadian aiya tinoka tokamo suele hi 
jama'at i Yerusalem. Sahingga aha nonsaimo i Barnabas mokiijo' i Antiokhia. 
23Ka' salatan i Barnabas tinokamo kiijo' mae, ka' nontoa mosia na Tumpu 
nombalakatimo to mia-mian aijo', ia ilame' hondo. Lantas ia nompoita da aha 
totu-totu'u mohongo-hongo Tumpu nu iwi-iwi' na kinyonyoa. 
24I Barnabas aiya mian anu ma'ima' na kinyonyoanyo ka' nukuasai nu Roh nu 
Tumpu tiba talalo palesaya hi Tumpu sahingga da'isan na mian nontulutimo 
Tumpu. 
25Lapas aijo' i Barnabas namba nokiijo' i Tarsus molio i Saulus. 
26Salatan siningkabotmo i Saulus, ia nomboamo i Saulus nokiijo' i Antiokhia 
ka' sinataun ahi' na aha nosa'angu' tiba jama'at kiijo' mae ka' nongajan da'isan 
na mian. Kiijo'mo i Antiokhia na to mia-mian anu palesayamo hi Yesus 
momonaje hondo sinanggohan to mia-mian Kristen. 

27Tempo'nyo aitu daagi' ko to pia-piangkuka na nabi lengkat mae i Yerusalem 
nokiijo' i Antiokhia. 
28Aijo' hi aha daagi' ko samian sanggonyo i Agabus. Roh nu Tumpu na 
nongkakeha ia sahingga nompoto'i apaa na anu jadi aiya mae i ahop, koonyo 
songko-songko na dunia tionyo toka na tempo' nu kapo'ohopan anu daka'. 
(Ka' han aijo' jinadimo suele tempo'nyo pamalentahan i Tomundo Klaudius.) 
29Sahingga iwi-iwi' anu saja' mombatuki Yesus nomposa'angu'mo tanga'an da 
mompakatu pontulungi hi to utu-utus anu jojoong i Yudea; toto samian 
mompakatu yayamo anu nu poko ala. 
30Posa'angu'an nu tanga'an aijo' binaumo, lantas i Barnabas ka' i Saulus sinai 
da momboa pontulungi aijo' hi to pola-polaya' nu jama'at. 

Sisikon nu to rasul-rasul 12 

1I tempo'mo aitu na i Tomundo Herodes lewa'mo nonsansala to jama-jama'at 
mian Kristen. 
2Ia nompalentah i Yakobus, utus i Yohanes opatei nu bajak. 
3Salatan i Herodes nontoa saba' kalakuannyo aijo' momposanang kinyonyoa 
nu to mia-mian Yahudi, ia nompaka bau mule' anu sumo aijo'; ia nonsai mian 
mohakop i Petrus suele. Han aijo' jinadi tempo'nyo Sinaa Daka' Roti Anu 
Madi' Mompake Ragi. 
4Pinoko hakop, i Petrus pinosoopmo i uno nu talungku'. Opat na tompukan 
nu suludadu pinalentahkon da monjagai i Petrus kiijo' -- toto santompuk 
miannyo aha opat na suludadu. Ilapas na lamean nu Paskah, atina'je ka' i 
Herodes nomputusi i Petrus i ahop nu mian da'isan. 
5Jadi i Petrus pinosoop i uno nu talungku'; panyo to jama-jama'at ola ahi' 
saja' nondo'akon i Petrus totu-totu'u hi Tumpu. 
6Pihi-pihi ma'isa pe'e i Herodes nompopangadap i Petrus hi mian da'isan, i 
Petrus male-male' pinungu nu ohua' na pompungu i totonga' nu ohua' na 

suludadu anu monjagai. I tumban nu talungku' to sulu-suludadu sangga'at 
suele hau-haunyo monjagai talungku'. 
7Monti-montiik malaikat nu Tumpu tinuminjo i kiijo' ka' kino sahaya 
nonjingkai uno nu kaman nu talungku' aijo'. Malaikat aijo' noliko i Petrus 
sampe ia nobula. Lantas malaikat aijo' notatae, "He, dongan pobula!" 
Tempo'nyo aijo' mule' nanabu'mo na lante' besak i lima i Petrus. 
8Lapas aijo', malaikat aijo' notataemo, "Pusokmo na baju'um ka' putimo na 
sapatuum." Saba' i Petrus nompusok baju'nyo ka' nomputi sapatunyo. Lapas 
aitu malaikat aijo' notatae mule', "Pusokmo na juba'um ka' batukimo mae na 
aku.” 
9Sahingga i Petrus nombatukimo malaikat aijo' nosabat lengkat i talungku'. 
Panyo i Petrus madi' monsumbu' apaa na anu hau-haunyo binaumo nu 
malaikat aijo' memang ha-han anu totu-totu'u jinadimo. I Petrus nonsangka 
aijo' ola han anu kinohiabakon. 
10Tempo'nyo aha noliu-liumo tampat ponjagaian i pasasubahan ka' i ko 
ohua'nyo, aha tinokamo i pontumban besak, anu mokiijo' i kota. Pontumban 
aijo' mosi tontuhea', lantas aha nosabat ka' i lumajang montulu i sa'angu' na 
jalan soki. Monti-montiik malaikat aijo' nompala'imo i Petrus. 
11Ilapas aitu, atina'je ka' i Petrus tinolo sukap i apaa na anu jinadimo hi ia, 
lantas ia notatae, "Uuka aiya sinumbu'kumo taalu' i Tumpu totu-totu'u 
nonsaimo mae malaikat-Nyo da molapasakon aku i kuasa i Herodes ka' 
lengkat i sangga-sangga'atan anu nubau nu bansa Yahudi hi belengku.” 
12Noko sinsumbu' apaa na anu jinadimo aijo', i Petrus nambamo nokiijo' i 
laigan i Maria, tina i Yohanes anu o sanggohi mule' i Markus. I kiijo' da'isan 
na mian binala gombu ka' hau-haunyo balado'a. 
13I Petrus nongkutetek pontumban nu sabatan, lantas samian na posaihon 
boune sanggonyo i Rode, tinoka nontuhea'akon pontumban. 

14Balo sinumbu'nyo na lewo' i Petrus. Kalana lame'nyo ia lia-lia' po'ule' 
ninsoop madi' nontuhea'akon pontumban, lantas nompoto'i hi to mia-mian i 
kiijo', tukoonyo i Petrus daagi' kiijo' i sambiha'nyo. 
15"Beleyum ulawon!" na koonyo nu aha. Panyo i Rode monggagakon 
tukoonyo aijo' totu-totu'u i Petrus. Sahingga aha notatae, "Itina' 
malaikatnyo!” 
16Hau-haunyo aitu, i Petrus saja'mo nongkutetek pontumban. Sahingga 
salatan aha nontuhea'akonmo pontumban ka' nontoa i Petrus, aha binangang 
hondo. 
17I Petrus nombee'i tanda nu limanyo da aha momohokot, lapas aijo' ia 
nonsisikakonmo mosia na Tumpu nomboa ia nosabat lengkat i talungku'. 
Lantas ia notatae, "Poto'iakonmo na aiya hi Yakobus ka' suele hi to utu-utus 
sangga'at." Lapas aitu i Petrus nompala'imo tampat aijo' ka' nokiijo'mo i 
tampat sangga'at. 
18Dodododopnyo subu-subu tinimbalimo na kahengge'an aijo' hi suludadu 
anu nonjagai. Aha biningung hondo hi apaa na anu jinadimo hi Petrus. 
19Lantas i Herodes nonsai mian molio i Petrus, panyo aha madi' 
nompahakabot ia. Jadi i Herodes nompalentahkonmo da aha anu nonjagai 
aijo' lewa' o pokilawa ka' o pateimo. Lapas aitu i Herodes namba lengkat i 
Yudea ka' jinojoong tino pia-pia manga i Kaisarea. 
20I Herodes notambuha'mo hondo hi to mia-mian nu Tirus ka' Sidon. 
Mokonyo aijo' aha nohingga-hinggat tinoka nangadap hi ia. Momonanyo aha 
nonsale'i Blastus, anu mongkapalai laigan daka' i Herodes, da ia nontinjohi 
aha. Lapas aitu aha nambamo nangadap hi Herodes, lantas nompoita 
baladame, kalana lipu' nu aha montaha'imani kaanon lengkat hi lipu' i 
Herodes. 
21Daagi' kino sansinaan anu noko tantukanmo, i Herodes nompusokmo 
pakean nu kadaka'annyo lantas sinumuhangmo i kulusi nu kalaja'an ka' mulai 
binapidato i ahop nu layat. 

22Layat anu hau-haunyo mohongo aijo' notatae daka-daka', "Aiyamo na 
potatae nu tominuat, misa' potatae nu mian!” 
23I tempo'mo aitu na malaikat nu Tumpu nohapa' i Herodes, kalana ia madi' 
mongadati Tumpu. I Herodes kinaan nu ias lantas i mate. 
24Sahingga potatae nu Tumpu nompaka togilele jo'o-jo'on ka' nompaka 
padodomo. 
25Sinailapas i Barnabas ka' i Saulus nompomingkot kalaja nu aha, aha 
ninsusule'mo lengkat mae i Yerusalem nomboa i Yohanes Markus nohingga-
hinggat tiba aha. 

Sisikon nu to rasul-rasul 13 

1I uno nu jama'at Antiokhia, daagi' ko nabi-nabi ka' to gulu-gulu', aitumo i 
Barnabas ka' i Simeon, anu o sanggohi mule' Si Hitam, i Lukius lengkat mae i 
Kirene, i Menahem anu pinotuu' hingga-hinggat i Tomundo Herodes, ka' i 
Saulus. 
2Tempo'nyo aha hau-haunyomo mogaleja hi Tumpu ka' bapuasa', Roh nu 
Tumpu notatae hi aha, "Pile'imo na i Barnabas ka' i Saulus, da mokalaja hi 
beleng-Ku da aha mokalaja anu tinantukankumo hi aha.” 
3Ilapas binapuasa' ka' binalado'a aha nompotiik lima i buan nu ubak hi 
Barnabas ka' hi Saulus lantas nonsai aha ohu-ohua'. 
4Kalana sinai nu Roh nu Tumpu, i Barnabas ka' i Saulus namba nokiijo' i 
Seleukia. Lengkat kiijo' mae aha tinalabutmo nokiijo' i togong Siprus. 
5Salatan tinoka i Salamis, aha nompolelemo potatae nu Tumpu Allah i to lai-
laigan pogalejaan nu Yahudi. I Yohanes Markus nontulungi aha i uno nu 
lumambanan nu aha. 
6Songko-songko na togong aijo' i lajangan nu aha tinoka-toka i Pafos. Kiijo' 
mae aha nompahakabot tiba mian nu Yahudi samian sanggonyo i Bar Yesus. 
Ia monsumbu' ilimu' anu mongakui butongnyo nabi. 

7I Sergius Paulus, gubernur nu togong aijo', atina'mo na mosangalu hondo 
tiba anu monsumbu' ilimu' aijo'. Gubernur aijo' samian anu sukup na 
kapandeannyo. Ia nolaga i Barnabas ka' i Saulus, kalana ia ka'oho' mohongo 
potatae nu Tumpu. 
8Panyo i Barnabas ka' i Saulus ginagakon i Elimas anu monsumbu' ilimu' aijo', 
kalana i Elimas (aijo'mo na sanggonyo i uno nu bansa nu Yunani) bala usaha 
da gubernur aijo' boli sampe palesaya hi Yesus. 
9Panyo i Saulus -- anu o sanggohi mule' i Paulus -- kinuasanmo nu Roh nu 
Tumpu, sahingga ia nontonto'i anu monsumbu' ilimu' aijo', 
10lantas notatae, "He, anu talalo baleko', anu talalo ma'idek! Beleyum sampo 
bali' nu ha-han anu ma'ima'. Kadaka' beleyum madi' mongka'oho' belenti na 
mongidei kahanda' nu Tumpu anu momposalamat mian? 
11Uuka aiya toa, Tumpu mohukummo beleyum! Beleyum timbali mapisok, 
sampe beleyum to pia-pian sinaa madi' moko ala montoa jingka nu sinaa." 
Tempo'mo aitu na i Elimas nongoa'i daagi' ko seehu' anu mo'itom mohuhubi 
matanyo, sahingga ia lumajang mahakawan molio mian da montaka' ia. 
12Salatan gubernur aijo' nontoa apaa na anu jinadimo, ia pinalesayamo hi 
Yesus; kalana ia bangang hondo i pangajalan mongkona Tumpu. 
13Lengkat i Pafos, i Paulus ka' to sanga-sangalunyo tinalabutmo nokiijo' i 
Perga da'erah Pamfilia. I kiijo' i Yohanes, Markus nompala'imo aha, ka' 
ninsusule'mo i Yerusalem. 
14Lengkat i Perga, aha nolausakonmo lumambanan nokiijo' i Antiokhia i 
Pisidia, lapas aitu i sinaa nu Sabat aha nambamo sinumuhang i uno nu laigan 
pogalejaan. 
15Salatan Kitab i Musa ka' Kitab nu to nabi-nabi binasa'akon, to pola-polaya' i 
laigan pogalejaan aijo' nonsai mian mompokilawa hi Paulus ka' to sanga-
sangalunyo, "To utu-utus, de kita utus ko pokinde apa-apaa hi to mia-mian 
aiya, ku poita da mompotokamo pokinde' aijo'.” 

16I Paulus balo tinuminjo, lantas nombee'i tanda nu limanyo, lapas aijo' 
notataemo, "To utu-utusku bansa Israel ka' iwi-iwi' na to utu-utus 
sangga'atannyo i aiya anu mohongo-hongo Tumpu! Soba hongo na aku: 
17Tumpu bansa Israel nompile'imo mompolee'to, ka' nompotimbalimo bansa 
aiya bansa anu daka' tempo'nyo aha jinojoong i Mesir salaku mian anu 
isalipu'an. Lapas aitu tiba kuasa anu daka' Tumpu nomboa aha nosabat 
lengkat i Mesir. 
18Sinabaanakonnyo na mongkona kalakuan nu aha i padang bolaa patompulu' 
na taun na kopinnyo. 
19Popitu' na bansa ginalisan-Nyo i lipu' Kana'an da o bagi-bagi na lipu' aijo' hi 
bansa Israel da lipu' aijo' timbalimo anu nu aha. 
20Iwi-iwi' aijo' pato atu limampulu' na taun na kopinnyo. Pinoko bagi na lipu' 
Kana'an aijo', Tumpu nombee'imo aha hakim-hakim. Hakim imihinyo aijo'mo 
i Nabi Samuel. 
21Lapas aitu aha nompoita samian na tomundo. Tumpu nombee'mo aha i Saul 
anak i Kis lengkat i bansa Benyamin da bau tomundo nu aha kinopinnyo 
patompulu' na taun. 
22Salatan Tumpu nompobelentimo ia i pangkatnyo, Tumpu Allah nongangkat 
mule' i Daud da timbali tomundo nu aha. Ka' aiyamo na anu tinaloakon nu 
Tumpu mongkona i Daud, 'Aku nohumpakmo i Daud anak i Isai aijo' samian 
anu momposanang kinyonyoang-Ku. Iamo na mian anu mombau pongka'oho'-
Ku.’ 
23Lengkat i lee' i Daud aijo'mo na Tumpu nomposadiakon hi bansa Israel 
samian na Tomundo anu Momposalamat, sumo anu noko janji'-Nyomo. Ka' i 
Yesus aijo'mo na Tomundo anu Momposalamat. 
24Ma'isa pe'e i Yesus nomulai nonjalanakon kalaja-Nyo, i Yohanes noko 
taeyakonmo hi to mia-mian Israel da aha balatobat bolimo mombau dosa' nu 
aha ka' o palamandikanmo. 

25Ka' ohanimo mompomingkot kalajanyo, i Yohanes notatae hi to mia-mian, 
'De ponsumbu'an miu, ihe na aku aiya? Aku misa' Mian anu otanda-tanda'i 
miu. Inau', Mian aijo' tokaje lapas na aku; mombukai sapatu-Nyo pe'e aku 
madi' timbali.’ 
26To Utu-utus lee' i Abraham, ka' iwi-iwi' to Utu-utus anu sangga'atannyo, i 
aiya anu mohongo hi Tumpu! Tumpu nompakatumo hi kita lele kasalamatan 
aijo'; 
27kalana to mia-mian anu jojoong i Yerusalem ka' to pola-polaya' nu aha 
madi' monsumbu' saba' Iamo na anu momposalamat aijo'. Aha madi' 
mangalati' i sinaa nu Sabat, sahingga aha nohukum i Yesus. Panyo kalana 
mombau anu sumo aitu, ahamo na nonsabapi sahingga apaa na anu 
tinaloakon nu to nabi-nabi aijo' jinadimo. 
28Maumo aha madi' nongkabot apa-apaa hi Ia anu tionyo o hukum nu 
hukuman mate, panyo pinoita nu aha hi Pilatus da Ia o pateimo. 
29Ka' salatan ilapas na aha nombau iwi-iwi' anu noko tulismo i uno nu Kitab 
nu Tumpu mongkona Ia, aha nontauhakon bangke'-Nyo lengkat i kau' salib, 
lantas pino'una'nyomo na Ia i uno nu kubun. 
30Panyo Tumpu po'ule' nompotumuu' lengkat i kapatean-Nyo. 
31Lapas aitu sansina-sinaa na kopinnyo Ia toka mae mompotoa butongnyo hi 
to mia-mian anu tinokamo tiba Ia lengkat mae i Galilea mokiijo' i Yerusalem. 
Ahamo na anu tempo' uuka tinimbali to saki-sakisi-Nyo i bansa Israel. 
32Jadi, uuka aiya kami mompotokakon Lele Ma'ima' aijo' hi komiu: Apaa na 
anu jinanji'akonmo nu Tumpu hi mompolee'to, 
33aijo' kinalaja'Nyomo hi kita tempo'nyo po'ule' nompotumuu' i Yesus lengkat 
i kapateannyo. Kalana i uno nu Mazmur anu ko ohua'nyo tinulismo, 'Beleyum 
na Anak-Ku, i sinaa aiya Aku timbalimo Tuuma-Um.’ 
34Tumpu po'ule'mo nompotumuu' Ia i kapateannyo. Uuka Ia madi' daagi' 
mongoa'i kapatean i uno nu kubulan. Mongkona han aijo' Tumpu notataemo, 

'Aku mombee'je janji' susi' hi Belemiu anu tionyo o ganapi, anu noko janji'-
Kumo hi Daud.’ 
35Sumo aitu mule' i uno nu ayat sangga'at tinaloakonmo, 'Beleyum madi' 
mompojohok posaihonum anu tulu-tulutan aijo' mahutak i uno nu kubun.’ 
36I Daud sinilakamo ka' kinubun mule' nohingga-hinggat tiba mompolee'nyo, 
noko bau na ia apaa na anu sinaiyakonmo nu Tumpu Allah. Bangke' i Daud 
suele nahutakmo ka' ningkotmo iwi-iwi'. 
37Panyo i Yesus, anu sinilakamo po'ule' pinotumuu' nu Tumpu Allah, i Yesus 
aijo' madi' ningkot nahutak. 
38- 39Kalana aijo' to Utu-utus, tionyo ahi' komiu monsumbu', saba' hi Yesusmo 
aiya na lele mongkona dosa' o ampuni i leleakon hi komiu; komiu tionyo 
monsumbu' saba' toto samian anu palesaya hi Ia, opobebas i iwi-iwi' na 
dosa'nyo anu madi' opoko alini nu to pale-palentah nu Tumpu anu pinotoka i 
Musa. 
40Aijo' na sababnyo komiu tionyo mompalahatikan ima-ima', boli sampe 
timbali hi komiu apaa na anu tinaloakon nu to nabi-nabi aiya, 
41'Palahatikan ima-ima', na komiu to mia-mian anu mongka'ima'i motatae anu 
moko kulang! Komiu bangang, lantas mate! Kalana tempo' uuka Aku hau-
haunyo mombau apa-apaa anu madi' o palesaya miu, maupe'e daagi' ko mian 
anu monsisikakon hi komiu.' “ 
42Tempo'nyo i Paulus ka' i Barnabas nompala'imo laigan pogalejaan aijo', to 
mia-mian i laigan pogalejaan aijo' nompoita aha po'ule' minsusule' mae i 
sinaa nu Sabat anu aiyamae ahop da mompaka sisikakon mongkona ha-han 
aijo'. 
43Ilapas to mia-mian nosabat lengkat i laigan pogalejaan aijo', i Paulus ka' i 
Barnabas binatukanmo nu mian da'isan Yahudi ka' bansa sangga'at anu 
ninsoopmo agama Yahudi. Sahingga to rasul-rasul aijo' nompokinde'imo aha, 
da aha tionyo saja' montaha'imani balakat nu Tumpu. 

44Po'ule' mule' i sinaa nu Sabat iwi-iwi' na mian nu kota aijo' kinoboli' tinoka 
mohongo potatae nu Tumpu. 
45Salatan to mia-mian nu Yahudi nontoa mian da'isan aijo', nasakit hondo na 
kinyonyoa nu aha. Aha nompopo'ise'mo i Paulus ka' nonggagakonmo iwi-iwi' 
anu tinaloakonnyo. 
46Panyo i Paulus ka' i Barnabas nompaka baani mule' na notatae totu-totu'u. 
Aha notatae, "Potatae nu Tumpu memang hi komiu pe'e na tionyo 
pompotokan. Panyo kalana komiu madi' mongka'oho' montalima, komiu nosi 
tantukanmo saba' komiu madi' pantas montalima kantumuu'an kopian ka' 
toka sidu-sidutu'. Ka' uuka kami mompala'imo miu namba hi bansa sangga'at. 
47Sabab aiyamo na palentah nu Tumpu hi kami; Tumpu notatae, 'Aku 
nontantukanmo komiu timbali sa'angu' na jingka hi to mia-mian bansa 
sangga'at anu misa' Yahudi, da komiu mompotokakon kasalamatan i songko-
songko na dunia.' “ 
48Tempo'nyo to mia-mian bansa sangga'at anu misa' Yahudi nohongo aijo', 
aha sinanangmo hondo, lantas nompuji-puji'mo potatae nu Tumpu. Ka' to 
mia-mian anu tinantukanmo nu Tumpu da mohumpak kantumuu'an ma'ima' 
ka' sampe toka sidu-sidutu', mian haha aijo' pinalesayamo. 
49Potatae nu Tumpu mule' tinogilelemo iyayamae i songko-songko na da'erah 
aijo'. 
50Panyo to pangka-pangkat daka' i kota aijo', ka' to bouboune gampa nu aha 
to mia-mian anu ko pangkat matangkas anu mabuhuk hi Tumpu, sinale'anmo 
nu to mia-mian Yahudi. Aha nonsabapi da mo'uwali tiba hi Paulus ka' i 
Barnabas, ka' nolaa' ua-ua'aha mompala'i tano' aijo'. 
51Sahingga to rasul-rasul aijo' nonsapuimo abu' i tengke nu aha, i ahop nu to 
mia-mian aijo' bau tanda, lantas nambamo nokiijo' i Ikonium. 
52Anu saja' mombatuki kiijo' i Antiokhia i lame'mo hondo ka' kinuasanmo nu 
Roh nu Tumpu. 

Sisikon nu to rasul-rasul 14 

1I Paulus ka' i Barnabas nongoa'i mule' han anu pokakana i Ikonium. Aha 
namba mule' nokiijo' i laigan pogalejaan nu mian Yahudi ka' notatae i kiijo' 
na'ima' hondo sahingga da'isan na mian nu Yahudi ka' mian misa' Yahudi 
pinalesayamo hi Yesus. 
2Panyo to mia-mian Yahudi anu madi' mongka'oho' palesaya, nonsale'imo to 
mia-mian misa' Yahudi, sahingga nonsabapimo aha mongka'ideki to mia-mian 
anu palesayamo hi Yesus. 
3Kalana aijo' i Paulus ka' i Barnabas jinojoongmo pinin i kiijo'. Ka' binaanimo 
na aha notatae mongkona Tumpu. Sahingga Tumpu mule' nompotoamo 
bukuti', saba' lele anu pinotokamo nu aha mongkona liibos-Nyo aijo' memang 
totu'u; Ia nombee'i kuasa hi aha da mombau anu okabangangi ka' ha-han anu 
ma'isa toho' tinimbali. 
4Panyo to mia-mian anu jojoong i kota aijo' madi' pokakana na pikilan nu 
samian ka' sangga'at; daagi' ko anu mosambiha' hi to mia-mian Yahudi ka' 
daagi' ko anu mosambiha' hi to rasul-rasul aijo'. 
5Lantas to mia-mian Yahudi tiba to pola-polaya'nyo no hingga-hinggat tiba 
mian anu misa' Yahudi nomposa'angu'mo tanga'an da monsakisa ka' 
mompahambunu'akonmo to rasul-rasul aijo' nu batu. 
6Panyo to rasul-rasul aijo' nonsumbu'mo han aijo', lantas nalaimo nokiijo' i 
Listra ka' i Derbe, aijo'mo to kota-kota i Likaonia, ka' nokiijo'mo i da'erah anu 
mompaha ohani. 
7I kiijo' mae aha nompolele mule' Lele Ma'ima' aijo'. 
8I Listra daagi' ko samian na mo'ane anu tengkenyo kapi' salatan pe'e i 
hampe, sahingga ia madi' toho' moko ala lumajang, sabab tengkenyo talalo 
lundeng. 
9Mian aijo', sinumuhang aijo' mae mohongo i Paulus notatae. I Paulus nontoa, 
mian aijo' palesaya ka' kalana aijo' ia pina'alinakon. Sahingga i Paulus 
nontonto'imo ia, 

10ka' i Paulus notatae daka-daka', "Tinjomo hodi-hodi!" Mian aijo' nalalumpat 
tinuminjo lantas i lumajang. 
11Salatan mian da'isan nontoa apaa na anu binaumo i Paulus, aha noloboo' i 
uno nu basa' nu Likaonia, "To pilo-pilogot anu nintatau'mo mae i dunia 
ninsalungmo sumo mian.” 
12Lantas i Barnabas sinanggohanmo nu aha i Zeus, ka' i Paulus 
sinanggohanmo nu aha i Hermes, sabab iamo na anu notatae. 
13Imam nu pilogot nu Zeus anu laigan ponsombaan nu aha i ahop nu kota, 
tinoka nomboa mae to sapi-sapi' mo'anenyo ka' to bunga-bunga nokiijo' i 
sabatan daka' nu kota. Ia mongka'oho' mombatuki mian da'isan aijo' 
monsombahkon koloban hi to rasul-rasul aijo'. 
14Salatan i Barnabas ka' i Paulus nohongomo apaa na anu ka' oho' obau nu to 
mia-mian aijo', aha nombea-beak baju' nu aha ka' nopadeka' nokiijo' i totonga' 
nu mian da'isan aijo', lantas noloboo', 
15"Ee, kadaka' komiu mombau aiya? Kami aiya mule' mian sumo-sumomo kita 
Utus! Kami toka aiya da mompolele Lele Ma'ima' hi komiu, da komiu 
mompala'i ha-han anu madi' ko gunanyo aiya ka' toka hi Tumpu anu tumuu', 
anu nompotimbalimo langit ka' tano' ka' ambai ka' iwi-iwi' anu daagi' i 
unonyo. 
16Tempo'nyo naipuan mae Tumpu nompojohokmo to bansa-bansa tumuu' 
mombatuki posi pongka'oho' nu aha. 
17Panyo Ia madi' kinolilimannyo na nombee'i to buku-bukuti' mongkona 
butong-Nyo, aijo'mo nombau anu ma'ima'. Ia nombee'i beleyum ujan lengkat i 
langit ka' hasin nu tano' toka i loonunyo. Ia mombee'i kaanon hi komiu ka' 
momposanang kinyonyoa miu.” 
18Panyo tiba potatae aijo' daagi' susa' ahi' na to rasul-rasul aijo' montewa' to 
mia-mian aijo' monsombahkon koloban hi aha. 
19To pia-piangkuka na mian nu Yahudi anu tinoka nokiijo' i Listra lengkat 
mae i Antiokhia i Pisidia ka' lengkat i Ikonium monsale'i mian da'isan aijo', 

sahingga mian da'isan aijo' nosambiha'mo hi aha. Aha nompahambunu'akon i 
Paulus nu batu, lapas aijo' i hela' nu aha na ia nosabat nokiijo' i sambiha' nu 
kota. Aha nonsangka ia i natemo, 
20panyo salatan to mia-mian palesaya anu i kiijo' tinuminjo nontikubi ia, ia 
nobula ka' po'ule' ninsusule' nokiijo' i kota. Dodododopnyo ia nambamo 
nokiijo' i Derbe no hingga-hinggat tiba i Barnabas. 
21Kiijo' i Derbe, i Paulus ka' i Barnabas nompolele Lele Ma'ima' aijo' ka' 
dina'isan na mian anu pinalesayamo hi Yesus. Lapas aijo' aha ninsusule'mo 
nokiijo' i Listra, lapas aitu nokiijo' i Ikonium, lantas nokiijo' i Antiokhia i 
da'erah Pisidia. 
22I kota-kota aijo' aha nompaka pohoson kinyonyoa nu anu saja' mombatuki 
Yesus ka' nompokinde'i anu saja' mombatuki aijo' da tataap palesaya hi Yesus. 
"Kita tionyo manjoo' na mongoa'i sansala i moonanyo, atina'je ka' kita 
mongoa'i ka'ima'an nu Dunia Bu'ou nu Tumpu," sumo aitumo na to rasul-rasul 
aijo' mongajanakon hi anu saja' mombatuki Yesus i to kota-kota haha aijo'. 
23Ka' i toto sa'angu' na jama'at, i Paulus ka' i Barnabas nohangkatmo to pola-
polaya' nu to jama-jama'at aijo'. Lantas binalado'a ka' binapuasa', aha 
nompotalima to pola-polaya' aijo' hi Tumpu anu nupalesaya nu aha aijo'. 
24Lapas aijo' i Paulus ka' i Barnabas nolausakonmo lajangan nu aha montulu i 
da'erah Pisidia ka' tinoka i Pamfilia. 
25Ka' noko polele na aha potatae nu Tumpu i Perga, aha nambamo nokiijo' i 
Atalia. 
26Lengkat i kiijo' aha po'ule'mo tinalabut ninsusule' nokiijo' i Antiokhia. 
Aijo'mo na kota tampat nu aha u'utu mae pinotalima hi balakat nu Tumpu, da 
aha mongkalajakon pakalaja'an anu uuka aiya pinoko kalajamo nu aha. 
27Salatan tinokamo i Antiokhia, aha momposihukmo to mia-mian lengkat i 
jama'at aijo', lantas nonsisikakonmo iwi-iwi' anu binaumo nu Tumpu anu 
pinotokakonmo nu aha. Aha suele nonsisikakonmo mosia na Tumpu 
nombaumo jalan da to mia-mian misa' Yahudi palesayamo hi Yesus. 

28I kota aijo' i Paulus ka' i Barnabas jinojoongmo pinin tiba to mia-mian anu 
palesayamo. 

Sisikon nu to rasul-rasul 15 

1To pia-piangkuka na mian lengkat i Yudea tinoka kiijo' mae i Antiokhia ka' 
nongajan to mia-mian palesaya i Antiokhia aijo' tukoonyo de aha madi' o 
sunat susumo atulan i Musa, aha madi' timbali o posalamat. 
2I Paulus ka' i Barnabas talalo hondo nonggagakon pongka'oho' nu to mia-
mian aijo'. Ahennyo tinantukan da i Paulus ka' i Barnabas tiba to pia-
piangkuka na mian sangga'at lengkat i Antiokhia mamba mokiijo' i Yerusalem 
da mombisalakon ulusan aijo' tiba to rasul-rasul ka' to pola-polaya' i kiijo' 
mae. 
3Jama'at i Antiokhia nolaya' aha tinoka i sambiha' nu kota, lapas aijo' aha 
namba notulu i Fenisia ka' i Samaria. I kiijo' mae aha nonsisikakon mosia na 
to mia-mian anu misa' Yahudi nombee'mo butongnyo hi Tumpu. Lele aijo' 
talalo nompolame' to mia-mian anu palesaya i kiijo'. 
4Salatan aha tinoka i Yerusalem, aha pinolabot ma'i-ma'ima' nu jama'at, ka' to 
rasul-rasul, tiba to pola-polaya'. Lantas aha nonsisikakon hi to mia-mian aijo' 
apaa na anu pinoto'imo nu Tumpu Allah iwi-iwi' aijo' hi aha. 
5Panyo to pia-piangkuka na mian lengkat hi aha Farisi anu pinalesayamo, 
tinuminjo ka' notatae, "To mia-mian bansa sangga'at anu pinalesayamo aijo' 
tionyo o sunat ka' palalu mombatuki atulan i Musa.” 
6Lantas to rasul-rasul ka' to pola-polaya' binala gombu da mombisalakon 
ulusan aijo'. 
7Pinin hondo na aha nompaha bebee'i tanga'an. I mihinyo i Petrus tinuminjo 
ka' notatae, "To Utu-utus! Posi komiu nonsumbu'mo saba' to pia-pia manga 
u'utu mae Tumpu nompile'imo aku lengkat atina' hi komiu da mompolele 
Lele Ma'ima' aijo' hi to mia-mian misa' Yahudi, da aha mule' mohongo ka' 
palesaya. 

8Ka' Tumpu anu monsumbu' kinyonyoa nu mian nompotiju'mo saba' ia 
montalima aha; Ia nombee'i Roh nu Tumpu Allah sumo anu binee'-Nyo hi kita 
suele da mompotiju' han aijo' hi kita. 
9Tumpu montoa kita pokakana sumo aha. Ia nompobelesimo kinyonyoa nu 
aha, kalana aha palesaya. 
10Yoh, apaa na sababnyo komiu mongkahanda'i mongewa Tumpu Allah 
tempo' uuka, kalana nombee'imo kalaja anu o bau ka' anu maboat hi anu saja' 
mombatuki aiya, padahan mompolee'to ka' posi kita mule' madi' moko ala 
mombau? 
11Panyo ola ahi' kita palesaya da kita nu posalamat kalana kalibosan nu 
Tumpu Yesus; sumo aitu mule' na aha.” 
12Sahingga nomohokot na iwi-iwi' mian anu balagombu i kiijo'. Lapas aitu 
aha nompotombihingmo i Barnabas ka' i Paulus po'ule' nonsisik iwi-iwi' anu 
okabangangi ka' anu ma'isa toho' tinimbali anu binaumo nu Tumpu i uno nu 
kalaja nu aha kiijo' hi to mia-mian bansa sangga'at anu misa' Yahudi. 
13Ilapas aha notatae, i Yakobus suele notataemo, "To utu-utus! Soba 
potombihing mae na aku. 
14I Simon sala'je nontalangkan mosia na Tumpu momona-Nyo nompotoa, 
palahatian-Nyo hi to mia-mian anu misa' Yahudi, ko kahanda' mompile'i to 
mia-mian anu aijo' hi aha sangga'at da timbali mian anu palesayamo hi Ia. 
15Aijo' kona tiba anu pinoto'imo nu to nabi-nabi. Kalana titinulis sumo uuka, 
16'Lapas aijo' Aku tokaje mule',' koonyo nu Tumpu, 'Aku po'ule'je mompotinjo 
laigan i Daud anu notua'mo, ka' mompokopiani anu na'idekmo, lantas po'ule' 
mompotinjo; 
17da iwi-iwi' na mian anu tinasisa aijo' molio Tumpu, tiba iwi-iwi' bansa 
sangga'at anu misa' Yahudi anu i lagang-Kumo da timbalimo Aku na 
tumpunyo.’ 

18Sumo aitumo na koo-Nyo nu Tumpu, anu nompoto'imo han aijo' naipuan 
pe'e mae.” 
19"Jadi de o ala i pongka'oho'ku," koonyo i Yakobus, "kita madi' timbali 
monsusa'i to mia-mian misa' Yahudi aijo', anu mombee'mo butongnyo hi 
Tumpu. 
20Panyo kita tionyo montulis sulat toka hi aha ka' mompokinde'i aha, da aha 
boli mongkaan kaanon anu mahenyu, anu sinombahkonmo hi pilogot, kabai 
mongkaan ponoha' anu natemo tinekok, kabai mongkaan baso'. Ka' mule' da 
aha mompojo'on butong lengkat i kalakuan-kalakuan anu ma'idek. 
21Kalana atulan i Musa daagi' pe'e naipuan mae saja' o basa'akon toka i sinaa 
nu Sabat, i to lai-laigan pogalejaan, ka' pinolelemo i iwi-iwi' na kota.” 
22To rasul-rasul ka' to pola-polaya', nohingga-hinggat tiba iwi-iwi' mian anu 
ninsoopmo jama'at aijo' nomputusimo da mompile'imo to pia-piangkuka na 
mian anu kiijo' hi aha anu osai mamba mokiijo' i Antiokhia mohingga-hinggat 
tiba i Paulus ka' i Barnabas. Sahingga aha nompile'imo i Silas ka' i Yudas anu 
o sanggohi i Barsabas. Ua'aha na mian aiya, aitumo to mia-mian anu 
talasanggo ka' mian anu palesayamo kiijo' i Yerusalem. 
23Hingga-hinggat tiba anu sinai aijo', aha mule' nompakatumo sa'angu' na 
sulat anu onyi'nyo sumo uuka, "Toka hi iwi-iwi' na to utu-utus anu nolengkat 
mae i to bansa-bansa sangga'at anu misa' Yahudi, anu jojoong i Antiokhia, i 
Siria ka' i Kilikia. Salan do'a mami, to rasul-rasul, ka' to pola-polaya', aijo'mo 
to utu-utus miu. 
24Kami nohongo daagi' ko to pia-piangkuka na mian lengkat aiya hi kami anu 
nambamo hi komiu ka' nompotasiaga tiba nompobingungmo komiu nu to 
panga-pangajalan nu aha. Padahan kami madi' nonsai aha mombau aijo'. 
25Mokonyo aijo' kami binasale'mo ka' iwi-iwi' nonsetujuimo da mompile'i to 
pia-piangkuka na mian ka' nonsai aha mamba hi komiu. Aha mambaje 
mojajaalan tiba Utusto i Barnabas ka' i Paulus anu okalibosi kami. 



414 

 

26Ua-ua'aha na mian aiya aitumo to mia-mian anu nomboto'akonmo nyawa 
nu aha kalana Tumpunto i Yesus Kristus. 
27Jadi, kami monsai i Yudas ka' i Silas mamba hi to Utu-utus. Posi ahamo na 
mompotokakon lele hi komiu anu suele tinulis i uno nu sulat aiya. 
28Roh nu Tumpu nonsetujuimo -- ka' kami mule' suele setujumo -- da komiu 
boli opokonai poitaon anu talalo maboat, molingkuduimo poitaon anu 
saimbanggan aiya: 
29Boli mongkaan kaanon anu pinosombahkonmo hi pilogot; boli mongkaan 
baso', boli mongkaan ponoha' anu tinekok, ka' patikojo'oni na to pala-
palabuatan anu masala'. De komiu mompojo'on butong lengkat i ha-han aijo', 
komiu nombaumo anu ma'ima'. Olamo pe'e sumo uuka, higahi mae!” 
30Salatan siniloloamo, aha anu sinai aijo' nambamo nokiijo' i Antiokhia. I 
kiijo' mae aha nolagamo iwi-iwi' na mian anu ninsoopmo i jama'at binala 
gombu lantas nompotokakon sulat aijo'. 
31Salatan to mia-mian anu ninsoopmo i jama'at aijo' nombasa' sulat aijo', aha 
sinanang hondo i isi nu sulat aijo' anu nomposanangmo kinyonyoa nu aha. 
32I Yudas ka' i Silas anu suele nabi, pinin na notatae tiba to Utu-utus anu 
palesayamo kiijo' i Antiokhia kalana mongkakeha'i da baani na aha. 
33Salatan i Yudas ka' i Silas jinojoong kiijo' mae tino pia-pia manga na 
kopinnyo, to mia-mian anu palesayamo kiijo' i Antiokhia nonsaimo aha da 
minsusule'mo ka' mompokau aha da mompotokakon salan do'a hi to mia-
mian anu nonsai mae aha.  

( 34Panyo i Silas nomputusimo da tataapmo jojoong i Antiokhia.) 
35I Paulus ka' i Barnabas suele jinojoong tino pia-pia manga na kopinnyo i 
Antiokhia. I kiijo' mae aha nongajan ka' nompolele potatae nu Tumpu 
nohingga-hinggat tiba mian da'isan sangga'at. 
36Madi' pinin lapas aitu, i Paulus notataemo hi Barnabas, "Imbo' da kita 
po'ule' minsusule' mamba molenga to utu-utus anu pinalesayamo hi Yesus i 

songko-songko na kota anu pinompolelekantomo potatae nu Tumpu; da 
otoanto mosia na bau-baunyo nu aha.” 
37I Barnabas mongka'oho' momboa i Yohanes Markus, 
38panyo i Paulus mongoa'i madi' ma'ima' na momboa i Markus, anu madi' 
mongka'oho' mokalaja hingga-hinggat tiba aha ka' nompala'imo aha kiijo' 
mae i Pamfilia. 
39Sahingga i Paulus ka' i Barnabas pinainggaga tala-talalomo hondo, sahingga 
i mihinyo aha noga'a-ga'atmo: I Barnabas nongala i Markus ka' tinalabut tiba 
ia nokiijo' i Siprus. 
40I Paulus nompile'imo i Silas lantas nambamo tiba ia, noko lapas na to Utu-
utus anu i Antiokhia aijo' nompotalima aha i balakat nu Tumpu. 
41Aha nontikubi Siria ka' Kilikia; i kiijo' mae aha nompokododomo to jama-
jama'at. 

Sisikon nu to rasul-rasul 16 

1I Paulus i lumajang mule' nokiijo' i Derbe, lapas aitu nokiijo'mo i Listra. I 
kiijo' daagi' ko samian na anu saja' mombatuki Yesus sanggonyo i Timotius. 
Tinanyo mian nu Yahudi, anu pinalesayamo hi Yesus; panyo tuumanyo mian 
nu Yunani. 
2Anu i kiijo' to mia-mian anu palesayamo anu jojoong i Listra ka' i Ikonium, i 
Timotius tinalasangmo, mian anu ma'ima'. 
3I Paulus mongkahanda'i da i Timotius mombatuki ia; mokonyo aitu ia 
nonsunat i Timotius. Ia nombau aijo', kalana to mia-mian Yahudi i da'erah 
aijo' iwi-iwi' monsumbu' saba' tuumanyo i Timotius mian nu Yunani. 
4I to kota-kota anu tinokamo nu aha, aha nompotokakonmo hi to mia-mian 
anu palesayamo, iwi-iwi' na kaputusan anu tinantukanmo nu to rasul-rasul 
ka' to pola-polaya' i Yerusalem. Aha nompokinde'i to Utu-utus anu 
pinalesayamo aijo' da mombatuki atulan haha aijo'. 

5Sahingga nompaka padodomo na iman, nu to jama-jama'at aijo', ka' toka nu 
sansina-sinaa nompaka pintuangmo manjoo' na konjoo'nyo. 
6Roh nu Tumpu madi' mompobee' i Paulus ka' i Silas mompolele potatae nu 
Tumpu i Provinsi Asia. Jadi aha i lumajang lau-lausmo nokiijo' i tano' Frigia 
ka' i Galatia. 
7Salatan tinokamo i potempasan nu Misia, aha nompi pinsoopmo mokiijo' i 
Provinsi Bitinia, panyo Roh i Yesus nontewa' aha mamba mokiijo'. 
8Jadi aha noliu-liu Misia ka' i lau-laus nokiijo' i Troas. 
9Pihi-pihinyo i kiijo', i Troas, ko anu tinoa i Paulus. I uno nu anu tinoanyo 
aijo', ia nontoa samian na mian nu Makedonia tinuminjo i ahopnyo ka' pagala 
nongkakase da ia mamba mokiijo' i Makedonia da montulungi aha. 
10Salatan i Paulus nontoa anu tinoa aijo', kami balo nosadia namba mokiijo' i 
Makedonia. Kalana kami nompalesayamo totu-totu'u taalu' Tumpu nonsaimo 
kami, sahingga kami nongala sa'angu' na kaputusan mamba mompolele Lele 
Ma'ima' hi to mia-mian kiijo' mae. 
11Kami nompala'i Troas ka' tinalabut lau-laus nokiijo' i Samotrake, ka' 
dodododopnyo nokiijo'mo i Neopolis. 
12Lengkat i kiijo' kami nokiijo'mo i Filipi, sa'angu' na kota Kacamatan anu 
momona otokai i Makedonia. Filipi pinalentah nu kalaja'an Roma. I kiijo' mae 
kami jinojoong tino pia-pian sinaa. 
13I sinaa nu Sabat kami namba nokiijo' i biwi nu kaunyo i sambiha' nu 
sabatan daka' nu kota, kalana otutugi mami i kiijo' daagi' ko tampat balado'a 
nu mian Yahudi. Lantas kami sinumuhangmo ka' binasisik tiba to bouboune 
anu sinihuk i tampat aijo'. 
14Samian anu lengkat aijo' hi aha, aijo'mo na anu lewa' mompobaluk hude 
mingkamumu', sanggonyo i Lidia nolengkat mae i Tiatira. Ia mongkalibosi 
Tumpu, sahingga Tumpu nohenggoakon kinyonyoanyo da ia montalima apaa 
na anu no ajanakon i Paulus hi ia. 

15I Lidia ka' aha iwi-iwi' isi nu laigannyo pinalamandikanmo. Noko 
palamandikan ia nolagamo kami. Ia notatae, "De to Utu-utus mongoa'i aku 
totu-totu'u pinalesayamo hi Tumpu Yesus, imbo'mo da sonsoo' i laiganku." 
Lantas ia sabole-bole nompoita kami da otuluti na pongka'oho'nyo. 
16Daagi' kino sansinaan tempo'nyo kami hau-haunyomo namba nokiijo' i 
tampat balado'an, kami nompahakabotmo tiba samian na boune; ia posaihon. 
Boune aijo' kinuasanmo nu roh ma'idek anu moko ala mongkila-kila apa-apaa 
na anu timbali saidi' mae. Kalana moko ala mongkila-kila sisi' nu mian, boune 
aijo' mombee'i ka'untungan anu daka' hi anu pongalapannyo tambo. 
17Boune aijo' saja'mo nombatuki i Paulus ka' kami saja'mo moloboo'akon, 
"Mian haha aiya posaihon nu Tumpu anu Daka'! Aha tinoka da 
mompoto'iakon hi to Utu-utus mosia na jalannyo komiu timbali salamat!” 
18Tino pia-pian sinaa na kopinnyo boune aijo' saja'mo moloboo' sumo aijo'. I 
Paulus madi'mo kino kasabalannyo, sahingga ia nosiloi lantas notatae hi roh 
ma'idek aijo', "Tiba sanggo i Yesus Kristus aku mompalentah oko mosabat 
lengkat i boune aiya!" Tempo'nyo aijo' mule' roh aijo' nompala'imo boune 
aijo'. 
19Salatan anu pongalapannyo tambo tinolo sukapmo, saba' kasampatan nu 
aha da pohumpakan doi anu i madi'mo, aha nohakopmo i Paulus ka' i Silas, 
lantas i hela' ua-ua'aha nokiijo' i natan nu mian anu ko pangkatnyo. 
20Aha nompopangadap i Paulus ka' i Silas hi to pangka-pangkat pamalentah 
nu Roma, lapas aijo' notatae, "To mia-mian aiya mian nu Yahudi. Aha 
nompotasibu'mo i kota'to. 
21Aha nompoto'i mian mombau adat anu saja' o bau anu mompaha sala' tiba 
to atu-atulanto, to mia-mian nu Roma. Kita madi' timbali montalima kabai 
mombatuki adat anu saja' o bau aijo'!” 
22Mian da'isan suele monsangaja'imo montumbuhi i Paulus ka' i Silas; ka' to 
pangka-pangkat pamalentah nombeakmo baju' i butong nu ua-ua'aha na rasul 
aijo' lantas nompokaumo mian momboboti aha ohu-ohua'. 

23Pinoko bobotan na aha tala-talalomo hondo, aha pinosoopmo uno nu 
talungku'. Kapala nu talungku' pinokau monjagai aha totu-totu'u boli lenta. 
24Kalana palentah aijo', kapala nu talungku' aijo' nomposoopmo aha i kaman 
nu talungku' anu i uno-unonnyo hondo, ka' nompungu tengke nu aha i balak. 
25Kila-kila tonga' pahu, i Paulus ka' i Silas hau-haunyo balado'a ka' nonyanyi 
mompuji-puji' Tumpu. To mia-mian nu talungku' sangga'at hau-haunyo 
mompotombihing aha manyanyi. 
26Madi' pinin tinokamo na luulu' daka' hondo, sampe mesen nu talungku' aijo' 
ginayu'an. Iwi-iwi' na tumban nu talungku' tinontuhea' ka' lante-lante' anu 
pinompungu iwi-iwi' mian nu talungku' nobotu-botu'. 
27Kapala nu talungku' aijo' tinolokengkeng nobula. Salatan ia nontoa 
pontumban nu talungku' haha aijo' tinontuhea'mo, ia nombubutmo bajaknyo 
kahanda'mo minoo', kalana ia monsangka to mia-mian nu talungku' nalaimo 
iwi-iwi'. 
28Panyo i Paulus noloboo' hoso-hoson, "Boli minoo'! Kami iwi-iwi' daagi' i 
aiya!” 
29Kapala nu talungku' aiya nompoita sulu' lantas nopadeka' i unonyo, ka' i 
lakatnyomo na ia dinumaladupu i ahop hi Paulus ka' hi Silas. 
30Lapas aitu ia nomboa aha nosabat ka' notatae, "To Tuan-tuan, apaa na anu 
tionyo ku bau da aku o posalamat?” 
31Tinaaman i Paulus ka' i Silas, "Palesayamo hi Tumpu Yesus! Beleyum 
timbali salamat -- beleyum ka' iwi-iwi' mian anu i laiganum!” 
32Lantas i Paulus ka' i Silas nonsisikakon mana-manasa potatae nu Tumpu hi 
kapala nu talungku' aijo' ka' hi iwi-iwi' nu mian anu daagi' i laigannyo. 
33Tempo'nyo tonga' pahu aijo' suele, kapala nu talungku' nomboa aha lantas 
nombaso'i bela nu aha haha aijo'. Sahingga ia ka' iwi-iwi' mian anu kiijo' i 
laigannyo lau-laus pinalamandikan. 

34Lapas aijo' ia nomboa i Paulus ka' i Silas nokiijo' i laigannyo ka' nombee'i 
nongkaan aha. Ia ka' iwi-iwi' to Utu-utusnyo sinanangmo hondo kalana aha 
uuka aiya pinalesayamo hi Tumpu. 
35Dodododopnyo daagi' subu-subu, to pangka-pangkat pamalentah nu Roma 
nonsai pulisi nokiijo' i talungku' da mompotokakon palentah, da i Paulus ka' i 
Silas o sabatakonmo. 
36Kapala nu talungku' nompoto'iakon han aijo' hi Paulus. Ia notatae, "To 
Tuan-tuan, to pangka-pangkat pamalentah nombee'imo palentah da 
molapasakon to Tuan-tuan. Uuka aiya to Tuan-tuan timbalimo minsusule'. 
Higahi, i jalan!” 
37Panyo i Paulus notatae hi to pangka-pangkat pulisi aijo', "Kami minsoop i 
layat nu negara Roma. Madi' pilenje o putusi, kami binala tobatmo i ahop nu 
mian da'isan ka' pinosoopmo i uno nu talungku'. Ka' uuka aha nompokaumo 
kami mamba hoko-hokot? Kami madi' mongka'oho'! Pokau mae na to pangka-
pangkat pamalentah aijo' da aha na mosi toka mae i aiya monsabatakon 
kami.” 
38To pangka-pangkat pulisi nompotokakon han aijo' hi to pangka-pangkat 
pamalentah nu Roma. Salatan to pangka-pangkat aijo' nohongo taalu' i Paulus 
ka' i Silas minsoop layat negara nu Roma, aha nabuhukmo. 
39Lantas aha namba nompoita ampun hi Paulus ka' hi Silas, lapas aijo' aha 
nomboa ua-ua'aha aijo' nosabat lengkat i talungku' ka' nompoita da aha 
mamba mompala'i kota aijo'. 
40I Paulus ka' i Silas nompala'imo talungku' aijo' lantas nambamo nokiijo' i 
laigan i Lidia. Salatan nompahakabotmo tiba to mia-mian anu palesayamo i 
kiijo' mae, ka' nombee'imo pikilan hi aha, i Paulus ka' i Silas nambamo. 

Sisikon nu to rasul-rasul 17 

1I Paulus ka' i Silas nolausakonmo lajang nu aha montulu i Amfipolis ka' i 
Apolonia lantas tinoka i Tesalonika. I kiijo' mae daagi' ko laigan pogalejaan 
nu mian Yahudi. 

2Sahingga i Paulus suele namba nokiijo' i laigan pogalejaan aijo' -- sumo anu 
biasa nubau de daagi' ko sa'angu' na laigan pogalejaan nu mian Yahudi -- 
lantas nompaha buka-buka' pikilan tiba to mia-mian i kiijo' mongkona to aya-
ayat Kitab nu Tumpu Allah. Ia nombau aijo' tolun sinaa i sinaa nu Sabat, 
madi' ko olotnyo. 
3Mintoong i aya-ayat nu Kitab nu Tumpu, ia nompotalangakon ka' 
momponyata' saba' Tomundo' anu Momposalamat anu jinaji nu Tumpu palalu 
pe'e sansala ka' po'ule' tumuu' lengkat i kapatean. "I Yesus anu pinolelengku 
hi komiu aijo', Iamo na Tomundo' anu Momposalamat anu jinanji'akonmo," 
koonyo i Paulus. 
4To pia-piangkuka na mian pinalesayamo lantas mombatukimo i Paulus ka' i 
Silas; sumo aitu mule' manjoo' hondo na to mia-mian Yunani anu mabuhuk hi 
Tumpu, ka' da'isan suele na to bouboune anu talasanggo. 
5Panyo to mia-mian Yahudi madi' sanang na kinyonyoa. Aha nolaga to mia-
mian anu mahalajangan i jalan-jalan ka' nongatun posa'angu'an kalakuan anu 
ma'idek. Lantas aha nompokalangkabutmo songko-songko na kota aijo' ka' 
nompinsoopi laigan nu samian anu palesaya sanggonyo i Yason molio i 
Paulus, ka' i Silas, kalana aha ka'oho' momboa i Paulus ka' i Silas mosabat 
mangadap hi mian da'isan. 
6Panyo salatan aha madi' nompahakabot i Paulus ka' i Silas, aha nohela' i 
Yason ka' to pia-piangkuka na mian palesaya sangga'atannyo nokiijo' i ahop 
nu to pangka-pangkat anu mongkuasai kota aijo'. Aha noloboo', "To mia-mian 
aiya mompokalangkabut iyaya mae! Uuka aiya kota'to suele i lambananmo 
mae nu aha, 
7ka' i Yason nontalimamo aha i laigannyo. Aha iwi-iwi' nolanggaimo 
katantuan-katantuan i Kaisar nu Roma, kalana aha nontaloakon, koonyo 
daagi' ko tomundo' sangga'at anu sanggonyo i Yesus.” 
8Tiba potatae haha aijo', aha nonsaduakonmo mian da'isan ka' anu 
mongkuasai kota' aijo' tinimbali i hengge' hondo. 

9Lantas anu mongkuasai aijo' nompalentahmo i Yason ka' to mia-mian 
palesaya sangga'atannyo aijo' mombayan nu doi bau polugi'i. Ilapas aijo' 
atina'je ka' aha pinolapas. 
10Pihi-pihi aitu to mia-mian palesaya i kota aijo' nompokaumo i Paulus ka' i 
Silas namba nokiijo' i Berea. Sinaintoka i kiijo', mae i Paulus ka' i Silas 
nambamo i laigan pogalejaan nu Yahudi. 
11To mia-mian i Berea madi' mompohowini apaa na anu i uno nu 
kinyonyoanyo, madi' pokakana to mia-mian i Tesalonika. Sanang hondo na 
kinyonyoa nu aha mohongo lele mongkona i Yesus, ka' toka nu sansina-sinaa 
aha monselidiki Kitab nu Tumpu, da nusumbu' nu aha pa' totu'u na 
pangajalan i Paulus aijo'. 
12Da'isan na anu kiijo' hi aha pinalesayamo hi Yesus, ka' madi' sangkiding 
mule' na to mia-mian nu Yunani anu talasanggo pinalesayamo; mau boune, 
mau pe'e mo'ane. 
13Salatan to mia-mian Yahudi i Tesalonika nohongomo saba' i Paulus 
nompolelemo suele potatae nu Tumpu i Berea, aha suele tinokamo i Berea 
monsale'i ka' nongkakeha'i to mia-mian i kiijo' da madi' sinanang. 
14Lia-lia' na to utu-utus i Berea aijo' nomboa i Paulus nokiijo' i biwi nu bone', 
panyo i Silas ka' i Timotius tataap jinojoongmo i kota aijo'. 
15Pinoko boa na i Paulus tinoka i Atena, to utu-utus aijo' po'ule'mo ninsusule' 
mae nokiijo' i Berea ka' nomboa potuunon i Paulus da i Silas ka' i Timotius 
mololoi'je mae ia lia-lia'. 
16Hau-haunyo i Paulus montanda'i i Silas ka' i Timotius kiijo' i Atena, 
kinyonyoanyo molibos na montoa kota aijo' nobuke'mo nu to pilo-pilogot. 
17Mokonyo aijo' i laigan pogalejaan, i Paulus nompaha buka-buka pikilan tiba 
to mia-mian nu Yahudi ka' to mia-mian sangga'atannyo anu monsombah 
Tumpu i kiijo'. Sumo aitu mule' i to pasar-pasar toka nu sansina-sinaa ia 
mompaha buka-buka' pikilan tiba batu-batu mian anu i kiijo'. 

18To gulu-gulu' anu mombatuki pangajalan i Epikuros ka' mombatuki 
pangajalan i Stoa pinainggaga suele tiba ia. To pia-piangkuka lengkat hi aha 
notatae, "Apaa na nusumbu' nu mian aiya? Kapandeannyo ola sangkiding, 
panyo ia manjoo' na potatae!" To pia-piangkuka anu sangga'atannyo notatae, 
"Kugantang ia mompolele mongkona to pilo-pilogot nu bansa sangga'at." Aha 
notatae sumo aitu, kalana i Paulus monsisik mongkona i Yesus ka' mongkona 
anu mate po'ule' tumuu'. 
19Lantas aha nomboa i Paulus nokiijo' i pogombuan i Bungkut nu Areopagus. 
I kiijo' mae aha notatae hi ia, "Kami kahanda' monsumbu' pangajalan anu 
bu'ou anu pinolele nu beleyum aijo'. 
20Kalana beleyum montalangkan ha-han anu o hongo madi' minsoop i akan i 
bihing mami. Mokonyo aijo', kami kahanda' monsumbu' alati'nyo."  

( 21Kalana iwi-iwi' mian nu Atena ka' to mia-mian salipu'an anu jojoong i 
kiijo' mongka'ima'i hondo mongingkoti tempo' anu madi' ko anu obau nu aha 
da mohongo ka' motatae mongkona ha-han anu daagi' bu'ou.) 
22Tempo'nyo i Paulus tinuminjo i ahop nu to mia-mian anu binala gombu i 
Areopagus aijo', i Paulus notatae, "O, to mia-mian Atena! Aku nontoa saba' i 
uno nu iwi-iwi' na han komiu talalo bala agama. 
23Kalana tempo'nyo aku kinolalajang nonsongkohi kota miu ka' 
mompalahatikan tampat-tampat ponsombaan miu, aku nontoa mule' sa'angu' 
na tampat ponsombahkonan koloban; i tampat aijo' tinulis, 'Toka hi Tumpu 
Anu Madi' Osumbu'.' Jadi, Tumpu Allah anu osombah miu, panyo madi' 
osumbu' miu, Iamo na anu ku polele hi komiu. 
24Tumpu anu nompotimbali dunia aiya tiba isinyo iwi-iwi', aijo'mo na tumpu 
nu langit ka' tano'. Ia madi' jojoong i uno nu to lai-laigan nu pilogot anu 
nubau nu mian. 
25Ia mule' madi' mompalalui pontulungi nu mian, kalana Iamo na anu 
mombee'i kantumuu'an ka' santuu' ka' iwi-iwi' na apaa hi mian. 

26Lengkat i samian na mian Ia nombau iwi-iwi' na bansa ka' nompokau aha 
monjoongi songko-songko na dunia. Iamo suele na anu montantukan 
salatanmo pe'e i moonanyo, hipian ka' iya mae na aha timbali tumuu'. 
27Tumpu nombau aijo' da aha molio Ia. Opai-pai lio da aha singkabot tiba Ia 
tempo'nyo aha molio Ia. Panyo sabenannyo Tumpu Allah madi' majo'on 
lengkat hi kita toto samian. 
28Sumo anu tinaloakon nu mian, 'Kita tumuu' ka' kolalaajang ka' jojoong i 
dunia aiya, kalana kakuasa'an-Nyo'.' Pokakana suele tiba anu tinaloakonmo 
nu to pia-piangkuka na mian anu nontulis pantun miu. Aha notatae, 'Kita iwi-
iwi' te to ana-anak-Nyo.’ 
29Jadi, kalana kita to ana-anak-Nyo, kita madi' timbali monsangka Tumpu 
pokakana sumo patong mosoni' na binau kabai salaka kabai batu anu binau 
pokakana sumo kapandean nu mian. 
30Jadi kaponga'anto aijo' kinolilimanmo nu Tumpu, panyo tempo' uuka Ia 
nompokaumo iwi-iwi' mian i songko-songko na dunia da bolimo mombau to 
dosa-dosa' nu aha. 
31Kalana Ia nontantukanmo sa'angu' na tempo' da momputusi adi-adin 
songko-songko na dunia aiya. Kalaja aijo' nubauje nu samian anu noko 
pile'anmo nu Tumpu na mombau aijo'. Ka' da iwi-iwi' na mian palesaya totu-
totu'u i han aijo', sahingga mian anu sinilakamo po'ule'mo pinotumuu' nu 
Tumpu!” 
32Salatan to mia-mian aijo' nohongo mongkona anu natemo po'ule' tinumuu', 
daagi' ko anu lengkat aijo' hi aha nongkokojoimo i Paulus. Daagi' mule' ko 
anu notatae, "Kami ka'oho' mohongo kita Utus motatae mule' mongkona han 
uuka.” 
33Lantas i Paulus nompala'i gombu-gombuan aijo'. 
34Panyo daagi' ko anu aijo' hi aha na mosambiha' hi Paulus ka' palesaya hi 
Yesus, aijo' hi aha: I Dionisius mian anu ko pangkat mokalaja i Areopagus, ka' 
samian na boune sanggonyo i Damaris, ka' to pia-piangkuka mule' na mian. 

Sisikon nu to rasul-rasul 18 

1Lapas aitu, i Paulus nompala'imo Atena ka' namba nokiijo' i Korintus. 
2I kiijo' ia nompahakabot tiba samian na Yahudi sanggonyo i Akwila, 
nolengkat mae i lipu' Pontus. I Akwila sala'je tinoka lengkat i Italia tiba 
bengkele'nyo i Priskila. Aha tinoka i Korintus kalana i Tomundo' Klaudius 
nonsaimo iwi-iwi' na mian nu Yahudi mosabatmo pala'imo na Roma. I Paulus 
namba nolenga aha ua-ua'aha, 
3lantas jinojoong i kiijo' tiba aha ka' nokalaja hingga-hinggat aha, kalana bau 
polio nu aha pokakana tiba i Paulus, aitumo mongka'ut kemah. 
4Panyo toka i sinaa nu Sabat i Paulus mamba basisik i laigan pogalejaan da to 
mia-mian nu Yahudi mau pe'e to mia-mian nu Yunani palesaya hi Yesus. 
5Salatan i Silas ka' i Timotius tinokamo lengkat mae i Makedonia, i Paulus 
nonggunaakon iwi-iwi' na kasampatannyo da mompolele lele lengkat mae hi 
Tumpu toka hi to mia-mian Yahudi tukoonyo i Yesus aijo'mo na Tomundo' 
anu Momposalamat anu jinanjimo nu Tumpu. 
6Panyo kalana to mia-mian saja' monggagakon ka' mompisala'i, sahingga i 
Paulus nonsapui abu' i baju'nyo salaku tanda da mompo'ingat aha i kasala'an 
nu aha. Ia notatae, "De komiu silaka, posi sala' miu! Aku madi' monsumbu'! 
Mulai uuka aku mambamo hi to mia-mian anu misa' Yahudi.” 
7Lantas i Paulus nompala'i aha ka' namba jinojoong i laigan anu i sambiha' nu 
laigan pogalejaan aijo'. Laigan aijo' laigan nu samian anu misa' Yahudi, panyo 
ia monsombah Tumpu. Sanggo nu mian aijo' i Titius Yustus. 
8Panyo i Krispus anu mongkapalai laigan pogalejaan aijo' tiba iwi-iwi' na 
potoutusannyo pinalesayamo hi Tumpu Yesus. Ka' da'isan suele na to mia-
mian nu Korintus sangga'atannyo nohongomo lele anu pinotokakon i Paulus, 
ka' aha pinalesayamo hi Yesus lantas pinalamandikanmo. 
9Daagi' kino sampahuan, i uno nu anu tinoa, Tumpu notatae hi Paulus, "Boli 
mabuhuk! Sampamo potatae boli momohokot. 

10Kalana Aku monsangalui beleyum. Madi' ko samian pe'e na anu moko ala 
mombau anu ma'idek hi beleyum kalana da'isan na mian i kota' aiya, te to 
mia-mian-Ku.” 
11Mokonyo aijo' i Paulus jinojoong i Korintus sinataun mintonga' na ko 
pinnyo ka' nongajanakon potatae nu Tumpu hi aha. 
12Salatan i Galio tinimbalimo gubernur nu Akhaya, to mia-mian Yahudi 
nosa'angu'mo mongewa i Paulus ka' nomboamo ia mokiijo' hi anu 
momputusi. 
13Aha namba nongkalaak, "Mian aiya monsale'i mian da'isan da monsombah 
Tumpu panyo bau-baunyo madi' pokakana tiba atulan i Musa!” 
14Salatan i Paulus kahanda'mo montaami, i Galio notataemo hi to mia-mian 
Yahudi, "O, to mia-mian Yahudi! De anu pongkalaakan aiya sa'angu' na 
kasala'an kabai sa'angu' na ka'idekan, memang konanyomo na aku sabaan na 
mohongo komiu mongkalak aiya. 
15Panyo aiya te pahanggagan mongkona potatae ka' to sanggo-sanggo tiba 
posi to atu-atulan miu! Jadi komiu na tionyo momputusi ha-han aiya. Aku 
madi' kona na momputusi ha-han anu sumo aiya!” 
16Lantas i Galio nolaa' aha nosabat. 
17Sahingga aha nohakop i Sostenes, anu mongkapalai laigan pogalejaan aijo', 
ka' nomboboti ia i ahop nu meja' pomputusian. Panyo i Galio madi' hondo-
hondo mompajuli aha aitu. 
18Lapas aitu i Paulus daagi' jinojoong pinin i Korintus. Lantas ia nontaloakon 
pia mae na komiu to mia-mian anu palesayamo anu jojoong i kiijo', lantas 
tinalabutmo tiba i Priskila ka' i Akwila nokiijo' i Siria. Kiijo' i Kengkrea, i 
Paulus nongkismo ubaknyo anu pinojohoknyomo da i nantan kalana niatnyo 
hi Tumpu. 
19Salatan tinokamo i Efesus, i Paulus nompala'imo i Priskila ka' i Akwila, 
lantas ninsoopmo nokiijo' i laigan pogalejaan ka' binasisik tiba to mia-mian 
nu Yahudi i kiijo'. 

20Aha nompoita da ia jojoong gagaana' pin tiba aha, panyo ia madi' 
mongka'oho'. 
21Mau pe'e sumo aitu, panyo tempo'nyo kahanda'mo mamba, ia notatae, "De 
Tumpu mompoloas, aku po'ule'je minsusule' mae i aiya." Noko potatae sumo 
aitu, ia nambamo nompala'i Efesus. 
22Salatan nintatau' i Kaisarea, ia nambamo nokiijo' i Yerusalem da montabea'i 
jama'at i kiijo', lantas lau-laus nokiijo' i Antiokhia. 
23Salatan jinojoong i kiijo' tino pia-piamangamo na kinopinnyo, ia namba 
mule' nolenga tano' nu Galatia ka' Frigia da mompokododo kapalesaya'an anu 
totu-totu'u nu to mia-mian anu palesayamo. 
24Hau-haunyo aijo', tinokamo nokiijo' i Efesus samian na Yahudi 
kinahampeannyo i Aleksanderia, sanggonyo i Apolos. Ia pande na motatae ka' 
mangalati' hondo mongkona isi nu Kitab nu Tumpu, 
25tiba ingajanmo da monsumbu' ajalan mongkona i Yesus. Sahingga bikas 
hondo na ia mongajan ma'i-ma'ima' mongkona i Yesus, mau pe'e sala'je 
palamandian i Yohanes na anu sinumbu'nyo. 
26Baani hondo na i Apolos nomulaimo notatae i laigan pogalejaan ka' 
tempo'nyo i Priskila ka' i Akwila nohongo pangajalannyo, aha nomboamo ia 
nokiijo' i laigannyo. I kiijo' mae aha nontalangkan hi ia lebe talaang mule' 
mongkona tanga'an nu Tumpu da momposalamat mian kalana i Yesus. 
27Lapas aitu i Apolos batanga'mo mamba mokiijo' i Akhaya. Sahingga to mia-
mian anu palesaya hi Yesus anu i kiijo' i Efesus nontulis sulat toka hi to utu-
utus anu palesaya kiijo' i Akhaya da aha mongka'oho' montalima i Apolos. Ka' 
tempo'nyo i Apolos tinokamo i Akhaya, ia nontulungi' aijo' kino gunanyo 
hondo hi to mia-mian, anu kalana balakat nu Tumpu pinalesayamo hi Yesus. 
28Kalana kapandean i Apolos motatae sahingga i hungku'annyo na to mia-
mian Yahudi i uno nu painggagaan i ahop nu mian da'isan. Ka' ia 
nompobukuti' nu to ayat-ayat nu Kitab nu Tumpu Allah onyi'nyo i Yesusmo 
na Tomundo' anu Momposalamat anu jina-jinanji'mo. 

Sisikon nu to rasul-rasul 19 

1Hau-haunyo i Apolos kiijo' i Korintus, i Paulus nambamo nolajangi to 
kampung-kampung anu ise' i tano' aijo' anu majo'on i Korintus, lantas tinoka i 
Efesus. Kiijo' mae ia nompahakabotmo tiba to pia-piangkuka na mian anu 
pinalesayamo hi Yesus. 
2Ia nompokilawa hi aha, "Nontalimamo na to Utu-utus Roh nu Tumpu, 
salatan komiu pinalesayamo hi Yesus?" Tinaaman nu aha, "Ma'isa. Ola o kami 
madi' toho' nohongo taalu' daagi' ko Roh nu Tumpu.” 
3"Desumo aitu, tiba palamandian nu apaa na komiu pinalamandikanmo?" 
pinokilawa i Paulus. "Tiba palamandian i Yohanes," tinaaman nu aha. 
4Lantas i Paulus notatae, "I Yohanes mompalamandikan mian da 
momponyata' saba' to mia-mian aijo' binalatobatmo madi'mo mombau dosa-
dosa' nu aha. Panyo hau-haunyo aijo' mule' i Yohanes nompoto'imo hi to mia-
mian Israel tukoonyo aha tionyo palesaya hi Mian anu tokaje mae lapas na ia, 
aijo'mo i Yesus.” 
5Salatan aha nohongomo aijo', aha pinalamandikan hi sanggo nu Tumpu 
Yesus. 
6Ka' tempo'nyo i Paulus nompotiik limanyo i buan nu ubak nu aha, Roh nu 
Tumpu nongkuasaimo aha, lantas aha mulaimo notatae i uno nu basa-basa' 
anu moko bangang ka' nompotoka lele lengkat mae hi Tumpu. 
7Konjoo'nyo nu aha iwi-iwi' kila-kila sampulu' ka' ohua' na mian. 
8I Paulus saja' notatae tinotolu' na bitu'on na kino pinnyo ka' baani na 
motatae hi to mia-mian i laigan pogalejaan ka' painggaga tiba aha 
mompohoson kapalesaya'an nu aha mongkona mosia na Tumpu 
mompalentah susumo Tomundo'. 
9Panyo to pia-piangkuka na anu hi to mia-mian aijo' panggaga ka' madi' 
mongka'oho' palesaya. I ahop nu iwi-iwi' na mian anu binalagombu i kiijo' 
aha mongalu ajalan mongkona tanga'an nu Tumpu Allah da momposalamat 
mian hi Yesus. Mokonyo aijo' i Paulus nompala'i aha, lantas namba tiba anu 

saja' mombatuki Yesus nokiijo' i tampat pongajanannyo i Tiranus. I kiijo' mae 
toka nu sansina-sinaa ia paimpoki-pokilawan tiba to mia-mian. 
10Ia saja' nombau han aijo' ingohua' na taun na ko pinnyo sampe iwi-iwi' na 
mian anu jojoong i Provinsi Asia, mau mian nu Yahudi, mau pe'e mian bansa 
sangga'at, iwi-iwi' mohongomo potatae nu Tumpu. 
11Anu talalo hondo okabangangi lengkat mae hi Tumpu binaumo i Paulus. 
12De lenso kabai hude pombutu' kompong anu toho'mo pinake i Paulus o boa 
hi to mia-mian masakit, panyakit nu aha ma'alin ka' roh nu setan pe'e 
mosabat lengkat hi aha. 
13Daagi' ko to pia-piangkuka na sando nu Yahudi anu namba iyaya mae, 
molaa' roh ma'idek hi to mia-mian. To sando-sando haha aijo' monsoba-soba 
suele mompake sanggo nu Tumpu Yesus da molaa' roh nu setan aijo'. Aha 
notatae hi roh-roh nu setan aijo', "Tiba sanggo i Yesus anu pinolele i Paulus 
aijo', aku molaa' komiu!” 
14Daagi' ko aha popitu' na to ana-anak mo'ane nu samian na kapala nu imam, 
sanggonyo i Skewa, anu nombau han sumo aijo'. 
15Panyo roh nu setan aijo' notatae hi aha, "Ku sumbu' na i Yesus ka' i Paulus 
suele ku sumbu', panyo komiu aiya ihe?” 
16Lantas mian anu sinoku'onmo nu setan aijo' nalalumpat ka' nongkakali aha 
binaani hondo sampe aha nopadeka' nompala'i laigan aijo' ka' binela-belaon, 
ka' i langgo'mo, kalana baju' nu aha binea-beakmo nu aha aijo' i butong nu 
aha. 
17Iwi-iwi' mian nu Yahudi ka' mian bansa sangga'at anu jojoong i Efesus 
nohongo apaa na anu tinimbalimo aijo', lantas aha i nabuhukmo. Sahingga 
sanggo i Tumpu Yesus pinaka puji-puji'mo. 
18Da'isan na mian anu pinalesayamo hi Yesus, tinoka mongakui i ahop nu 
mian da'isan apaa na anu binaumo nu aha u'utu mae. 

19Ka' aha anu biasa mompake ilimuu' ponsumbu'an, nompolimu'mo to kita-
kitab nu aha ka' pinapuannyomo i ahop nu mian da'isan. Oli nu kita-kitab 
haha aijo' de opotuang iwi-iwi'mo ugaat limampulu' na madala na doi salaka. 
20Tiba jalan anu okabangangi sumo aijo', potatae nu Tumpu nompaka 
togilelemo ka' nompaka pahosonmo na kuasanyo. 
21Salatan haha aiya ilapasmo, i Paulus nompatantumo da mamba mokiijo' i 
Makedonia ka' i Akhaya, lantas lausmo mokiijo' i Yerusalem. "Ilapas nokiijo'," 
koonyo i Paulus, "aku mule' tionyo mamba mokiijo' i Roma.” 
22Sahingga ia nonsai ua'aha na mian anu saja' montulungi ia, aitumo i 
Timotius ka' i Erastus da mamba mokiijo' i Makedonia, hau-haunyo ia daagi' 
jojoong to pia-piangkuka na ko pinnyo i Provinsi Asia. 
23Ugaat tempo'nyomo aitu na kahengge'an anu talalo daka' tinimbali i Efesus 
kalana ajalan mongkona i Yesus. 
24Kalana i kota' aijo' daagi' ko samian topo tutuk salaka, sanggonyo i 
Demetrius, anu mombau bonu-bonua nu pilogot da bau ponsombaan Pilogot 
boune i Artemis. Usaha nu mian aijo' nohasinakonmo anu daka' hondo hi 
topo kalajanyo. 
25Mokonyo aijo' ia nompolimu' topo kalajanyo nohingga-hinggat tiba topo 
tutuk salaka sangga'atannyo, lantas notatae, "To Utu-utus! Kita utus 
monsumbu' saba' kita mohumpak hasinnyo lengkat i pakalaja'an aiya. 
26Uuka kita Utus nontoamo ka' pinosi hongomo apaa na anu binau i Paulus 
aijo'. Ia notatae tukoonyo, to pilo-pilogot anu binau nu mian, misa' hondo-
hondo pilogot. Ka' ia kino hasinnyomo, nompotimbali da'isan na mian 
palesaya i ajalannyo, misa' ola aiya i Efesus, panyo ohani songko-songkomo 
na tano' nu Asia suele. 
27Bahayanyo aijo'mo, saba' usahanto aiya mohumpakmo sanggo ma'idek. Ka' 
misa' ola aijo', panyo mule' laigan nu Pilogot boune i Artemis suele o' 
anggapmo madi' talakana' tiba katalasanggoannyo o peja-peja'mo; padahan ia 

pilogot boune anu o puji' nu iwi-iwi' mian i songko-songko Asia, ka i songko-
songko na dunia!” 
28Salatan mian haha aijo' nohongo aijo', kinyonyoa nu aha na'idekanmo, 
lantas aha lewa' noloboo', "Tumuu' na i Artemis, pilogot boune mian nu 
Efesus!” 
29Sahingga ka hengge'an aijo' tinogilelemo tinoka-toka i songko-songko na 
kota'. Lapas aijo' posa'angu'an anu mombau kahengge'an aijo' nohakop i 
Gayus ka' i Aristarkhus, aitumo' to mia-mian nu Makedonia anu monsangalui 
i Paulus mamba moyaya, lantas nohela' aha nokiijo' i totonga' nu kota aijo'. 
30I Paulus mongka'oho' minsoop mombatuki aha, panyo to mia-mian anu 
palesaya hi Yesus kiijo' mae montewa' ia. 
31To pia-piangkuka na anu ko pangkat daka' i Provinsi Asia aijo' suele anu 
mompaha sumbu' tiba i Paulus nompokau mian mompoto'iakon hi Paulus da 
ia boli manintoa i totonga' nu kota' aijo'. 
32Hau-haunyo aijo' to mia-mian anu sinihuk i totonga' nu kota' aijo' 
kinalangkabutmo. Daagi' ko anu nolo ais sumo aiya, daagi' ko anu nolo ais 
sumo aijo', kalana kanjoo'annyo hi aha madi' monsumbu' apaa na sababnyo 
aha sinihuk i kiijo'. 
33Sambagian na mian haha aijo' monsangka i Aleksander na nombau sabab, 
kalana iamo na anu pinunsuhakon i ahop nu to mia-mian Yahudi. Sahingga i 
Aleksander nombee'i tanda nu limanyo mompoita da obee'i kasampatan 
montalangkan butongnyo i ahop nu mian haha aijo'. 
34Panyo salatan aha nontoa taalu' ia mian nu Yahudi, nohingga-hinggat na 
aha noloboo' hoso-hoson, "Tumuu' na i Artemis, pilogot boune mian nu 
Efesus!” 
35Ahennyo gulu' tulis nu kota kino hasinnyo na nompo'aman mian da'isan 
aijo'. Ia notatae, "To mia-mian nu Efesus! Toto samian monsumbu'mo saba' 
Efesusmo na kota' anu monjagai laigan nu Pilogot boune Artemis ka' batu 
susi' anu nanabu' lengkat mae i langit. 

36Madi' ko samian pe'e na moko ala monggagakon han aijo'. Kalana aijo' 
momohokot ka' boli mombau apa-apaa ka' ko sia-sia'. 
37Mian haha aijo' binoamo miu mae aiya, misa' kalana aha nontomangmo 
laigan nu pilogot kabai kalana aha nompopo'ise'mo pilogot boune. 
38De i Demetrius ka' anu topo kalajanyo aijo' kahanda' mongkalak toto 
samian, sahanyo aha momboa palakalanyo mokiijo' i anu momputusi. Anu 
momputusi aijo' saja' sasadia ka' to pangka-pangkat pamalentah aijo' pe'e saja' 
daagi'. 
39Panyo de daagi' mule' ko anu sangga'at anu okahanda'i miu, aijo' tionyo o 
ulus i uno nu ulusan nu mian da'isan anu tantu. 
40Kalana apaa na anu timbali sinaa aiya, timbali monsilakai kita. Kita timbali 
o sangka mombau kahengge'an, kalana kita madi' ko kahondoan sa'angu' pe'e 
bau mompototu'u kahengge'an aiya.” 
41Noko taloakon iwi-iwi' aijo', gulu' tulis nu kota aijo' nonsaimo mian da'isan 
aijo' da minsusule'. 

Sisikon nu to rasul-rasul 20 

1Salatan ilapasmo na kahengge'an kiijo' i Efesus, i Paulus nolimu'mo jama'at 
ka' nongkakeha'i aha. Lapas aijo' tinaloakonnyo pia mae na komiu, lantas 
nolausakonmo lajangnyo nokiijo' i Makedonia. 
2Ia namba molenga to lipu-lipu kiijo' mae i Makedonia ka' nombee'i manjoo' 
na pokinde' hi to mia-mian anu palesayamo hi Yesus kiijo' mae salaku bau 
pongkakeha aha. Lapas aitu ia namba nokiijo' i Yunani. 
3Tinotolu' na bitu'on na ko pinnyo ia jinojoong kiijo' mae. Lantas salatan ia 
hau-haunyomo mosadia da talabutmo mokiijo' i Siria, daagi' ko lele tukoonyo 
nu aha, to mia-mian Yahudi nosa'angu'mo kahanda' mompatei ia. Mokonyo 
aijo' ia nontantukanmo da minsusule'mo montulu Makedonia. 
4I Sopatar anak i Pirus anu nolengkat mae i Berea namba nohingga-hinggat 
ia; sumo aitu mule' i Aristarkhus ka' i Sekundus mian nu Tesalonika, ka' i 

Gayus mian nu Derbe. Suele i Timotius, i Tikhikus, ka' i Trofimus, to mia-
mian lengkat i Provinsi Asia. 
5Aha namba i moona lantas nontanda'i kami i Troas. 
6Noko lapas Lamean Roti Anu Madi' Mompake Ragi, kami tinalabutmo 
nompala'i Filipi. Ilapas aijo' kino liman sinaanyo kami po'ule'mo mule' 
sinihuk i Troas tiba aha. I kiijo' mae kami jinojoong sina'angu' na duminggu. 
7I pihi nu duminggu kami nosa'angu' da mongkaan hingga-hinggat susumo 
anu moto utus. I Paulus lewa' binasisik tiba to mia-mian, kalana dodop ia 
kahanda'mo mamba. Tinoka tonga' pahu i Paulus ola saja' binasisik. 
8I uno nu salipi' i bawo nu tampat mami nosa'angu' aijo', daagi' ko sulu' 
manjoo'. 
9Samian na olitau sanggonyo i Eutikhus sinumuhang i tolongan. Kalana i 
Paulus sina basi-basisiknyomo, olitau aijo' natatundu'mo hondo sampe ia 
tinohoyot i tolongan aijo', lantas nanabu' nokaiyong i aluknyo, anu ko 
totolu'nyo na salipi' lengkat mae i bawo. Tempo'nyo aha nohangkat ia, ia 
sinilakamo. 
10Panyo i Paulus nintatau' nokaiyong lantas nonsalangku' olitau aijo' ka' 
tinangkungnyo. I Paulus notatae, "Boli bata-bata, ia daagi' tumuu'!” 
11Lapas aitu i Paulus po'ule'mo noliba' nokiita', lantas nombagi-bagimo roti 
ka' kinaan nu aha hingga-hinggat. Salatan pininmo na binasisik tiba to mia-
mian ilambaakonnyo subu-subu, i Paulus nambamo. 
12To mia-mian nomboamo olitau aijo' anu po'ule'mo tinumuu' i laigannyo. 
Aha nongoa'imo sinanang na kinyonyoanyo. 
13Kami namba nokiijo' i kapan lantas tinalabutmo namba momona nokiijo' i 
Asos da molabot i Paulus sumake' i kapan kiijo' mae. Ia nongatunmo sumo 
aitu kalana ia mokiijo' lumajang tano'. 
14Salatan nompahakabotmo i Asos, i Paulus nalia-lia' noliba' nokiijo' i kapan, 
lantas kami tinalabutmo nokiijo' i Metiline. 

15Lengkat i kiijo' mae kami tinalabut mule', ka' dodododopnyo tinokamo i 
tampat anu mompaha ahop tiba Khios. Kino hipuannyo kami tinokamo i 
Samos ka' sinansinaa, lapas aijo' nokiijo'mo i Miletus. 
16I Paulus noko tantukanmo da madi'mo sonsoo' i Efesus, da boli mongide-
idei tempo' i tano' nu Asia. De opoko-poko lamedi da malia-lia' toka na ia i 
Yerusalem i sinaa nu Lamean nu Pentakosta. 
17Lengkat mae i Miletus i Paulus nompotuunmo nokiijo' i Efesus da mompoita 
to pola-polaya' nu jama'at i kiijo' mae da toka singkabot tiba ia. 
18Salatan aha tinokamo, i Paulus notataemo hi aha, "To Utu-utus 
monsumbu'mo mosia na aku tinumuu' sumo uukamo na kopinnyo atina' hi 
komiu daagi' pe'e i sinaa momonanyo aku tinoka i Asia. 
19Madi' kino bubuun ka' saja' nonjujuhakon lolu', aku mokalaja bau 
kapentingan nu Tumpu i totonga' nu kasansalaan anu ku oa'i, kalana tanga'an 
anu ma'idek nu to mia-mian Yahudi. 
20Kita utus monsumbu' saba' saja'mo pinoto'ingku hi komiu apaa na anu ko 
gunanyo hi komiu. Aku mongajan komiu i posa'angu'an-posa'angu'an nu mian 
da'isan i to lai-laigan. 
21Mau hi to mia-mian Yahudi kabai hi to mia-mian bansa sangga'at aku saja' 
mompokinde'i da aha bolimo mombau to dosa-dosa' nu aha ka' tokamo hi 
Tumpu, tiba palesaya hi Tumpu Yesus. 
22Uuka aku mombatukimo palentah nu Roh nu Tumpu, mambamo mokiijo' i 
Yerusalem. Ka' aku madi' monsumbu' apaa na anu jadi' hi belengku kiijo' mae. 
23Aku ola monsumbu' saba' i toto sa'angu' na kota' Roh nu Tumpu 
nompoto'imo totu-totu'u hi belengku, tukoonyo saidi' mae o talungku' ka' 
mongoa'i sansala. 
24Panyo aku madi' mompajuli kantumuu'anku aiya, asan aku moko ala 
mompomingkot kalaja anu binee'mo nu Tumpu Yesus hi belengku ka' asan 
aku tulu-tulutan toka imihinyo nu kantumuu'anku mompolele Lele Ma'ima' 
aijo' mongkona balakat nu Tumpu. 

25Aku nambamo nolenga to Utu-utus iwi-iwi' ka' nompolelemo suele 
mongkona mosia na Tumpu mompalentah susumo Tomundo'. Uuka ku oa'i 
madi'mo daagi' mompahakabot tiba to Utu-utus. 
26Mokonyo aitu totu-totu'u hondo na kutaeyakon hi komiu sinaa uuka aiya, 
saba' de daagi' ko anu atina' hi komiu silaka saidi' mae, atina' misa' sala'ku. 
27Madi' toho' aku mompala'i pakalaja'anku montutuhakon hi komiu iwi-iwi' 
na tanga'an nu Tumpu. 
28Tionyo obala ingati na butong miu ka' otoa suele na jama'at iwi-iwi' anu 
binee'mo nu Roh nu Tumpu hi komiu da otoa; kalana komiu ingangkatmo da 
montoa jama'at aijo'. Tionyo komiu montoa jama'at nu Tumpu aijo' sumo 
polaya' montoa dombanyo, kalana Tumpu nompotimbalimo jama'at-Nyo, 
aijo'mo na sababnyo sahingga i Yesus Anaknyo sinilakamo. 
29De Aku mambamo totu-totu'u tokaje' mae na to seri-serigala anu bahangihi 
moitina' hi komiu. Ka' to mia-mian anu ojagai miu aijo' timbalimo kaanon nu 
to seri-serigala haha aijo'. 
30Aitu pe'e anu atina' hi to Utu-utus saidi' mae totinjomo na to mia-mian anu 
mompolele lele anu madi' totu'u. Aha mombau sumo aijo' da to mia-mian anu 
pinalesayamo hi Yesus timbali ponga' ka' mombatuki aha. 
31Kalana aijo' o bala'ingati! Inau' sabab totolu' na taun na kino pinnyo 
nonjujuhakon lolu', sinaa pihi aku madi' toho' milawe na mongajan komiu 
toto samian. 
32Uuka aiya ku bee'mo na komiu hi Tumpu da Ia na mompotuu' komiu ka' da 
komiu mintoong i lele nu balakat nu Tumpu Allah. Tumpu ko kuasa da 
mompohosonakon komiu ka' mombee'i komiu to bala-balakat anu noko 
posadia-Nyomo hi iwi-iwi' mian anu palesayamo hi Ia. 
33Ma'isa toho' aku nongkamilui doi kabai pakean lengkat hi toto samian. 
34Posi kita Utus monsumbu'mo, saba' ola posi lawengku na bakalaja bau 
pomposukup kapalaluanku ka' to sanga-sangalungku anu mombatuki aku. 

35I iwi-iwi' na han, aku nombee'imo sonto' hi komiu saba' kalana mokalaja 
totu-totu'u montulungimo to mia-mian anu madi' mahoson. Kalana tionyo ahi' 
o inau'to apaa na anu pinosi taloakonmo i Tumpu Yesus, 'Lebe sanang na 
mombee'i ka' de mule' ola montalima.' “ 
36Salatan i Paulus ilapas na notatae, ia dinumaladupumo tiba aha iwi-iwi' 
lantas binalado'a. 
37Aha iwi-iwi' i humaang ka' nontanggogoli i Paulus ka' nontaloakon o pia 
mae i jalan. 
38Aha talalomo molibos hondo, kalana i Paulus notatae, tukoonyo aha 
madi'mo daagi' montoa ia. Lantas aha nomboa ia tinoka i kapan. 

Sisikon nu to rasul-rasul 21 

1Kami siniloloamo hi to pola-polaya' nu jama'at anu lengkat mae i Efesus 
aijo', lapas aijo' nompala'imo aha. Lantas kami tinalabutmo lau-laus nokiijo' i 
togong Kos; ka' dodododopnyo kami tinokamo i togong Rodos. Lengkat i kiijo' 
kami tinalabutmo nokiijo' i labuan Patara. 
2Kiijo' i Patara kami nonsingkabotimo kapan anu mongka'oho' mokiijo' i 
Fenisia. Sahingga kami sinumake'mo i kapan aijo' ka' i nambamo  
3ka' tinalabutmo sampe kami nontoa togong Siprus i sasu kowi mami; panyo 
kami tinalabutmo lau-laus nompatui Siria. Kami i lumajang tano' nokiijo' i 
Tirus, kalana i kiijo' kapan anu kinasake'an mami mae aijo' daagi' 
molobosakon anu sinake'nyo mae. 
4I tampat aijo' kami namba nolenga to mia-mian anu pinalesayamo hi Yesus, 
lantas jinojoong tiba aha kinopinnyo sina'angu' na duminggu. Roh nu Tumpu 
na nompoto'i hi Paulus da boli mamba mokiijo' i Yerusalem. 
5Panyo salatan ilapasmo na tempo'nyo kami jinojoong i kiijo', kami 
nompala'imo aha ka' nolausakon lajang kami. Aha iwi-iwi' hingga-hinggat 
tiba anak ka' bengkele' nu aha nomboa kami tinoka i sambiha' nu kota'. I 
kiijo' mae i biwi nu bone', kami iwi-iwi' dinumaladupumo ka' binalado'a. 

6Ilapas aitu kami nompaha poi-poitamo siloloa, lantas kami sinumakemo i 
kapan, ka' aha mule' ninsusule'mo i laigan. 
7Kami tinalabutmo nokiijo'mo lengkat mae i Tirus tinoka i Ptolemais. I kiijo' 
mae kami nambamo nolenga to Utu-utus anu pinalesayamo da montabea'i 
aha, lantas jinojoong sinaa tiba aha. 
8Dodododopnyo kami namba mule', lantas tinokamo i Kaisarea. I kiijo' kami 
namba hi Gulu Injin sanggonyo i Filipus, lantas jinojoong i laigannyo. Ia 
sala'samian aha anu popitu' na mian anu pinile'an kiijo' i Yerusalem. 
9Opat na to ana-anak langkoyangnyo binee'anmo kahosonan nu Tumpu Allah 
da mompolele lele lengkat mae hi Tumpu. 
10Salatan tino pia-pia manga na ko pinnyo kami kiijo' mae, tinokamo lengkat 
mae i Yudea samian na nabi sanggonyo i Agabus. 
11Ia tinoka hi kami lantas nongala pombutu' i Paulus. Tiba pombutu' aijo' ia 
nonsegoti tengke ka' limanyo lantas notatae, "Aiyamo na anu tinaloakon nu 
Roh nu Tumpu: Tumpunyo nu pombutu' aiya o puuti sumo aiya i Yerusalem 
nu to mia-mian Yahudi, ka' o bee' hi to mia-mian anu misa' Yahudi.” 
12Salatan kami nohongo aijo', kami ka' iwi-iwi' na Utus anu jojoong i Kaisarea 
aijo' nomoita totu-totu'u hi Paulus da ia boli mamba mokiijo' i Yerusalem. 
13Panyo tinaamannyo, "Apaa na gunanyo kita Utus humaang sumo aiya 
sahingga monsaduakon kinyonyoangku ma'idekan? Aku noko sadiamo misa' 
ola da o hakop i kiijo' mae, panyo maumo o patei pe'e kalana i Tumpu 
Yesus.” 
14I Paulus madi' mongka'oho' mohongo kami, sahingga kami madi'mo 
nontewa' ia, "Bakas kahanda'mo nu Tumpu na timbali," nakoonyo mami. 
15Salatan jinojoong i kiijo' tino pia-pia mangamo na ko pinnyo, kami 
nomposadiamo boaon kami, lantas namba nokiijo' i Yerusalem. 
16To pia-piangkuka na aha utus lengkat i Kaisarea namba suele nohingga-
hinggat tiba kami da molaya' kami mokiijo' i laigan hi Manason, kalana i 

laigannyo na kasonso'an mami. (I Manason atina'mo na mian nu Siprus anu 
pininmo na tinimbali anu saja' mombatuki Yesus.) 
17Tempo'nyo kami tinokamo i Yerusalem, to Utu-utus i kiijo' mae nolabot 
kami sinanangmo na kinyonyoa nu aha. 
18Dodododopnyo i Paulus namba hingga-hinggat tiba kami nolenga i 
Yakobus; iwi-iwi' to pola-polaya' nu jama'at daagi' i kiijo' suele. 
19Noko tabea'i aha, i Paulus nonsisikakonmo hi aha iwi-iwi' na apaa anu 
binaunyomo nolengkat mae hi Tumpu toka hi to mia-mian anu misa' Yahudi. 
20Noko hongo sisik i Paulus aijo', aha iwi-iwi' nompuji'mo Tumpu. Lapas aijo' 
aha notatae hi Paulus, "Utusku Paulus! Kita utus tionyo monsumbu' saba' 
nomada-madalamo na to mia-mian Yahudi anu pinalesayamo hi Yesus. Aha 
iwi-iwi' aijo'mo, na to mia-mian anu saja'mo nombatuki atulan i Musa. 
21Ka' uuka aha nohongomo taalu' kita Utus nongajanmo iwi-iwi' mian nu 
Yahudi anu jojoong hi aha i bansa sangga'at, da madi'mo mohongo atulan i 
Musa. Kita Utus nompokinde'imo aha, da aha madi'mo monsunat te to ana-
anak nu aha kabai mombatuki adat kabiasa'an nu Yahudi. 
22Uuka to mia-mian Yahudi anu pinalesayamo aijo' tantu mohongoje taalu' 
kita Utus tinokamo i aiya. Jadi, mosia uuka? 
23Ka'ima'annyo batukimo na pokinde' mami. Daagi' ko aha opat na mian i 
aiya anu noko bajanji'mo hi Tumpu. 
24Jadi, mambamo ahi' na kita Utus mombau baunyo nu adat momposusi' 
butong hingga-hinggat tiba aha, ka' bayan nakon na ongkos nu aha da ubak 
nu aha timbali o kis. Tiba anu sumo aitu nu nyata'je nu iwi-iwi' mian saba' 
apaa na anu i hongo nu aha mongkona kita Utus madi' totu'u, kalana posi 
kita Utus suele monjalanakon ahi' atulan i Musa. 
25Panyo mongkona misa' mian nu Yahudi anu pinalesayamo hi Yesus, kami 
mompakatumo sulat hi aha mongkona kaputusan mami saba' aha madi' 
timbali mongkaan kaanon anu sinombahkonmo hi pilogot, madi' timbali 

mongkaan baso' kabai mongkaan binatang anu mate tinekok; ka' madi' 
timbali mombau to kala-kalakuan anu ma'idek.” 
26Sahingga i Paulus namba tiba aha opat na mian aijo' lantas nombau adat 
momposusi' butong nohingga-hinggat tiba aha dodododopnyo. Lapas aijo' aha 
ninsoop nokiijo' i Laigan nu Tumpu da mompoto'i saba' daagi' to pia-pian 
sinaa atina'je ka' adat momposusi' aijo' mingkotmo ka' koloban nu aha toto 
samian o sombahkonmo. 
27Salatan tempo'nyo ipitunmo na sinaa aijo' malia'mo pupus, to pia-piangkuka 
na mian nu Yahudi lengkat mae i Asia nontoa i Paulus i uno nu Laigan nu 
Tumpu. Lantas aha nonsale'imo mian da'isan, lapas aijo' nontoongimo i 
Paulus, 
28ka' lewa' noloboo', "O, to mia-mian nu Israel, tulung! Aiyamo na miannyo 
anu mamba iyaya mae mongajan iwi-iwi' na mian nu to aja-ajalan anu 
mompisala'i bansa Israel, mompisala'i atulan i Musa ka' mompisala'i Laigan 
nu Tumpu aiya. Ka' uuka ia ola' o mule' momboa to mia-mian anu misa' 
Yahudi ninsoop i uno nu Laigan nu Tumpu ka' nombau anu moko pahenggas 
i tampat anu susi' aiya!"  

(29Aha notatae sumo aitu kalana aha nontoamo i Trofimus mian nu Efesus 
aijo' i kota' nohingga-hinggat i Paulus; ka' aha monsangka i Paulus 
nomboamo ia i uno nu Laigan nu Tumpu.) 
30Songko-songko na kota kinalangkabutmo ka' iwi-iwi' na mian nopadeka'mo 
mae ka' sinihukmo. Aha nohakopmo i Paulus ka' nohela'mo ia nosabat 
lengkat mae i Laigan nu Tumpu. Tempo'nyo aitu mule' tumban nu Laigan nu 
Tumpu pinotumbanmo. 
31Hau-haunyo anu mompokalangkabut aijo' mompagalamo mompatei i 
Paulus, mian nompoto'imo hi kapala nu suludadu nu Roma, tukoonyo 
songko-songko na Yerusalem kinalangkabutmo. 
32Balo kapala nu suludadu aijo' nongala to pia-piangkuka na suludadu ka' to 
sulu-suludadu anu nu palentah lantas lia-lia' i namba tiba aha nokiijo' i 

tampat kahengge'an aijo'. Salatan mian da'isan aijo' nontoa kapala nu 
suludadu aijo' tiba suludadunyo, aha madi'mo nomboboti i Paulus. 
33Kapala nu suludadu aijo' namba hi Paulus lantas i hakopnyo ka' nompokau 
mian mompungu ia. Lapas aijo' kapala nu suludadu nompokilawamo pa'ihe 
na i Paulus aijo', ka' apaa na anu binaunyomo. 
34Sambagian na mian da'isan aijo' nontaami sumo uuka, ka' sambagian mule' 
nontaami sumo aijo'. Bau-baunyo anu kinalangkabutmo sumo aijo', sahingga 
kapala nu suludadu aijo' madi' noko ala nonsumbu' pa' apaa na anu tinimbali. 
Mokonyo aijo' pinalentahkonnyo da i Paulus o boa mokiijo' i tampat 
jojoongan nu suludadu. 
35Salatan aha nomboa ia tinokamo kiijo' i ojan, anu mompokalangkabut aijo' 
noto idek'mo hondo, sahingga i Paulus jinagaanmo nu to sulu-suludadu na 
mamba momoya. 
36Aha obatuki aitu mae i hiku nu anu mombau kahengge'an aijo' anu lewa' 
moloboo', "Pateimo na ia!” 
37Salatan mongka'oho'mo minsoop i uno nu tampat kajojoongan nu suludadu, 
i Paulus notataemo hi kapala nu suludadu aijo', "Pa' timbali na aku basisik 
sasaingoni' tiba kita Tuan?" "Apaa beleyum timbali mobasa' Yunani?" 
pinokilawa nu kapala nu suludadu aijo'. 
38"Desumo aitu, beleyum misa' mian nu Mesir anu u'utu mae nombaumo 
kahengge'an lantas nompalaiyakonmo opat na madala na mian anu 
mompokalangkabut nomboa bau pimuhuk ninsoop i padang bolaa?” 
39Tinaaman i Paulus, "Aku mian nu Yahudi; aku layat nu kota' Tarsus, kota' 
anu talasanggo i Kilikia. Tulungi pobee' mae na aku motatae hi mian haha 
aijo'.” 
40Sahingga salatan i Paulus pinoloasmo na motatae, i Paulus tinuminjomo i 
ojan, lantas nombee'i tanda nu limanyo. Iwi-iwi' mian nomohokot. Lapas aijo' 
i Paulus notataemo hi aha i uno nu basa' Ibrani. Koonyo i Paulus, 

Sisikon nu to rasul-rasul 22 

1"To tutuuma ka' to Utu-utus iwi-iwi'! Aku mompotoka kahondoanku hi 
komiu. Soba potombihing!” 
2Salatan aha nohongo i Paulus notatae i uno nu basa Ibrani, aha lebemo 
nomohokot. Sahingga i Paulus nompolaus katalangannyo. 
3"Aku mian nu Yahudi," koonyo i Paulus, "aku i hampe i Tarsus i lipu' Kilikia, 
panyo aku pinodaka' i aiya i Yerusalem ka' ingajan ima-ima' nu gulu' daka' i 
Gamaliel i uno nu atulan anu binee'i Musa hi mompolee'to. Pokakana sumo to 
Utu-utus iwi-iwi' i aiya sinaa aiya, aku suele talalo mompalahatikan Tumpu 
Allah. 
4Aku nongkabisa'i sampe i nate na anu saja' mombatuki ajalan bu'ou aijo'. 
Aha iwi-iwi' mo'ane mau pe'e boune, i hakopku ka' pinosoopku i uno nu 
talungku'. 
5Posi Imam Daka', ka' iwi-iwi' Mian Kopian Daka' nu Agama nonsakisimo aku 
madi' baleko'. Kalana ahamo aijo' na anu nombee'imo aku sulat katalangan 
anu pinotoka hi to mia-mian nu Yahudi i Damsyik. Tiba sulat aijo', aku 
timbali mohakop i kiijo' mae to mia-mian anu palesaya i ajalan aijo', ka' 
nomboa aha nokiijo' i Yerusalem, da i hukum.” 
6"Tempo'nyo aku hau-haunyo i lumajang ka' ohanimo toka i Damsyik, 
tempo'nyo aitu sinaa sonsu'unmo, daagi' ko sahaya anu majingka hondo 
monti-montiik tinolopinjitmo lengkat mae i langit titiikub hi belengku. 
7Aku notua' i tano' lantas aku nohongo ko potatae nontaeakon hi belengku, 
'Saulus, Saulus! Kadaka' beleyum monsakisa Aku?’ 
8Lantas pinokilawangku, 'Ihe na Belento, Tuan?' 'Akumo na i Yesus, mian nu 
Nazaret aijo' anu nu sakisa,' tinaaman-Nyo. 
9To mia-mian anu i kiijo' nohingga-hinggat tiba aku nontoa sahaya aijo', 
panyo aha madi' nohongo potatae anu notatae hi belengku. 
10Lantas pinokilawangku mule', 'Apaa na tionyo kubau Kita Tumpu?' Tumpu 
nontaami, 'Bulaamo ka' pokiijo'mo i Damsyik. I kiijo' mae beleyum nu poto'ije 
nu Tumpu iwi-iwi' na anu nu bau.’ 

11Aku pinaha kalana pinense' mae nu jingka anu taha-tahahumo aijo'. Jadi to 
sanga-sangalungku na nontaka' aku nokiijo' i Damsyik. 
12I kiijo' daagi' ko samian sanggonyo i Ananias. Ia samian na anu pa' agama 
ka' mohongo-hongo montuluti palentah i Musa. Iwi-iwi' mian nu Yahudi anu 
jojoong i Damsyik mongadati hondo ia. 
13Ia tinoka nontoa aku, lantas tinuminjo i sohipi'ku ka' notatae, 'Utusku 
Saulus, po'ule'mo beleyum montoa!' Tempo'nyo aitu mule' aku tinolosinda, 
lantas nontoamo ia. 
14Lapas aitu ia notataemo hi belengku, 'Tumpu mompolee'to nompile'imo 
beleyum, da beleyum monsumbu' pongka'oho'-Nyo, ka' montoa i Yesus 
Posaihon nu Tumpu ka' mohongo posi potatae i Yesus. 
15Beleyum timbalimo sakisi da mompolele hi mian iwi-iwi' apaa na anu 
tinoamo nu beleyum ka' i hongomo. 
16Uuka bolimo daagi' montanda'i talalo pin. Pobulamo ka' bee'mo na 
butongum da opalamandikan. Poita hi Tumpu da beleyum nu ampuni na to 
dosa-dosa'um.' “ 
17"Aku ninsusule'mo nokiijo' i Yerusalem, ka' salatan aku hau-haunyo balado'a 
i Laigan nu Tumpu, aku kinuasaanmo nu Roh nu Tumpu. 
18Aku nontoa Tumpu; Ia notatae hi belengku, 'Palia-lia' pala'i na Yerusalem, 
sabab to mia-mian i aiya madi' montalima katalangan mongkona Aku.’ 
19Aku notatae, 'Kita Tumpu, aha monsumbu'mo hondo saba' aku 
nompinsoopimo to lai-laigan pogalejaan da mohakop aha, ka' nombobotimo 
to mia-mian anu palesaya hi Kita Tumpu. 
20Sumo aitu mule' salatan anu nonsakisi Kita i Stefanus pinateanmo, aku 
daagi' i kiijo' ka' nonsetujuimo aha nompatei aijo'. Aitu pe'e aku na nonjagai 
baju' nu to mia-mian anu nompatei ia.’ 

21Panyo Tumpu po'ule' notatae hi belengku, 'Sampamo lako', kalana Aku 
monsaimo beleyum mamba mokiijo' i tampat anu majo'on hi aha to mia-mian 
anu misa' Yahudi.' “ 
22To mia-mian daagi' saja' mompotombihing i Paulus basisik, panyo tinoka i 
potatae anu i mihinyomo aijo' aha noloboo'mo daka-daka', "Pateimo na mian 
anu sumo aijo'. Ia madi' pantas tumuu'!” 
23Hau-haunyo moloboo', aha nongkobahakonmo juba' nu aha, ka' 
nonsambuangakon abu' i langa. 
24Sahingga kapala nu suludadu nu Roma aijo' nonsai da i Paulus oboa 
mokiijo' i kajojoongan nu suludadu da ia opalesa i kiijo' totu-totu'u, da 
osumbu' apaa na sababnyo to mia-mian nu Yahudi moloboo' sumo aitu 
mongkona ia. 
25Panyo tempo'nyo i Paulus sinegotanmo da o pohos, i Paulus notatae hi 
suludadu anu tinuminjo i kiijo', "Pa' timbali na mompohos mian nu layat 
kalaja'an Roma, de ma'isa pe'e ia o palesa?” 
26Nohongo aijo', suludadu aijo' namba hi kapala nu pasukan ka' notatae, 
"Apaa na kahanda' anu obaunto nu Kita Tuuma? Mian aiya layat nu negara 
Roma!” 
27Sahingga kapala nu suludadu namba hi Paulus ka' nompokilawa, "Soba 
poto'i mae, apaa beleyum layat nu negara Roma!" "Ii'," koonyo i Paulus, "aku 
layat nu negara Roma.” 
28Kapala nu suludadu aijo' notatae mule', "Aku tinimbali layat nu negara 
Roma nombayan manjoo' hondo!" Tinaaman i Paulus, "Panyo aku i hampe 
salaku layat nu negara Roma.” 
29Tempo'nyo aitu mule' to sulu-suludadu anu mongka'oho' mompalesa i 
Paulus tinolo sule'mo, ka' kapala nu suludadu aijo' suele nabuhukmo, kalana 
ia nolante'mo i Paulus, padahan i Paulus layat nu negara Roma. 
30Kapala nu suludadu nu Roma aijo' kahanda' hondo monsumbu' apaa na 
sahondo-hondonyo anu monsabapi to mia-mian Yahudi mompisala'i i Paulus. 

Mokonyo aitu dodododopnyo ia nolaga to kapa-kapala nu imam ka' Mian 
Kopian Daka' nu Agama da sihuuk. Lantas i Paulus ilapasakonmo madi'mo 
pinungu, lapas aijo' binoamo mangadap hi aha iwi-iwi'. 

Sisikon nu to rasul-rasul 23 

1I Paulus nontonto'i to pangka-pangkat nu Mian Kopian Daka' nu Agama aijo', 
lantas notatae, "To Utu-utusku! Toka sinaa aiya aku madi' mongoa'i ko 
sala'nyo hi Tumpu i uno nu kinyonyoangku mongkona kantumuu'anku.” 
2Tempo'nyo i Paulus notatae sumo aijo', Imam Daka' i Ananias nompokaumo 
mian anu tinjo-tinjo i sasu hi Paulus nohapa' nganga' i Paulus. 
3Sahingga i Paulus notatae hi Imam Daka' aijo', "Tumpu tantu mohapa'je 
beleyum; mian geguan anu mimpula-pula susi'! Beleyum sinumuhang i kiijo' 
momputusi aku susumo atulan i Musa, padahan posi beleyum nolanggaimo 
atulan aijo' kalana nompokaumo mian mohapa' aku!” 
4To mia-mian anu i sasu hi Paulus notatae hi Paulus, "Beleyum mompopo'ise' 
Imam Daka' nu Tumpu!” 
5Tinaaman i Paulus, "O, aku madi' monsumbu', to Utu-utus, taalu' ia Imam 
Daka'. Memang i uno nu Kitab nu Tumpu daagi' tinulis, 'Boli beleyum 
mompopo'ise' polaya' nu bansaum.' “ 
6I Paulus nontoa saba' sambagian aijo' na to pangka-pangkat nu Mian Kopian 
Daka' nu Agama aijo', aitumo lengkat hi to mia-mian nu Saduki ka' 
sambagian mule' lengkat hi aha to mia-mian nu Farisi. Kalana aijo' ia notatae 
hi Mian Kopian Daka' nu Agama aijo', "To Utu-utus! Aku mian nu Farisi, lee' 
nu mian Farisi. Aku pinutusanmo i aiya kalana aku palesaya saba' to mia-
mian mate po'ule' opotumuu'.” 
7Salatan notatae sumo aijo', to mia-mian nu Farisi ka' to mia-mian nu Saduki 
aijo' nontampu'unimo pinainggaga, sahingga anu momputusi aijo' noobagimo 
tinimbalimo ohua' na gombuan.  

( 8Kalana to mia-mian nu Saduki ko pikilan, saba' mian mate madi'mo po'ule' 
tumuu', saba' madi' ko malaikat, ka' madi' suele ko to roh-roh, panyo mian nu 
Farisi anu palesaya iwi-iwi' aijo' daagi'.) 
9Jadi talalomo hondo na pinainggaga. To pia-piangkuka na mian nu Farisi 
anu tinimbalimo gulu' agama tinuminjomo ka' nonggagakon totu-totu'u. Aha 
notatae, "De mongala i pongka'oho' mami, mian aiya sangkiding pe'e madi' ko 
sala'nyo! Ugaat totu'u daagi' ko roh kabai malaikat anu notatae hi ia!” 
10Pinainggagaan aijo' tinimbalimo dinaka' hondo, sahingga kapala nu 
suludadu aijo' nabuhukmo boli-boli i Paulus nupateimo nu aha. Jadi ia nonsai 
pasukannyo namba nongala i Paulus i totonga' nu to mia-mian aijo' ka' 
nomboa ia nokiijo' i kajojoongan nu suludadu aijo'. 
11Dodododopnyo malom-malom i Tumpu Yesus tinuminjo'mo i sohipi' hi 
Paulus ka' notatae, "Pohoson na kinyonyoaum! Beleyum nombee'imo 
katalangan mongkona Aku kiijo' i Yerusalem. Beleyum suele tionyo po'ule' 
mombee'i katalangan aijo' i Roma.” 
12Subu-subu dodododopnyo, to mia-mian Yahudi nontampu'unimo 
nomposa'angu' tanga'an. Aha binasumpa'mo madi' mongkaan kabai 
monginum de aha ma'isa pe'e mompatei i Paulus. 
13Molabi patompulu' na mian anu nomposa'angu'mo tanga'an aijo'. 
14Aha namba hi kapala nu to imam-imam ka' to pola-polaya' nu Yahudi ka' 
notatae, "Kami binasumpa'mo hingga-hinggat, madi' mongkaan kabai 
monginum apa-apaa de kami ma'isa mompatei i Paulus. 
15Jadi, uuka to Utu-utus tiba to pangka-pangkat Mian Kopian Daka' nu 
Agama tionyo mompakatu sulat hi kapala nu pasukan nu Roma aijo', 
mompoita ia da momboa i Paulus minsusule' mae mangadap hi komiu, 
au'aitu komiu mongka'oho'mo poule' mompalesa pe'e palakalanyo totu-totu'u. 
Ka' kami sinadiamo mompatei ia ma'isa pe'e toka mae aiya.” 

16Panyo anak nu utus boune i Paulus nohongo sale' nu posa'angu'an tanga' 
aijo'. Sahingga ia namba nokiijo' i kajojoongan nu suludadu ka' 
nompoto'iakon han aijo' hi Paulus. 
17Lantas i Paulus nolaga samian na suludadu ka' notatae hi ia, "Boa na olitau 
aiya hi kapala nu suludadu; ia mongka'oho' mompotoka apa-apaa hi ia.” 
18Suludadu aijo' nomboa olitau aijo' hi kapala nu suludadu ka' notatae, "I 
Paulus, anu tinalungku' aijo' nolaga aku, ka' mompoita aku momboa olitau 
aiya hi Kita Tuuma; ia ka'oho' mompotoka apa-apaa.” 
19Kapala nu suludadu aijo' nontoongi lima nu olitau aitu, lantas nomboa ola 
posi ia i sohipi' ka' nompokilawa, "Apaa na ka'oho' nupoto'i hi belengku?” 
20Tinaaman nu olitau aijo, "To mia-mian nu Yahudi sinangaja'mo mompoita 
hi kita Tuan da nomboa i Paulus mangadap hi Mian Kopian Daka' nu Agama 
dodop, au'aitu aha poule' mompalesa pe'e palakalanyo totu-totu'u. 
21Panyo boli kita Tuan montuluti poitaon nu aha aijo', kalana aha molabi 
patompulu' na mian anu hau-haunyo natisulukmo montumbuhi ia i jalan. Aha 
iwi-iwi' binasumpa'mo madi' mongkaan ka' monginum de ma'isa aha 
mompatei i Paulus. Uuka aha sinadiamo; me montanda'i pontaami nu kita 
Tuan.” 
22Kapala nu suludadu aijo' notatae, "Boli opoto'i pa' hi he, na beleyum 
nompotokamo aiya hi belengku." Lantas ia nonsai olitau aijo' da 
minsusule'mo. 
23Lapas aitu kapala nu suludadu nolagamo ua'aha na suludadu, lantas ia 
notatae hi aha, "Posadia ua'atu na suludadu tiba pitumpulu' na suludadu 
sumake' ajahan ka'ua'atu na suludadu mintoongon talombo' mamba jam osio' 
pihi aiya mokiijo' i Kaisarea. 
24Posadiakon suele na ajahan da kasake'an i Paulus, ka' boamo na ia ma'ima-
ima' toka hi Gubernur Feliks.” 
25Lantas kapala nu suludadu aijo' nontulis sulat anu onyi'nyo sumo uuka, 

26"Anu opopodaka' Gubernur Feliks. Salan do'a lengkat hi Klaudius Lisias! 
27Mian aiya i hakopmo nu to mia-mian Yahudi, ka' me ise-ise' pinateanmo nu 
aha, de aku madi' tinoka tiba pasukanku ka' nomposalamat ia; kalana aku 
nohongo taalu' ia layat nu negara Roma. 
28Kalana aku kahanda' monsumbu' apaa na sababnyo anu tinuukakon nu aha 
hi ia, sahingga aku nomboa ia hi Mian Kopian Daka' nu Agama nu aha. 
29Padahan ia madi' nombau apa-apaa anu pantas o hukum nu hukuman mate 
kabai o talungku'. Pontuukan nu aha hi ia ola ahi' anu ko sangkutannyo tiba 
atulan-atulan i posi agama nu aha. 
30Lapas aitu daagi' ko anu nompoto'i aha daagi' ko tanga'an anu ma'idek nu to 
mia-mian nu Yahudi kona hi ia. Jadi aku balo nomboa ia hi kita Tuan 
Gubernur. Ka' aku nompokaumo aha anu montutuk ia momboa palakala anu 
tinuukakonnyo toka hi kita Tuan.” 
31Sahingga to sulu-suludadu haha aijo' nonjalanakonmo palentah nu aha. Aha 
nongala i Paulus lantas nomboa ia pihi-pihi aitu tinoka hi Antipatris. 
32Dodododopnyo aha nompobee'mo pasukan anu sinumake' i ajahan 
molausakon lajang nu aha tiba i Paulus ka' aha mule' ninsusule'mo i 
kajojoongan nu suludadu. 
33Salatan pasukan anu sinumake' i ajahan aijo' tinokamo i Kaisarea, aha 
nombee'mo sulat aijo' hi gubernur, lantas i Paulus binee'mo hi ia. 
34Noko basa' na i gubernur sulat aijo' ia nompokilawamo hi Paulus, lengkat 
mae iya na pinolengkatanum. Salatan sinumbu'nyo taalu' i Paulus nolengkat 
mae i Kilikia, 
35ia notatae, "Ma'ima'mo! Ku palesaje na palakalaum, de to mia-mian anu 
nongkalaak beleyum tokamo i aiya." Lantas ia nompalentahkon da i Paulus 
opojoong i laigan daka' hi Herodes. 

Sisikon nu to rasul-rasul 24 

1Kino liman sinaanyomo, i Imam Daka' Ananias ka' to pola-polaya' nu Yahudi 
nambamo i Kaisarea tiba samian pabisala sanggonyo i Tertulus. Aha 
nangadap hi Gubernur Feliks ka' nompotoka palakala mongkona i Paulus. 
2Salatan i Tertulus i laga nokiita' i ahopnyo, ia nontuuk i Paulus sumo uuka, 
"Kita Tuan Gubernur Anu Opopodaka'! I uno nu pamalentahanto Tuan, lipu' 
mami aman. Ka' i uno nu kapandeanto Tuan mule' manjoo'mo na 
pinokopianan anu binau da bau kapentingan nu bansa mami. 
3Iwi-iwi' aijo' saja' otaloakon mami na mompoita talima kase, ka' mule' 
pongangga'i daka-daka' mau pe'e iyaya mae. 
4Panyo da boli mongidei manjoo' na tempo' nu kita Tuan, ku poita sanang 
pe'e na kita Tuan mohongoakon pongkalaak mami anu kodo-kodo' aiya. 
5I humpakmo mami na mian aiya mompokalangkabut anu moko bahaya. 
Iyaya mae ia mompolubat kahengge'an, aijo' hi aha to mia-mian nu Yahudi 
ka' ia tinimbalimo polaya' posa'angu'an nu to mia-mian nu Nazaret. 
6Pakalaus ia nonsobamo nombau anu moko pahenyu Laigan nu Tumpu, 
panyo i hakopmo mami na ia. [Kami ko kahanda' mongulus ia mombatuki 
posi atulan nu agama kami. 
7Panyo i Lisias kapala nu suludadu nongagoi ia hi kami, 
8ka' nompalentahkon da batu-batu anu mongkalaak ia, mangadap hi Tuan.] 
De kita Tuan mompalesa mian aiya, oposi hongoje nu kita Tuan lengkat hi ia 
na kahondoan iwi-iwi' aijo' anu pinongkalaakan mami mongkona ia.” 
9To mia-mian Yahudi anu i kiijo' suele nontuukmo i Paulus ka' mompototu'u 
iwi-iwi' anu tinaloakon i Tertulus. 
10Lantas i gubernur aijo' nombee'i tanda hi Paulus, da ia timbali motatae. 
Sahingga i Paulus notatae, "Kusumbu' na kita Tuan tinimbalimo mian kopian 
nu lipu' aiya binataun-taunmo na ko pinnyo. Mokonyo aijo' aku mongoa'i 
sanang na mombee' katalanganku aijo' i ahop nu kita Tuan. 

11Kita Tuan timbali mosi selidiki, saba' madi' nolabih i sampulu' ohua' na 
sinaa anu i hikuhakonmo, aku namba nokiijo' i Yerusalem da balado'a. 
12Ka' madi' toho' to mia-mian nu Yahudi aijo' montokai aku painggaga tiba 
samian pe'e, kabai molimu' mian da mombau kahengge'an i Laigan nu Tumpu 
kabai i to lai-laigan pogalejaan, kabai iyaya mae i uno nu kota'. 
13Aha pe'e madi' noko ala nompotoa bukuti' nu anu pinotoka nu aha hi kita 
Tuan mongkona aku. 
14Hondo-hondomo tionyo ku akui hi kita Tuan, saba' aku monsombah Tumpu 
mompolee' mami mombatuki pangajalan i Yesus anu nusangka nu aha sala'. 
Panyo daagi' ku palesaya na iwi-iwi' anu tinulis i uno nu Kitab i Musa ka' i 
Kitab nu to Nabi-nabi. 
15Pokakana sumo aha, aku suele montaha'imani hi Tumpu, saba' iwi-iwi' na 
mian mompo'ule' tumuu' de silakamo -- to mia-mian anu ma'ima', mau pe'e to 
mia-mian anu ma'idek! 
16Mokonyo aijo' aku saja' bala usaha ima-ima', da kinyonyoangku belesi hi 
Tumpu, ka' belesi hi sangko mian. 
17Salatan tino pia-piangkukamo ahi' na taun madi' jinojoong i Yerusalem, aku 
ninsusule'mo nokiijo' da momboa doi pontulungi hi bansangku, ka' 
monsombakon koloban hi Tumpu. 
18Tempo'nyo aku hau-haunyo monjalanakon aijo', aha nontokai aku i Laigan 
nu Tumpu, salatan aku ilapasmo nombau adat pomposusi' butong. Madi' ko 
mian da'isan hingga-hinggat aku, ka' madi' mule' ko kahengge'an i kiijo' 
tempo'nyo aitu. 
19Ola aha to pia-piangkuka na mian nu Yahudi i kiijo' mae lengkat i Provinsi 
Asia. Aha na sabenannyo toka i aiya mompotoka palakala nu aha mongkona 
aku hi kita Tuan, de aha daagi' ko apa-apaa anu okalaakakon mongkona aku. 
20Kabai sahanyo mian haha aijo' na monsisik ka'idekan apaa na anu i humpak 
nu aha hi belengku, tempo'nyo aku binoa hi Mian Kopian Daka' nu Agama. 

21Anu i humpak nu aha ola potatae sa'angu' aiya, anu tinaloakonku i ahop nu 
aha, aijo'mo potatae: Aku ingulus sinaa aiya kalana aku palesaya saba' to 
mia-mian mate po'ule' opotumuu'.” 
22Lantas i Feliks anu monsumbu'mo manjoo' na pangajalan mongkona i Yesus, 
madi'mo nonginsuhakon ulusan nu palakala aijo'. "Ku putusimo na palakala 
aijo'," tukoonyo, "de i Lisias kapala nu suludadu tokamo.” 
23Lantas ia nompalentahkon suludadu anu mangaku montoa i Paulus aijo' da 
tataap otalungku' na i Paulus, panyo mombee'i sangkiding kaloasan hi ia ka' 
mompobee' to sanga-sangalunyo mombee'i ia apaa na anu nu palalui. 
24Ilapas aijo' tino pia-pian sinaa, i Feliks tinokamo sinangaluan mae nu 
bengkele'nyo sanggonyo i Drusila; ia mian nu Yahudi. Lantas i Feliks 
nompokau mian mongala i Paulus, lapas aijo' i Feliks nompotombihingmo i 
Paulus notatae mongkona palesaya hi Kristus Yesus. 
25Panyo salatan i Paulus nolausakonmo potataenyo mongkona hal madi' 
timbali baleko' ka' tionyo ahi montahan napisu ka' mongkona hukuman i 
Sinaa Kakiamatan, i Feliks nabuhukmo, lantas notatae, "Beleyum timbalimo 
minsusule' sinaa uuka. Aku molagaje mule' beleyum de ko kasampatanmo.” 
26Hau-haunyo aijo' i Feliks nontaha'imanimo mohumpakmo doi hi Paulus. 
Mokonyo aijo' ia saja' monsai mian mongala i Paulus kahanda' basisik tiba ia. 
27Salatan ingohua'mo na taun, i Perkius Festus nombolosakonmo i Feliks 
salaku Gubernur. Ka' kalana i Feliks ka'oho' mongala kinyonyoa nu to mia-
mian Yahudi, ia nompojohokmo i Paulus i uno nu talungku'. 

Sisikon nu to rasul-rasul 25 

1Salatan tinolun sinaamo na i Festus tinoka i tano' aijo', ia nambamo lengkat i 
Kaisarea nokiijo'mo i Yerusalem. 
2I kiijo' mae to kapa-kapala nu imam ka' to pola-polaya' nu Yahudi 
nompotoka hi ia palakala nu aha mongkona i Paulus. Aha saja'mo monsale'i i 
Festus  

3da sanang na kinyonyoanyo hi aha, sahingga ia nompalentah mian momboa 
i Paulus mokiijo' i Yerusalem; kalana aha sinangaja'mo na sale' da 
mompateimo ia i tonga' nu jalan. 
4Panyo tinaaman i Festus, "I Paulus kiijo' tinalungku'mo i Kaisarea; ka' aku 
mule' madi'mo pin po'ule'mo minsusule' mokiijo'. 
5Jadi, sahanyo to tu'a-tu'anyo anu atina' hi komiu mamba hingga-hinggat tiba 
aku mokiijo' i Kaisarea, ka' monsampo palakala ia i kiijo' mae, de memang ia 
nombaumo kasala'an.” 
6Salatan jinojoong kila-kila inguwalun sinaamo i Yerusalem kabai 
sinampulu'anmo, i Festus ninsusule'mo nokiijo' i Kaisarea. Dodododopnyo ia 
nombaumo ulusan momputusi ka' mompalentahkon da i Paulus oboa mae 
mangadap. 
7Salatan i Paulus tinokamo, to mia-mian nu Yahudi anu tinokamo lengkat 
mae i Yerusalem tinuminjomo nontikubi ia, ka' nontampu'unimo nontuuk bau 
pompiboati ia. Panyo aha madi' noko ala nomponyata' pontuuk haha aijo'. 
8I uno nu ia mompototu'u butongnyo, i Paulus notatae, "Aku madi' nombau 
apa-apaa anu sala' mongkona atulan i Musa kabai kona i Laigan nu Tumpu 
kabai pe'e kona hi Kaisar nu Roma.” 
9Panyo i Festus mongka'oho' mongala kinyonyoa nu mian Yahudi. Sahingga 
nompokilawa hi Paulus, "Mongka'oho' na beleyum mamba mokiijo' i 
Yerusalem da oputusi i kiijo' mae i ahopku mongkona pontuuk haha aijo'?” 
10Tinaaman i Paulus, "Aku hau-haunyo tinjo-tinjo i ahop nu mian kopian hi 
Kaisar nu Roma; ka' i tampat aijo'mo na aku tionyo oputusi. Posi Tuan 
monsumbu'mo saba' aku madi' ko sala'nyo kona hi mian nu Yahudi. 
11De aku nolanggaimo atulan ka' nombaumo apa-apaa anu pantas o hukum 
nu hukuman mate, aku sanang na mate. Panyo de pontuuk nu aha madi' 
totu'u, madi' ko samian pe'e na timbali mombee' aku hi aha. Ku poita o putusi 
i pomputusian hi Kaisar!” 

12Noko basale' tiba anu saja' mompokinde'i ia, i Festus notatae, "Beleyum 
mompoita oputusi i pomputusian nu Kaisar, jadi beleyum tionyo mamba 
mangadap hi Kaisar.” 
13Madi' pinin lapas aijo', i Tomundo' Agripa ka' i Bernike tinokamo i Kaisarea 
da singkabot i Festus. 
14Salatan aha jinojoong tino pia-pian sinaamo i kiijo', i Festus 
nontalangkanmo palakala i Paulus hi Tomundo Agripa. I Festus notatae, 
"Daagi' ko anu uuka aiya samian na anu tinalungku' anu pinala'ianmo i Feliks. 
15Tempo'nyo aku kiijo' i Yerusalem, to kapa-kapala nu imam ka' to pola-
polaya' nu Yahudi nongkalaakmo mae na aha mian aijo' ka' nompoita da ku 
hukummo na ia. 
16Panyo aku nontaami saba' mian nu Roma madi' saintolo-tolo mombee'mo 
mian anu tinuuk da o hukum, de anu tinuuk aijo' ma'isa mompaha ahop tiba 
anu mongkalaak ia ka' obee'i kasampatan da montalangkan kahondoan nu 
butongnyo. 
17Jadi, tempo'nyo aha tinoka mae, aku madi' nontanda'i pinin. 
Dodododopnyo aku lau-laus nombau ulusan nu palakala, ka' nompalentahkon 
da mian aijo' oboa mae mangadap. 
18Salatan aha anu nongkalaak tinuminjomo nontalangkanmo palakala, aha 
madi' nontalangkan apa-apaa anu ma'idek, sumo anu sinangkangku tionyo nu 
potoka nu aha. 
19Aha ola madi' pokakana na pikilan tiba ia mongkona posi agama nu aha, ka' 
mongkona sala' samian anu sanggonyo i Yesus. Mian aijo' sinilakamo, panyo i 
Paulus notatae totu-totu'u tukoonyo mian aijo' po'ule'mo tinumuu'. 
20Kalana aku ilingumo mongkona mosia na aku timbali mohumpak to kata-
katalangan mongkona palakala aijo', aku nompokilawa hi Paulus pa' ia 
mongka'oho' mamba mokiijo' i Yerusalem ka' oputusi kiijo' mae na palakala 
aijo'. 

21Panyo i Paulus nompoita po'ule' o ulus i anu lebe matangkas; pinoitanyo da 
ia tataap jojoong i talungku'an sampe palakalanyo nu putusi nu Kaisar. 
Mokonyo aijo' pinalentahkonku da ia o talungku' pe'e sampe aku mohumpak 
kasampatan momboa ia hi Kaisar.” 
22Lantas i Agripa notatae hi Festus, "Aku kahanda' mohongo mian aijo'." 
"Dodop kita Tuan mohongoje," tinaaman i Festus. 
23Dodododopnyo i Agripa ka' i Bernike tinokamo ka' pinolabotmo nu adat nu 
mian daka'. Aha ninsoop i tampat pomputusian palakala hingga-hinggat to 
pangka-pangkat daka' nu Suludadu tiba to mia-mian anu ko angga'nyo i kota 
aijo'. I Festus nompalentahkonmo i Paulus binoa ninsoop. 
24Lantas i Festus notatae, "Mian Daka' Agripa ka' batu-batu anu sinilimu'! 
Mian aiya kinalaakmo hi belengku nu songko-songko bansa Yahudi anu i 
Yerusalem mau pe'a anu i aiya. Nolo-noloboo' na aha nontuntut tukoonyo ia 
madi' pantas na opobee' tumuu'. 
25Panyo aku madi' nongkabot apa-apaa pe'e anu binaunyomo, da timbali o 
hukum nu hukuman mate. Ka' kalana pinosi poitanyomo na palakalanyo o 
putusi i pomputusian nu Kaisar, aku nontantukanmo da momboa ia hi Kaisar. 
26Panyo aku ma'isa nohumpak katalangan apa-apaa anu matantu mongkona 
butongnyo da tinulis i uno nu sulatku toka hi Kaisar. Mokonyo aijo' aku 
nomboa mae ia hi kita Tuan-tuan iwi-iwi', lebe-lebe mule' hi Anu Opopodaka' 
Tomundo' Agripa! Kahanda'ku aijo'mo da de lapasmo na mompalesa aiya, 
daagi' ko katalangan anu ku tulis. 
27Kalana de o ala i pongka'oho'ku, misa' kakonannyo na momboa samian anu 
tinalungku' ka' madi' momponyata' kasala'an-kasala'an anu otuukakon hi ia." 

Sisikon nu to rasul-rasul 26 

1I Agripa notatae hi Paulus, "Beleyum opobee' motatae da mompototu'u 
kahondoan nu butongum." Sahingga i Paulus nohangkat limanyo lantas 
nompotoka pompototu'u butongnyo sumo uuka. 

2"Anu Opopodaka' Tomundo' Agripa! Aku nongoa'i inguntung hondo timbali 
mompotoka pompototu'u kahondoan nu butongku aiya i ahop nu kita 
Tomundo' mongkona iwi-iwi' anu pinotoka nu to mia-mian nu Yahudi 
mongkalaak aku; 
3anu momonanyo hondo kalana kita Tomundo' monsumbu' hondo adat 
kabiasa'an ka' to hahan nu mian Yahudi. Mokonyo aijo', ku poita da timbali 
kita Tomundo' sabaan na mohongoakon katalanganku. 
4Iwi-iwi' mian nu Yahudi monsumbu' mosia na aku tinumuu' lengkat pe'e 
ingolitau. Aha monsumbu' saba' lengkat pe'e aku ingolitau, aku tinumuu'mo i 
totonga' nu posi bansangku i Yerusalem. 
5Pininmo na aha nonsumbu' mongkona aku. Ka' de aha mongka'oho', aha 
timbali mombee'i katalangan saba' lengkat pe'e momonanyo aku tinumuu'mo 
sumo mian nu Farisi ka' mombatuki iwi-iwi' na atulannyo anu talalo maboat i 
uno nu agama mami. 
6Ka' uuka aku tuminjo i aiya da o ulus kalana aku palesaya hi janji' anu binau 
nu Tumpu hi mompolee' mami. 
7Anu jinanji' aijo'mo suele na anu otaha'imani nu sampulu' ohua' na bansa 
Israel, sahingga aha monsombah hi Tumpu sinaa ka' malom. Ka' kalana aijo' 
aku palesaya hi anu jinanji'mo aijo', kita Tomundo' Anu Opopodaka', aku 
pinoosala' nu to mia-mian nu Yahudi. 
8Kadaka' to Utu-utus to mia-mian nu Yahudi madi' mompalesaya saba' Tumpu 
na po'ule' mompotumuu' mian mate? 
9Imoonanyo posi aku pe'e ko pikilan, mosia da aku tionyo mombau apa-apaa 
da bau pompoosala' i Yesus lengkat i Nazaret aijo'. 
10Ka' memang aijo'mo na anu binaungkumo i Yerusalem. Tiba sulat kuasa 
lengkat hi kapala nu to imam-imam, aku nomposoopmo i uno nu talungku' 
da'isan na to mia-mian anu mohongo-hongo hi Tumpu Allah, aku mule' suele 
monsetujui da aha opokonai hukuman mate. 

11Saja' aku monsakisa aha i to lai-laigan pogalejaan, da mompakisa aha 
mombahakon apaa na anu nupalesaya nu aha. Sumo aijo' na ko singginyo nu 
kinyonyoangku hi aha, sahingga namba nokiijo' i kota-kota sangga'at mule' 
aku nololoi' aha i kiijo' mae.” 
12"Aijo' na kahanda'nyo sahingga aku nomboa sulat kuasa lengkat hi kapala 
nu to imam-imam, ka' namba nokiijo' i Damsyik. 
13Ka' tempo'nyo aku i totonga' nu jalan sonsu-sonsu'un na sinaa, kita 
Tomundo' Anu Opopodaka', aku nontoamo jingka lengkat i langit, molabihi 
jingka nu batu nu sinaa. Jingka aijo' nonjingkai titikub butongku ka' 
nontikubi to mia-mian anu i lumajang hingga-hinggat tiba aku. Kami iwi-iwi' 
notua' i tano'. 
14Lantas aku nohongo potatae anu notatae mae hi belengku i uno nu basa' 
Ibrani, 'Saulus, Saulus! Kadaka' beleyum saja' monsakisa Aku? Beleyum 
mongoa'ije sakit, de ola saja' mongewa tuanum anu tinimbalimo polaya'um.’ 
15Saba' aku notatae, 'Ihe na kita, Tuan?' Ka' Tumpu nontaami, 'Akumo na i 
Yesus anu sinakisaum. 
16Bulaamo ka' tinjo! Aku nompotoamo butong-Ku hi beleyum ko kahanda' da 
mongangkat beleyum timbali posaihon-Ku. Beleyum tionyo mompoto'i hi 
mian sangga'at, apaa na tinoaum sinaa aiya mongkona Aku, ka' mongkona 
apaa na Ku poto'ije hi beleyum saidi' mae i tempo' anu tokaje mae. 
17Ku ga'atakon na beleyum i bansa Israel ka' bansa-bansa sangga'at anu misa' 
Yahudi. Ku pokaumo na beleyum mamba hi aha da mompojingka mata nu 
aha, 
18da aha mosabat lengkat i kapintungan ka' minsoop i uno nu jingka; da aha 
molapas i ponggodaan nu Ibilis, lantas nu kuasaimo nu Tumpu. Kalana 
palesaya hi beleng-Ku to dosa-dosa' nu aha o ampunimo ka' aha timbalimo 
mian anu palesayamo hi Tumpu, anu pinile'anmo na aha.' “ 
19"Kalana aijo', kita Tomundo' Agripa, aku saja' bala usaha mohongo-hongo hi 
anu tinoa ka' tinalimangkumo lengkat mae hi Tumpu aijo'. 

20Tiba sahondo-hondonyo aku mompoto'iakon hi to mia-mian, da aha bolimo 
mombau to dosa-dosa' nu aha, ka' mombee'mo butong nu aha hi Tumpu, 
lantas mompotoa i uno nu kantumuu'an nu aha saba' aha madi'mo daagi' 
mombau dosa-dosa' nu aha. Pinoto'ingkumo na han aijo' momonanyo i 
Damsyik, lapas aijo' i Yerusalem, ka' i songko-songko Yudea ka' aijo' hi aha to 
mia-mian anu misa' Yahudi. 
21Mokonyo aijo' to mia-mian nu Yahudi nohakop aku i Laigan nu Tumpu ka' 
mompagala mompatei aku. 
22Panyo sampe tinoka i tempo' aiya aku jinagaan nu Tumpu Allah, sahingga 
aku tuminjo aiya mombee'i katalangan hi iwi-iwi' mian -- anu ko pangkatnyo 
tiba anu madi' ko pangkatnyo. Apaa na anu tinaloakonkumo aiya madi' ko 
sangalasannyo aijo'mo na anu sinisikakonmo nu to nabi-nabi ka' i Musa; 
23aijo'mo saba' Tomundo' anu Momposalamat anu jinanji'mo nu Tumpu aijo' 
tionyo mongepe susa', ka' tinimbalimo mian anu momona'nyo po'ule' 
tinumuu' noko silaka na ia; da kalana aijo' Ia timbali monsisikakon jingka -- 
aitumo kasalamatan -- mau hi to mia-mian Yahudi mau pe'e hi to mia-mian 
anu misa' Yahudi.” 
24Hau-haunyo i Paulus montutuhakon pompototu'u butongnyo aijo', i Festus 
nonsegaimo, "Beleyum notutuangmo Paulus! Ilimuu'um anu manjoo' atina' 
nompotimbalimo beleyum notutuang!” 
25Panyo tinaaman i Paulus, "Aku madi' notutuang, kita Anu Opopodaka'. 
Potataengku anu tinaloakonku aiya totu'u, ka' ilubat mae i pikilanku anu 
sinsumbu'. 
26Posi kita Tomundo' Agripa monsumbu'mo totu'u na ha-han aijo'. Mokonyo 
aijo' aku baani motatae hi ahop nu kita Tomundo' tiba sahondo-hondonyo. 
Kusumbu' hondo-hondo madi' ko sa'angu' pe'e na ha-han aijo' anu ma'isa 
sinumbu' nu kita Tomundo', kalana iwi-iwi' aijo' madi' tinimbali i tampat-
tampat anu sulu-suluk. 

27Anu Opopodaka' Tomundo' Agripa, pa' kita Tomundo' palesaya hi apaa na 
anu tinaloakonmo nu to nabi-nabi? Kututugi kita Tomundo' palesaya!” 
28Lantas i Agripa notatae hi Paulus, "Koyum dengke na mompotimbali aku 
timbali mian Kristen i uno nu tempo' sasaingoni' aiya?” 
29"I uno nu tempo' anu sasaingoni' kabai i uno nu tempo' anu pin," tinaaman i 
Paulus, "aku balado'a hi Tumpu da kita Tomundo' tiba to Tuan-tuan iwi-iwi' 
anu nohongomo aku sinaa aiya timbali sumo aku -- ola ahi' pinompungu, na 
boli!” 
30Ahennyo i Tomundo', Gubernur tiba i Bernike, ka' iwi-iwi' na mian 
sangga'at tinuminjomo. 
31Salatan i sambiha'nyomo aha notataemo samian ka' samian, "Mian aiya 
madi' nombau apa-apaa anu pantas o hukum nu hukuman mate kabai o 
talungku'.” 
32Lantas i Agripa notataemo hi Festus, "Mian aiya timbalimo opobebas, de ia 
madi' montuntut palakalanyo oputusi nu Tomundo." 

Sisikon nu to rasul-rasul 27 

1Salatan pinutusanmo kami tionyo talabutmo mokiijo' i Italia, i Paulus tiba to 
pia-piangkuka na mian sangga'at anu tinalungku' binee'mo hi Yulius, kapala 
nu pasukan suludadu nu Roma anu osanggohi "Pasukan i Kaisar". 
2Kami sinumake' i kapan anu tinoka lengkat mae i Adramitium, lapas aijo' 
inamba tiba kapan aijo' anu sinadiamo talabut mokiijo' i to labu-labuan i 
Provinsi Asia. I Aristarkhus, mian nu Makedonia anu tinoka lengkat mae i 
Tesalonika, talabut suele hingga-hinggat tiba kami. 
3Dodododopnyo kami tinokamo i Sidon. I Paulus ingatun ma'i-ma'ima' hondo 
i Yulius. Ia pinoloas mamba singkabot to sanga-sangalunyo da aha timbali 
mombee'i ia apaa na anu nu palalui. 

4Lengkat i kiijo' kami po'ule'mo tinalabut. Kalana kapan mongahopi mombun, 
kami tinalabutmo lau-laus montusakon biwi nu bone' togong nu Siprus anu 
madi' talalo nukona nu mombun. 
5Lapas aijo' kami notaapmo ambai anu mompaha ahop tiba Kilikia ka' 
Pamfilia, lantas tinokamo i Mira i lipu' nu Likia. 
6I kiijo' kapala nu suludadu aijo' nohumpakmo sa'angu' na kapan lengkat i 
Aleksanderia anu ka'oho' talabut mokiijo' i Italia. Sahingga ia nolalin kami 
nokiijo' i kapan aijo'. 
7Tino pia-pian sinaa na ko pinnyo kami tinalabut nandeng hondo, ka' sinusa' 
hondo, ahennyo madi' pinoko toka mami na kota Knidus, kalana daagi' 
majo'on. Lapas aijo' kalana mombun daagi' ahi' ma'idek, kami madi'mo noko 
ala tinalabut lau-laus nokiijo' i anu ingahopan momona. Sahingga kami 
tinalabutmo i sasu Salatan togong Kreta notulu i Tadunyo nu Salmone da 
kiijo' mae kami madi'mo nutului nu mombun. 
8Susa' hondo na kami tinalanut nontus biwi nu togong aijo' sampe i mihinyo 
kami tinoka i sa'angu' na tampat anu sanggonyo Panilabuan Ma'ima', madi' 
sangkuka na kojo'onnyo lengkat i kota' Lasea. 
9Tempo'nyo aitu Sinaa Daka' Paladamean mian nu Yahudi noko lapasmo. 
Talalomo nanjoo' na tempo' mami i ningkot, sahingga misa'mo daagi' 
tempo'nyo na talabut ma'i-ma'ima'. Mokonyo aijo' i Paulus nombee'i pokinde' 
sumo uuka hi aha, 
10"To Utu-utus, de pongka'oho'ku, daagi'mo ko bahayanyo de kita talabut lau-
laus. Kita mongoa'imo kalugi'an manjoo', misa' ola anu sinake'to ka' kapanto, 
panyo butongto pe'e suele silakamo.” 
11Panyo kapala nu suludadu aijo' madi' palesaya hi Paulus, ia lebe palesaya hi 
anu mongkamudi ka' kapiteng nu kapan aijo'. 
12Palalabuan i kiijo' memang madi' ma'ima' na to kapa-kapan jojoong i tempo' 
nu bakin. Mokonyo aijo' kanjoo'annyo na anu mokalaja i kapan setuju da 
talabutmo mompala'i palalabuan aijo' kalana aha mongka'oho' bala usaha da 

toka i Feniks ka' jojoong i kiijo' mae sampe lapas na tempo' nu bakin. Feniks 
aijo'mo na palalabuan i Kreta anu mo'ahop i sasu Barat Daya ka' i Barat Laut. 
13Tempo'nyo aitu baleba' nolengkat i salatan madi' makansang. Sahingga anu 
mokalaja i kapan bapikin aha timbalimo po'ule' talabut. Jadi aha 
nohangkatmo tapu ka' tinalabutmo nontusakon biwi nu bone' togong Kreta. 
14Panyo madi' pinin tinokamo na baleba' makansang -- aijo'mo na osanggohi 
baleba' nu Timur Laut -- baleba'nyo lengkat i katano'an, 
15ka' nontintip kapan mami. Mokonyo aijo' madi'mo timbali na kapan talabut 
lau-laus mongahopi baleba', sahingga kami nompowaya'mo ka' 
nompojohokmo kapan na'anju binoa nu baleba'. 
16Kami gagana' tinompilung sangkiding, tempo'nyo kami notulu i sasu salatan 
togong nu Kauda anu ise-ise' aijo'. Susa' hondo na kami kiijo' mompagala 
mohela' sikusi nu kapan mami. 
17Noko posake' na sikusi aijo' i kapan, kapan aijo' pinaka puutanmo nu 
kahohon da mahoson na mongkalekodi kapan aijo'. Kalana mabuhuk na nu 
hampe'akon i bone' nu Sirtis anu lese, tinauhakon na kadut lantas kapan 
binatukakonmo i pongka'oho' nu baleba'. 
18Baleba' saja'mo nabohos na nakansang, sahingga dodododopnyo sina-sinaa 
anu sinake' i kapan lewa'mo ingalin i ambai. 
19Dodododopnyo mule' anu mokalaja i kapan aijo' nongalin mule' to paka-
pakakas nu kapan nokaiyong i ambai nu lima nu aha. 
20Tino pia-pian sinaa na ko pinnyo kami madi'mo nontoa batu nu sinaa ka' 
mandala', ka' baleba' mule' ola ahi' saja' sabole-bolehmo makansang. Ahennyo 
kami madi'mo nontaha'imani da salamat. 
21Tino pia-piangkuka nako pinnyo mian haha aijo' madi'mo nongkaan. 
Sahingga i Paulus namba tinuminjo i totonga' nu aha lantas notatae, "To Utu-
utus! De komiu nombatukimo pokinde'ku ka' madi' tinalabut lengkat i Kreta, 
kita madi' nongoa'i iwi-iwi' anu ma'idek ka' kalugi'an sumo aiya. 

22Panyo mule' ku poita totu-totu'unyo da komiu mompohoson kinyonyoa. 
Madi' ko samian pe'e na to Utu-utus anu mate; kita lugi panyo ola kapan aiya. 
23Kalana na'utu pihi-pihi malaikat nu Tumpu anu ku sombah, aijo'mo Tumpu 
anu monjagai aku, tinoka hi belengku. 
24Malaikat aijo' notatae, 'Boli mabuhuk, Paulus! Kalana beleyum 
mangadapmo hi Tomundo'. Ka' kalana kanonongan nu Tumpu Allah hi 
beleyum, iwi-iwi' na mian anu tinalabut tiba beleyum salamat, kalana 
beleyum.’ 
25Mokonyo aijo' to Utu-utus, opohoson na kinyonyoa nu to Utu-utus! Kalana 
ku palesaya na Tumpu, sabab iwi-iwi' tionyo timbali sumo anu tinaloakon-
Nyomo hi belengku. 
26Panyo kita nuhampe'akonje i biwi nu bone' i sa'angu' na togong.” 
27Pihi-pihi anu kosampulu'nyomo ka' opat na pihi, kami hau-haunyo lanto-
lanto i Ambai Adria. Kila-kila ugaat tonga' pahumo anu mokalaja i kapan 
nongoa'imo kapan hau-haunyomo mongohanimo katano'an. 
28Jadi aha nonguluakonmo kahohon moladung da osumbu' na koleengnyo nu 
ambai. Inyata' tampat aijo' koleengnyo ohani patompulu' na meten. Lapas 
aitu madi' pinin aha po'ule' mule' nonguluakon kahohon, lantas sinumbu'mo 
na ambai i tampat aijo' koleengnyo ohanimo tolumpulu' na meten. 
29Aha mabuhuk boli-boli kapan aijo' tosasa i batu gahanggan. Jadi aha 
nonguluakon opat na tapu anu i sasu mboyok nu kapan, ka' nongamalakon de 
timbali lia-lia' mae maliana. 
30Hoko-hokot na anu mokalaja i kapan nonsobamo malai mompala'i kapan 
aijo'. Aha nontauhakon sikusi nokaiyong i uee mimpula-pula koonyo 
montauhakon tapu lengkat i ahop nu kapan. 
31Panyo i Paulus notatae hi kapala nu suludadu anu i kapan aijo', "De anu 
mokalaja i kapan aiya madi'mo jojoong i kapan, to Utu-utus iwi-iwi' madi'mo 
salamat.” 

32Kalana aijo' to sulu-suludadu nombotu'i segot nu sikusi aijo', sahingga sikusi 
aijo' na'anjumo. 
33Tempo'nyo ma'isa pe'e binete' na sinaa, i Paulus nompoto'imo da aha iwi-
iwi' mongkaanmo. I Paulus notatae, "Sampulu'mo ka' opat na sinaa na 
kopinnyo kita Utus iwi-iwi' ola saja' jinojoong i uno nu buhuk, ka' madi' 
nongkaan apa-apaa. 
34Ku poita da mongkaan ise-ise'. Aijo' timbali da bau ka'ima'an miu, da komiu 
po'ule' mahoson. Kalana kita Utus iwi-iwi' daagi' sinalamat ka' madi' ko anu 
naga'a apa-apaa.” 
35Noko potatae sumo aitu, i Paulus nongala roti aijo' lantas nontalima kase hi 
Tumpu i ahop nu aha iwi-iwi'. Lapas aijo' ia nombagi-bagimo roti aijo', lantas 
kinaanmo nu aha. 
36Sahingga aha iwi-iwi' nompo'ule' binikas ka' mongkaan hingga-hinggat 
mule'. 
37Iwi-iwi' anu i kiijo' i kapan uwa'atu pitumpulu' ka' anom na mian. 
38Salatan sinukupmo iwi-iwi' na nongkaan, aha nongalinmo gandum anu 
sinake' nokaiyong i ambai da kapan timbali laing. 
39Tempo'nyo sinaa nalianamo, anu mokalaja i kapan nontoamo katano'an 
aitu, panyo aha madi' monsumbu' katano'an nu apaa na aijo'. Aha nontoa 
sa'angu' na luoknyo ka' biwi nu bone'. Jadi aha ko kahanda' mompo'ohani 
kapan i kiijo' de opoko ala. 
40Sahingga to sego-segot nu tapu binotu'an, lantas tapu haha aijo' 
pinojohokmo tonu' i ambai. Nohingga-hinggat tiba aijo' aha nombukaimo 
kahohon anu pinonsegoti iwi-iwi na kamudi. Lapas aitu aha nohangkatmo 
kadut i sasu ahop nu kapan da baleba' momboa kapan aijo' modensu' 
mompatui biwi nu bone'. 
41Panyo kapan aijo' tinudunmo i ampasannyo nu bone'. I sasu ahopnyo 
tinosasamo ka' madi'mo tinolohenggo, ka i sasu mboyoknyo na'idekmo 
tinintip nu bokon anu talalo hondo daka'. 

42To Sulu-suludadu i kapan ko kahanda'mo mompatei iwi-iwi' na mian anu 
tinalungku' kalana aha mabuhuk boli-boli daagi' ko anu lumangu i katano'an 
ka' malai. 
43Panyo kapala nu suludadu aijo' nontewa' tanga'an nu aha aijo', kalana ia 
kahanda' momposalamat i Paulus. Ia nonsai iwi-iwi' na mian anu moko 
lumangu, malalumpat pe'e ka' lumangu mokiijo' i biwi nu bone'. 
44Sangga'at mololoi'je mintoong i dopi' kabai i bense-bense'an nu kapan aijo'. 
Tiba jalan aijo', kami iwi-iwi' sinalamatmo tinoka nokiijo' i katano'an. 

Sisikon nu to rasul-rasul 28 

1Salatan tinumotano'mo tiba salamat, kami nonsumbu'je taalu' togong aijo' 
sanggonyo Malta. 
2Mian anu monjoongi togong aijo' lame' hondo hi kami. Aha nolabot kami 
iwi-iwi' ma'ima' hondo ka' nomposuuni apu bau kapalaluan kami, kalana ujan 
tinudunmo ka' tempo'mo nu bakin. 
3I Paulus nolimu' kau', ka' nompodumak to kau-kau' aijo' i apu. Hau-haunyo 
ia mombau aijo', sa'angu' na ulo nosabat mae kalana napanasmo nu apu aijo', 
lantas nombahe' limanyo. 
4Salatan mian anu monjoongi togong aijo' nontoa ulo kala-kalayo' i lima i 
Paulus, aha notatae samian ka' samian, "Mian aiya tantu saja' nompatei, 
kalana maumo ia madi' binahaya i ambai, Pilogot Boune anu Adin madi' 
mompobee' ia tumuu'.” 
5Panyo i Paulus nompipihakon ulo aijo' nokiijo' i apu, ka' madi' nongoa'i sakit 
sangkiding pe'e. 
6Tinutugan nu aha sasaidi' lima i Paulus bangkakmo kabai madi' pin ia 
tombahangkangmo lau-laus mate. Panyo salatan nontanda'i to pia-pia manga 
na kopinnyo madi' ko apa-apaa anu okahelani tinimbali hi ia, kinyonyoa nu 
aha nongabali'mo, aha notatae tukoonyo nu aha i Paulus te pilogot. 

7Madi' majo'on i tampat aijo' daagi' ko tano' tumpunyo i Publius, anu ko 
pangkat daka' i togong aijo'. Ma'ima' hondo na kinyonyoanyo nolabot kami 
sinonso' hi ia tinolun sinaa na kinopinnyo. 
8Tempo'nyo aitu tuumanyo hau-haunyo masakit, sinihabannyomo ka' 
tohuhuson. I Paulus namba nolenga tuumanyo anu masakit aijo', lantas ia 
binalado'a ka' nompotiik lima i buannyo sahingga ia na'alin. 
9Kalana han anu tinimbali aijo', iwi-iwi' na mian anu masakit i togong aijo' 
tinoka hi Paulus, ka' aha pina'alinnyo. 
10Aha nombee'i kami manjoo' na palasen, ka' salatan kami kahanda'mo 
talabut, aha nomboai kami nokiijo' i kapan iwi-iwi' na anu opalalui mami i 
jalan. 
11Ilapas tinotolu' na bitu'on i kiijo' mae, kami nambamo mae i togong aijo' 
sinumake' i sa'angu' na kapan anu nolengkat nompala'i Aleksanderia, anu 
binalabu i togong aijo' tempo'nyo nu bakin. Kapan aijo' ko tandanyo "Pilogot 
Hapi' Kastor ka' Poluks.” 
12Kami binalabu i kota' Sirakusa ka' jinojoong i kiijo'tinolun sinaa. 
13Lengkat i kiijo' kami tinalabut mule' nontus biwi nu bone' tinoka i kota' 
Regium. Dodododopnyo baleba' nontampu'unimo lengkat mae i salatan 
sahingga tinoka i ko uwansainaanyomo kami tinokaje i kota' Putioli. 
14I kiijo' mae kami nompahakabotmo tiba to pia-piangkuka na mian anu 
palesayamo hi Yesus, ka' kalana kami ilagamo nu aha sahingga kami 
jinojoongmo tiba aha sina'angu' na duminggu na ko pinnyo. Lantas kami 
namba nokiijo' i Roma. 
15To Utu-utus i Roma anu palesayamo hi Yesus nohongo lele mongkona kami, 
sahingga aha tinoka nokiijo' i Pasar Apius ka' i Laigan panginapan Totolu' anu 
lewa' kasonso'an nu mian male' kahanda' molabot kami. Salatan i Paulus 
nompahakabotmo tiba aha, ia nomoita talima kaseh hi Tumpu ka' 
kinyonyoanyo sinanangmo. 

16Tempo'nyo tinokamo i Roma, i Paulus pinobee'mo jojoong sausa'nyo ka' 
nujagai nu samian na suludadu. 
17Salatan tinolun sinaamo, i Paulus nolagamo to tu'a-tu'anyo mian nu Yahudi 
i tampat aijo'. Ka' salatan sinihukmo na aha, ia notataemo hi aha, "To Utu-
utus! Aku madi' ko sala' apa-apaa hi bansanto, kabai noolanggaimo adat 
kabiasa'an anu tinalima lengkat mae hi mompolee'to. Mau sumo aitu aku i 
hakop i Yerusalem ka' binee' hi to mia-mian nu Roma. 
18Salatan palakalangku pinalesamo, aha mongka'oho'mo mompobebas aku, 
kalana inyata'mo aku madi' nombau sa'angu' pe'e na kasala'an anu tionyo o 
hukum mate. 
19Panyo kalana to mia-mian nu Yahudi nombahakon, sahingga aku sabole-
bolehmo nontuntut palakalangku da oputusi hi Tomundo' nu Roma. Aku 
mombau aijo' misa' kalana aku daagi' ko apa-apaanyo kahanda' mongkalaak 
aha posi bansangku. 
20Ka' aijo'mo na sababnyo pinoitangku da mompahakabot tiba komiu da 
basisik tiba komiu; kalana aku tinalungku' monsawani anu Momposalamat 
ota-otanda'i nu bansa Israel.” 
21Lantas aha notatae hi ia, "Kami ma'isa nontalima sa'angu' pe'e na sulat 
lengkat i Yudea mongkona kita Utus. Ka' madi' ko samian na utus pe'e lengkat 
i kiijo' mae anu tinoka nomboa mae lele mongkona kita Utus kabai motatae 
anu ma'idek mongkona kita Utus. 
22Panyo kami mongkahanda'i suele mohongo mongkona kapalesaya'an nu 
kita Utus, kalana kami iwi-iwi' nohongomo mian mompisala'i ajalan anu 
nubatuki nu kita Utus.” 
23Sahingga aha ka' i Paulus nontantukanmo sa'angu' na sinaa da bau 
pompahakabotan. I sinaa aijo' dina'isan na mian tinoka nokiijo' i kajojoongan 
i Paulus. Lengkat pe'e subu tinoka mamalom, na i Paulus nontalangkan 
nompotoka hi aha lele mongkona mosia na Tumpu mompalentah sumo 

Tomundo'. To ayat-ayat lengkat i Kitab i Musa ka' Kitab nu to Nabi-nabi, na 
pinake i Paulus, ia mompagala da aha palesaya hi Yesus. 
24Daagi' ko anu palesaya hi apa-apaa na anu tinaeakon i Paulus, panyo daagi' 
mule' ko anu madi' palesaya. 
25Kalana pikilan anu madi' mompahakona aha nompala'imo tampat aijo', 
salatan i Paulus nontaeakonmo sumo aijo' hi aha, "Memang kona hondo apaa 
na anu tinaeakonmo nu Roh nu Tumpu hi Nabi Yesaya kona hi mompolee' nu 
belemiu! 
26Tumpu notatae, 'Lako'mo taloakon hi bansa aiya: Komiu saja' mohongo, 
panyo madi' mangalati'; komiu saja' mompalahatikan, panyo madi' 
monsumbu' apaa na anu tinimbalimo. 
27Kalana pikilan nu bansa aiya pinonga'mo, bihing nu aha nabongonmo ka' 
mata nu aha pinipi di'akonmo. Aiya tinimbalimo da mata nu aha boli 
montoa, bihing nu aha boli mohongo, pikilan nu aha boli mangalati', ka' boli 
minsusule' mae hi beleng-Ku, lantas Aku mompa'alinje aha.' “ 
28Ahennyo i Paulus notatae, "To Utu-utus tionyo monsumbu' saba' lele 
mongkona kasalamatan anu lengkat mae hi Tumpu uuka pinolelemo i to 
bansa-bansa sangga'at anu misa' Yahudi. Aha tionyo montuluti!"  

[ 29Salatan i Paulus notataemo sumo aitu, to mia-mian nu Yahudi aijo' 
nompala'imo tampat aijo' ka' pinainggagamo samian ka' samian.]  
30Ohua' na taun na ki no pinnyo i Paulus jinojoong i Roma, i laigan anu 
pinosi sewanyo. Ia sanang na montalima iwi-iwi' na mian anu toka molenga 
ia. 
31Ka' baani hondo na ia mompoto'i hi aha mongkona mosia na Tumpu 
mompalentah sumo Tomundo', ka' mongkona i Tumpu Yesus Kristus. I Paulus 
nombau han aijo' binebas hondo madi' ko anu lewa' montewa'. 

Roma 

Roma 1 

1To Utu-utus iwi-iwi' i Roma anu nunukalibosi nu Tumpu ka' anu ilagamo nu 
Tumpu da timbali mian-Nyo anu palesayamo. Tumpu nompile'imo ka' 
nongangkatmo aku samata-mata da mompolele Lele Ma'ima' lengkat mae hi 
Tumpu. 
2Lele Ma'ima' aijo' jinanji'mo nu Tumpu daagi' pe'e naipuan mae 
sinisikakonmo nu to nabi-nabi-Nyo ka' tinulismo i uno nu Kitab nu Tumpu. 
3Lele Ma'ima' aijo' mongkona Anak nu Tumpu, Tumpunto i Yesus Kristus. 
Salaku Ia mian, Ia aijo' lee' mae i Daud, 
4panyo salaku Tumpu Ia memang Anak nu Tumpu. Aijo' nyata' i kuasa anu 
madi' ko gampanyo kalana mau sinilakamo na Ia panyo po'ule' tinumuu'. 
5Kalana Ia sahingga Tumpu nombee'imo belengku balakat timbali rasul, da 
aku -- mongangga'i Kristus -- molaya' to mia-mian lengkat i songko-songko na 
bansa da palesaya ka' mohongo-hongo. 
6Anu minsoop hi iwi-iwi' na bansa, aijo'mo suele komiu anu jojoong i Roma; 
komiu suele ilagamo da timbali mian palesaya hi Yesus Kristus. 
7Mokonyo aijo' aku nontulis toka hi komiu. O' amalakon da Tumpu Tuumanto 
ka' i Tumpu Yesus Kristus mombee'i balakat kopi-kopian hi komiu. 
8Momonanyo aku montalima kaseh hi Tumpu, kalana i Yesus Kristus ka' 
mule' hi to Utu-utus iwi-iwi'; kalana songko-songko na dunia nohongomo 
saba' komiu pinalesayamo hondo hi Kristus. 
9Aku saja' monginau' komiu de aku balado'a. Tumpu na nonsakisi apaa na 
anu tinaloakonkumo aijo' memang totu'u. Iamo na Tumpu anu kuku hongo-
hongo buke-buke' na kinyonyoangku, aijo'mo mompolele Lele Ma'ima' 
mongkona Anak-Nyo. 
10Ku kakase hondo hi Tumpu, bisa-bisa' Ia mongka'oho' mompobee' aku uuka 
aiya mamba montoa komiu. 

11Kalana aku mongka'oho' hondo singkabot tiba komiu, da aku timbali 
mombagi balakat hi komiu lengkat mae hi Roh nu Tumpu da mompohoson 
komiu. 
12Kahanda'ku aijo'mo kalana kita bubuu'mo pinalesaya hi Yesus Kristus 
sahingga kita timbali paimpoho-pohosonan, kapalesaya'an. 
13To Utu-utusku! Ku indi da osumbu' miu taalu' saja'mo na aku mompai 
kahanda'i montoa komiu, panyo saja' ko anu monsalempodi. Ku indi da itina' 
hi komiu suele kalajangku ko hasinnyo susumo kalajangku anu 
kinohasinnyomo hi to mia-mian anu misa' Yahudi i tampat-tampat sangga'at. 
14Kalana aijo' aku ko kahanda' mamba i songko-songko na bansa; anu 
monsumbu'mo atulan tiba anu ma'isa monsumbu' atulan, anu nosikolahmo 
tiba anu ma'isa nosikolah. 
15Mokonyo aijo' ku indi hondo mompolele Lele Ma'ima' aijo' hi komiu anu 
suele jojoong i Roma. 
16Ku palesaya hondo na Lele Ma'ima' aijo', kalana lele aijo' kahosonan nu 
Tumpu momposalamat iwi-iwi' na mian palesaya; momonanyo hi mian 
Yahudi, ka' bansa suele sangga'at. 
17Kalana tiba Lele Ma'ima' aijo', Tumpu nompotiju'mo mosia na bau-baunyo 
pompahasumbu'an nu mian tiba Tumpu po'ule'mo na'ima'; baunyo aijo'mo 
palesaya hi Tumpu lengkat pe'e imoonanyo toka-toka i kahimpusannyo. Aijo' 
pokakana sumo anu tinulismo i uno nu Kitab nu Tumpu, "Mian anu 
palesayamo hi Tumpu sahingga pompahasumbu'an tiba Tumpu po'ule'mo 
ma'ima', mian aijo' tionyo tumuu'!” 
18Lengkat mae i suluga' Tumpu nompotoamo tambuha'-Nyo hi iwi-iwi' na 
dosa' tiba ka'idekan nu mian, kalana ka'idekan mongompo' mian da madi' 
monsumbu' pokinde' anu totu'u mongkona Tumpu. 
19Apaa na anu nupoko ala nu sumbu' nu mian mongkona Tumpu, i nanasamo 
i uno nu kinyonyoa nu mian, kalana Tumpu na nomponyata'mo aijo' hi mian. 

20Salatanmo pe'e Tumpu nompotimbali dunia, pikilan nu Tumpu anu madi' 
otoa-toa, aijo'mo salaku tandanyo Ia aijo' Tumpu tiba kuasa-Nyo anu sampe 
toka sidu-sidutu', timbalimo nu sumbu' nu mian de montoamo iwi-iwi' apaa 
na anu pinotimbali-Nyomo. Jadi mian madi' hondo-hondo ko pintoongan da 
mompototu'u butongnyo. 
21Mian monsumbu' Tumpu, panyo mian madi' mongadati Ia salaku Tumpu ka' 
madi' mule' montalima kaseh hi Ia. Ola mule' ahi' mian mompotutugakon anu 
mamisa-misa'; kinyonyoa nu aha pinintungmo. 
22Aha mongoa'i butong pande, yo aitu aha ponga'. 
23Misa' Tumpu anu sampe toka sidu-sidutu' na anu osombah nu aha, panyo 
patong-patong anu montiho to bina-binatang anu timbali mate; aijo'mo mian, 
tomonsi, binatang anu ko tengkenyo opat, ka' binatang anu jumolo. 
24Mokonyo aitu Tumpu nompojohokmo aha nukuasai nu anu okamilui nu 
kinyonyoa nu aha da mombau anu mahenyu, sahingga aha mombau anu to 
ide-idek kona hi sangko mian. 
25Tumpu anu totu'u, nubalosi nu aha tiba tulu-tulumo anu madi' totu'u. Misa' 
anu Nompotimbali, panyo anu pinotimbali, aijo'mo na nusombah ka' 
nupalesaya nu aha. Padahan ahi' anu Nompotimbali na tionyo o puji' sidu-
sidutu'! Amin. 
26Kalana mian nombaumo anu sumo aijo', sahingga Tumpu Allah 
nompojohokmo aha mombatuki napisu nu aha anu moko ambang. To 
boboune nu aha madi'mo mongka'ima'i to momo'ane nu aha susumo ahi' 
biasanyo hi mian, panyo mongka'ima'imo bubuu' sangko boune. 
27Mo'ane mule' sumo aitumo; aha madi'mo tinalakana na mombau 
pompahakonaan tiba boune, panyo mongka'ima'imo moduhus hi sangko 
mo'ane. Mo'ane mombau anu moko ambang hi sangko mo'ane, sahingga aha 
montalima balosnyo anu pokakana tiba bauon nu aha anu ma'idek aijo'. 

28Kalana mian madi'mo mongoa'i palalu monsumbu' Tumpu Allah, sahingga 
Tumpu mompojohok pikilan nu aha da timbali ma'idek, sahingga aha 
mombau ha-han anu madi' timbali nubau nu aha. 
29Kinyonyoa nu aha nobuke'mo nu anu toto ma'i-ma'idek, anu madi' totu'u; 
nobuke'mo nu mangoa, kabusikan tiba saja' mongoa'i singgi; nobuke'mo nu 
kahanda' mompai patei, mahantuda', mongakali tiba mongingu. Aha 
mongka'ima'i solaa' monsisik mian sangga'at, 
30mongka'ima'i mombusi-busiki sanggo nu mian sangga'at; aha sombong ka' 
madi' ko adatnyo, anu mongka'ideki Tumpu, ka' mongka'ima'i monsisik anu 
madi' ko kaliangannyo. Aha pande molio ha-han anu bu'ou da timbali 
mombau anu ma'idek. Aha madi' mompajuli tu'anyonyo; 
31aha madi' mongka'oho' monsumbu' mian sangga'at; aha panggaga, tiba 
madi' monsumbu' atulan hi sangko mian. 
32Nusumbu' nu aha, tukoonyo atulan nu Tumpu, mian anu mombau aijo' iwi-
iwi' tionyo ohukum mate. Mau mule' sumo aijo' nubau ahi' nu aha na ha-han 
aijo'; tiba mule' monsetujui mian sangga'at mombau. 

Roma 2 

1Mokonyo aijo', to Utu-utus, te ihe na kita Utus sahingga kita Utus 
mompisala'i mian sangga'at? Kita Utus madi' koko mohumpak apa-apaa de 
mompototu'u posi butong! Kalana de kita Utus mompisala'i mian sangga'at, 
yo aitu posi kita Utus suele mombau hia anu sumo hia nu aha, nyata' kita 
Utus mosi nabu'akonmo hukuman suele hi butong. 
2Osumbu'to de Tumpu monabu'akon hukuman hi to mia-mian anu mombau 
hia sumo aijo', pomputusi nu Tumpu aijo' totu'u. 
3Panyo komiu, to Utu-utus, mombau suele i posi butong ha-han anu otukakon 
miu hi mian sangga'at! Ka' o tutugi miu, komiu madi' nukona nu hukuman nu 
Tumpu? 
4Kabai o oa'i miu dengke na kanonongan nu Tumpu tiba ka'ima'an nu 
kinyonyoa ka' kasabalan-Nyo anu daka' hondo sumo aijo'? Tantu osumbu' miu 

te Tumpu mompotoa ka'ima'an nu kinyonyoa-Nyo kalana Ia mongkahanda'i 
da komiu bolimo daagi' mombau to dosa-dosa' miu. 
5Panyo komiu panggaga hondo, madi' mongka'oho' mombabaali'i. Kalana aijo' 
posi komiu na nombau hukuman miu mompaka maboat i Sinaa Kakiamatan, 
de Tumpu mompotoamo tambuha'nyo, ka' monabu'akonmo hukuman anu 
adin. 
6Kalana Tumpu mombalosakonmo hi toto samian pokakana tiba apaa na anu 
binaunyomo. 
7Tumpu mombee'i kantumuu'an kopian ka' sidu-sidutu' hi aha anu sabaan 
mombau anu ma'ima' da pohumpakan anu ko angga'nyo, anu opopodaka' ka' 
toka sidu-sidutu'. 
8Panyo to mia-mian anu ola monginau' posi butong ka' madi' montapali 
Tumpu, panyo ola mombatuki anu ma'idek, to mia-mian haha aijo' nu 
tambuha'i hondo nu Tumpu. 
9Batu-batu mian anu mongka'ima'i mombau ka'idekan tionyo sansala' ka' 
sakisa; momoonanyo mian nu Yahudi, ka' suele bansa-bansa sangga'at. 
10Panyo iwi-iwi' mian anu mongka'oho' mombau anu ma'ima', tionyo obee'i 
anu opopodaka' ka' anu o adati tiba ka'ima'an lengkat mae hi Tumpu; 
momoonanyo hi mian Yahudi, sumo aitu mule' hi to mia-mian bansa 
sangga'at. 
11Kalana Tumpu mompoposia iwi-iwi' mian pokakana. 
12To mia-mian bansa sangga'at baladosa' panyo madi' monsumbu-sumbu' 
atulan nu agama Yahudi. Jadi aha ohukum i sambiha'nyo nu atulan aijo'. 
Panyo to mia-mian Yahudi baladosa' salatan nonsumbu'mo atulan aijo'; 
mokonyo aijo' aha ohukum suele susumo koonyo nu atulan aijo'. 
13Kalana mian po'ule'mo ma'ima' tiba Tumpu, misa' kalana mian aijo' 
nonsumbu'mo atulan nu agama Yahudi, panyo kalana ia nombaumo apaa na 
anu tuli-tulis i uno nu atulan aijo'. 

14To mia-mian bansa sangga'at madi' monsumbu' atulan nu agama Yahudi. 
Panyo de posi kahanda' nu aha na mombau apaa na pinalentakon nu atulan 
aijo', posi kinyonyoa nu aha na timbali atulan nu aha, mau mule' aha madi' 
monsumbu' atulan nu agama Yahudi. 
15Kalakuan nu aha na mompotiju' apaa na anu pinalentakon nu atulan aijo', 
tuli-tulis i uno nu kinyonyoa nu aha. Kinyonyoa nu aha suele momponyata' 
ha-han aijo', kalana posi aha toto minsan o pisala'i ka' toto minsan opototu'u 
nu pikilan nu aha. 
16Sumo aijo'mo na anu saidi' mae timbali i sinaa anu tinantukanmo aijo'. I 
sinaa aijo' -- koonyo nu Lele Ma'ima' anu kupo-kupolele -- Tumpu hi Yesus 
Kristus na momputusi iwi-iwi' na lahasia nu kinyonyoa ka' pikilan nu mian 
iwi-iwi'. 
17Panyo uuka posi komiu mosia to Utu-utus? Kita Utus mangaku mian nu 
Yahudi. Kita Utus mintoong i atulan nu agama Yahudi, ka' kita Utus mongoa'i 
daka' na kinyonyoa i pompahasumbu'an nu kita Utus tiba Tumpu. 
18Kita Utus nohumpak pokinde-pokinde' lengkat i atulan aijo' sahingga kita 
Utus nonsumbu'mo montantukan iyaa na anu ma'ima'. 
19Kita Utus mangaku totu-totu'u tukooyum kita Utus te polaya' mian mapisok, 
ka' jingka hi aha anu i uno nu pikat; 
20kita Utus mompogulu' to mia-mian anu tabiatnyo ma'idek, ka' gulu' nu to 
mia-mian ponga'. Kita Utus mangaku totu-totu'u i uno nu atulan nu agama 
Yahudi, kita Utus monsumbu' iwi-iwi' kapandean ka' pangajalan anu totu'u. 
21Kita Utus mompogulu' mian sangga'at; yo, kadaka' kita Utus madi' 
mompogulu' posi butong? Kita Utus mompogulu' mian da boli mombuling, yo 
aitu kita Utus mombuling! 
22Kita Utus mompogulu' mian da boli masala', yo aitu posi kita Utus masala'! 
Kita Utus mongka'ideki pilogot, yo aitu posi kita Utus mongala palabuat nu to 
lai-laigan bapilogotan. 

23Kita Utus mombuulakon tukonto, kita Utus daagi' ko atulan i Musa, yo aitu 
posi kita Utus mompopo'ise' Tumpu tiba mule' madi' montapali atulan-Nyo. 
24I uno nu Kitab nu Tumpu tinulis sumo uuka, "Kalana komiu to mia-mian nu 
Yahudi, sahingga sanggo nu Tumpu binusikanmo i tonga-tonga' nu bansa-
bansa sangga'at.” 
25De kita Utus mombatuki hondo-hondo atulan nu agama Yahudi yo sunat nu 
kita Utus ko kaliangannyo ahi. Panyo de kita Utus madi' moko batuki anu 
pinalentakon i uno nu atulan aijo', yo sunat nu kita Utus madi' hondo ko 
kaliangannyo. 
26De samian misa' Yahudi anu madi' sinunat, mombatukimo atulan nu agama 
Yahudi, te misa' nutalimamo nu Tumpu susumo mian anu sinunatmo? 
27Ka' to mia-main anu madi' sinunat aijo' mompisala'imo kita Utus mian nu 
Yahudi, kalana kita Utus daagi' ko atulan nu agama Yahudi, ka kita Utus 
sinunatmo, panyo kita Utus molanggai atulan aijo'. Aha madi' sinunat, panyo 
ahamo na anu montanga'imo atulan nu agama Yahudi. 
28Kalana mian anu totu-totu'u Yahudi misa' ola asan sanggonyo mian nu 
Yahudi; ka' mian anu totu-totu'u sinunat misa' ola sinunat tudu-tudu i butong. 
29Panyo sabenannyo ahi', samian anu totu-totu'u Yahudi aijo'mo mian anu 
mingkinyonyoa Yahudi, ka' anu totu-totu'u sinunat, aijo'mo sunat i uno nu 
kinyonyoa anu binau nu Roh nu Tumpu, misa' anu tinulis i uno nu kitab. 
Mian anu sumo aijo' mohumpak pompuji' lengkat hi Tumpu, misa' lengkat hi 
mian. 

Roma 3 

1Desumo aijo' apaa na untungnyo timbali mian nu Yahudi? Ka' apaa na 
kaliangannyo mombatuki atulan nu sunat? 
2Tantu manjoo' na gunanyo! Momoonanyo, kalana hi mian nu Yahudi Tumpu 
montaha'imani da obau apaa na koonyo nu potatae nu Tumpu. 



472 

 

3Panyo mosia de sambagian na mian nu Yahudi madi' mohongo-hongo? Pa' 
kalana aijo' sahingga Tumpu madi'mo mongkalibosi aha? 
4Tantu misa'! Kalana manasamo Tumpu saja' totu'u, mau mule' batu-batu 
mian baleko'. I uno nu Kitab nu Tumpu tinulis, "Kahanda'nyo beleyum saja' o 
toa totu'u apaa na anu tinaloakonum, ka' mule' beleyum untung de 
tempo'nyomo oputusi na beleyum.” 
5Panyo de ka'adinan nu Tumpu konyata-nyata'nyomo, kalana kita mombau 
anu madi' totu'u, apaa na anu ka'oho' otaloakonto? Tebolong Tumpu madi' 
adin de ia mohukum kita? (Memang anu opokilawa aiya, pantas de susumo 
mian.) 
6Totu-totu'u madi'! Kalana de Tumpu madi' adin, mosia na Ia timbali 
momputusi dunia aiya? 
7Panyo de kalana bauon anu madi' totu'u, apaa na anu totu'u mongkona 
Tumpu konyata-nyata'nyomo sahingga Ia o puji', ka' kadaka' mian anu 
mombau ma'idek aijo' daagi' opisala'i sumo mian baladosa'? 
8Ka' kadaka' kita madi' timbali montaloakon, "Sahanyo kita mombau anu 
ma'idek da lubat na ka'ima'an?" Memang daagi' ko to mia-mian anu mongalu 
aku, nontaloakon tukoonyo, aku nontaloakonmo sumo aijo'. To mia-mian anu 
sumo aijo' nukonamo na o hukum nu Tumpu. 
9Jadi, te kita mian nu Yahudi lebe ma'ima' molingkudui bansa sangga'at? 
Totu-totu'u madi'! Pinoko taloakonkumo mau mian nu Yahudi kabai bansa 
sangga'at, iwi-iwi' kinuasanmo nu dosa'. 
10Sumo anu tinulis i uno nu Kitab nu Tumpu, "Madi' ko samian pe'e na anu 
totu'u, 
11madi' ko samian pe'e na anu monsumbu' ka' madi' ko samian pe'e na anu 
monsombah hi Tumpu. 
12Iwi-iwi' mian natikojo'onmo hi Tumpu, iwi-iwi' pinonga'mo. Madi' ko 
samian pe'e na mombau anu totu'u; samian pe'e madi'! 

13Gogohong nu aha sumo kubun anga-anga'. Pangakali ka' baleko' nu aha 
mo'ili lengkat mae i jila' nu aha, ka' biwi nu aha monsabatakon pitana', sumo 
bisa nu ulo. 
14Nganga' nu aha saja' montuda'i balaa' ka' laloasa. 
15Langkas nu aha malia'mo, de kahanda'mo monsakisa ka' mompatei mian. 
16Kapohopu'an tiba kasusa'an, nubau nu aha iyaya mae. 
17Madi' nusumbu' nu aha na jalan mamba i ka'ima'an, 
18ka' madi' mongadati Tumpu.” 
19Uuka aiya osumbu'to taalu' iwi-iwi' na anu tinulis i uno nu atulan nu agama 
Yahudi, kona hi to mia-mian anu daagi' i aluk nu palentah nu atulan aijo'. 
Desumo aitu madi' ko samian pe'e na moko ala mombee'i katalangan da bau 
kahondoan mule', ka' songko-songko na dunia timbali nu tuntut nu Tumpu. 
20Kalana madi' ko samian pe'e na moko ala mompaha ima' tiba Tumpu, 
kalana mian aijo' mombau ha-han anu daagi' i uno nu atulan nu agama. Ola 
ahi' atulan aijo' na mompotiju' hi mian taalu' mian aijo' baladosa'. 
21Panyo uuka aiya Tumpu nompotiju'mo jalan, mosia na mian mompaha ima' 
tiba Ia; ka' jalannyo aijo' madi' ko tuusanannyo tiba atulan nu agama Yahudi. 
Kitab-kitab i Musa tiba kitab-kitab nu to nabi-nabi memang nompoto'imo han 
aijo', 
22saba' Tumpu nombaumo da mian timbali mompaha ima' tiba Ia, de mian 
palesaya hi Yesus Kristus. Tumpu nombau sumo aijo' kona hi iwi-iwi' mian 
anu palesaya hi Yesus Kristus; kalana madi' oposi posangalasan na samian ka' 
samian. 
23Iwi-iwi' mian binaladosa'mo hi Tumpu anu kahanda' momposalamat aha. 
24Ola kalana balakat nu Tumpu samata-mata anu i halala'akon, 
pompahasumbu'an nu Tumpu tiba mian timbali mompo'ule' ma'ima'; baunyo 
aijo'mo: mian pinobebas i Yesus Kristus. 

25Tumpu nongkolobanakonmo i Yesus Kristus, da kalana Ia sinilaka aijo' mian 
natantumo pinobebasmo i kasala'an de aha palesaya hi Ia. Tumpu nombau 
sumo aijo' da mompotoa ka'adinan-Nyo. Kalana tempo' anu i hikuhakonmo 
Tumpu nonsabalakonmo dosa-dosa' nu mian, sahingga Ia madi' nohukum 
aha. 
26Panyo uuka aiya Ia nontantukanmo kaputusan nu dosa' bau pomponyata' 
ka'adinan-Nyo. Tiba jalan aijo' Ia mompotoamo saba' butong-Nyo totu'u; ka' 
batu-batu mian anu palesayamo hi Yesus Kristus nutantukanmo mian anu 
po'ule'mo nompaha ima' tiba Tumpu Allah. 
27Mokonyo aitu madi' ko pintoongan hi kita mongkabubuunakon. Kadaka' 
sumo aitu? Ugaat kalana kita mombau anu tuli-tulis i uno nu atulan nu 
agama Yahudi? Misa'. Panyo kalana kita palesaya. 
28Kalana pato'nyo nu sisik sumo uuka: Mian anu po'ule'mo mompaha ima' 
tiba Tumpu, misa' kalana ia nombaumo anu tuli-tulis i uno nu atulan nu 
agama Yahudi, panyo kalana palesayamo hi Yesus Kristus. 
29Kabai o, Tumpu aijo' ola Tumpu nu mian Yahudi? Te misa' Ia suele Tumpu 
nu bansa sangga'at? O, memang Ia suele Tumpu nu bansa sangga'at! 
30Kalana Tumpu ola sa'angu'. Iamo na nombau da moko ala na to mia-mian 
Yahudi timbali mompaha ima' mule' tiba Tumpu kalana aha palesaya. Ka' 
Iamo mule' na nombau da moko ala na to mia-mian bansa sangga'at po'ule' 
mompaha ima' tiba Tumpu; aijo' suele kalana aha palesaya. 
31Ugaat aiya na alati'nyo kalana kita palesaya hi Kristus, sahingga kita 
nontibahakonmo atulan nu agama Yahudi? Misa' hondo-hondo! Ola o, kalana 
kapalesaya'anto aijo', kita nohalagaimo atulan iajo'. 

Roma 4 

1Desumo aitu, apaa na timbali otaloakonto mongkona i Abraham, mompolee' 
nu bansanto? Mosia na anu ingoa'annyomo? 

2De ha-han anu binaunyomo nonsabapi Tumpu nontalimamo ia salaku mian 
anu momposanang kinyonyoa nu Tumpu, aijo' yo daagi' ko pintoongan na ia 
de kobubuun. Panyo ia madi' moko ala buulon i ahop nu Tumpu. 
3I Kitab nu Tumpu tinulis, "I Abraham palesaya hi Tumpu, ka' kalana 
palesayanyo aijo' ia tinalima nu Tumpu Allah salaku mian anu momposanang 
kinyonyoa nu Tumpu.” 
4Mian anu mombau hia, mohumpak tamboonyo; ka' tamboonyo madi' ola 
osanggo sumo palasen, kalana aijo' haknyo. 
5Panyo daagi' ko mian anu madi' montaha'imani posi usahanyo; ia 
mongasanakon butongnyo hi Tumpu anu nompoto'imo mian baladosa' 
opobebasmo i kasala'an. Kalana kapalesaya'annyo aijo' Tumpu nontalimamo 
mian aijo' salaku mian anu momposanang kinyonyoa nu Tumpu. 
6Sumo aijo' mule' na koonyo i Daud; mokonyo aijo' ia nontaeakon salamat 
kopian toka hi mian anu tinalimamo nu Tumpu Allah salaku mian anu 
momposanang kinyonyoa-Nyo, madi' Tumpu Allah sola' montutu-tutugi 
palabuatan nu mian aijo'. I Daud notatae sumo uuka, 
7"Salamat kopian na mian anu kasala'an-kasala'annyo ingampunanmo ka' 
dosa-dosa'nyo ilamunmo nu Tumpu! 
8Salamat kopian na mian anu to dosa-dosa'nyo madi' nutuntut nu Tumpu!” 
9Te anu otaloakon salamat kopian aiya ola opadolakon toka hi to mia-mian 
anu nombatukimo atulan nu sunat? Kabai singkona hi to mia-mian anu madi' 
mombatuki atulan nu sunat? Tinaloakonmo kami momoonanyo, i Abraham 
tinalima nu Tumpu salaku mian anu momposanang kinyonyoa-Nyo, kalana i 
Abraham palesaya hi Tumpu Allah. 
10Yo, naipian na Tumpu nompoto'i anu sumo aijo'? Ma'isa pe'e sinunat kabai 
pinoko sunatmo na i Abraham? Memang ma'isa pe'e ia sinunat, misa' noko 
lapasmo. 
11Ia sinunat i mihinyo, ka' sunatnyo aijo' ola sa'angu' na tanda, kalana Tumpu 
nontalimamo ia salaku mian anu momposanang kinyonyoa nu Tumpu, kalana 

palesaya hi Tumpu Allah. Ia tinalima nu Tumpu tempo'nyo ia ma'isa pe'e 
mombatuki atulan nu sunat. Ka' i Abraham tinimbalimo tuuma i uno nu 
kapalesaya'an mongkona iwi-iwi' na mian anu palesaya hi Tumpu Allah, ka' 
anu tinalimamo nu Tumpu salaku mian anu momposanang kinyonyoa-Nyo, 
mau mule' aha madi' mombatuki atulan nu sunat. 
12I Abraham mule' tuuma i uno nu kapalesaya'an bagi nu to mia-mian anu 
mombatuki atulan nu sunat. Ia tuuma nu kapalesaya'an nu aha misa' ola 
kalana aha mombatuki atulan nu sunat, panyo mule' kalana aha tumuu' 
palesaya hi Tumpu, pokakana i Abraham tempo'nyo ia ma'isa pe'e nombatuki 
atulan nu sunat. 
13Tumpu binajanji' hi Abraham tiba anu ilee'akonnyo, tukoonyo dunia aiya i 
Abraham na tumpunyo. Tumpu binajanji' sumo aijo' misa' kalana i Abraham 
tulu-tulutan i atulan nu agama Yahudi, panyo kalana ia palesaya hi Tumpu, 
sahingga Ia tinalima nu Tumpu salaku mian anu momposanang kinyonyoa-
Nyo. 
14Kalana de ola to mia-mian anu tulu-tulutan i atulan nu agama Yahudi haha 
aijo' na mohumpak anu jinanji'mo nu Tumpu Allah, de sumo aijo' tantu mian 
anu palesaya hi Tumpu madi' hondo-hondo kogunanyo, ka' janji mule' nu 
Tumpu suele madi' kokaliangannyo. 
15Atulan nu agama Yahudi molubatakon hukuman nu Tumpu. Panyo de madi' 
ko atulan, tantu madi' ko anu olanggai. 
16Jadi janji' nu Tumpu aijo' mimpu'u i palesayanyo nu mian hi Tumpu. Aijo' 
na timbali sa'angu' bau pintoongan hi iwi-iwi' lee' i Abraham, taalu' janji' aijo' 
obee' hi aha salaku sa'angu' na taju anu halala' lengkat mae hi Tumpu; misa' 
ola hi aha anu tulu-tulutan i atulan nu agama Yahudi, panyo suele hi aha anu 
palesaya hi Tumpu pokakana sumo i Abraham palesaya hi Ia. Kalana i 
Abraham aijo' tuumanto, kita ingko-ingkot i uno nu kapalesaya'an. 
17Kalana Tumpu notatae sumo uuka hi Abraham, "Aku mompotimbalimo 
beleyum tuuma nu manjoo' na bansa." Sumo aijo'mo na Tumpu nombee' janji' 
aijo' hi Abraham. Ka' i Abraham pinalesayamo hi Ia. Iamo na Tumpu anu 

mompotumuu' mian silaka; Iamo ahi' na Tumpu anu ola motatae aku 
mombau apaa na anu madi' toho' daagi', timbali daagi'. 
18I Abraham ola saja' taha'iman ka' palesaya mau mule' madi'mo nupoko ala 
nu butongnyo. Kalana aijo' ia tinimbali tuuma nu manjoo' na bansa. Sumo 
tinulis i uno nu Kitab nu Tumpu, "Lee'um timbali da'isan hondo.” 
19I Abraham tempo'nyo aitu monsumbu' ia madi'mo tantu daagi' mohumpak 
bija', kalana butongnyo talalomo notu'a ka' umunnyo ohanimo sa'atu na taun; 
i Sara mule' bengkele'nyo aijo', lengke'. Panyo palesaya totu-totu'u i Abraham 
madi' toho' maga'a. 
20Ia tataap palesaya ka' madi' bata-bata i janji' nu Tumpu Allah. Ola o kalana 
palesayanyo nompotimbalimo ia da mompaka pahoson, sahingga ia saja' 
mompuji' Tumpu. 
21Ia palesaya hondo Tumpu timbali mombau apaa na jinanji'-Nyomo. 
22Mokonyo i Abraham tinalima nu Tumpu salaku mian anu momposanang 
kinyonyoa nu Tumpu. 
23Potatae, "Otalima sumo mian anu momposanang kinyonyoa nu Tumpu" 
tinulis misa' ola posi kona hi Abraham, 
24panyo suele kona hi kita. Kita suele otalima sumo mian anu momposanang 
kinyonyoa nu Tumpu, kalana kita palesaya hi Tumpu, anu mompotumuu'mo i 
Yesus, Tumpunto, mau mule' Ia sinilakamo. 
25I Yesus aijo' binee'mo da o patei kalana dosa-dosa'to, lantas Ia po'ule' 
pinotumuu' nu Tumpu da mompotimbali kita po'ule' mompaha maima' tiba 
Tumpu. 

Roma 5 

1Uuka aiya kita po'ule'mo na'ima' tiba Tumpu, kalana kita palesaya. Mokonyo 
aitu kita tumuu' i uno nu kadamean tiba Tumpu kalana Tumpunto i Yesus 
Kristus. 

2Kalana kita palesaya hi Yesus, sahingga Ia nompotimbali kita moko ala 
mongoa'i liibos nu Tumpu, ka' kalana liibos aijo' kita tumuu' uuka aiya. 
Kalana aijo' kita lame' na kinyonyoa, kalana kita ko anu otaha'imani aijo'mo 
kita mongoa'ije tumuu' ma'ima' anu binee' nu Tumpu! 
3Ka' misa' ola aijo', kita mule' lame' i uno nu kasansala'an, kalana osumbu'to 
kasansala'an mombau mian timbali tapakuun, 
4ka' tapakuunan mombau mian moko tahan ujian; aijo'mo na mompokododo 
kinyonyoa taha'iman. 
5Anu otaha'imani susumo aiya madi' ahi' mombaleko'i kita, kalana 
kinyonyoanto ingisianmo nu Tumpu nu liibos-Nyo. Tumpu nombau aijo' 
montului Roh-Nyo, anu binee'mo hi kita. 
6Tempo'nyo kita i uno nu madi'mo moko ala, i Kristus sinilakamo pontokong 
kita i tempo' anu tinantukanmo nu Tumpu; padahan kita to mia-mian anu 
najo'onmo hi Tumpu. 
7Batu-batu mian anu adin susa' na mongka'oho' mate. Beilako' mian anu 
ma'ima' na kinyonyoa yo daagi' ko mian anu baani mate. 
8Panyo Tumpu mompotoa liibos-Nyo hi kita tempo'nyo i Kristus sinilaka 
pontokong kita tempo'nyo kita daagi' baladosa'. 
9Uuka aiya kita po'ule'mo na'ima' tiba Tumpu kalana tinokongmo nu 
kasilakan i Kristus; kalana aijo' kita tantumo suele oposalamat, madi'mo 
nukona nu tambuha' nu Tumpu kalana i Kristus. 
10De tempo'nyo kita nompaha idek ka' Tumpu, kita pinodame-Nyomo nu 
kinasilakaan nu Anak-Nyo, apaa mule' uuka aiya salatan pompahasumbu'anto 
ka' Tumpu po'ule'mo na'ima', matantumo kita oposalamat mule' i uno nu 
kantumuu'an i Kristus. 
11Ka' lebe mule' molingkudui aijo', kita lame' kalana ka'ima'an nu Tumpu anu 
inyata'mo hi Tumpunto i Yesus Kristus. Kalana palesaya hi Kristus, kita uuka 
aiya nongoa'imo pompahasumbu'anto anu ma'ima' aijo' tiba Tumpu. 

12Dosa' ninsoop i uno nu dunia sinabapan nu samian, ka' lengkat i dosa' aijo' 
sahingga ko anumo sinilaka. Ahennyo, kapatean nolele isongko-songko na 
mian, kalana iwi-iwi' na mian binaladosa'mo. 
13Ma'isa pe'e atulan nu agama Yahudi binee', dosa' daagi'mo i dunia. Panyo 
dosa' aijo' madi' o tuntut, kalana madi' ko atulan anu olanggai. 
14Mau mule' lengkat pe'e tempo'nyo hi Adam kino toka-toka tempo'nyo hi 
Musa, kapatean nongkuasaimo songko-songko na mian. Aitu pe'e to mia-mian 
anu madi' nolanggai susumo anu binau i Adam, mian haha aijo' suele 
kinuasanmo nu kapatean. I Adam te gambalan nu anu saidi' mae toka. 
15Panyo ua-ua'aha aijo' madi' pokakana; kalana balakat nu Tumpu lebe daka' 
de opokakanakon tiba panggaga i Adam anu madi-madi' mohongo-hongo. 
Panggaga nu samian monsaduakon mian da'isan mate. Lebe daka' mule' na 
balakat nu Tumpu tiba kasalamatan anu binee'-Nyo hi mian anu sumo aijo' na 
konjoo'nyo, kalana ka'ima'an nu kinyonyoa nu samian, aijo'mo i Yesus 
Kristus. 
16Balakat nu Tumpu mule' lebe daka' molingkudui dosa' nu samian aijo'. 
Kalana salatan samian nolanggaimo anu o tewa', nanabu'mo na kaputusan, 
"Sinala'mo". Panyo salatan manjoo'mo na mian nombau dosa', tinokamo na 
balakat lengkat hi Tumpu mompoto'i, "Madi'mo ko sala'nyo". 
17Kalana samian nolanggaimo anu otewa', kapatean nolelemo iyaya mae 
kalana sinaduakon nu samian aijo'. Lebe daka' mule' apaa na anu binau nu 
samian aijo'mo i Yesus Kristus. Kalana Ia, Tumpu mombee' molabi-labih na 
balakat-Nyo hi mian anu sumo aijo' na konjoo'nyo, ka' ola i halala'akon da 
aha timbali mompo'ule' ma'ima' tiba Tumpu; aha nongkuasai dunia aiya 
kalana i Yesus Kristus. 
18Jadi, kalana samian nolanggai anu otewa', ahennyo iwi-iwi' na mian i 
hukum, sumo aitu mule' de samian mombau anu mombatuki pongka'oho' nu 
Tumpu, ahennyo iwi-iwi' na mian pinobebas i kasala'an ka' binee'an 
kantumuu'an. 

19Ka' susumo manjoo' na mian timbali mian baladosa' kalana samian anu 
madi' montapali, sumo aijo' mule' na konjoo'nyo nu mian opotimbali po'ule' 
ma'ima' tiba Tumpu, kalana samian na anu montapali Tumpu. 
20Anu nombee' atulan nu agama Yahudi aijo' posi Tumpu. Panyo lebe mian 
makeke montapali atulan aijo', lebe mule' aha molanggai ka' baladosa' hi 
Tumpu. Mau mule' mian lebe mombau dosa', Tumpu lebe mule' mongkalibosi 
aha. 
21Jadi, kita tionyo mate kalana kita nombaumo dosa'. Panyo Tumpu 
mongkalibosi kita mombee'i jalan hi kita da mompaha ima' tiba Ia. Ka kalana 
pompahasumbu'anto tiba Tumpu po'ule'mo na'ima', Ia mule' mombee'i 
kantumuu'an kopian ka' sampe toka sidu-sidutu' hi kita kalana i Yesus Kristus, 
Tumpunto. 

Roma 6 

1Desumo aitu, apaa na timbali otaloakonto? Pa' timbali na kita sabau-
baunyomo dosa' da Tumpu mompaka kalibosi kita? 
2Tantu madi'! Dosa' madi'mo mongkuasai kita, jadi, te toho' kita saja'mo 
tumuu' mombau dosa'? 
3Osumbu' nu to Utu-utus na tempo'nyo kita pinalamandikan, kita 
pinosa'angu'mo tiba Kristus Yesus? Aijo' alati'nyo kita pinosa'angu'mo tiba 
kasilakan-Nyo. 
4Tiba palamandian aijo' kita ilamunmo tiba i Kristus ka' sinilakamo hingga-
hinggat tiba Ia, da sumo i Kristus sinilaka po'ule' pinotumuu' kuasa nu Tuuma 
anu daka', sumo aitumo mule' na kita timbali monjalani sa'angu' na 
kantumuu'an anu bu'ou. 
5De kita tinimbalimo sa'a-sa'angu' tiba i Kristus kalana kita sinilakamo 
hingga-hinggat tiba Ia, kita mosa'angu'mo tiba Ia mule', kalana kita po'ule'mo 
opotumuu' suele susumo Ia. 
6Osumbu'to na kalakuanto anu piniinmo salaku mian sinilakanmo hingga-
hinggat tiba i Kristus i kau' salib da kuasa nu kalakuanto anu baladosa' aijo' 

madi'mo ko kaliangan-Nyo; tiba jalan aijo' kita madi'mo daagi' nubotuani nu 
dosa'. 
7Kalana de batu-batu mian anu silakamo mian aijo' opobebasmo i kakuasa'an 
nu dosa'. 
8De kita matemo hingga-hinggat tiba i Kristus opalesayantomo taalu' kita 
suele ahi' tumuu'mo hingga-hinggat tiba Ia. 
9Kalana osumbu'tomo i Kristus sinilaka po'ule'mo pinotumuu' ka' Ia madi'mo 
po'ule' silaka; kasilakaan madi'mo daagi' mongkuasai butong-Nyo. 
10Kasilakaan anu ingoa'an i Kristus aijo'mo kasilakaan kalana dosa'. Aijo' ola 
minsan na tinimbali toka sidu-sidutu'. Ka' kantumuu'an anu ingoa'an-Nyo 
uuka aiya, kantumuu'anmo bau bagi nu Tumpu. 
11Komiu tionyo suele mangaku butongum silaka kalana dosa', panyo tumuu' 
iuno nu pompahasumbu'an anu madodo tiba Tumpu aijo' ohumpak hi Kristus 
Yesus. 
12Bolimo daagi' mompobee' dosa' mongkuasai kantumuu'an anu madi' toka 
sidu-sidutu' aiya, da kita Utus bolimo mombatuki pongka'oho'um anu 
ma'idek. 
13Boli mule' kita Utus mombee' bagi-bagian nu butongum i kuasa nu dosa' ka' 
opakemo i to kaha-kahanda' anu ma'idek. Panyo simpalakonmu na butongum 
hi Tumpu salaku mian anu ilalinmo lengkat i kasilakaan mokiijo' i 
kantumuu'an. Simpalakonmo na butongum iwi-iwi' hi Tumpu da opake 
mombau kahanda' nu Tumpu. 
14Dosa' madi'mo timbali mongkuasai komiu, kalana komiu madi'mo tumuu' i 
'aluk nu atulan nu agama Yahudi, panyo i balakatmo nu Tumpu. 
15Uuka aiya, mosia na katotu'uannyo? Timbali na kita mombau dosa', kalana 
kita madi'mo i 'aluk nu kuasa nu atulan nu agama Yahudi, panyo i 'alukmo nu 
balakat nu Tumpu? Madi' hondo-hondo! 

16Osumbu'mo miu, de komiu mombee' butong miu pa' hi he da mombau 
pongka'oho'nyo, saba' komiu botuanmo nu mian anu ohongo-hongo miu aijo' 
-- ugaat botuan nu dosa' anu momboa komiu i kapatean, kabai posaihon anu 
mohongo-hongo Tumpu, ka' tiba jalan aitu mompo'ule' ma'ima' tiba Tumpu. 
17Panyo talima kaseh hi Tumpu! Kalana u'utu mae komiu tinimbalimo botuan 
nu dosa', panyo uuka aiya komiu buke-buke' na kinyonyoa mohongo-
hongomo pangajalan anu totu'u, anu binee'mo hi beleyum. 
18Komiu pinobebasmo i dosa', ka' uuka aiya tinimbalimo posaihon mombau 
kahanda' nu Tumpu. 
19Kalana mongalati'i, komiu ma'isa moko ala, aku nompake sonto-sonto' 
tobotuanan da lebe dengke na komiu mangalati'. U'utu mae komiu mombee' 
butong miu iwi-iwi' salaku botuan nu ha-han anu mahenyu ka' anu ma'idek 
bau kapentingan nu han anu ma'idek. Sumo aitumo mule' tempo' uuka, 
tionyo komiu monsimpalaakon butong miu iwi-iwi' salaku posaihon mombau 
pongka'oho' nu Tumpu, apaa na anu nukahanda'i nu Tumpu da miu susi'. 
20Tempo'nyo komiu binotuanan nu dosa', komiu madi'mo kinuasaan nu 
pongka'oho' nu Tumpu. 
21Tempo'nyo aitu ka'untungan apaa na anu tinalima miu i ha-han uuka aiya 
oka'ambangakon miu na o bau? Bauon haha aijo' ola momboa i kapatean! 
22Panyo uuka aiya komiu pinobebasmo i dosa', ka' tinimbalimo posaihon nu 
Tumpu. Ka'untunganum aijo'mo kita Utus tumuu' matungka' bagi nu Tumpu 
ka' han aijo' mohasinakon tumuu' kopian ka' toka sidu-sidutu'. 
23Kalana kapatean aijo' tambo nu dosa'; panyo tumuu' kopian ka' toka sidu-
sidutu' tiba i Kristus Yesus Tumpunto, aijo'mo tajuu anu i halala'akonmo nu 
Tumpu. 

Roma 7 

1To utu-utusku! Kita Utus iwi-iwi' nonsumbu'mo atulan. Tantu komiu 
monsumbu'mo taalu' kuasa nu atulan kona hi toto samian, nukona de mian 
aijo' daagi' tutuu'. 



483 

 

2Susumo samian na boune anu ko langkai'nyo sego-segot i atulan nu 
langkai'nyo, panyo de langkai'nyo aitu daagi' tutuu'. De langkai'nyo matemo 
bengkele'nyo aijo' bebas i atulan anu monsegoti ia hi langkai'nyo. 
3De boune aijo' tumuu' tiba mo'ane sangga'at padahan langkai'nyo daagi' 
tutuu', tantu boune aijo' osanggohi masala'. Panyo de mo'anenyo matemo 
tantu koonyo nu atulan, boune aijo' binebasmo. Ka' de ia po'ule'mo mo'osoa 
tiba mo'ane sangga'at, tantu ia misa' masala'. 
4Sumo aitumo na bau-baunyo tiba komiu, to Utu-utusku. Kona i atulan nu 
agama Yahudi komiu i natemo, kalana komiu pinosa'angu'mo tiba butong i 
Kristus ka' Iamo na tumpunyo, anu sinilaka po'ule'mo pinotumuu'. Ia sinilaka 
po'ule' pinotumuu' da kita ko kaliangannyo hi Tumpu i kantumuu'anto. 
5Kalana, u'utu mae kita tumuu' mombatuki sipat-sipat nu mian. Tempo'nyo 
aitu anu okamilui monsaduakon da baladosa', anu lubat mae kalana ko atulan 
nu agama na montoongi kuasa i uno nu butongto. Mokonyo aijo' kita 
mombau anu mongahenakon kapatean. 
6Panyo uuka aiya kita madi'mo sego-segot i atulan nu agama Yahudi. Kita 
natemo i atulan anu u'utu mae mongkusai kita. Kita madi'mo monsombah 
susumo jalan u'utu mae mombatuki atulan anu tuli-tulis. Uuka aiya kita 
monsombahmo mombatuki jalan bu'ou anu pinotiju' nu Roh nu Tumpu hi 
kita. 
7Desumo aitu, apaa na anu otaloakonto? Te atulan nu agama Yahudi aiya 
ma'idek? Tantu madi'! Panyo atulanmo aijo' na mompokinde'i aku da 
nonsumbu' anu moko baladosa'. Madi' sinumbu'ku na mangoa pa' apaa, de 
atulan nu agama madi' nontaloakon, "Boli mangoa.” 
8Montului atulan nu agama, dosa' nohumpakmo jalan mompolubat 
ngangahan nu anu okamilui ka' okangoa'i i uno nu kinyonyoangku; kalana de 
madi' ko atulan nu agama, te dosa' madi' osumbu'. 
9Aku u'utu mae tinumuu' misa' pilenje kino atulanmo nu agama. Panyo 
salatan atulan nu agama tinokamo, dosa' nontampu'unimo kinantoaan, 

10ka' aku mule' i natemo. Sahingga atulan nu agama aijo' anu momoonanyo 
kinahanda'an da mombee'i kantumuu'an, yo aitu ola ahi' mompotoka 
kapatean hi belengku. 
11Kalana montului atulan nu agama aijo', dosa' nongalamo jalan nongakali ka' 
nompatei aku. 
12Atulan nu agama nolengkat mae hi Tumpu, ka' batu-batu palentah i uno nu 
atulan aijo' nolengkat mae hi Tumpu, sahingga adin ka' ma'ima'. 
13Yo te aiya alati'nyo, au'aitu anu ma'ima' aijo' molubatakon kapatean hi 
belengku? Tantu madi'! Dosa' ahi' na anu mompolubat kapatean aijo'. Dosa' 
mongala jalan anu ma'ima' da mompotoka kapatean hi belengku, da sipat-
sipat nu dosa' kantoaan mana-manasa. Montului palentah-palentah nu 
Tumpu, sahingga tinoanyo na ko ide' nyo nu dosa'. 
14Osumbu'to atulan nu agama Yahudi nolengkat mae i Roh nu Tumpu, panyo 
aku aiya mian ponga'! Aku pinobalukmo da timbali botuan nu dosa'. 
15Kalana posi aku madi' kusumbu' na anu binaungku. Anu kupaibau aijo' na 
madi' binaungku; panyo anu kuku ka'ideki aijo' mule' na binaungku. 
16Yo, de aku mombau anu madi' mo'imboa tiba anu ku ka'ima'i, aijo' alati'nyo 
aku mongakui te atulan nu agama Yahudi aijo' ma'ima'. 
17Mokonyo aitu, misa'mo aku na sahondo-hondonyo nombau aijo', panyo 
dosa' anu mongkusai aku. 
18Kusumbu' madi' ko sa'angu' pe'e na anu ma'ima' i butongku; aijo'mo sipatku 
salaku mian. Kalana daagi' ko indi hi belengku mombau anu ma'ima', panyo 
aku madi' moko ala mombau. 
19Aku madi' mombau anu ma'ima' anu ku ka'ima'i da o bau; ola mule' 
binaungku anu toto ma'i-ma'idek. 
20De kubau na anu madi' ka'oho' kubau, aijo' alati'nyo misa' aku na nombau 
anu haha aijo', panyo dosa' anu mongkuasai butongku. 

21Sahingga aku nongala sa'angu' na kaputusan taalu' atulan aiya na 
montoongi kuasa; de aku mongka'oho' mombau anu ma'ima' ola mule' anu 
ma'idek na tonginau' hi belengku. 
22Kinyonyoangku mongka'ima'ai atulan nu Tumpu, 
23panyo aku tinonginau' tukoongku i uno nu butongku daagi' suele ko atulan 
sangga'at anu montoongi kuasa -- aijo'mo atulan anu madi' mo'imboa tiba 
atulan anu nutalima nu pikilanku. Mokonyo aijo' aku tinonsegot i atulan nu 
dosa' anu nontoongi kuasa i uno nu butongku. 
24- 26Jadi, sumo aiyamo na balu-balunyo nu aku. Aku mohongo-hongo atulan 
nu Tumpu mombatuki pikilanku, panyo kalana sipat nu mian daagi' i 
butongku, aku tinundu'mo i dosa'. Paya' na butongku aiya binalaamo! Ihena 
mongka'oho' momposalamat aku, i butong aiya anu momboa aku i kapatean? 
Talima kaseh hi Tumpu Allah! Ia na mongka'oho' momposalamat aku hi 
Yesus Kristus. 

Roma 8 

1Uuka aiya madi'mo ko pohukuman hi aha anu tumuu' mosa'angu' tiba i 
Kristus Yesus. 
2Kalana atulan nu Roh nu Tumpu na mombau kita tumuu' mosa'angu' tiba i 
Kristus Yesus nompobebasmo aku lengkat i atulan anu monsaduakon dosa' ka' 
kapatean. 
3Apaa na anu madi' opoko bau nu atulan nu agama, kalana kita mian madi' 
moko ala mombau, aijo' binaumo nu Tumpu. Tumpu nohungku'imo kuasa nu 
dosa' anu i uno nu sipat nu mian, aijo'mo nonsai posi Anak-Nyo na tinoka 
nimbalu-balu sumo mian anu baladosa' da mongalini dosa'. 
4Binau nu Tumpu sumo aijo' da pongka'oho'-Nyo anu pinoto'inyo i atulan nu 
agama Yahudi aijo' timbali ojalanakon i uno nu butong anu tumuu' 
mombatuki pongka'oho' nu Roh nu Tumpu Allah, ka' misa' mombatuki sipat 
nu mian. 

5To mia-mian anu tumuu' mombatuki sipat nu mian saja' mompopikilakon 
apaa na anu nukahanda'i nu sipat nu mian. Panyo to mia-mian anu tumuu' 
mombatuki pongka'oho' nu Roh nu Tumpu Allah, saja mompopikilakon apaa 
na anu nukahanda'i nu Roh nu Tumpu. 
6De pikilanum kinuasanmo nu sipat nu mian, saba' ahennyo kapatean. Panyo 
de pikilanum kinuasanmo nu Roh nu Tumpu, saba' ahennyo aijo'mo na 
kantumuu'an ka' kadamean tiba Tumpu Allah. 
7Mian anu pikilannyo kinuasanmo nu sipat nu mian, mian aijo' mompaha 
bali'mo tiba Tumpu; kalana mian aijo' madi' mohongo-hongo atulan nu 
Tumpu; ka' memang ia madi' moko ala mohongo-hongo atulan nu Tumpu. 
8To mia-mian anu tumuu' mombatuki sipat nu mian, madi' moko posanang 
Tumpu. 
9Panyo komiu madi' tumuu' mombatuki sipat nu mian. Komiu tumuu' 
mombatuki pongka'oho' nu Roh nu Tumpu -- de memang, Roh nu Tumpu 
totu-totu'u montoongi kuasa i uno nu butongum. Mian anu madi' ko Roh i 
Kristus, mian aijo' misa' i Kristus na tumpunyo. 
10Panyo de i Kristus tumuu' i uno nu butongum, saba' mau mule' butongum 
mate kalana dosa', panyo Roh nu Tumpu mombee'i kantumuu'an hi beleyum, 
kalana pompahasumbu'anum tiba Tumpu na'ima'mo. 
11De i Kristus sinilaka, pino tumuu' nu Roh nu Tumpu, tumuu' i uno nu 
butongum, saba' Ia anu nompotumuu' i Kristus tempo'nyo Ia sinilaka aijo' 
sueleje mompotumuu' butongum anu timbali silaka aijo'. Ia mombau aijo' nu 
Roh-Nyo anu tumuu' i uno nu butongum. 
12Mokonyo aijo' to Utu-utus, kita tionyo mohongo-hongo apaa na anu o bau; 
panyo misa' tionyo mombau anu mombatuki sipat nu mian; kita madi' palalu 
tumuu' mombatuki pongka'oho'nyo. 
13Kalana de komiu tumuu' mombatuki sipat nu mian, saba' komiu ola mate; 
panyo de kuasa nu Roh nu Tumpu, komiu saja' mompatei apa-apaa na anu 
obau, anu moko baladosa', atina'je yo komiu tumuu'. 

14To mia-mian anu nukuasai nu Roh nu Tumpu, aijo' ana-anak nu Tumpu. 
15Kalana Roh nu nubee' nu Tumpu hi komiu, madi' monsaduakon komiu 
timbali botuan, sahingga komiu tumuu' i uno nu kabuhukan. Ola o, Roh nu 
Tumpu aijo' mompotimbali komiu to ana-anak nu Tumpu. Ka' kalana kuasa 
nu Roh nu Tumpu aijo', kita molaga Tumpu aijo', "Tuuma, o Tuumangku!” 
16Roh nu Tumpu tiba roh to momponyata' saba' kita aitu ana-anak nu Tumpu. 
17Jadi, de kita to ana-anak-Nyo, tantu kita mule' ko hak mohumpak hi Ia, anu 
tionyo montalima to bala-balakat anu pinosadiamo nu Tumpu bau bagi nu to 
ana-anak-Nyo. Kita tionyo mohumpak hingga-hinggat tiba i Kristus apaa na 
anu pinosadiamo nu Tumpu hi Ia; kalana de kita mongoa'i sansala tiba i 
Kristus, kita suele opopodaka' tiba Ia. 
18Iwi-iwi' na kasansala'an anu o'oa'into uuka aiya, de aku na montutugi, madi' 
opoko ala opokakanakon tiba kabilahian anu oponyata' hi kita. 
19Songko-songko na dunia daka-daka' na kinyonyoa montanda'i te tempo'nyo 
Tumpu momponyata' to ana-anak-Nyo. 
20Kalana dunia pinojohokmo da mojojoo', misa' kalana posi pongka'oho'nyo, 
panyo kalana Tumpu na mompojohok sumo aijo'. Mau mule' sumo aijo' daagi' 
ahi' ko anu otaha'imani aiya: 
21daagi' ko sa'angu' na tempo' dunia aiya opobebas i kakuasa'an anu 
mongidei, ka' hingga-hinggat opomaladekamo tiba to ana-anak nu Tumpu. 
22Osumbu'to sampe toka tempo' uuka aiya songko-songko na dunia notusa'mo 
kalana nongoa'imo sansala, sumo samian na totina mongoa'i sansala de 
mompohampemo anak. 
23Ka' misa' ola songko-songko na dunia na motusa'; kita suele motusa' i uno 
nu kinyonyoanto. Kita nohumpakmo Roh nu Tumpu Allah, panyo kita daagi' 
po'ule' montanda'i Tumpu mompobebas butongto iwi-iwi' ka' mompotimbali 
kita to ana-anak-Nyo. 

24Kalana samata-mata montaha'imani apaa na anu jinanji'nyomo, sahingga 
kita oposalamat. Panyo de anu otaha'imaninto aijo' tinoantomo, saba' aijo' 
misa'mo anu otaha'imani. Kalana ihe na daagi' montaha'imani apa-apaa i han 
anu tinoanyomo? 
25Panyo de kita montaha'imani apa-apaa anu ma'isa tinoanto, yo kita sabaan 
na montanda'i. 
26Sumo aitumo na Roh nu Tumpu toka montulungi kita de kita madi' 
mahoson. Kalana madi' osumbu'to mosia na tionyo kita balado'a; posi Roh 
aijo' na mangadap hi Tumpu mompoita kon apa-apaa na anu opalaluinto, 
kalana kapalaluan anu talalomo manjoo', sahingga madi'mo opoko taloakon. 
27Panyo Tumpu anu monsumbu' isi nu kinyonyoa nu mian, monsumbu' 
pongka'oho' nu Roh aijo' na mompoita hi Tumpu Allah bau bagi nu mian anu 
palesaya hi Tumpu, ka' pokakana tiba pongka'oho' nu Tumpu. 
28Osumbu'to Tumpu monsipatakon iwi-iwi' na han sahingga mohasinakon 
anu ma'ima' bau bagi nu to mia-mian anu mongkalibosi Ia, ka' anu ilaga-
Nyomo pokakana tiba tanga'an-Nyo. 
29Aha anu pinile'anmo nu Tumpu, pinoko tantukanmo lengkat pe'e i 
imomoonanyo da timbali pokakana sumo Anak-Nyo, aijo'mo i Yesus Kristus. 
Kalana aitu Anak aijo' timbalimo anu tongkoimoona hi aha anu moto utus 
manjoo'. 
30Sumo aijo'mo na Tumpu nolaga aha anu tinantukanmo imoona; ka' aha anu 
ilaga-Nyo aijo', timbali nupobee' mompaha ima' tiba Ia. Ka' aha nupobee' 
mompaha ima' mule' tiba Tumpu Allah, mongala bahagian i kantumuu'an nu 
Tumpu. 
31Apaa na anu opoko taloakon uuka aiya mongkona iwi-iwi' aijo'? De Tumpu 
mosambiha' hi kita, ihena moko ewa kita? 
32Posi Anak-Nyo madi kinalibosan-Nyo, panyo binee'-Nyo bau kapentingan 
nu kita iwi-iwi'; te madi' mule' Ia mombee' hi kita anu sasangga'atannyo? 

33Ihe na anu moko ala mohenggo kita mian anu palesayamo ka' pinile'anmo 
nu Tumpu, de posi Tumpu na montaloakon kita madi'mo ko kasala'an? 
34Pa' daagi' ko mian anu mongka'oho' mompo sala' kita? I Kristus Yesus na 
montinjohi kita! Ia na anu sinilakamo, kabai memanga Iamo na po'ule'mo 
pinotumuu' salatan Ia sinilaka ka' kiita'mo mae hi Tumpu i tampat anu 
mongkuasai. 
35Apaa daagi' ko anu moko tewa' i Kristus mongkalibosi kita? Pa' kasusa'an 
timbali montewa', kabai kasansalan, kabai osakisa, kabai tempo' nu susa' i 
kaanon, kabai kasiasi, kabai balaa', kabai o kapatean? 
36I Uno nu Kitab nu Tumpu tinulis sumo uuka, "Sansina-sinaa kami tumuu' i 
uno nu balaa', kapatean kalana Beleyum. Kami obau sumo domba anu 
okahanda'imo okolot.” 
37Madi'! Ola o i uno iwi-iwi' aijo' kita mohumpakmo ka'untungan anu sukup 
lengkat hi Ia anu mongkalibosi kita! 
38Kalana kupalesaya hondo-hondo songko-songko na dunia, mau mule' 
kapatean kabai kantumuu'an, mau mule' malaikat kabai anu ko kuasa, mau 
mule' anu mompai patei uuka aiya, kabai anu mompai patei anu aiya mae i 
ahop, kabai anu toto hoso-hoson sangga'at; 
39mau mule' anu kiita' mae i langit, kabai ha-han anu aiya i dunia, kabai anu 
sangga'at, iwi-iwi' madi' moko tewa' Tumpu Allah mongkalibosi kita, sumo 
anu pinotoa-Nyomo hi Kristus Yesus, Tumpunto. 

Roma 9 

1Apaa na anu kutaloakon aiya memang totu'u, kalana aku i Kristusmo na 
tumpunyo. Aku madi' baleko'. Kinyonyoangku anu pinotiju'mo nu Roh nu 
Tumpu mompohoson pikilanku, memang potataengku aiya totu'u. 
2Aku talalo susa' tibaa kinyonyoangku talalo mongoa'i sansala  
3kalana to Utu-utusku anu sa'a-sa'angu' na bansa tiba aku. Kalana monginau' 
aha, aku sanaang na nukutuki nu Tumpu ka' oga'atakon hi Kristus. 

4Aha mian anu pinile'anmo ka' Tumpu nompotimbalimo aha to ana-anak-
Nyo, ka' nompotoamo kuasa-Nyo hi aha. Ia binajanji'mo tiba aha ka' 
nombee'imo atulan nu agama hi aha. Tumpu nompoto'i hi aha, mosia na aha 
tionyo balado'a ka' aha mule' nontalimamo anu jinanji'-Nyo. 
5Aha ilee'akon nu mompolee'to. I Kristus salaku mian nolengkat mae i bansa 
nu aha. Ia na lebee i bawo molingkudui iwi-iwi' aijo'. O puji' na Tumpu toka 
sidu-sidutu'! Amin. 
6Aku madi' ko kahanda' montaloakon janji' nu Tumpu madi'mo ko 
kaliangannyo; panyo misa' iwi-iwi' na mian nu Israel mian anu pinile'anmo 
nu Tumpu. 
7Madi' iwi-iwi' na lee' i Abraham, osanggohimo to ana-anakmo nu Tumpu 
"Ola lee' i Ishak na osanggohi lee' nu beleyum". 
8Aijo' poso'nyo saba' lee' i Abraham na timbali to ana-anak nu Tumpu, ola 
lee'nyo anu i hampeakon jina-jinanji'mo nu Tumpu; misa' iwi-iwi'mo na 
lee'nyo. 
9Kalana janji' nu Tumpu sumo uuka, "I tempo' anu pinotantumo, AKu 
minsusule'je mae, ka' i Sara ko anaknyomo samian na mo'ane.” 
10Ka' aiya mule': I Ribka mohampeakon ua'aha na anak mo'ane hi samian na 
tuuma. Aijo'mo i Ishak mompolee'to. 
11Ma'isa pe'e i hampe ua-ua'aha na anak aijo', Tumpu nompotantumo anu Nu 
pile'i saidi' mae. Pompile'i nu Tumpu aijo' madi' montoa i anu nupoko bau nu 
mian, panyo samata-mata posi pongka'oho' nu Tumpu na molaga. Kalana 
tempo'nyo ua-ua'aha na anak mo'ane i Ribka aijo' ma'isa noko ala mombau 
apa-apaa anu ma'ima' kabai ma'idek. 
12Tumpu nontaloakonmo hi Ribka, "Anu tu'a-tu'a tundu' hi anu tatampalui'.” 
13I Kitab nu Tumpu tinulis nu Tumpu notatae sumo uuka, "I Yakub Ku 
kalibosi, panyo i Esau Ku ka'ideki.” 

14Apaa na anu kahanda' otaloakonto tempo' uuka aiya? Tumpu Allah aijo' 
madi' adin? Memang totu'u Tumpu aijo' adin! 
15Kalana Tumpu notatae hi Musa, "Aku mompotoaje balakat hi mian anu Ku 
kahanda'i pompotoan balakat, ka' Ku potoaje na kalibosan hi mian anu Ku 
kahanda'i pompotoan kalibosan". 
16Jadi kaputusan nu Tumpu aijo' madi' mintoong i kasanangan nu kinyonyoa 
nu mian, kabai anu nubau nu mian, panyo ola samata-mata kanonongan nu 
Tumpu toka hi mian anu pinile'an-Nyomo aijo'. 
17Kalana i Kitab nu Tumpu tinulis, "Tumpu notatae hi Tomundo' nu Mesir, 
'Aku mompotimbali beleyum Tomundo' ola sa'angu' na kahanda' aiya, da 
kalana beleyum, Aku mompotoa kuasang-Ku, ka' mompotimbali sanggong-Ku 
talasanggo i songko-songko na dunia.' “ 
18Jadi, Tumpu mongkalibosi batu-batu mian, de Tumpu Allah ko kahanda' 
sumo aitu. Ka' Tumpu mompopanggaga samian, de Tumpu ko kahanda' sumo 
aijo' suele. 
19Tantu, kita Utus motataemo hi belengku, "Desumo aitu kadaka' Tumpu 
daagi' mompoosala' mian? Te misa' madi' ko samian pe'e na moko tewa' 
pongka'oho' nu Tumpu?” 
20Panyo, kita Utus! Kita Utus ola mian. Ka' kita Utus madi' timbali baani 
montaami Tumpu! Te timbali na tampat nu bunga mompokilawa hi mian anu 
nombau, "Ka' kadaka' beleyum nombau aku sumo aiya?” 
21Te misa' mian anu nombau tampat nu bunga aijo' ko hak mombau tano' kun 
aijo' iyaamo pongka'oho'nyo? Sangkompon na tano' kun, mian aijo' ko hak 
mombau ohua' na ngahannyo na tampat nu bunga: sa'angu' ma'ima' ka' 
sangga'at madi' talalo ma'ima'. 
22Sumo aijo'mo apaa na anu binau nu Tumpu. Ia ko kahanda' molubatakon 
tambuha'-Nyo ka' mompotoa kuasa-Nyo. Panyo Ia sabaan hi aha anu tionyo o 
hukum kalana nonsaduakonmo Ia motambuha'. 

23Tumpu mule' ko kahanda' mompotoa hi kita kabilahian anu molabi-labih 
binee'-Nyo hi kita anu nu Nu kalibosi. Kita tinoukaan-Nyomo mohumpak 
kabilahian aijo'. 
24Kita ilaga-Nyomo, misa' ola lengkat i bansa Yahudi, panyo mule' suele i 
bansa sangga'at. 
25Kalana i kitab Nabi Hosea, Tumpu notatae, "To mia-mian anu misa' mian-
Ku anu palesayamo, Kusanggoje, 'Mian-Ku anu palesayamo'. Bansa anu madi' 
Ku kalibosi, Kusanggoje anu 'Ku kalibosi'. 
26Ka' i tampat pinontaloakonan hi mian, 'Komiu misa' mian-Ku anu 
palesayamo,' i kiijo' to mia-mian haha aijo' osanggoje to ana-anak nu Tumpu 
anu tumuu'.” 
27I Nabi Yesaya notatae sahondo-hondonyo mongkona bansa Israel, "Mau 
mule' konjoo' nu bansa Israel sumo bone' i ambai, panyo ola sangkiding na 
anu salamat; 
28kalana Tumpu malia'mo na monaabu'akon hukuman i isi nu dunia.” 
29I Yesaya notatae sumo uuka mule', "De Tumpu Anu ko Kuasa madi' 
nombee'i kita lee', tantu kita iwi-iwi' tinimbalimo Sodom ka' Gomora.” 
30Jadi, kahondoannyo aijo' sumo uuka: To bansa-bansa sangga'at anu misa' 
Yahudi madi' ko tanga'an da pompahasumbu'an nu aha tiba Tumpu 
mompo'ule' ma'ima'. Panyo kalana aha palesaya, sahingga Tumpu nombau 
pompahasumbu'an nu aha tiba Tumpu mompo'ule' ma'ima'. 
31Sumo aitu mule' to mia-mian Yahudi saja' ko tanga'an mohongo-hongo 
atulan nu pompahasumbu'an nu aha tiba Tumpu mompo'ule' ma'ima'. Panyo 
ola ahi' da aha madi' mohumpak hasinnyo. 
32Kadaka' aha madi' mohumpak hasinnyo? Kalana aha mombau aijo' madi' 
palesaya hi Tumpu, panyo ola posi tanga'an nu aha. Sahingga aha notua'mo 
tinosumpun i "Batu Tosumpunan". 

33Mongkona batu aijo', i Kitab nu Tumpu tinulis sumo uuka, "O intomakon na 
aiya: I Sion pinotimpas-Kumo sambatu na batu anu monsaduakon mian 
tosumpun; aijo'mo sambatu na batu daka' anu monsaduakon mian motua'. 
Panyo mian anu palesaya hi Ia madi' mompele-pele'." 

Roma 10 

1To Utu-utus! Ku indi hondo da bansangku o posalamat. Ka' aku totu-totu'u 
mondo'akon aha hi Tumpu. 
2Aku baani na montaloakon aha makeke hondo na palesaya hi Tumpu. Panyo 
keke nu aha aijo' madi' mimpu'u i kapandean anu lengkat mae hi Tumpu. 
3Aha madi' monsumbu' jalannyo nu Tumpu mombau pompahasumbu'an nu 
mian, tiba Ia mompo'ule' ma'ima'. Ka' kalana aha ola mosi bau pongka'oho' nu 
aha, sahingga aha madi' tundu' i jalan anu nupotiju' nu Tumpu. 
4Atulan nu agama pinoko baumo i Kristus. Jadi batu-batu mian anu 
pinalesayamo hi Kristus, pompahasumbu'annyo tiba Tumpu mompo'ule'mo 
na'ima. 
5I Musa nontulis tukoonyo mian anu mompo'ule' ma'ima' tiba Tumpu kalana 
mintoong i atulan nu agama, mian aijo' tumuu' kalana mohongo-hongo atulan 
nu agama aijo'. 
6Panyo mongkona jalannyo mian mompaha ima' tiba Tumpu, Kitab nu 
Tumpu nontaloakon sumo uuka, "Bolimo beleyum motatae i kinyonyoaum, 
'Ihe na saidi' mae moliba' i suluga?' (alati'nyo momboa mae i Kristus mintau'), 
7kabai, 'Ihe na saidi' mae mintau' mokaiyong i dunia nu mian mate?' 
(alati'nyo mohangkat i Kristus lengkat i kapatean).” 
8Kahanda'nyo sumo uuka, "Lele lengkat hi Tumpu aijo' ohani hondo hi 
beleyum; i nganga'um tiba i kinyonyoaum." Aijo'mo na lele anu oleleakon 
kami; lele tukoonyo tionyo mian palesaya. 

9Kalana de kita Utus mangaku nu nganga'um tukooyum "I Yesus aijo' Tumpu", 
ka' kita Utus palesaya i kinyonyoaum tukooyum Tumpu mompotumuu'mo i 
Yesus anu sini-sinilakamo, saba' kita Utus o posalamat. 
10Kalana mian palesaya i kinyonyoanyo, sahingga Tumpu nontalima ia salaku 
mian anu nompaha ima'mo tiba Tumpu. Ka' mule' tiba nganga'nyo mian 
mangaku, sahingga ia o posalamat. 
11I uno nu Kitab nu Tumpu tinulis, "Mian anu palesaya madi' mompele-pele'.” 
12Aijo' kona hi mian iwi-iwi', kalana madi' o posi posangalasan mian nu 
Yahudi tiba to mia-mian bansa sangga'at. Tumpu anu sa'a-sa'angu'nyo, 
aijo'mo na Tumpu nu mian iwi-iwi'. Ia mombee'i balakatnyo molabih-labih hi 
iwi-iwi' na mian anu momoita tulung hi Ia. 
13I uno nu Kitab nu Tumpu tinulis, "Iwi-iwi' na mian anu momoita tulung hi 
Tumpu oposalamat.” 
14Panyo mosia na mian timbali momoita tulung hi Tumpu de aha ma'isa 
palesaya? Ka' mosia na aha timbali palesaya hi Tumpu de aha ma'isa nohongo 
pa' mosia na Ia aijo'? Sumo aitu mule' mosia na aha timbali mohongo 
mongkona Tumpu, de madi' ko anu monsisikakon? 
15Ka' mosia na mian timbali momboa lele aijo' de aha madi' opokau? I uno nu 
Kitab nu Tumpu tinulis sumo uuka, "Paya' na ko'ima'nyo na to mia-mian 
montalima Lele Ma'ima' lengkat hi Tumpu!” 
16Panyo madi' iwi-iwi' na mian montalima Lele Ma'ima aijo'. Kalana i Yesaya 
notataemo, "Kita Tumpu, ihe na palesaya i anu opolele kami?” 
17Mokonyo aijo' to mia-mian timbali palesaya kalana aha mohongo lele, ka' 
lele o hongo kalana daagi' ko mian anu mompolele pa' mosia na i Kristus 
anjo'. 
18Panyo kupokilawa: Pa' totu'u aha memang ma'isa nohongo lele aijo'? Tantu 
polo'mo! Kalana i uno nu Kitab nu Tumpu tinulis sumo uuka, "Potatae nu aha 
sinongkomo i dunia, sisi-sisik nu aha tinokamo i puus nu tano'.” 

19Po'ule' kupokilawa: Pa' bansa nu Israel ma'isa nonsumbu'? Bakas da anu 
opokilawa aijo' momoona montaami i Musa. I Musa notatae, "Sumo uuka na 
koo-Nyo nu Tumpu, 'Kupotimbalije na komiu madi' sanang na kinyonyoa hi 
bansa sangga'at anu misa' mian anu palesayamo ka' Kupotimbalije na komiu 
motambuha' hi bansa anu ponga'.' “ 
20I Yesaya lebee binaani mule': Ia notatae, "Sumo uuka na koo-Nyo nu 
Tumpu, 'To mia-mian anu madi' molio Aku, nonsingkabotimo Aku; ka' Aku 
nompotoamo butong-Ku hi aha anu madi' moleleki mongkona Aku.' “ 
21Panyo mongkona bansa Israel, i Yesaya nontaloakon, "Sumo uuka na koo-
Nyo nu Tumpu, 'Sansina-sinaa Aku montajuakon limang-Ku hi sa'angu' na 
bansa anu panggaga ka' madi' mohongo-hongo.' " 

Roma 11 

1Aku mompokilawa: Apaa Tumpu nongalinmo mian-Nyo anu pinalesayamo? 
Tantu madi'! Aku pe'e mian nu Israel lee' mae i Abraham anu tinonsoop i 
bansa Benyamin. 
2Madi'! Tumpu madi' mongalin mian-Nyo anu palesayamo, anu pinile'an-
Nyomo salatanmo pe'e i moona. To Utu-utus monsumbu' apaa na anu tinulis i 
uno nu Kitab nu Tumpu mongkona i Elia, tempo'nyo ia nompotoka han anu 
tinimbali i Israel hi Tumpu Allah. I Elia notatae, 
3"Kita Tumpu, to mia-mian nompateimo to nabi-nabi-nTo ka' nohopu'imo iwi-
iwi' na tampat ponsombahkonan kuluban anu o bee' hi Kita. Me aku sausa' ka' 
kahanda'mo nupatei nu aha na aku.” 
4Apaa na pinontaami nu Tumpu hi Elia? Tumpu nontaami, "Aku daagi' 
nomposisa popitu' na madala na mian anu monsombah Aku. Aha ma'isa toho' 
nonsombah Pilogot nu Baal.” 
5Sumo aitu mule' tempo' uuka aiya: Daagi' ko to mia-mian sangkiding anu 
pinile'anmo nu Tumpu, kalana balakat-Nyo. 
6Ia nompile'i aha kalana balakat-Nyo, ka' misa' mimpu'u i ka'ima'an nu 
kinyonyoa nu aha. Kalana de pompile'i nu Tumpu aijo' mimpu'u i ka'ima'an 

nu kinyonyoa nu mian, nyata' balakat nu Tumpu aijo' misa'mo balakat anu 
totu-totu'u. 
7Jadi, mosia? Mian nu Israel anu palesayamo madi'mo mohumpak apaa na 
anu nulio nu aha. Anu mohumpak ola santompuk ise-ise' na mian anu 
pinile'anmo nu Tumpu. Iwi-iwi' sangga'at ola pinanggaga madi' nompa juli 
polaga nu Tumpu. 
8Kalana i uno nu Kitab nu Tumpu tinulismo sumo uuka, "Tumpu 
nompotimbalimo kinyonyoa tiba pikilan nu aha da ponga'; ka' sampe tempo' 
uuka mata nu aha madi' moko ala montoa, tiba bihing nu aha madi' moko ala 
mohongo.” 
9I Daud notatae suele, "Bakas da bau-bauon nu aha timbali bau posi pohakop 
aha, ka' timbali bolo', tampat nu aha manabu' ka' mohopu'! 
10Bakas da anu nutoa nu aha timbali pintung da aha madi' moko ala montoa; 
ka' pojohok na aha da timbali tadungkung sampe toka sidu-sidutu'.” 
11Ku pokilawa mule': Tempo'nyo mian nu Yahudi nanabu'mo, te aijo' 
tinimbalimo da aha mohopu'? Madi' sahondo-hondonyo! Panyo kalana aha 
baladosa', sahingga ola ahi' bansa sangga'at na pinosalamat, sahingga 
nonsabapimo mian nu Yahudi nasakitmo na kinyonyoa hi bansa sangga'at 
aijo'. 
12Kalana bansa Yahudi nombaumo sala' ka' madi'mo nohongo-hongo 
pongka'oho' nu Tumpu, sahingga bansa-bansa sangga'at binalakatanmo nu 
Tumpu. Apaa mule' de pompahasumbu'an nu bansa Yahudi tiba Tumpu 
nompo'ule'mo na'ima'; tantu lebe daka' na balakat anu Nubee' nu Tumpu! 
13Panyo uuka aiya lebe ma'ima' aku basisik hi to Utu-utus anu misa' Yahudi! 
Sapinnyo uuka, salaku Rasul hi to bansa-bansa anu misa' Yahudi, aku talalo 
hondo mongangga'i kalajangku. 
14Ku kahanda'i da aku moko ala monsakiti kinyonyoa nu posi bansangku, da 
tiba jalan aijo' aku moko ala momposalamat sambagian anu aijo' hi aha. 

15Kalana aha madi'mo tinalima nu Tumpu, sahingga pompahasumbu'an nu 
dunia tiba Tumpu mompo'ule'mo ma'ima'; apaa mule' de aha otalima nu 
Tumpu! Tantu aijo' pokakanamo sumo mian mate po'ule'mo tumuu'! 
16De sandihis na roti anu momona binee'mo hi Tumpu, aijo' alati'nyo iwi-iwi' 
na roti obee'mo hi Tumpu. Ka' de bakat nu kau' anu Nu Tumpu, aijo' alati'nyo 
to panga-panga'nyo anu-Nyomo suele. 
17Sambagian na to panga-panga' nu kau' zaitun -- aijo'mo na to mia-mian 
Yahudi -- tinutu'akonmo. Ka' i pinontutu'akonan aijo', na pinompokampa'an 
panga' nu kau' zaitun nu kuhat, aijo'mo to Utu-utus anu misa' Yahudi. Kita 
Utus pinokampa' i kiijo' da kita Utus mongoa'i iwi-iwi' na anu ma'ima' i 
kantumuu'an nu mian Yahudi anu palesayamo. 
18Mokonyo aitu boli komiu monsangka dengke na aha anu tinutu'akonmo 
sumo panga' aijo'. Tionyo o' inau' miu, taalu' komiu ola panga'nyo. Ka' misa' 
panga'nyo anu mombee'i mongkaan bakatnyo, panyo bakatnyo na anu 
mombee'i kaanon i panga'nyo. 
19Panyo kita Utus ugaat notataemo, "Ii', panyo panga-panga'nyo aijo' 
otutu'akon da aku timbali opokampa' i batangnyo!” 
20Aijo' memang totu'u. Panyo aha o'alin kalana aha madi' palesaya, panyo 
kita Utus otalimamo kalana kita Utus pinalesayamo. Jadi boli kita timbali 
kobubuun kalana tinalimamo; ola ahi' kita Utus tionyo mongoa'i mabuhuk. 
21Kalana de Tumpu madi' nolibos, sahingga nongalinmo mian nu Yahudi anu 
susumo to panga-panga', anu panga'nyo ahi' memang totu-totu'u aijo', boli 
taha'iman Ia molibos na mongalin kita Utus! 
22Jadi aiya otoantomo na kononongnyo hondo nu Tumpu tiba mule' na 
koboat nu palentah-Nyo. Palentahnyo maboat hondo hi mian baladosa', 
panyo ia manonong hi kita Utus -- asan kita Utus tataap tumuu' i anu nu 
ka'ima'i. De madi', tantu kita mule' suele o'alin. 

23Ka' mongkona to mia-mian nu Yahudi aijo', de aha madi'mo mombau 
susumo anu madi' palesaya, saba' aha po'ule'mo otalima; kalana Tumpu ko 
kuasa po'ule' montalima aha. 
24Kita Utus anu misa' nolengkat mae i bansa nu Yahudi sumo panga' nu kau' 
zaitun nu kuhat. Jadi, de kita Utus madi' mo'imboa tiba kalakuan nu kita 
Utus, timbali ahi' opokampa' i kau' anu totu-totu'u zaitun, lebe-lebe mule' to 
mia-mian Yahudi anu kinantuangakon sumo to panga-panga' nu kau' anu 
totu-totu'u memang zaitun aijo'. Tantu lebe dengke mule' na Tumpu po'ule' 
monsule'akon aha i posi kau' zaitun nu aha. 
25To Utu-utus! Kupoita da komiu boli mongoa'i au' aitu nonsumbu'mo iwi-
iwi'. Kalana daagi' ko sangahan anu nukahanda'i nu Tumpu Allah, panyo anu 
ma'isa nusumbu' nu mian. Ka' ku kahanda'i da osumbu' miu; aijo'mo: 
Sambagian mian nu Yahudi panggaga, panyo kalakuan nu aha aijo' ola toka 
sampe pa'sangkuka na konjoo'nyo nu to mia-mian misa' Yahudi anu toka hi 
Tumpu aijo' sukupmo. 
26Sumo aijo' na mian nu Yahudi iwi-iwi' oposalamat. Kalana i uno nu Kitab 
nu Tumpu tinulismo sumo uuka, "Tomundo' anu Momposalamat tokaje mae 
lengkat i Sion; Iaje na mongalini iwi-iwi' ka'idekan anu lengkat mae hi lee' i 
Yakub. 
27Aku binajanji'mo salaku bau pontoongingku aha tempo'nyo Aku 
nongampunimo to dosa-dosa' nu aha.” 
28Kalana mian nu Yahudi madi' mongka'oho' montalima Lele Ma'ima' lengkat 
mae hi Tumpu, sahingga tinimbalimo sampobali' nu Tumpu; sahingga aijo' na 
tinimbali ka'untungan nu to Utu-utus anu misa' Yahudi. Panyo kalana anu 
pinile'anmo nu Tumpu sahingga to mia-mian Yahudi aijo' tataap Nukalibosi 
nu Tumpu, kalana monginau' mompolee' nu aha. 
29Kalana de Tumpu nompile'imo mian ka' mombalakatimo mian aijo', Tumpu 
madi'mo toho' po'ule' momadi'akon apaa na anu binau-Nyomo. 

30U'utu mae komiu madi' mohongo-hongo Tumpu. Panyo uuka aiya Tumpu 
nompoto'imo tukoonyo komiu pinobebasmo i kasala'an, kalana to mia-mian 
Yahudi madi'mo mohongo-hongo. 
31Sumo aijo'mo suele na to mia-mian Yahudi aijo'. Uuka aiya aha madi'mo 
nohongo-hongo Tumpu, da komiu opobebasmo i kasala'an. Panyo aha saidi' 
mae suele opobebasje i kasala'annyo. 
32Kalana Tumpu nompojohokmo iwi-iwi' na mian kinuasanmo nu panggaga, 
da Ia timbali mompotoa kalibosan-Nyo hi aha iwi-iwi'. 
33Totu'u daka' na kakaya'an nu Tumpu! Totu'u daka' na kapandean-Nyo tiba 
ponsumbu'an-Nyo! Ihe na moko ala monsumbu' anu pinoko potantu-Nyomo? 
Ihe na moko ala monsumbu' bau-baunyo nu Ia mokalaja? 
34I uno nu Kitab nu Tumpu tinulismo sumo uuka, "Ihe na moko sumbu' 
pikilan nu Tumpu? Ihe na timbali mombee'i pokinde' hi Ia? 
35Ihe na toho'mo nombee'i apa-apaa hi Tumpu sahingga timbali momoita 
pombalosi-Nyo?” 
36Tumpu na nombau iwi-iwi' aijo'. Iwi-iwi' nolengkat mae hi Tumpu tiba 
mule' bau kapentingan nu Tumpu. Puji' na Tumpu sampe toka sidu-sidutu'! 
Amin. 

Roma 12 

1To Utu-utus! Tumpu talalo ma'ima' hi kita. Mokonyo aijo' ku poita hondo-
hondo na komiu monsombahkon butong miu sumo sa'angu' na panyombahan 
anu tumuu' ola sa'a-sa'angu'nyo hi Tumpu tiba mule' anu momposanang 
kinyonyoa-Nyo. Komiu monsombah hi Tumpu tionyo sumo aijo'. 
2Boli mombatuki sonto' nu dunia aiya. Bee' da nupotimbali nu Tumpu na 
butongum timbali bu'ou, da komiu mongabali'. Tiba jalan aijo' yo komiu 
moko ala monsumbu' pongka'oho' nu Tumpu Allah -- aijo'mo apaa na anu 
ma'ima' tiba anu momposanang kinyonyoa-Nyo ka' anu talakana'. 

3Tumpu nombee'imo balakat hi belengku. Mokonyo aijo' aku mompokinde'i 
to Utu-utus iwi-iwi': Boli mongoa'i butong lebe matangkas molingkuduimo 
anu sahondo-hondonyo. Ola ahi' butong miu na otutugi ka' boli kobubuun; 
toto samian montoa butongnyo iya na anu opoko ala obau anu binee'mo nu 
Tumpu hi ia, kalana ia pinalesayamo hi Yesus. 
4Butongto manjoo' na bagi-bagiannyo. Toto sambagian ko posi-posi gunanyo. 
5Sumo aitumo na kita. Mau mule' kita iwi-iwi' manjoo', panyo kita ola sumo 
sa'a-sa'angu'nyomo na butong, kalana kita nosa'angu'mo hi Kristus. Ka' kita 
toto samian nosa'angu'mo samian tiba samian susumo bagi-bagian nu sa'angu' 
na butong. 
6Kita toto samian daagi' ko balakat mombau apa-apaa madi' pokakana. 
Balakat haha aijo' binee' nu Tumpu hi kita samata-mata kalana kalibosan-
Nyo. Mokonyo aitu tionyo ogunakonto na balakat haha aijo'. Mian anu ko 
balakat mompolele lele lengkat mae hi Tumpu, tionyo mompolele lele 
lengkat mae hi Tumpu Allah aijo' iya na anu nupoko ala. 
7Mian anu ko balakat montulungi mian sangga'at, tionyo totu-totu'u 
montulungi mian sangga'at. Mian anu ko balakat mompogulu', tionyo totu-
totu'u mompogulu'. 
8Mian anu ko balakat mongkakeha'i mian sangga'at, tionyo totu-totu'u 
mongkakeha'i mian sangga'at. Mian anu ko balakat mombee'i mian sangga'at 
apaa na anu daagi' hi ia, tionyo obau na aijo' nu kinyonyoa manonong ka' 
pantas. Mian anu ko balakat mongatun, tionyo totu-totu'u mongatun. Mian 
anu ko balakat mompotoa kalibosan hi mian sangga'at, tionyo obau nu 
kinyonyoa sanang. 
9Kalibosi nu kinyonyoa sanang. Opimpali na anu ma'idek, ka' mintoong i anu 
ma'ima'. 
10Tionyo to Utu-utus mompaha kali-kalibosi samian ka' samian nu kinyonyoa 
ma'ima' sumo to mia-mian anu moto utus i sa'angu' na auwan, ka' opai-pai lio 
komiu mompaha tabe-tabea'i ihe na tongkoimoona montabea'i. 



501 

 

11Makeke na mokalaja. Boli moluluk. Mombau kalaja nu Tumpu o bika-
bikasakon nu Roh nu Tumpu na mokalaja. 
12Tionyo kita Utus saja' montaha'imani Tumpu ka' saja' lame', sabaanakon na 
kasusa'an, ka' saja' balado'a. 
13Otulungi ka' posukupakon na kapalaluan nu to mia-mian Kristen sangga'at, 
ka' olabot na to Utu-utus anu sangko agama, anu ma'isa osumbu'to nu kita 
Utus tiba kinyonyoa anu sanang i laigan beleyum. 
14Opoita hi Tumpu da nubalakati na to mia-mian anu buhingison hi komiu. 
Opaka poita hi Tumpu da mombalakati aha, boli montuda'i balaa'. 
15Suele lame' tiba to mia-mian anu lame'. Ka' humaang tiba mian anu 
humaang. 
16Tumuu' mompaha kano-kanonongi samian tiba samian. Boli montige-tige 
na kinyonyoa, panyo obau na butongum susumo mian anu madi' molabi na 
kantumuu'annyo. Boli mongoa'i butong lebe pande, padahan madi' pande. 
17De mian mombau idek hi beleyum, boli obalosi nu ka'idekan. Obau na anu 
o'oa'i ma'ima' hi mian iwi-iwi'. 
18Hi beleyum olio sabole-boleh na tumuu' dame tiba mian iwi-iwi'. 
19To Utu-utusku! Boli hondo-hondo mombalosi ka'idekan, bakas da Tumpuje 
na mohukum. Kalana i uno nu Kitab nu Tumpu tinulismo, "Akuje na 
mombalosi. Akuje na mohukum na koonyo nu Tumpu.” 
20Ola ahi', de anu monsampo bali' beleyum mo'ohop, obee'i na ia mongkaan; 
ka' de ia megot obee'i na ia monginum. Kalana de mombau anu sumo aijo', 
kita Utus sumomo nompopo'ambangmo ia. 
21Boli mompojohok butongum nuhungku'i nu anu ma'idek, panyo kita Utus 
na tionyo mohungku'i ka'idekan nu ka'ima'an. 

Roma 13 

1Toto samian tionyo mohongo-hongo pamalentah, kalana madi' ko 
Pamalentah anu madi' mohumpak kuasa lengkat mae hi Tumpu. Ka' 

pamalentah anu uuka aiya, mompojalan kuasanyo kalana palentah anu 
lengkat mae hi Tumpu. 
2Mokonyo aijo' mian anu panggaga hi pamalentah pokakanamo sumo 
monggagakon anu pinoto'imo nu Tumpu. Ka' mian anu mombau sumo aijo' 
montalimamo hukuman. 
3Kalana mian anu mombau ma'ima' boli mabuhuk i pamalentah. Ola mian 
anu mombau anu ma'idek na tionyo mabuhuk. De kita Utus mongindi da kita 
madi' mongoa'i mabuhuk hi pamalentah, kita Utus tionyo mombau anu 
ma'ima', sahingga kita Utus o puji'. 
4Kalana pamalentah posaihon nu Tumpu anu mokalaja bau ka'ima'an. Panyo 
de kita Utus mombau anu ma'idek, memang kita Utus tionyo mabuhuk hi ia, 
kalana madi' ola palasuma na ia ko kuasa mohukum mian. Ia posaihon nu 
Tumpu anu monabu'akon hukuman nu Tumpu hi to mia-mian anu mombau 
anu ma'idek. 
5Mokonyo aijo' kita Utus tionyo montapali pamalentah -- misa' ola kalana kita 
Utus madi' mongka'oho' o hukum, panyo kalana molengkat mae ahi' i 
kinyonyoaum anu mohongo-hongo totu-totu'u. 
6Aijo' suele na pu'unyo ka' kadaka' kita Utus mombayan hasin, kalana 
pamalentah aijo' nu atun nu Tumpu mompojalan kalajanyo aijo'. 
7Jadi o bayan hi pamalentah apaa na anu tionyo o bayan nu kita Utus hi ia. O 
bayan na hasin de kita Utus tionyo mombayan hasin; ka' bea o bayan de kita 
Utus tionyo mombayan bea. O'angga'i na aha de anu tionyo o'angga'i, ka' 
o'adati na aha de anu tionyo o'adati. 
8Boli basamaya' apa-apaa mau mule' pa' hi he. Boli mompiakon basamaya' nu 
liibos hi samian ka' samian. Kalana mian anu mongkalibosi sangko mian 
nontulutimo atulan iwi-iwi' i Musa. 
9Kalana atulan nu agama Yahudi, aijo'mo: Boli masala', boli mompatei, boli 
mombuling, boli mongkamilui anu nu mian; iwi-iwi' aijo' naninggalumo tiba 
to atu-atulan sangga'at, kinodo'anmo sahingga pinosa'angu'mo na atulan, 

aijo'mo, "Kalibosi na sangko mian sumo beleyum mongkalibosi posi 
butongum.” 
10Mian anu mongkalibosi mian sangga'at, madi' mombau anu ma'idek hi mian 
aijo'. Jadi mian anu mongkalibosi sangko miannyo, aijo'mo na mian anu 
nontulutimo iwi-iwi' na jalan nu atulan nu agama. 
11Gampanyo nu anu osumbu' miu iwi-iwi' aijo', aijo'mo tempo' uuka 
tempo'nyomo komiu mobula, bolimo hoyot. Kalana kita oposalamat ko oha-
ohaninyomo na tempo'nyo uuka aiya, misa' sumo sala'je kita nontampu'uni 
pinalesaya. 
12Pihi ko mingko-mingkotnyomo; ka' daagi' sasaidi' majingkamo. Jadi, 
sahanyo kita bolimo solaa' mombau anu i uno nu pintung. Kita tionyo 
montoukaimo butongto nu toongon ponjagai butong aijo'mo jingka. 
13Kita tionyo mombau anu ko adatnyo sumo anu biasanyo obau sinaa; boli 
mompopodaka' bau-bauon moliu-liumo anu madi' opoko ala obaunto, kabai 
malangu. Boli masala', kabai kalakuan anu madi' ko atulannyo. Boli 
mahantuda' kabai pusa na kinyonyoa. 
14O'asanakon hi Tumpu Yesus Kristus na mompotantu apaa na anu tionyo o 
bau miu. Ka' boli mombatuki kalakuan nu mian anu baladosa', kahanda' mati 
ko osai napisu. 

Roma 14 

1Mian anu madi' junjuhi' na palesayanyo itina' hi komiu to Utu-utus, otalima 
ma'i-ma'ima'. Boli painggaga tiba ia anu pa' mosia na pongka'oho'nyo. 
2Daagi' ko mian anu ko tanga'an tukoonyo ia timbali mongkaan mau mule' 
apaa. Panyo daagi' ko mian sangga'at anu ola ue-uengke' na palesayanyo; nu 
oa'i anu ola timbali nukaan ola santo uta-utan. 
3Mian anu mongkaan mau mule' apaa, boli mongalu mian anu mongkaan ola 
kaanon anu tinantukanmo; ka' mian anu mongkaan ola anu tinantukanmo, 
boli mule' mompisala'i mian anu mongkaan mau mule' apaa, kalana Tumpu 
nontalimamo ia. 

4Ihe na kita Utus, sahingga kita Utus mompisala'imo posaihon nu mian 
sangga'at? Pa' posaihon aijo' motua' kabai mobula, aijo' ponsumbu'an nu 
tuannyo. Ka' memang posaihon aijo' po'ule'je tuminjo mahoson, kalana 
Tumpu moko ala mompotimbali ia tuminjo ka' mahoson. 
5Daagi' ko mian anu mongoa'i sala'sa'angu' na sinaa anu tinantukanmo lebe 
penting molingkudui sinaa-sinaa sangga'at, sadang mian sangga'at mule' 
monsangka tukoonyo sinaa haha aijo' pokakanamo. Bakasmo da toto samian 
montantukan posi pikilannyo. 
6Mian anu mompentingkan sinaa-sinaa anu tinantukanmo, mian aijo' 
mombau sumo aijo' da mompopodaka' Tumpu. Mian anu mongkaan mau 
mule' pa' apaa, mombau sumo aijo' da mompopodaka' Tumpu, kalana ia 
montalima kaseh hi Tumpu, saba' nohumpakmo kaanon aijo'. Sumo aijo' 
mule' tiba mian anu mongkaan ola kaanon anu tinantukanmo; mian aijo' 
mule' mompopodaka' Tumpu ka' montalima kaseh hi Tumpu. 
7Madi' ko samian pe'e aiya hi kita anu tumuu' ola posi kapentingan nu 
butong; ka' madi' ko samian pe'e anu aiya hi kita silaka posi kapentingan nu 
butongnyo. 
8De kita tumuu', kita tumuu' bau kapentingan nu Tumpu. Ka' de kita silaka, 
kita mule' silaka bau kapentingan nu Tumpu. Jadi, tumuu' kabai silaka, kita 
aiya Tumpu na tumpunyo. 
9I Kristus sinilakamo ka' po'ule' tinumuu'. Mokonyo aijo' Ia timbali Tumpu nu 
to mia-mian anu tumuu' tiba mule' Tumpu nu to mia-mian anu sinilakamo. 
10Jadi, to Utu-utus! Bau apaa na mompisala'i utusum anu sa'a-sa'angu' na 
kapalesaya'an? Ka' bau apaa na kita Utus monsangka ia madi' ko angga'nyo? 
Kita iwi-iwi' mo'ahopje hi Tumpu Allah da o putusi. 
11I uno nu Kitab nu Tumpu tinulismo, "Totu'unyo", koo-Nyo nu Tumpu, "toto 
samian tionyo monsombah i ahop-Ku; ka' toto samian tionyo mangaku 
tukoonyo Akumo na Tumpu Allah.” 

12Jadi kita toto samian tionyo mongakui iwi-iwi' apaa na anu binauntomo hi 
Tumpu. 
13Mokonyo aitu boli kita mompaha pisa-pisala'i. Ola ahi' opai-pai lio da 
komiu madi' mombau apa-apaa anu monsaduakon samian na utus, anu sa'a-
sa'angu' na kapalesaya'an tagoda ka' baladosa'. 
14Kalana aku nosa'angu'mo tiba i Tumpu Yesus, sahingga ku palesaya hondo 
taalu' madi' ko apa-apaa na anu sabenannyo mahenyu; panyo han aijo' 
mahenyu hi toto samian de mian aijo' monsangka mahenyu. 
15Panyo de apaa na anu okaan nu kita Utus, samian na utus sangalunto anu 
bubuu' palesaya osakitimo na kinyonyoanyo, saba' kita Utus madi'mo 
mimpikilan molengkat i kinyonyoa anu molibos. De i Kristus sinilakamo bau 
kapentingan nu toto samian, boli mompojohok mian aijo' dumo ma'idek na 
kinyonyoanyo kalana nu saduakonmo nu anu okaan nu kita Utus. 
16Mokonyo aijo' boli mompojohok apaa na anu ma'ima' hi komiu, osangkamo 
madi' ma'ima' nu mian sangga'at. 
17Kalana de Tumpu mompalentahmo kantumuu'an nu mian toto samian, apaa 
na anu timbali nukaan kabai o inum, madi'mo penting. Anu penting aijo'mo, 
mian anu mohongo-hongo pongka'oho' nu Tumpu Allah, mongoa'i sabaan na 
kinyonyoa, ka' montalima kalame'an anu binee'mo nu Roh nu Tumpu. 
18Mian anu mohongo-hongo apaa na anu pinalentahkonmo i Kristus susumo 
aijo', mian aijo' momposanangmo kinyonyoa nu Tumpu, ka' nu angga'i nu to 
mia-mian sangga'at. 
19Mokonyo aijo' apaa na anu okahanda'i obaunto tionyo ahi' saja' ha-han anu 
mompotimbali posa'angu'an ka' mompaha bango-bangonakon. 
20Boli ola kalana kaanon, kita Utus mongideimo apaa na anu binaumo nu 
Tumpu. Iwi-iwi na kaanon memang halala' okaan; panyo de apaa na anu 
okaan nu kita Utus monsaduakon mian sangga'at baladosa', tantu kita Utus 
sala'mo. 

21Sahanyo bolimo okaan na ponoha' kabai monginum anggur, kabai mombau 
pa'apaa, de han aijo' monsaduakon samian na utus anu sa'a-sa'angu' na 
kapalesaya'an timbali baladosa'. 
22Ola ahi' apaa na anu nupalesaya nu kita Utus aijo', olamo ahi' kita Utus na 
mosi bau aijo' i ahop nu Tumpu. Mian anu madi' mongoa'i kasala'an apaa na 
anu nusangka totu'u, mian aijo' tantu bilahimo. 
23Panyo mian anu mongoa'i bata-bata na mongkaan apa-apaa, padahan lapas 
mae nukaanmo ahi' na kaanon aijo', mian aijo' nuposala' nu Tumpu; kalana 
mian aijo' madi' montuluti apaa na anu nupalesaya pa' anu totu'u kabai anu 
madi' totu'u. Ka' mau mule' apaa na anu nubau de madi' okinyonyoai hondo-
hondo aijo' ola timbali dosa'. 

Roma 15 

1Kita anu totu-totu'u junjuhi' i anu opalesayanto, tionyo sabaan i kabalatan-
kabalatan nu mian anu ola tudu-tudu na kapalesaya'annyo. Boli ola kita 
momposanang posi butongto. 
2Ola ahi' kita toto samian tionyo momposanang sangko utusto da bau 
ka'ima'annyo, da mompaka pahoson na ia palesaya. 
3Kalana i Kristus suele madi' ola mompopikilakon kasanangan nu posi 
butong-Nyo. I uno nu Kitab nu Tumpu tinulismo sumo uuka, "Iwi-iwi' na alu 
anu opanjolongakon hi komiu pinotudunmo hi belengku.” 
4Iwi-iwi' anu tuli-tulis i uno nu Kitab nu Tumpu, aijo' bau pompangajali kita. 
Kalana pangajalan anu otalimanto i Kitab nu Tumpu mompotimbali kita 
sabaan ka' mahoson, sahingga kita moko ala montaha'imani Tumpu. 
5O amalakon hi Tumpu anu nombee'i da sabaan ka' bau pohaase hi mian, 
montulungi komiu da tumuu' sambuku montuluti sonto' i Kristus Yesus. 
6Kalana tumuu' sambuku na kita moto Utus iwi-iwi' hingga-hinggat moko ala 
mompuji' Tumpu, Tuuma nu Tumpunto i Yesus Kristus. 

7Mokonyo aijo' tionyo to Utu-utus mompaha tali-talima samian ka' samian nu 
kinyonyoa sanang, sumo i Kristus suele nontalima komiu bau pompopodaka' 
Tumpu. 
8Kalana, o inau', i Kristus nongajanmo mian nu Yahudi bau pomposumbu' 
saba' Tumpu madi' baleko' nongganapimo iwi-iwi' na janji'-Nyo hi 
mompolee'to. 
9I Yesus suele nompotimbalimo to bansa-bansa sangga'at nompopodaka' 
Tumpu, kalana ka'ima'an nu kinyonyoa-Nyo hi aha. I uno nu Kitab nu Tumpu 
tinulismo sumo uuka, "Mokonyo aijo' aku mompuji'mo Kita Tumpu aijo' hi 
aha to bansa-bansa, aku monyanyije pompuji' sanggon-To.” 
10Daagi' mule' tinulis sumo uuka, "Balame-lame'mo hingga-hinggat tiba mian 
anu palesayamo hi Tumpu anu pinile'anyomo, o to bansa-bansa!” 
11Ka' aiya mule', "Iwi-iwi' bansa tionyo mompuji' Tumpu, tionyo iwi-iwi' na 
mian mompuji' Ia!” 
12Ka' aiya suele na anu tinaloakonmo i Yesaya, "Lengkat mae hi lee' i Isai 
tokaje na sala'samian anu mompalentah to bansa-bansa; hi Ia na bau 
kataha'imanan nu to bansa-bansa.” 
13Tumpu aijo'mo na tampat anu otaha'imani miu. O amalakon iaje na mongisi 
kinyonyoaum nu iwi-iwi' na kalame'an ka' ka'ima'an, kalana komiu palesaya 
hi Ia, da kalana kuasa nu Roh nu Tumpu komiu mompaka taha'iman hi 
Tumpu. 
14To Utu-utus! Kusumbu' hondo daagi' manjoo' na anu ma'ima' hi komiu. 
Komiu suele monsumbu' iwi-iwi' aijo', ka' mule' timbali mompaha pogu-
pogulu' samian tiba samian. 
15Panyo mongkona ha-han anu natantumo kupokeman hi komiu totu-totu'u i 
sulat aiya, kalana Tumpu nombee'mo kalaja aiya hi belengku. 
16Ia nompotimbalimo aku posaihon i Kristus Yesus da osai hi to bansa-bansa 
anu misa' Yahudi. Ka' aku nompojalanmo sumo salaku imam, anu mompolele 
Lele Ma'ima' lengkat mae hi Tumpu, da to mia-mian anu misa' Yahudi 

timbalimo salaku anu osombahkon hi Tumpu Allah anu timbali Nutalima. O 
amalakon da Roh nu Tumpu mompotimbali aha da timbali salaku anu 
osombahkon samata-mata hi Tumpu. 
17Jadi, kalana aku nosa'angu'mo tiba i Kristus Yesus, sahingga aku timbali 
mongoa'i lame' i uno nu kalajangku bau kapentingan nu Tumpu. 
18Aku baani basisik sumo aijo' ola mongkona apaa na anu binaumo i Kristus 
hi belengku da mompotimbali to mia-mian anu misa' Yahudi mohongo-hongo 
Tumpu. Aku nompojalan aijo' tiba potatae, kabai mule' tiba ha-han anu 
binaungkumo, 
19ka' mule' tiba ha-han anu okabangangi ka' anu ma'isa toho' tinimbali; iwi-
iwi' aijo' kalana kuasa nu Roh nu Tumpu Allah. Lele Ma'ima' mongkona i 
Kristus pinolelengkumo iwi-iwi' hi to mia-mian nolengkat pe'e mae i 
Yerusalem tinoka-toka i Ilirikum. 
20Anu ku kahanda'i aijo'mo mompolele Lele Ma'ima' anu lengkat mae hi 
Tumpu i tampat-tampat iya na anu ma'isa nohongo mongkona i Kristus. 
Kalana aku madi' mongka'oho' mombau kalaja opotinjo i mesen anu binau nu 
mian sangga'at. 
21I uno nu Kitab nu Tumpu tinulismo, "To mia-mian anu ma'isa toho' 
nohumpak lele-Nyo aijo', montoaje; ka' aha anu ma'isa toho' nohongo, 
monsumbu'je.” 
22Mokonyo aijo' aku saja'mo ko anu nolingkang na mamba montoa komiu. 
23Panyo u'uka aiya kalajangku i da'erah haha aijo' i ningkotmo. No tau-
taunmo na kopinnyo aku nontanto mamba montoa komiu. 
24Saidi' mae de aku mamba motulu i kota miu mokiijo' i Spanyol o amalakon 
mae da timbali singkabot tiba komiu, ka' lame' sasaingoni' tiba komiu. Lapas 
aijo' ku poita da komiu timbali montulungi aku mamba mokiijo' i Spanyol 
aijo'. 
25Panyo uuka aiya aku mongka'oho'mo mamba i Yerusalem momboa 
pontulungi mian anu pinalesayamo hi Tumpu kiijo' mae. 



509 

 

26Kalana to jama'-jama'at i Makedonia ka' i Akhaya nonsetujuimo mombee'i 
pontulungi to Utu-utus anu kasiasi, hi mian anu palesayamo hi Tumpu kiijo' 
mae i Yerusalem. 
27Tiba kinyonyoa sanang aha nomputusimo da mombau sumo aijo'. Memang 
konanyomo na aha patut montulungi to utu-utus anu kasiasi i Yerusalem 
aijo'; kalana mianmo nu Yahudi haha aijo', sahingga mian anu misa' Yahudi 
nohumpakmo to bala-balakat anu lengkat mae hi Tumpu. Jadi to mia-mian 
anu misa' Yahudi aijo' patut suele montulungi to mia-mian Yahudi nu to bala-
balakat, susumo lapangnyo to bala-balang. 
28De kupoko baumo na kalajangku aiya, ka' mombee'mo hi aha kiijo' mae i 
Yerusalem, pontulungi anu ilimu'mo aijo', saba' aku mambaje i lipu' Spanyol 
motulu i kota komiu. 
29De aku toka hi komiu, tantu aku momboa manjoo' na balakat lengkat mae 
hi Kristus toka hi komiu. 
30Tiba sanggo nu Tumpunto i Yesus Kristus, ka' tiba kalibosan anu binee' mae 
nu Roh nu Tumpu, kupoita sabole-boleh hi komiu da aku tiba komiu 
mondo'akon mae totu-totu'u aku hi Tumpu Allah. 
31Balado'a da Tumpu molapasakon aku i lima nu to mia-mian anu madi' 
palesaya kiijo' mae i Yudea, da kalajangku momboa pontulungimo kiijo' i 
Yerusalem otalima nu kinyonyoa sanang nu mian anu palesayamo hi Tumpu 
kiijo' mae. 
32Desumo aitu, maluannyo nukahanda'i nu Tumpu, aku toka hi beleyum tiba 
kinyonyoa sanang. Ka' aku mongoa'ije lame' tiba komiu itina'. 
33O amalakon da Tumpu mombee'i mae kabilahian hi mian mombalakati 
komiu Utus iwi-iwi'. Amin. 

Roma 16 

1Aku kahanda' momposumbu' utusto boune, i Febe. Ia nontulungimo jama'at i 
Kengkrea. 

2Otalima na ia sumo sala' samian anu pinalesayamo hi Tumpu. Memang sumo 
aijo'mo na to mia-mian anu palesayamo hi Tumpu, tionyo mompaha toa-toa 
samian ka' samian. Otulungi na ia de ia mompalalui da otulungi miu mae na 
ia, kalana ia nontulungimo da'isan na mian -- ka' suele aku. 
3Potokakon na salan do'angku hi Priskila ka' hi Akwila, to sanga-sangalungku 
anu nokalaja hingga-hinggat bau kapentingan i Kristus Yesus. 
4Aha kiniboli' sinilakamo kalana mongka'oho' momposalamat aku. Aku 
montalima kaseh hi aha -- ka' misa' ola aku, panyo iwi-iwi' na jama'at bansa 
sangga'at anu misa' Yahudi suele montalima kaseh hi aha. 
5Potokakon suele na salan do'angku hi jama'at anu saja' toka sihuk i laigan nu 
aha. Salan do'a hi Epenetus anu ku kukalibosi. Iamo na mian anu 
momonanyo pinalesaya hi Kristus i da'erah nu Asia. 
6Salan do'angku suele hi Maria. Ia nokalajamo sumo aijo' na kokekenyo 
kalana kapalaluan miu. 
7Potokakon suele na salan do'angku hi Andronikus ka' hi Yunias. Aha sa'a-
sa'angu'mo na bansa tiba aku, ka' toho'mo ninsoop i talungku' hingga-hinggat 
tiba aku. Ma'isa pe'e aku pinalesaya hi Kristus, aha polo-polo'mo pinalesaya. 
Talasanggohondo na aha hi to rasul-rasul. 
8Salan do'a hi Ampliatus, anu ku kukalibosi, kalana ia hingga-hinggat tiba 
aku nosa'angu'mo tiba Tumpu. 
9Potokakon na tabea'ku hi Urbanus, sangalunto anu nokalajamo hingga-
hinggat tiba kita kalana kapentingan i Kristus. Sumo aitu mule' tabea'ku hi 
Stakhis anu ku kukalibosi. 
10Salan do'angku hi Apeles. Tinoamo na bukuti'nyo ia tulu-tulutan hondo hi 
Kristus. Salan do'angku suele hi sampoto utusan i Aristobulus, 
11ka' hi Herodion. Ia sa'a-sa'angu'mo na tulunan nu bansa tiba aku. Sumo aitu 
mule' salan do'angku hi to utu-utus anu sa'agama i uno nu sampotoutusan i 
Narkisus. 

12Salan do'angku hi Trifena tiba hi Trifosa anu nake-nakeke na nokalaja 
montuluti palentah nu Tumpu, ka' hi Persis anu ku kukalibosi. Ia suele 
nakekemo na nokalaja kalana kapentingan nu Tumpu. 
13Salan do'angku hi Rufus ka' hi tinanyo anu sumo-sumomo tinangku. I Rufus 
mian anu pinile'anmo nu Tumpu ka' talapuji'. 
14Potokakon na salan do'angku hi Asinkritus, hi Flegon, hi Hermes, hi 
Patrobas, hi Hermas, ka' hi iwi-iwi' na to utu-utus anu sa'a-sa'agama tiba aha. 
15Salan do'angku hi Filologus ka' hi Yulia; hi Nereus ka' utusnyo boune, hi 
Olimpas ka' hi iwi-iwi' mian anu palesayamo tiba aha. 
16Mompaha sala-salan do'ai nu kalibosan salaku poto utusan nu mian Kristen. 
Iwi-iwi' na jama'at Kristus mompotoka salan do'a nu aha hi to Utu-utus. 
17To Utu-utus! Kupoita sabole-boleh: Obala'ingati na to mia-mian anu 
monsaduakon poga'a-ga'atan ka' mompotabuntala' kapalesaya'an hi Tumpu. 
Anu susumo aijo' mompaha kea' tiba anu pinogulu'mo hi komiu. Opolilit na 
mian sumo aijo'. 
18Kalana to mia-mian anu mombau sumo aijo', misa' mokalaja bau 
kapentingan i Kristus Tumpunto, panyo ola da mompatika'osa apaa na anu 
nuka'ima'i i uno nu posi kinyonyoa nu aha. Pagala nusale'i nu potatae nu aha 
anu toto mata-matami', aha mongakali to mia-mian anu madi' ko anu 
nupisumbu-sumbu'. 
19Iwi-iwi' na mian nonsumbu'mo, komiu mohongo-hongo hondo pangajalan 
mongkona Lele Ma'ima' anu nolengkat mae hi Tumpu. Ka' aku mule' sanang i 
han anu sumu aijo' hi komiu. Kugagan da komiu pande i ha-han anu ma'ima', 
ka' ponga' i ha-han anu ma'idek. 
20Tumpu anu mombee'i ka'ima'an hi mian, malia'mo mompotundu' Ibilis i 
aluk nu kakuasa'anum, ka' mohopu'imo ia. O amalakon da to Utu-utus saja' 
Nubalakati Yesus Kristus Tumpunto! 

21I Timotius, sangalungku, mompotoka salan do'anyo hi komiu. Sumo aitu 
mule' na i Lukius, i Yason ka' i Sosipater anu sa'a-sa'angu'mo na tulunan nu 
bansa tiba aku. 
22Anu nontulis sulat aiya aku, i Tertius. Aku mompotoka salan do'a salaku 
poto utusan hi komiu. 
23I Gayus nompakatu salan do'a hi komiu. Aku jinojoong i laigannyo tiba 
jama'at kami suele mogaleja i kiijo'. I Erastus, kapala nu anu mongulus doi 
kiijo' i kota, nompakatu salan do'anyo hi komiu. Sumo aitu mule' na Utusto i 
Kwartus.  

[ 24O amalakon da Tumpunto i Yesus Kristus mombalakati kita to Utu-utus 
iwi-iwi'. Amin.]  
25O puji' na Tumpu! Matangkas na kuasanyo nompohosonmo palesaya nu kita 
Utus sumo anu tinulismo i Lele Ma'ima' anu lengkat mae hi Tumpu, anu 
pinolelengkumo mongkona i Yesus Kristus. Aku nompolele lele aijo' sumo anu 
pinonyata'mo nu Tumpu Allah; aijo'mo tanga'an nu Tumpu anu no atu-atumo 
na taun na kopinnyo ma'isa sinumbu' nu mian. 
26Panyo uuka aiya, kalana palentah nu Tumpu anu madi' ko kamingkotannyo, 
tanga'an aijo' pinonyata'mo ka' binebakonmo hi iwi-iwi' na bansa, han aijo' 
tinoa hi anu tinulismo nu to nabi-nabi, da aha iwi-iwi' palesaya ka' mohongo-
hongo hi Tumpu Allah. 
27Olamo Ia sa'a-sa'angu'nyo na Tumpu, Ia talalo hondo pande. O amalakon da 
Ia saja' opopodaka' sidu-sidutu' hi Yesus Kristus! Amin. Tabea' mami, I Paulus, 
posaihon i Kristus Yesus 

1 Korintus 

1 Korintus 1 

1- 3To Utu-utus jama'at nu Tumpu i Korintus! Kita Utus ilagamo nu Tumpu da 
timbali mian-Nyo anu palesayamo, kalana kita Utus i Kristus Yesusmo, na 
tumpunyo, tiba iwi-iwi' na mian mau mule' pa' iya mae na anu monsombah hi 
Tumpunto i Yesus Kristus, aijo'mo Tumpu nu aha tiba Tumpunto suele. Aku, i 
Paulus, ka' utusto i Sostenes, mongindi da Tumpu Tuumanto ka' Tumpunto i 
Yesus Kristus mombee'i balakat ka' ka'ima'an hi komiu. Aku montulis sulat 
aiya salaku rasul i Kristus Yesus, posi pongka'oho'-Nyomo nu Tumpu na 
nohangkatmo aku. 
4Aku saja' montalima kaseh hi Tumpu mongkona komiu, kalana komiu 
nontalimamo balakat hi Yesus Kristus anu nolengkat mae hi Tumpu. 
5Kalana komiu i Kristusmo na tumpunyo, sahingga kantumuu'an miu kaya i 
uno nu iwi-iwi' na han. Kapandean miu mongkona iwi-iwi' na han talalo 
matangkas, ka' komiu pande na mompogulu' kapandean aijo'. 
6Aijo' momposumbu' saba' lele mongkona i Kristus ninsoopmo i uno nu 
kinyonyoa miu, 
7sahingga sa'angu' pe'e na balakat madi' maga'a hi komiu, hau-haunyo komiu 
montanda'i Tumpunto i Yesus Kristus toka ka' nutoa nu mian iwi-iwi'. 
8Posi i Kristus na monjagai komiu sampe i mihinyo; da de tempo'nyomo Ia 
po'ule'mo toka, komiu otokai mae madi' ko ideknyo. 
9Tumpu timbali opalesaya totu-totu'u. Iamo na Tumpu Allah anu nolagamo 
komiu da timbali mosa'angu' tiba Anak-Nyo, aijo'mo i Yesus Kristus 
Tumpunto. 
10To Utu-utus! Tiba sanggo nu Tumpunto i Yesus Kristus, kupoita da komiu 
iwi-iwi' mompaha hongo-hongo; da boli ko anu mahantuda' itina' hi komiu. 
Tionyo ahi' komiu mosa'angu', oposa'angu' na kinyonyoa, ka' oposa'angu' na 
pikilan. 

11Kalana, to mia-mian anu lengkat mae hi sa'anakan i Klo"e nompoto'imo hi 
belengku tukoonyo daagi' kino painggagaan itina' hi komiu. 
12Anu nukona nu potataengku aijo'mo saba' itina' hi komiu daagi' ko anu 
notatae, "Aku mombatuki i Paulus," daagi' mule' ko anu notatae, "Aku 
mombatuki i Apolos," sangga'at notatae, "Aku mombatuki i Petrus," ka' 
sangga'at mule' notatae, "Aku mombatuki i Kristus.” 
13Te toho' i Kristus obagi-bagi! I Paulus madi' sinilaka sinalib kalana komiu! 
Komiu mule' misa' pinalamandikan da timbali anu saja' mombatuki i Paulus, 
kabai o mosia? 
14Talima kaseh aku madi' nompalamandikan mau mule' samian itina' hi 
komiu, ola ahi' i Krispus tiba i Gayus. 
15Boli dumo ko samian motatae tukoonyo, aku nompalamandikanmo ia da 
timbali anu mombatuki aku.  

( 16O, ii', i Stefanus tiba aha sa'anakan, memang aku na nompalamandikan 
aha. Panyo de sangga-sangga'atannyo aijo', kututugi madi'mo ko mian 
sangga'at na pinalamandikanku.) 
17I Kristus nonsai aku misa' da mompalamandikan mian, panyo mombebakon 
Lele Ma'ima' lengkat mae hi Tumpu; ka' saja' mule' kubau madi' mompake 
susumo kapandean nu mian basisik, da kuasa nu kasilakan i Kristus aita' i 
kau' salib madi' palasuma. 
18Kalana to mia-mian anu mongahopi kasilakan, lele mongkona kasilakan i 
Kristus sinalib ola susumo anu madi' totu'u. Panyo kalana hi kita anu 
pinosalamatmo nu Tumpu, lele aitu sumo salaku jalan nu Tumpu mompotoa 
kuasa-Nyo. 
19Kalana i uno nu Kitab nu Tumpu, Tumpu notataemo, "Kapandean nu mian 
pande Ku potambuntala'mo ka' anu nusumbu' nu to mia-mian anu ko ilimu' 
Ku ideimo.” 
20Yo, apaa na gunanyo to mia-mian anu pande haha aijo'? Apaa na gunanyo 
nu aha anu ko ilimu'? Apaa na gunanyo nu aha anu pande bapikin i dunia 

aiya? Tumpu nompotoamo saba' kapandean nu dunia aiya palasuma samata-
mata. 
21Kalana mau mule' mosiamo na kapandean nu mian, ia madi' moko ala 
monsumbu' Tumpu de ola posi kapandeannyo. Panyo kalana Tumpu pande, 
sahingga Ia situjumo momposalamat to mia-mian anu palesaya hi Ia kalana 
lele anu opolele mami, anu kokoonyo nu dunia palasuma. 
22Mian nu Yahudi sabole-bole momoita anu okabangangi da bau tanda, ka' 
mian nu Yunani sabole-bole monggagakon kapandean nu dunia aiya. 
23Panyo kita aiya ola mompolele i Kristus anu sinilakamo sinalib. Lele aijo' 
momposumpu kinyonyoa nu mian Yahudi, ka' osangka palasuma nu to mia-
mian misa' Yahudi. Ka' mian anu misa' Yahudi monsangka aijo' sa'angu' na 
kaponga'an. 
24Panyo kona hi to mia-mian anu ilagamo nu Tumpu -- pa' mian nu Yahudi 
kabai mian misa' Yahudi -- lele aijo' salaku jalan nu Tumpu mompotoa kuasa-
Nyo tiba kapandean-Nyo. 
25Kalana anu otoa ponga' hi Tumpu, aijo' na pande molingkudui kapandean 
nu mian; ka' anu otoa madi' moko ala hi Tumpu, aijo' na lebe mahoson 
molingkudui kahosonan nu mian. 
26To Utu-utus! Soba tutugi mosia na bau-baunyo tempo'nyo Tumpu nolagamo 
komiu. Ola sangkiding na anu pande itina' hi komiu, kabai ko kuasa, kabai 
anu ko pangkat matangkas susumo koonyo nu mian. 
27Kalana memang tinotonggolakonmo nu Tumpu na nompile'i anu osangka 
ponga' nu dunia aiya, da to mia-mian pande timbali ma'ambang. Ka' Tumpu 
suele nompile'imo anu osangka' madi' moko ala nu dunia aiya, da to mia-
mian anu mahoson timbali ma'ambang. 
28Tumpu nompile'imo anu osangka madi' ko angga'nyo, kanteles, ka' pakalaus 
anu osangka madi' ko kaliangannyo nu dunia aiya, da Tumpu mohopu'i anu 
osangka nu dunia penting. 

29Sahingga madi' ko samian pe'e na timbali mombuulakon butongnyo i ahop 
nu Tumpu. 
30Posi Tumpu na nompotimbali sahingga kita Utus nosa'angu' tiba i Kristus 
Yesus. Ola kalana i Kristus, sahingga kita pinotimbali pande. Ka' mule' ola 
kalana Ia, Tumpu nompotimbalimo kita po'ule' nompaha ima' tiba butong-
Nyo, nompotimbali kita samata-mata mian-Nyo anu palesayamo, ka' 
nompobebas kita. 
31Jadi, sumo anu tinulismo i uno nu Kitab nu Tumpu, "Mian anu mongka'oho' 
mombubuulakon, ola ahi' mombuulakon apaa na anu binaumo nu Tumpu." 

1 Korintus 2 

1To Utu-utus! Tempo'nyo aku tinoka hi komiu ka' nompolele hi komiu 
mongkona tanga'an nu Tumpu anu ma'isa sinumbu' nu dunia aiya, aku madi' 
mompake kapandean nu dunia aiya, kabai basisik nu potatae anu toto ima-
ima' anu ola momposanang bihing. 
2Kalana aku binalaniatmo mau sangkuka na kopinnyo na aku jojoong hingga-
hinggat tiba komiu, aku madi' monsisik apa-apaa de misa' anu mongkona i 
Yesus Kristus; anu sini-sinilakamo sinalib. 
3Tempo'nyo aku tinokamo hi komiu, aku ilundengmo ka' ilakatmo nu buhuk. 
4Lele anu pinotokakon hi komiu madi' pinotokakonku nu potatae anu 
mompagala mongendei susumo kapandean nu dunia. Aku nompotokakon 
aijo' tiba jalan momponyata', saba' Roh nu Tumpu Allah ko kuasanyo. 
5Kubau sumo aijo' da palesaya miu hi Kristus madi' mimpu'u i kapandean nu 
mian, panyo mimpu'u i kuasa nu Tumpu. 
6Mau mule' sumo aitu, kona hi to mia-mian anu nasasakmo na 
kapalesaya'annyo i uno nu kantumuu'annyo, aku memang motatae mongkona 
kapandean. Panyo kapandean aiya misa' kapandean nu dunia, kabai 
kapandean nu anu mongkuasai tempo' uuka, anu kakuasa'annyo ola mingkot. 

7Kapandean anu kupoto'i aitu aijo'mo kapandean lengkat mae hi Tumpu. 
Kapandean aijo' madi' nusumbu' nu dunia, panyo tinoukanmo nu Tumpu bau 
kabilahianto salatanmo pe'e dunia aiya ma'isa binau. 
8Madi' ko samian pe'e na anu mongkuasai tempo' uuka monsumbu' 
kapandean aijo'. Kalana de sinumbu'mo nu aha, tantu aha madi' nonsalib 
Tumpu anu ko angga'annyo aijo'. 
9Ola ahi' han aijo' sumo anu tinulismo i Kitab nu Tumpu Allah, "Apaa na anu 
madi' toho' tinoa kabai i hongo nu mian, ka' madi' mule' toho' i lubat i pikilan 
nu mian, aijo'mo na pinotouka nu Tumpu bau bagi nu to mia-mian anu 
mongkalibosi Ia.” 
10Panyo Roh nu Tumpu na nomponyata'mo hi kita. Roh nu Tumpu aijo' na 
nonselidiki iwi-iwi' apaa, toka-toka i tanga'an nu Tumpu pe'e anu talalo 
mapohowini. 
11Kalana anu monsumbu' isi nu kinyonyoa nu samian, te misa' posi roh-mo 
ahi' nu mian aijo'? Sumo aijo'mo na mongkona Tumpu. Anu monsumbu' isi nu 
kinyonyoa nu Tumpu ola posi Roh nu Tumpu! 
12Ka' kita madi' binee'an roh nu dunia aiya, panyo Roh anu lengkat mae hi 
Tumpu, da kita monsumbu' iwi-iwi' apaa na anu binee' nu Tumpu hi kita. 
13Kalana aijo' de kami montutuhakon ha-han mongkona Tumpu hi to mia-
mian anu ko Roh nu Tumpu, kami madi' montutuhakon mombatuki 
kapandean nu mian, panyo mombatuki pokinde' nu Roh nu Tumpu. 
14Mian anu madi' ko Roh nu Tumpu, madi' moko talima apaa na anu 
pinonyata'mo nu Roh aijo'. Kalana kona hi mian aijo' ha-han anu sinanggomo 
aijo' sumo ola kaponga'an. Mian aijo' madi' moko ala monsumbu', kalana han 
aijo' ola opoko ala oselidiki de palesaya. 
15Mian anu ko Roh nu Tumpu timbali moko ala monselidiki iwi-iwi' apaa, 
panyo madi' ko samian pe'e ko hak monselidiki Ia. 

16I uno nu Kitab nu Tumpu tinulismo, "Ihe na monsumbu' pikilan nu Tumpu? 
Ka' ihe na moko ala mompokinde'i Ia?" Kitamo na anu ko pikilan pokakana 
tiba i Kristus! 

1 Korintus 3 

1To Utu-utus, de o'ala i hondonyo madi' moko ala na aku motatae tiba komiu 
sumo tiba mian anu ko Roh nu Tumpu. Aku ola moko ala motatae tiba 
beleyum sumo tiba mian anu daagi' tumuu' mombatuki pongka'oho' nu dunia; 
sumo mian anu daagi' bunga mea' i kapalesaya'annyo hi Kristus. 
2U'utu mae aku ola timbali mombee'i komiu kaanon nu bunga mea', misa' 
kaanon nu mian anu daka'mo; kalana komiu ma'isa moko ala mongkaan aijo', 
3kalana komiu daagi' tumuu' mombatuki sipat miu salaku mian. Kalana de 
komiu daagi' mongka'ideki tiba mahantuda' hi samian ka' samian, te misa' 
aijo' mompotiju' taalu' komiu daagi' tumuu' mombatuki sipat nu mian, sumo 
to mia-mian anu madi' monsumbu' Tumpu? 
4De daagi' ko anu motatae, "Kami mombatuki i Paulus", ka' sangga'at motatae 
"Aku mombatuki i Apolos", te misa' aijo' mompotiju' kita Utus mingkalakuan 
sumo to mia-mian nu dunia? 
5De o'ala i hondonyo, ihe na i Apolos aijo'? Ka' ihe na i Paulus? Kami ola to 
posa-posaihon nu Tumpu, anu nompotiju'mo hi komiu da palesaya hi Kristus. 
Kami ola mompojalanakon kalaja anu pinotoong nu Tumpu hi kami toto 
samian. 
6Aku na monsu'an, lantas i Apolos na nondudu'i, panyo posi Tumpu na 
mompotimbali pomulaonnyo tumuu'. 
7Jadi anu penting, aijo'mo Tumpu, kalana Ia na mompotumuu'. Anu monsu'an 
tiba anu mondudu'i madi' penting; 
8ua-ua'aha pokakanamo. Toto samian mohumpakje tambo nu lawenyo. 

9Kami to mia-mian anu hingga-hinggat mombau kalaja anu nu Tumpu; ka' 
komiu aijo' sumomo ale' nu Tumpu. To Utu-utus suele sumo gudang nu 
Tumpu. 
10Tiba kapandean anu binee'mo nu Tumpu, aku salaku anu pande mombau 
gudang, aku nombaumo mesen bau pompotinjoan gudang aijo', ka' mianje 
sangga'at na mompotinjo gudang i bawo nu mesen aijo'. Toto samian tionyo 
montoa ima-ima' mosia na ia mompotinjo i bawo nu mesen aijo'. 
11Kalana ola sa'a-sa'angu'nyomo i Yesus Kristus na pino'una' nu Tumpu da 
timbali mesen pompotinjoan gudang aijo'; madi' ko mesen sangga'at. 
12Daagi' ko anu nompotinjomo i bawo nu mesen aijo' mompake mosoni', 
daagi' ko anu nompakemo salaka, daagi' ko anu nompakemo batu mainan, 
daagi' mule' ko anu nompake kau', hemput manggas kabai haat. 
13Kalaja nu batu-batu mian otoaje saidi' mae de i Kristus po'ule'mo toka. 
Kalana i sinaa aijo' apu mokalajamo da toto samian kantoanmo. Apu 
monguji'mo ka' mompotantumo angga'nyo nu kalaja aijo'. 
14De gudang anu pipinotinjomo nu mian i bawo nu mesen aijo' madi' mopapu 
nu apu, mian aijo' mohumpak tambonyo. 
15Panyo de kalaja nu mian mopapu ia lugi; ia timbali salamat, panyo sumo 
mian anu moko ala lumajang montulu apu. 
16Osumbu' nu kita Utus, saba' komiu Laigan nu Tumpu? Ka' saba' Roh nu 
Tumpu jojoong i uno nu butong miu? 
17De ko anu mongidei Laigan nu Tumpu, Tumpu suele mongidei mian aijo'. 
Kalana Laigan nu Tumpu samata-mata ola Tumpu na tumpunyo, ka' laigan 
aijo' atina'mo komiu. 
18Boli kosamian pe'e mosi akali butongnyo. De daagi' ko mian itina' hi komiu 
mongoa'i butongnyo pande sumo kokoonyo nu dunia aiya, mian aijo' tionyo 
timbali pe'e ponga', da ia totu-totu'u timbali pande. 

19Kalana anu osangka pande nu dunia, aijo' ponga' de Tumpu Allah na 
montoa. I uno nu Kitab nu Tumpu tinulismo, "Tumpu Allah mohakop to mia-
mian pande i kapandean nu aha.” 
20Daagi' mule' ko anu tinulis sumo uuka, "Nusumbu' nu Tumpu na pikilan nu 
to mia-mian pande, te pikilan anu madi' kokaliangannyo.” 
21Kalana aijo', boli ko samian pe'e lewa' mompuji-puji' mian, kalana iwi-iwi' 
binee'mo, beleyumo na tumpunyo: 
22I Paulus, i Apolos, i Petrus, dunia aiya, kantumuu'an tiba kasilakan, tempo' 
uuka, kabai tempo' anu tokaje mae, iwi-iwi' beleyumo na tumpunyo. 
23Ka' komiu i Kristusmo na tumpunyo, ka' i Kristus, Tumpu Allah na 
tumpunyo. 

1 Korintus 4 

1Kami aijo'mo to posa-posaihon i Kristus anu mangaku mompolele tanga'an 
nu Tumpu anu ma'isa sinumbu' nu dunia. 
2Anu momona pagala opoita hi to posa-posaihon anu susumo aijo' madi' 
kosangalasannyo aijo'mo da ia mohongo-hongo tuannyo. 
3Hi belengku madi' mongkuka pa' mosia na hi komiu -- kabai mau mule' pa' 
ihe -- na mompopikilakon mongkona butongku. Aitu pe'e apaa na anu kuposi 
tutugi mongkona posi butongku madi' timbali mongkuka. 
4Aku madi' mongoa'i sala' i uno nu han mau mule' pa' apaa, panyo aijo' misa' 
bukuti' au'-aitu aku memang madi' kosala'nyo. Posi Tumpuje na montantukan 
aku kosala'nyo kabai madi'. 
5Mokonyo aijo', kalana misa' pe'e tempo'nyo, boli komiu lia-lia' montantukan 
batu-batu mian kosala'nyo kabai madi'. Tanda'i tokaje na Tumpu. Iaje na 
mompoto'i iwi-iwi' lahasia anu sulu-suluk i uno nu pintung. Iaje na 
mompotalang tanga'an anu sulu-suluk i uno nu kinyonyoa nu mian. Tempo'je 
aitu ka' batu-batu mian mohumpak pompuji' lengkat hi Tumpu anu patut nu 
talima. 

6To Utu-utus! Bau kapentingan miu pinokonangkumo iwi-iwi' aijo' hi Apolos 
ka' i posi butongku. Kahanda'nyo da sonto' lengkat hi kami aijo' komiu 
timbali monggulu'i apaa na alati'nyo nu anu tinaloakonmo, "Otoongi na 
atulan anu daagi'." Desumo aitu yo madi' ko samian pe'e atina' hi komiu na 
mombuulakon toto samian, lantas mompopo'ambang sangga'at. 
7Ihe na nompotimbali kita Utus molingkudui mian sangga'at? Te misa' iwi-
iwi' apaa na anu i humpak nu kita Utus, lengkat hi Tumpu Allah? Jadi, 
kadaka' kahanda' mombuulakon butong, au'aitu apaa na anu daagi' hi kita 
Utus, aijo' misa' anu binee'? 
8Memang komiu madi'mo daagi' mompalalui apa-apaa! Komiu kinayamo! 
Komiu tinimbalimo tomundo! Ka' kami madi'. Palias na ko'ima'nyo de komiu 
totu-totu'u tinimbalimo tomundo, da kami timbali mompalentah hingga-
hinggat tiba komiu. 
9Kalana de mombatuki pikilanku, kami to rasul-rasul pinotimbalimo nu 
Tumpu sumo anu lewa' otoa i ahop nu mian tiba to mala-malaikat. Kami 
sumo to mia-mian anu madi' opajuli, anu pinokakanamo hukuman mate i 
ahop nu mian da'isan ka' sola' ohagai nu dunia. 
10Kalana i Kristus, kamimo na mian anu ponga', ka' komiu mian Kristen na 
pande! Kami madi' moko ala mombau apa-apaa, komiu mahoson! Kami o'alu, 
ka' komiu na opopodaka'! 
11Sampe tempo' uuka kami mongoa'i susa' i anu okaan tiba susa' i anu o inum; 
baju' mami me anu i butong; mian monsakisa kami; kami madi' ko 
kajojoongan tataap: 
12Kami pagala mombau apa-apaa molio kaanon. De kami ototobi'akon obalosi 
mami nu mondo'akon da obalakati; de kami osakisa, kami sabaan; 
13de mian mombusi-busiki kami, obalosi mami nu potatae toto ima-ima'. 
Kami sumomo duhehe nu dunia aiya; sampe uuka aiya, kami daagi' osangka 
sumo duhehe nu dunia. 

14Ku tulis na aiya toka hi komiu, misa' pongambangi komiu, panyo bau 
pompokinde'i komiu sumo posi to ana-anakku. 
15Kalana akumo na timbali tuuma miu, mau mule' ugaat salaku mian Kristen, 
komiu kino gulu'mo sampulu' na madala. I uno nu kantumuu'an miu susumo 
to mia-mian anu nosa'angu'mo tiba i Kristus, aku na timbali tuuma miu, 
kalana aku na nomboa Lele Ma'ima' mongkona i Kristus hi komiu. 
16Mokonyo aijo' kupoita da komiu sabole-bole mombatuki sonto'ku. 
17Mokonyo aijo' sinaingkumo na i Timotius hi komiu. Salaku anu mombatuki 
i Kristus ia sumomo posi anakku, anu ku kukalibosi. Ia anak anu timbali 
opalesaya. Iaje na mompotuka' komiu mongkona jalan nu kantumuu'an anu 
binatukumo salatan aku pinalesayamo hi Kristus, aijo'mo jalan nu 
kantumuu'an anu pinogulu'kumo suele hi to jama-jama'at iyaya mae. 
18To pia-piangkuka na mian itina' hi komiu kinobubuunmo, kalana aha 
monsangka aku madi'mo toka hi komiu. 
19Panyo de nupobee' nu Tumpu, aku tionyo ahi' toka hi komiu madi'mo daagi' 
pin. Tokaje i tempo' aijo' kutoaje suele apaa na anu nupoko ala nubau nu to 
mia-mian anu kobubuun aijo'; misa' ola potatae nu aha. 
20Kalana de Tumpu mompalentah kantumuu'an nu toto samian, han aijo' 
otoaje i han anu nupoko bau nu kantumuu'an nu mian aijo', misa' ola 
potataenyo. 
21Jadi pile'imo apaa na talalo oka'ima'i miu! Pa' komiu mongka'oho' da aku 
toka masigo na mompogulu' komiu, kabai aku toka mompogulu' nu 
kinyonyoa molibos ka' manonong? 

1 Korintus 5 

1Aku sabenannyo nohumpakmo lele daagi' ko anu nonsisik, tukoonyo itina' hi 
komiu daagi' ko anu nombaumo anu mahenyu, anu talalomo hondo: Daagi' 
ko anu itina' hi komiu Utus anu nasala'mo tiba bengkele' nu tuumanyo te 
silabo'nyo. To mia-mian pe'e anu madi' monsumbu' Tumpu, madi'mo mombau 
sumo aijo'! 

2Mau mule' sumo aijo', kita Utus daagi' kobubuun. Ola ahi' kita Utus 
sabenannyo susa', ka' monsabatakon anu itina' hi komiu Utus mian anu 
nombaumo han aijo'. 
3- 4Butongku majo'on hi komiu, panyo kinyonyoangku itina' hi komiu. Jadi, 
aku mongka'oho' mongatun susumo au'aitu aku itina' hi komiu, "Tiba sanggo i 
Tumpu Yesus Kristus, kupoto'i saba' mian anu nombaumo bauon anu 
mahenyu aijo', tionyo o hukum!" De komiu mogombu, o anggap taalu' aku 
sumo-sumomo daagi' itina' hi komiu, kalana kuasa nu Tumpunto i Yesus, 
5komiu tionyo mombee' mian aijo' hi Ibilis da butong nu mian aijo' osilakai, 
desumo aitu yo santuu'nyo oposalamat de Tumpu po'ule'mo toka. 
6Madi' pantas na komiu saja' kobubuun. Ugaat komiu nonsumbu'mo ande-
andeon aiya, "Ragi mau ola sangkiding de ogalo'akon i labu, labu aijo' 
mo'insu'!” 
7Alin pe'e na ragi anu pininmo aijo', aijo'mo ragi nu dosa', da komiu timbali 
sumo anu ginalo'anmo bu'ou, belesi' i ragi nu dosa' anu pininmo, ka' memang 
kusumbu' komiu sumo aijo'mo. Kalana lamean nu Paskah-nto pinosadiamo, 
saba' i Kristusmo na tinimbali sumo domba nu Paskah-nto, anu 
kinolobanakonmo. 
8Jadi imbo' da kita molame'akon bau-bauonto aijo' nu roti anu madi' ko 
raginyo, aijo'mo roti anu monggambanakon kabelesi'an ka' iwi-iwi' anu 
nuka'ima'i nu kinyonyoa nu Tumpu. Boli kita molame'akon bau-bauon nu 
Paskah aijo' nu roti anu ko raginyo pininmo, aijo'mo ragi nu dosa' tiba 
ka'idekan. 
9I uno nu sulatku anu u'utu mae, aku nompoto'imo hi komiu da boli 
mosangalu tiba mian saja' masala'. 
10Anu ku ku kahanda'i misa' mian anu masala' kabai mangoa, kabai pangakali 
kabai anu saja' motunde pilogot anu madi' hondo-hondo monsumbu' Tumpu. 
Misa'! Misa' sumo aijo' na kahanda'ku hi aha; kalana de komiu mompolilitmo 
aha, yo beilako' ahi' komiu mosabatmo totu-totu'u mompala'i dunia aiya. 

11Kahanda'ku aijo'mo da komiu boli mosangalu tiba mian anu mangaku 
butongnyo mian Kristen, panyo mian aijo' saja' masala' kabai mangoa kabai 
motunde pilogot, kabai saja' mombusi-busiki mian sangga'at, kabai saja' 
malangu, kabai mule' pambuling. Sumuhang mongkaan tiba mian aijo' pe'e 
boli! 
12- 13Memang momputusi kasala'an nu to mia-mian anu misa' Kristen misa' 
ulusanku. Panyo posi Tumpuje na momputusi kasala'an nu aha. Panyo 
mongkona to mia-mian Kristen i jama'at miu, te misa' posi komiu ahi' na anu 
tionyo momputusi kasala'an nu aha? I uno nu Kitab nu Tumpu tinulismo, "O 
laa' na mian anu ma'idek itina' hi komiu." 

1 Korintus 6 

1Kadaka' daagi' ko anu itina' hi komiu baani mamba hi mian kopian anu 
madi' monsumbu' Tumpu, mongkalaak Utus anu pokakana kapalesaya'an, de 
ia mahantuda' tiba Utusnyo aijo'? Kadaka' ia madi' momoita mian anu 
palesayamo hi Tumpu na mongulus palakala aijo'? 
2Te madi' osumbu' miu, mian anu palesayamo hi Tumpu na momputusi dunia 
aiya? Jadi, de memang komiu na momputusi dunia aiya, te komiu madi' 
moko ala mongulus to pala-palakala nu nu putusi nu mian kopian anu madi' 
ko alati'nyo? 
3Te komiu madi' monsumbu', saba' to mala-malaikat, kitamo na momputusi? 
Lebe-lebe mule' to pala-palakala nu kantumuu'an anu sansina-sinaa! 
4Sahingga de daagi' ko palakala anu susumo aijo', komiu mongkalaakmo hi to 
mia-mian anu mau pe'e madi' ko pangkatnyo i uno nu jama'at? 
5Mongambangi hondo! Tantu itina' hi komiu daagi' ko anu toto samian na 
pande hondo mongulus palakala nu po'uwalian anu itina' hi komiu to utu-
utus anu bubuu' Kristen! 
6Panyo ola mule' ko mian Kristen anu mamba hi anu misa' Kristen kahanda' 
mongkalaak palakalanyo mongkona Utusnyo anu Kristen! 

7Ma'isa pe'e mamba mahampalakala hi mian anu misa' Kristen; panyo de 
maluannyo ko po'uwalian anu itina' hi komiu timbalimo pontu'osian sa'angu' 
na kakalahan hi komiu. Sahanyo komiu opotimbali madi' adin, kabai 
opolugi'! 
8Panyo ola mule' ahi' komiu na mombau hi mian sangga'at madi' adin. Posi 
komiu suele mompolugi' mian sangga'at. Ka' aijo' obau miu kona hi to Utu-
utus anu pokakana na kapalesaya'an! 
9Osumbu' miu na to mia-mian anu madi' montuluti pongka'oho' nu Tumpu 
madi' timbali mian anu palesayamo hi Tumpu? Boli o akali! To mia-mian anu 
masala', to mia-mian anu bapilogot, anu masala', anu mombau anu moko 
ambang hi sangko gampanyo bubuu' mo'ane, kabai bubuu' boune, 
10anu buling, anu mangoa, saja' malangu, anu saja' mongalu mian sangga'at, 
tiba anu mompolugi' mian sangga'at -- iwi-iwi' na mian anu sumo aijo' madi' 
timbali mian anu palesayamo hi Tumpu Allah. 
11To pia-piangkuka itina' hi komiu u'utu mae ko kalakuan sumo aijo'. Panyo 
uuka dosa' miu pinobelesinmo. Komiu tinimbalimo samata-mata anu nu 
Tumpu. Komiu nompo'ule'mo nompaha ima' tiba Tumpu, kalana komiu 
pinalesayamo hi Tumpu Yesus Kristus, ka' kalana kuasa nu Roh anu 
nolengkat mae hi Tumpu Allah-nto. 
12Daagi' ko anu notatae tukoonyo toto samian timbali mombau iwi-iwi na 
apaa. Panyo de hi belengku madi' iwi-iwi'mo mingguna. Jadi mau mule' aku 
timbali moko ala mombau pa' apaa, panyo aku madi' mongka'oho' 
mompojohok butongku nukuasai nu apa-apaa. 
13Daagi' mule' ko anu notatae tukoonyo, kaanon bau pongisi kompong, ka' 
kompong pinotouka bau pongisian kaanon. Panyo ohu-ohua' aijo' madi' 
nutalima nu Tumpu. Butong nu mian madi' timbali opake mombau 
palabuatan masala', panyo opake bau pohongo-hongo Tumpu. Ka' Tumpu na 
mompotuu' butong aiya. 

14Tumpu Yesus sinilaka po'ule' pinotumuu' nu Tumpu, sumo aitu mule' na 
Tumpu mompotumuu' kita nu kuasa-Nyo. 
15To Utu-utus nonsumbu'mo saba' butong miu nosa'angu'mo hi butong i 
Kristus. Jadi, pa' timbali na aku mongala sambagian butong i Kristus, lantas 
opotimbali na sambagian butong nu samian masala'? Madi' hondo-hondonyo! 
16Kabai ugaat komiu ma'isa monsumbu', mian anu nogalumo tiba samian anu 
masala' inosa'angu'mo tiba mian anu masala' aijo'! Kalana i uno nu Kitab nu 
Tumpu tinulismo, "Ohu-ohua' na aha nosa'angu'mo". 
17Panyo mian anu momposa'angu' butongnyo tiba Tumpu, Roh nu Tumpu 
tiba roh nu mian aijo' nosa'angu'mo. 
18Opimpali na mombau palabuatan masala'. Kalana iwi-iwi' na dosa' sangga'at 
anu nubau nu mian, obau i sambiha' nu butong nu mian aijo'. Panyo mian 
anu momba-mombau anu ma'idek sumo-sumomo mombau dosa' i posi 
butongnyo. 
19Tionyo ahi' osumbu' miu saba' butong miu kajojoongan nu Roh nu Tumpu. 
Roh aijo' jojoong i uno nu butong miu. Ka' posi Tumpu na nombee' Roh aijo' 
hi komiu. Butong nu kita Utus, misa' kita na tumpunyo. Aijo' Tumpu na 
tumpunyo. 
20Ingolimo nu Tumpu na komiu ka' pinolunasnyomo na olinyo. Mokonyo 
aijo', opake na butong miu ma'i-ma'ima' sahingga Tumpu opopodaka'. 

1 Korintus 7 

1Uuka aiya aku mongka'oho' basisik mongkona ha-han anu tinaloakon miu i 
uno nu sulat miu. De samian na mo'ane madi' mo'osoa, aijo' ma'ima'. 
2Panyo da madi' tagoda mombau ha-han anu madi' patut, lebe ma'ima' to 
momo'ane daagi' ko posi bengkele'nyo, ka' to bouboune daagi' ko posi 
langkai'nyo. 

3Langkai' tionyo ahi' mombau kalajanyo salaku langkai' nu bengkele'nyo, ka' 
bengkele' tionyo ahi' mombau kalajanyo salaku bengkele' nu langkai'nyo; toto 
samian mombau kalajanyo hi samian ka' samian. 
4Bengkele' madi' moko ala mombau apa-apaa i posi butongnyo; anu moko ala 
mombau apa-apaa i butongnyo aijo'mo langkai'nyo. Sumo aitu mule' langkai' 
madi' moko ala mombau apa-apaa i posi butongnyo; anu moko ala mombau 
apa-apaa i butongnyo aijo'mo bengkele'nyo. 
5Boli mosi tade-tade samian ka' samian salaku moto bengkele'. Timbali panyo 
boli pin asan ua-ua'aha bubuu' setuju. Desumo aitu yo toto samian moko ala 
balado'a ka' madi' ko anu monggoda. Panyo lapas mae tionyo ahi' komiu 
po'ule' motuang salaku moto bengkele'. De madi' sumo aijo' komiu saidi' mae 
salatan nusale'imo nu roh ma'idek obatukimo miu, kalana komiu madi' moko 
ala mongintim napisu. 
6Anu kutaloakon aiya misa' salaku palentah, panyo salaku pokinde'. 
7De o'ala hi belengku lebe ku ka'ima'i de iwi-iwi' na mian timbali sumo aku. 
Panyo toto samian nohumpakmo balakat anu madi' pokakana lengkat hi 
Tumpu. Samian daagi' ko balakat aiya, sangga'at daagi' ko balakat aijo'. 
8Hi to mia-mian anu ma'isa no'osoa, ka' hi to bouboune anu binalumo, aiya 
na pokinde'ku: Lebe ma'ima' kita Utus tataapmo tumuu' sausa' susumo aku. 
9Panyo de kita Utus madi' moko ala mongintim napisu, kita Utus sahanyo 
mo'osoa. Kalana lebe ma'ima' kita Utus mo'osoa da boli monsaduakon napisu 
nu beleyum ko suhu-suhut. 
10Kakona hi aha anu no'osoamo, aiya na palentang-ku: (Sabenannyo misa' aku 
na mombee'i palentah aiya, panyo Tumpu.) Samian na boune anu no'osoamo, 
bolimo mompala'i langkai'nyo. 
11Panyo de ia mompala'imo, ia tionyo sidu-sidutu' madi'mo mo'osoa, kabai 
po'ule' ahi' minsusule' hi langkai'nyo. Ka' samian na langkai' madi'mo timbali 
mongga'atakon bengkele'nyo. 

12Hi sangga-sangga'atnyo pokinde'ku sumo uuka: -- aiya posi pokinde'ku, 
misa' Tumpu -- de samian na Kristen ko bengkele'nyomo samian na boune 
anu madi' palesaya hi Kristus, ka' bengkele'nyo setuju jojoong mogalum tiba 
ia, mian aijo' madi' timbali mongga'atakon bengkele'nyo. 
13Ka' de samian na boune Kristen ko langkai'nyo anu madi' palesaya hi 
Kristus, ka' langkai'nyo setuju jojoong mogalum tiba ia, saba' bengkele'nyo 
madi' timbali mongga'atakon langkai'nyo. 
14Kalana langkai' anu madi' palesaya opobee' timbali mian palesayamo hi 
Tumpu, kalana po'osoannyo tiba bengkele'nyo anu tinimbalimo, mian anu 
pinalesayamo hi Tumpu. Sumo aitu mule' bengkele' anu madi' palesaya, 
opobee' timbali mian anu palesayamo hi Tumpu, kalana po'osoannyo tiba 
langkai'nyo anu tinimbalimo, mian anu pinalesayamo hi Tumpu. De madi' 
sumo aijo', to ana-anak nu aha tantu sumo to ana-anak nu mian daagi' 
halipulu, padahan to ana-anak haha aijo' sumo-sumomo mian anu 
palesayamo hi Tumpu. 
15Panyo de mian anu madi' palesaya aijo' mompala'i bengkele'nyo kabai 
langkai'nyo anu Kristen, boli montewa' ia. Han aijo' kita Langkoyang kabai 
Olitau aijo' bebas, kalana pongka'oho' nu Tumpu da kita Utus tumuu' 
mompaha hongo-hongo ka' ma'i-ma'ima'. 
16Kalana kita Utus salaku bengkele' -- anu palesayamo hi Tumpu -- mosia na 
kita Utus moko ala monsumbu' totu-totu'u taalu' kita Utus madi' moko ala 
momposalamat langkai'um? Sumo aitu mule' na kita Utus salaku langkai' 
Kristen, mosia na kita Utus moko ala monsumbu' totu-totu'u, taalu' aitu kita 
Utus madi' moko ala momposalamat bengkele'um? 
17Tionyo toto samian mompokopiani kantumuu'annyo mombatuki pokinde' 
nu Tumpu sumo anu pinoto'imo nu Tumpu hi ia tempo'nyo Tumpu nolaga ia 
da palesaya hi Tumpu. Aijo'mo atulan anu pinogulu'kumo i to jama-jama'at. 
18Sonto'nyo, de samian sinunatmo ma'isa pe'e ia nontalima polaga nu Tumpu, 
bolimo mian aijo' mongusahakon mongalini tanda-tanda nu sunat aijo'. Sumo 

aitu mule' de toto samian ma'isa sinunat tempo'nyo ia nontalimamo polaga nu 
Tumpu, bolimo mian aijo' momoita da o sunat. 
19Kalana mohongo-hongo atulan nu sunat kabai madi' mohongo-hongo, ohu-
ohua' aijo' bubuu' madi' ko alati'nyo apa-apaa. Anu penting mohongo-hongo 
palentah nu Tumpu. 
20Tionyo toto samian tataapmo tumuu' i uno nu han tempo'nyo ia 
nohumpakmo polaga nu Tumpu. 
21De tempo'nyo kita Utus ilaga, kita Utus posaihon, bolimo kita Utus basusa-
susa' mompopikilakon han aijo'. Panyo de saidi' mae kita Utus mohumpak 
kasampatan da timbali bebas, pakemo na kasampatan aijo'. 
22Kalana samian na posaihon anu palesayamo hi Tumpu, aijo' mian nu 
Tumpu anu bebas. Ka' samian anu bebasmo anu palesayamo hi Tumpu, 
aijo'mo posaihon i Kristus. 
23Tumpu nongolimo kita Utus, ka' i lunasmo na nombayan. Kalana aitu, 
bolimo kita Utus mombee' butong da timbali posaihon nu mian. 
24Jadi to Utu-utus mau mosia na baunyo miu tempo'nyo ilaga, tataapmo ahi' 
tumuu' sumo aijo' na kita Utus hingga-hinggat tiba Tumpu. 
25Uuka aiya mongkona to mia-mian anu ma'isa no'osoa. Mongkona han aijo', 
aku madi' nontalima palentah apa-apaa lengkat mae hi Tumpu. Panyo sumo 
mian anu kalana balakat nu Tumpu, patut opalesaya, aku mongka'oho' 
mombee'i pokinde'ku. 
26Monginau' iwi-iwi' kasusa'an anu montokai tempo' uuka, ku oa'i lebe 
ma'ima' de mian tataapmo mombatuki kantumuu'annyo sumo bau-baunyo 
anu tempo' uuka. 
27De kita Utus ko bengkele'mo bolimo ko kahanda' mongga'atakon bengkele' 
aijo'. De kita Utus ma'isa ko bengkele', bolimo molio bengkele'. 
28Panyo de kita Utus mo'osoa aijo' misa' dosa'. Sumo aitu mule' de samian na 
langkoyang mo'osoa misa' alati'nyo baladosa'. Ola aha anu mo'osoa aijo', saidi' 

mae mongahopi manjoo' na kasusa'an. Ka' ku kahanda'i da kita Utus madi' 
nukona nu kasusa'an aijo'. 
29Pongka'oho'ku sumo uuka, To Utu-utus: Kita madi'mo ko tempo' manjoo'. 
Otampu'uni tempo' uuka toto samian anu ko bengkele'mo tionyo ia tumuu' 
susumo madi' ko bengkele'nyo; 
30mian anu humang, tumuu'mo susumo ia madi' ko kasusa'an, mian anu 
kumojo, susumo ia madi' lame'; mian anu nongolimo, apa-apaa susumo ia 
madi' ko apa-apaa;31ka' mian anu manjoo' na ulusan i dunia, tionyo ia tumuu' 
susumo ia madi' nupogago' nu ha-han aijo'. Kalana madi'mo pin na dunia 
aiya, bau-baunyo anu susumo aiya tionyo lanyapmo! 
32Pongka'oho'ku da kita Utus bebas i kasusa'an. Mian anu madi' ko 
bengkele'nyo momposa'angu'mo pikilannyo i ha-han mongkona Tumpu, 
kalana ia mongka'oho' momposanang Tumpu. 
33Panyo mian anu ko bengkele'nyo manjoo' mompopikilakon ha-han nu dunia 
aiya, kalana ia mongka'oho' momposanang kinyonyoa nu 
bengkele'nyo;34ahennyo anu nupopikilakon mobagi-bagimo. Samian na boune 
anu madi' ko langkai'nyo, kabai samian na langkoyang, manjoo' 
mompopikilakon ha-han mongkona Tumpu, kalana ia mongka'oho' da butong 
ka' santuu'nyo timbali Tumpu na tumpunyo. Panyo samian na boune anu ko 
langkai'nyomo, momposa'angu'mo pikilannyo i ha-han nu dunia aiya, kalana 
ia mongka'oho'mo momposanang kinyonyoa nu langkai'nyo. 
35Kutulis iwi-iwi' aijo' da bau posi ka'ima'anum, misa' kalana kahanda' 
montewa' aiya, ka' montewa' aijo'. Anu ku ku ka'oho' ola da kita Utus 
mombau anu totu'u ka' patut, ka' da kita Utus timbali momposa'angu' 
pikilanum hi Tumpu. 
36De toto samian mongoa'i madi' mompojalan anu sahondo-hondonyo hi 
dohoinyo, de ia madi' moko ala mongintim napisunyo, ka' nu oa'i palalu 
mo'osoa tiba langkoyang aijo', sahanyo nubau apaa na anu nu oa'i ma'ima'. Ia 
madi' baladosa' de aha mo'osoa. 

37Panyo de toto samian nongalamo katantuan i uno nu kinyonyoanyo madi' 
mo'osoa tiba dohoinyo, ka' katantuannyo aijo' madi' pinakisa, saba' apaa na 
anu nubau aijo' ma'ima', asan mahoson totu-totu'u na kinyonyoanyo 
mompojalan. 
38Katantuannyo, mian anu mo'osoa ma'ima' na baunyo, ka' mian anu madi' 
mo'osoa lebe ma'ima' mule' na baunyo. 
39Samian na boune anu mo'osoamo totoongmo hi langkai'nyo, de langkai'nyo 
daagi' tumuu'. De langkai'nyo silakamo, boune aijo' bebasmo na mo'osoa 
mule' tiba mian anu nuka'ima'i, asan po'osoan aijo' po'osoan nu Kristen. 
40Pakalaus ia lebe untung de ia madi'mo po'ule' mo'osoa. Aijo' posi pikilanku, 
panyo kututugi apaa na anu kutaloakon aijo' te kuasa nu Roh nu Tumpu. 

1 Korintus 8 

1Uuka aiya mongkona anu okaan anu obee' salaku osombahkon hi pilogot. 
Memang totu'u sumo anu tinaloakonmo nu mian, "Kita iwi-iwi' pinandemo." 
Panyo kapandean monsaduakon mian da kobubuun, panyo kalibosan 
mombau da mian timbali ma'ima'. 
2Mian anu monsangka tukoonyo manjoo' na anu nusumbu', sabenannyo 
ma'isa monsumbu' anu sahondo-hondonyo. 
3Panyo anu totu-totu'u mongkalibosi Tumpu, ia nusumbu' nu Tumpu. 
4Han painggaga mongkaan kaanon anu sinombahkonmo hi pilogot, 
osumbu'to saba' te pilogot monggambanakon apa-apaa anu sabenannyo i 
madi'an. Ka' osumbu'to mule' saba' Tumpu ola sa'angu'; madi' ko 
sangga'atannyo. 
5Memang manjoo' ahi' na anu osanggohi pilogot tiba tumpu; anu kiita' i langit 
tiba anu aiya i dunia. 
6Panyo hi kita, Tumpu ola sa'a-sa'angu'nyo. Ia Tuuma anu nompotimbalimo 
iwi-iwi' na anu daagi'. Bau kapaluan-Njo na kita tumuu'. Ka' Tumpu suele ola 

sa'angu', aijo'mo i Yesus Kristus. Anu binau iwi-iwi' nolengkat mae hi Ia, ka' 
kalana Ia sahingga kita tinumuu'mo. 
7Mau mule' sumo aitu, madi' iwi-iwi' na mian monsumbu' anu sumo aijo'. 
Daagi' ko anu naipuan mae monsombah pilogot. Jadi, kalana aijo' sampe 
tempo' uuka aha daagi' monginau' te kaanon anu sinombahkonmo hi pilogot, 
aijo' kaanonmo nu pilogot. Sahingga de nukaan nu aha na kaanon aijo', aha 
mongoa'i baladosamo; kalana palesaya nu aha ma'isa mahoson. 
8Sabenannyo de ola kaanon madi' monsabapi pompahasumbu'anto tiba 
Tumpu timbali lebe ma'ima'. De kita mongkaan kaanon aijo', kita madi' 
mohumpak ka'untungan apa-apaa. Panyo mule' de kita madi' mongkaan 
kaanon aijo', kita mule' madi' ko lugi'nyo apa-apaa. 
9Panyo obala ingati! Boli mule' monsaduakon mian sangga'at timbali 
baladosa' -- kalana palesayanyo ma'isa mahoson -- kalana kita Utus bebas 
mombau maumo pa'apaa. 
10Pongka'oho'ku sumo uuka: Bisuannyo kita Utus, anu mahosonmo na 
palesaya hau-haunyo suha-suhang mongkaan i pontalakanian pilogot. Lantas 
daagi' ko mian montoa kita Utus suha-suhang mongkaan i kiijo'. De palesaya 
nu mian aijo' madi' mahoson, temisa' aijo' monsaduakonmo mian aijo' 
baanimo mongkaan kaanon anu binee'mo i pilogot aijo'? 
11Jadi kalana aijo', sahingga palesaya nu kita Utus monsaduakonmo mian anu 
palesayanyo madi' mahoson aijo' timbalimo madi' ma'ima'. Padahan i Kristus 
sinilaka kalana mian aijo' suele. 
12Ka' de kita Utus mombau kasala'an pokakana sumo aijo' hi to Utu-utus 
Kristen, -- aijo' kita Utus mongideimo palesaya nu aha anu ma'isa mahoson -- 
jadi kita Utus baladosa'mo hi Kristus. 
13Mokonyo aijo' de kaanon monsaduakonmo Utusku baladosa', saba' aku 
madi'mo hondo daagi' mongkaan ponoha'. Kalana boli-boli Utusku 
baladosa'mo kalana aku. 

1 Korintus 9 

1Te misa' aku mian anu bebas? Te misa' aku rasul? Te aku ma'isa toho' nontoa 
i Yesus, Tumpunto? Te komiu misa' hasin nu kalajangku da palesaya hi 
Tumpu? 
2Mau mule' to mia-mian sangga'at madi' mongka'oho' mongakui aku salaku 
rasul, panyo komiu mau sangki-sangkidingmo mongakui aijo'! Kalana 
kantumuu'an miu salaku mian Kristen timbalimo sa'angu' na bukuti' taalu' 
aku rasul. 
3De mian mompisala'i aku, kutaamije sumo uuka: 
4Te aku madi' ko hak mongala kaanon ka' anu o inum kalana kalaja anu 
binaungkumo? 
5Te aku madi' ko hak momboa samian na bengkele' Kristen mojajalan tiba 
aku, momoya susumo anu binaumo nu to Utu-utus i Tumpu Yesus ka' to 
rasul-rasul sangga'atannyo, sagala i Petrus? 
6Kabai ola i Barnabas ka' aku na anu tionyo mosi lio kaanon? 
7Madi' ko suludadu anu mongongkosi posi butongnyo hi aha anu 
montinjohakon pahampatean! Madi' ko mian topo ale' anu mosu'an anggur i 
ale'nyo, lantas madi' mongkaan hasin nu anggur i ale' aijo'! Madi' ko polaya' 
domba anu mompotuu' domba, ka' madi' monginum susu nu domba-
dombanyo haha aijo'! 
8Aku monsisikakon aijo' misa' ola mintoong i anu saja'mo obau sansina-sinaa, 
panyo kalana Kitab nu Tumpu na anu nonsisikakonmo ha-han aijo' suele. 
9I uno nu Kitab i Musa tinulis, "Sapi' anu hau-haunyo opake mongutut 
gandum aijo' da mo hudu' aijo' ikoengannyo boli ahi' osoku' na nganga'nyo." 
Te sapi' na nupatui nu potatae nu Tumpu Allah? 
10Kabai aijo' makisutnyo kona hi kita? Memang aijo' tuli-tulis kona hi kita. 
Kalana mian anu mombau ale' tiba mian anu mompobelesi'i gandumnyo 
memang pantasnyomo na mokalaja kalana montaha'imani da mohumpak 
sambagian hasin nu kalajanyo. 

11Kami nonsaumo bine' nu santuu' i uno nu kantumuu'an miu. Jadi de kami 
mompadakmo te balakat sumo to bala-balang hi komiu, te aijo' kami 
monggaganmo talalo manjoo' hi komiu? 
12De to mia-mian sangga'at ko hak montaha'imani aiya lengkat hi komiu, te 
misa' kami ahi na lebe ko hak molingkudui aha? Panyo aku ma'isa 
monggunakon hak aijo'. Ola ahi' aku lebe mongka'ima'i montanggung iwi-iwi' 
apaa, asan boli monsaduakon han anu molewot Lele Ma'ima' mongkona i 
Kristus obebakon. 
13Kita Utus tantu monsumbu' saba' te mian anu mokalaja i Laigan nu Tumpu 
mohumpak kaanon nu aha lengkat i Laigan nu Tumpu. Ka' to mia-mian anu 
mongkalesang tampat nu ponsombahkonan koloban, mohumpak sambagian 
koloban anu osombahkon i kiijo'. 
14Sumo aitu mule' na Tumpu nontantukanmo, te mian anu mompolele Lele 
Ma'ima' aijo' tionyo mohumpak kaanon lengkat i kalaja mompolele aijo'. 
15Panyo ma'isa toho' aku nompake hak haha aijo' mau pe'e sangahan. Ka' aku 
nontulis sulat aiya misa' mule' ko kahanda' da anu haha aijo' obee'mo uuka hi 
belengku. Lebe ma'ima' aku silaka ka' de mule' ola talabakas na anu ku 
kabubuulakon aijo'. 
16Kalana de aijo' ola han mompolele Lele Ma'ima' lengkat mae hi Tumpu, 
tantu aku madi' ko hak kobubuun, kalana Tumpu nompalentahmo aku, da 
mompojalan aijo'. Silaka na aku de aku madi' mompolele Lele Ma'ima' aijo'! 
17Bisuannyo aku mompojalan kalaja aijo' ola posi kahanda'ku, tantu aku 
timbali montaha'imani da mohumpak tambo. Panyo aku mompolele Lele 
Ma'ima' aijo' ola ahi' kalana pinokaumo nu Tumpu Allah da mompojalan 
kalaja aijo'. 
18Desumo aijo', tambongku apaa? Aiya na tambonyo: aijo'mo aku moko ala 
mompolele Lele Ma'ima' aijo' madi' pilenje mompiboati samian pe'e da 
mongongkosi aku, kalana aku madi' mompagala momoita te hak ku salaku 
anu mompolele Lele Ma'ima' aijo'. 

19Aku aiya misa' posaihon pa' ihe; aku bebas. Mau mule' sumo aitu, aku 
mompotimbalimo butongku aiya posaihon toka hi iwi-iwi' na mian. Kubau na 
aijo' da aku moko ala mohumpak manjoo' na mian palesaya hi Kristus. 
20Toka hi aha mian nu Yahudi, aku sumo mian nu Yahudi, da aku moko ala 
mohumpak mian nu Yahudi palesaya hi Kristus. Toka hi to mia-mian anu 
tumuu' mombatuki atulan i Musa, aku montiho susumo au'aitu aku mintoong 
i atulan aijo', mau mule' aku sabenannyo madi' ahi' mompintoongi atulan 
aijo'. Kubau na aijo' da aku timbali mongendei aha mombatuki i Kristus. 
21Toka hi mian anu misa' Yahudi, aku montiho susumo samian anu misa' 
Yahudi, anu tumuu' i sambiha'nyo nu atulan i Musa. Kubau na aijo' da aku 
timbali moko ala mongendei aha mombatuki i Kristus. Panyo aijo' misa' 
alati'nyo saba' aku madi'mo mohongo-hongo palentah haha aijo' nu Tumpu; 
aku na kinuasanmo ahi' nu palentah haha aijo' i Kristus. 
22Hi aha to mia-mian anu kapalesaya'annyo madi' mahoson, aku mule' 
montiho sumo samian anu kapalesaya'annyo madi' mahoson, da aku timbali 
moko ala mongendei aha da timbali mombatuki i Kristus. Memang, aku 
tinimbalimo sumo anu iwi-iwi' aijo', kalana kapalaluan nu iwi-iwi' mian da 
mau mule' mosiamo na jalan timbali na aku momposalamat sambagian na 
aha. 
23Iwi-iwi' aijo' kubau kalana Lele Ma'ima' lengkat mae hi Tumpu aijo', da aku 
suele nu balakati. 
24Kita Utus tantu monsumbu' saba' i uno nu pailomban mopadeka', iwi-iwi' na 
mian mopadeka', panyo ola samian na mohumpak tambonyo. Mokonyo aijo' 
popadeka'mo hoso-hoson sahingga kita Utus mohumpak tambonyo. 
25Ihehe na mian anu hau-haunyo opogulu', tionyo sabaan i han iwi-iwi'. 
Nubau na aijo' kalana ia mongkahanda'i da opo'olo'i bunga, olo' nu 
kamenangan, aijo'mo bunga anu sampa magayou. Panyo kita aiya 
monsabaanakon lupa-lupa, kalana kita mongkahanda'i da opo'olo'i bunga, olo' 
anu madi' magayou. 

26Mokonyo aijo' aku mopadeka ko kahanda' anu natantumo. Sumo anu 
bakutanding mahanjagun, madi' asan kujagunmo. 
27Kubee' na butongku opogulu' totu-totu'u, sahingga aku monsumbu' hondo-
hondo. Kubau sumo aijo', kalana aku madi' mongka'oho' boli-boli salatan aku 
mongende mian sangga'at da mombatuki bakutanding pailomba aijo', yo aitu 
aku na madi' ahi' opobee' pailomba. 

1 Korintus 10 

1To Utu-utus! Kita Utus saja' ahi' o'inau' apaa na anu tinimbalimo hi 
mompolee'to, tempo'nyo aha nombatuki i Musa. Aha iwi-iwi' i hohungan nu 
kundom, ka' mule' sinalamat na aha notaap i Ambai Momea'. 
2Da timbali mombatuki i Musa, aha iwi-iwi' pinalamandikan i uno nu 
kundom ka' i uno nu ambai aijo'. 
3Aha iwi-iwi' nongkaan kaanon nu Tumpu bubuu' pokakana, 
4ka' nonginum inumon nu Tumpu bubuu' pokakana. Aha iwi-iwi' nonginumo i 
bungkutnyo nu batu rohani anu nonsangaluimo aha; bungkutnyo nu batu 
aijo', atina'mo i Kristus. 
5Mau mule' sumo aitu kanjoo'annyo na aha madi' nuka'ima'i nu Tumpu, ka' 
aijo'mo na sababnyo bangke' nu aha haha aijo' notanata i padang bolaa. 
6Iwi-iwi' aijo' timbali sonto' hi kita, bau pompotuka' kita da boli mongka'ima'i 
anu ma'idek sumo aha. 
7Tiba mule' kita boli monsombah pilogot sumo anu binaumo nu sambagian 
na mian aijo' hi aha. I uno nu Kitab nu Tumpu tinulismo, "Saba' bansa aijo' 
nontampu'unimo mongkaan ka' monginum, ka' lewa'mo nonsalelei 
nonsombah pilogot.” 
8Kita madi' timbali masala' susumo aijo' anu binau nu sambagian aha. Kalana 
uampulu' totolu' na madala na mian aijo' hi aha i nate i uno nu sansina 
kalana nombaumo han aijo'. 



537 

 

9Kita madi' timbali monsoba-soba Tumpu, sumo anu binau nu sambagian aijo' 
hi aha naipuan mae, sahingga aha i nate binahe' nu ulo anu ko bisa'nyo. 
10Kita madi' timbali mososon sumo anu binau nu sambagian aijo' hi aha 
naipuan mae, sahingga aha pinatean nu Malaikat Kapatean. 
11Iwi-iwi' anu haha aijo' tinimbalimo hi aha, da bau sonto' hi to mia-mian 
sangga'at. Ka' iwi-iwi' aijo' tinulismo suele da timbali pompotuka' hi kita. 
Kalana kita tempo' uuka tumuu' i tempo'mo nu kakiamatan. 
12Mian anu monsangka butongnyo tuminjo mahoson, obala-bala ingati; da 
boli mamanga ia motua'mo. 
13Batu-batu soba'an anu o'oa'i nu kita Utus, atina' soba'an anu saja'mo o'oa'i 
nu mian. Panyo Tumpu tataap i pala janjian-Nyo. Ia madi' mompojohok kita 
Utus osobai molingkudui anu opoko ala obau miu. Tempo'nyo kita Utus 
nukona nu soba'an, Ia mombee'i jalan hi komiu da mahoson, da kita Utus 
moko ala montahan. 
14Mokonyo aijo', to Utu-utus anu ku ku kalibosi, tionyo ahi' komiu 
mongka'ideki monsombah pilogot. 
15Aku motatae hi komiu sumo hi to mia-mian anu pande. Komiu tionyo ahi' 
mompotutugakon potataengku aiya. 
16Tempo'nyo kita monginum anggur, kita montalima kaseh hi Tumpu, te 
misa' aijo' mompotiju' saba' kita nosa'angu'mo tiba i Kristus i uno nu han Ia 
sinilaka? Ka' tempo'nyo kita mombagi-bagiakon roti da okaan hingga-hinggat, 
te misa' aijo' mompotiju' saba' kita nosa'angu'mo tiba butong i Kristus? 
17Kalana ola sa'angu' na roti ka' kita iwi-iwi' mongkaanmo te roti anu sa'a-
sa'angu'nyomo aijo' suele, sahingga kita anu manjoo' aiya sumo-sumomo sa'a-
sa'angu' na butong. 
18Sobo palahatikan na to mia-mian Yahudi. Aha anu nongkaanmo kaanon 
anu osombahkon aita' i bawo nu tampat ponsombahkonan koloban, aijo'mo 
na to mia-mian anu nosa'angu'mo tiba tampat aijo'. 

19Apaa na anu ku ku kahanda'i mongkona han aijo'? Pilogot kabai kaanon 
anu osombahkon hi pilogot aijo' madi' kokaliangannyo apa-apaa. 
20Apaa na anu sinombahkonmo i tampat koloban bau bagi nu pilogot madi' 
sinombahkon hi Tumpu, panyo hi to roh-roh ma'idek. Ka' aku madi' 
mongka'oho' komiu mosa'angu'mo tiba roh ma'idek. 
21Komiu madi' timbali monginum i galas nu anggur nu Tumpu, ka' mule' 
suele i galas nu anggur nu roh ma'idek. Komiu madi' timbali mongkaan i 
meja' nu Tumpu tiba i meja' suele nu roh ma'idek. 
22Kabai o kita mongka'oho' mombau Tumpu ma'idekan na kinyonyoanyo? Te 
kita lebe mahoson molingkudui Tumpu? 
23Koonyo nu mian, "Kita timbali mombau mau mule' apaa na okahanda'into." 
Totu'u! Panyo madi' iwi-iwi' na oka'oho'to aijo' mingguna. "Kita timbali 
mombau mau mule' apaa na oka'oho'to" -- panyo madi' iwi-iwi' na oka'oho'to 
aijo' mombangonakon kantumuu'anto. 
24Boli ko samian mombau usaha ola posi kapentingan nu butongnyo. Toto 
samian mombau usaha tionyo ahi' bau kapentingan nu mian sangga'at. 
25Komiu timbali mongkaan maumo apaa na anu opobaluk i pasan 
pompobalukan ponoha'. Boli pilenje oleleki imoonanyo, mau mule' ko 
kabalatan i uno nu kinyonyoaum. 
26Kalana i uno nu Kitab nu Tumpu tinulismo, "Dunia aiya tiba iwi-iwi' na 
isinyo anu nu Tumpu.” 
27De komiu opaso mongkaan nu samian anu misa' Kristen, ka' otalima miu na 
ia nompaso aijo', kaanmo na anu tinatuakonmo hi komiu. Bolimo pilenje 
moleleki pa' nolengkat mae iya na kaanon aijo', da boli ko kabalatan i uno nu 
kinyonyoaum. 
28Panyo de ko anu motatae hi beleyum, "Kaanon aiya sinombahkonmo hi 
pilogot," bolimo mongkaan kaanon aijo', kalana montoa kapentingan nu mian 
aijo' tiba kalana monginau' anu uutu i kinyonyoa. 

29Anu ku kukahanda'i misa' anu o'oa'i nu kinyonyoaum, panyo anu nu'oa'i nu 
kinyonyoa nu mian aijo'. Tantu daagi' ko anu mompokilawa, "Ah, kadaka' 
kabebasan, nukinyonyoangku mongalamo anu nu o'oa'i nu kinyonyoa nu 
mian sangga'at? 
30De aku mongkaan kaanon ka' montalima kaseh hi Tumpu, kadaka' mian 
mongalumo aku kalana kaanon aijo', padahan aku nontalima kaseh hi Tumpu 
kalana kaanon aijo'?” 
31Mau mule' apaa na obau nu kita Utus -- kita Utus mongkaan kabai kita Utus 
monginum -- baumo na aijo' iwi-iwi', bau pompopodaka' Tumpu. 
32Tumuu'mo sumo aitu na baunyo da kita Utus madi' monsaduakon mian 
sangga'at mombau dosa'; pa' aha mian nu Yahudi kabai misa' mian nu 
Yahudi, kabai jama'at nu Tumpu. 
33Tumuu'mo susumo aku. Aku bala usaha momposanang kinyonyoa nu mian 
iwi-iwi' i uno nu lupa-lupa na han, madi' ko kahanda' bau kapentingan nu 
posi butong. Patujungku ola da aha iwi-iwi' timbali oposalamat. 

1 Korintus 11 

1Obatuki na sonto'ku, sumo aku suele nombatukimo sonto' i Kristus. 
2Kupuji' na komiu kalana komiu saja' monginau' aku, ka' mohongo-hongo 
pokinde' anu binee'kumo hi komiu. 
3Panyo ku indi da komiu monsumbu' sa'angu' na han mule', aijo'mo saba' anu 
mongkapalai aha to momo'ane, aijo'mo i Kristus; anu mongkapalai bengkele' 
aijo'mo langkai'nyo, ka' anu mongkapalai i Kristus aijo'mo Tumpu. 
4De samian na mo'ane balado'a kabai tempo'nyo monsisikakon lele lengkat hi 
Tumpu i ahop nu mian da'isan, okukumbungi na ubak, saba' mian aijo' 
mongambangi i Kristus. 
5Ka' de samian na boune balado'a kabai tempo'nyo monsisikakon lele lengkat 
mae hi Tumpu i ahop nu mian da'isan madi' okukumbungi na ubak, saba' 

boune aijo' mongambangi langkai'nyo anu mongkapalai butongnyo. Aijo' 
pokakanamo ubak nu boune aijo' sumo anu kinismo. 
6Kalana de samian na boune madi' mongka'oho' mongkukumbungi ubak, 
sahanyo ubaknyo o gunting. Panyo de samian na boune o kis na ubaknyo 
kabai o gunting na ubaknyo, aijo' sa'angu' na ka' ambangan hi ia. Mokonyo 
aijo' lebe ma'ima' ia mompake kukumbung nu ubak. 
7Mo'ane madi' pilenje mompake kukumbung nu ubak, kalana ia sumo 
mongkitaan pontoaan butong ka' kadaka'an nu Tumpu. Panyo boune sumo 
mongkitaan pontoan katalasanggoan nu mo'ane. 
8Kalana mo'ane misa' boune na pinotimbali, mo'ane ahi' na pinolengkatannyo 
boune pinotimbali. 
9Mo'ane madi' pinotimbali da bau kapentingan nu boune, panyo boune 
pinotimbali da bau kapentingan nu mo'ane. 
10Kalana aijo' da bau pomposanang to mala-malaikat, samian na boune 
tionyo mompake kukumbang nu ubak salaku tanda saba' ia ta'aluk i 
kakuasa'an nu langkai'nyo. 
11Mau mule' sumo aitu i uno nu kantumuu'anto susumo mian Kristen, boune 
madi' mosi tinjo sausa', manilapas i mo'ane, ka' mo'ane mule' madi' mosi tinjo 
sausa', manilapas i boune. 
12Kalana mau mule' boune anu momonanyo pinotimbali lengkat i mo'ane, 
panyo lapas aijo' mo'ane pinohampemo nu boune; ka' iwi-iwi' na apaa, 
nolengkat mae hi Tumpu. 
13Soba to Utu-utus posi popikilakon na han aiya: Pa' ma'ima' samian na boune 
balado'a hi Tumpu i ahop nu mian da'isan madi' mongkukumbungi ubak? 
14Nusumbu' nu mian da'isan komiu pinogulu'mo, taalu' de mo'ane mingubak 
mantan, aijo' sa'angu' na han anu madi' patut. 
15Panyo hi boune hambahan nu ubak binee' hi ia da bau pongkukubi 
ubaknyo, ka' ubak mantan aijo' timbali kasanangannyo. 

16Jadi de daagi' ko anu mongka'oho' painggaga mongkona han aiya, sala' 
sa'angu' na kutaloakon aijo'mo saba' mau mule' kita, mau mule' to jama-
jama'at nu Tumpu sangga'at, kanjoo'annyo ola sa'angu' na kabiasa'an anu 
daagi' i uno nu jama'at; de sangga-sangga'atnyo aijo' madi'mo. 
17Mongkona anu susumo aiya, aku madi' mompuji' komiu. Singkabot na 
komiu mogaleja misa' mohasinakon anu ma'ima', panyo anu madi' ma'ima'. 
18Momona ihongongku tukoonyo i uno nu kasingkabotan-kasingkabotan 
daagi' ko toto sanggombu na mian anu mompaha pisa-pisala'i. Ka' kututugi 
sangkiding kabai manjoo' na lele aijo' tantu totu'u. 
19Memang konamo na ko poga'a-ga'atan itina' hi komiu da otoaje saidi' mae 
ihehe na mian Kristen anu totu-totu'u. 
20Panyo tempo'nyo komiu silimu' anu obau miu misa' Palajamuan nu Tumpu. 
21Kalana de mongkaanmo, komiu toto samian gago'mo mongala posi 
kaanonnyo, sahingga daagi' ko anu madi' mohumpak apa-apaa, panyo 
sangga'at malangumo. 
22Kadaka' sumo aitu? Te madi' kita Utus ko laigan ahi'? Kita Utus timbali 
mongkaan ka' monginum i kiijo'! Kabai o kita Utus mongka'oho' mompopo'ise' 
jama'at nu Tumpu, ka' mongambangi to mia-mian kasiasi? Apaa na anu 
tionyo kutaloakon hi komiu? Pa' tionyo aku mompuji' komiu? Madi'! I madi' 
hondo-hondo aku mompuji' komiu. 
23Kalana pinogulu'akonkumo hi komiu, aijo' ihumpaku lengkat mae hi 
Tumpu: aijo'mo pihi-pihi salatan i Yesus, Tumpunto kinabisa'anmo, Ia 
nongalamo roti, 
24ka' noko taloakon na Ia talima kaseh hi Tumpu mongkona roti aijo', pinuge-
puge-Nyomo na roti aijo' nu lima-Nyo, ka' notatae, "Aiyamo na butong-Ku 
anu binee'mo kalana komiu. Bau na aiya salaku ponginau' Aku.” 
25Sumo aitu mule' salatan noko kaan, ingalanyomo na galas nu anggur lantas 
notatae, "Anggur aiya anu sala'je jinanji'akon nu Tumpu, sinela' nu baso'-Ku. 
De komiu monginumo aiya, obau na aiya bau ponginau' Aku.” 

26Memang de komiu mongkaanmo roti ka' monginumo anggur aiya, komiu 
nompolelemo kapatean i Tumpu, sampe Ia toka. 
27Mokonyo aitu, mian anu mongkaan roti nu Tumpu kabai monginum anggur 
nu Tumpu tiba jalan anu madi' patut, mian aijo' baladosa' hi Tumpu anu 
nongkolobanakonmo butong-Nyo tiba baso'-Nyo. 
28Jadi batu-batu mian tionyo mompalesa pe'e butongnyo, atina'je ka' ia 
timbali mongkaan roti ka' monginum anggur aijo'. 
29Kalana de mian mongkaan roti ka' monginum anggur, panyo madi' 
mongangga'i palajamuan aijo' mongkona butong nu Tumpu, mian aijo' 
mongkaan ka' monginum da mohumpak hukuman nu Tumpu i posi 
butongnyo. 
30Mokonyo aijo' manjoo' anu itina' hi komiu masakit ka' madi'mo mahoson, 
ka' mule' ko anu sinilakamo. 
31Panyo de kita mompalesa pe'e butongto momona, kita madi' nu hukum nu 
Tumpu. 
32Panyo de kita nu hukum nu Tumpu, Ia mondoke kita, da kita boli nukona 
nu hukuman mohingga-hinggat dunia aiya. 
33Mokonyo aitu, to Utu-utus, de komiu silimu' da mongkaan i palajamuan nu 
Tumpu, komiu tionyo ahi' mompaha tanda-tanda'i. 
34De daagi' ko anu mo'ohop, ia tionyo ahi' mongkaan pe'e i laigan. De komiu 
mongangga'i han aiya, pompahasingkabotan miu mogaleja madi' 
mompodaagi' hukuman lengkat mae hi Tumpu i posi butongum. Mongkona 
ha-han sangga'at kututuhakonje hi komiu de aku po'ule'mo toka mae. 

1 Korintus 12 

1Uuka aiya mongkona to bala-balakat anu binee'mo nu Roh nu Tumpu. 
Mongkona han aijo', pongka'oho'ku to Utu-utus monsumbu' ahi' anu sahondo-
hondonyo. 

2O inau' tempo'nyo komiu ma'isa nonsumbu' Tumpu, komiu tinagodamo 
nombatuki pilogot anu momo'. 
3Tionyo ahi' osumbu' miu saba' mian anu nu kuasaimo nu Roh nu Tumpu 
madi' moko ala motatae, "Kinutukan na i Yesus!" Sumo aitu mule' madi' ko 
samian pe'e moko ala montaloakon, "I Yesus Tumpu!" de mian aijo' madi' nu 
kuasai nu Roh nu Tumpu Allah. 
4Manjoo' na ngangahannyo nu balakat anu lengkat mae hi Roh Nu Tumpu, 
panyo iwi-iwi' aijo' ola sa'a-sa'angu'nyomo na Roh anu mombee'i mae aijo'. 
5Manjoo' na ngangahan nu kalaja bau pohongo-hongo Tumpu, panyo Tumpu 
anu ohongo-hongo aijo', Tumpu anu sa'a-sa'angu'nyomo! 
6Manjoo' na ngangahannyo mombau kalaja nu Tumpu, panyo anu mombee'i 
kahosonan aijo' hi toto samian, aijo'mo Tumpu anu sa'a-sa'angu'nyomo! 
7Toto samian, kita iwi-iwi' nu posi balakati nu Roh nu Tumpu Allah da bau 
ka'ima' anto. 
8Toka hi samian, Roh aijo' mombee'i balakat da basisik o angga'i. Toka hi 
sangga'at Roh suele ai-aijo'mo na mombee'i balakat da monsisikakon Tumpu. 
9Roh sa'a-sa'angu'nyomo aijo' suele na mombee'i hi samian balakat anu madi' 
ko gampanyo da palesaya hi Kristus; panyo hi sangga'at Roh aijo' mombee'i 
kuasa da nompa'alin mian. 
10Hi samian binee'an kuasa da timbali mombau anu okabangangi, ka' hi 
sangga'at binee'an balakat da mompoto'iakon tanga'an-tanga'an nu Tumpu. Hi 
sangga'at mule' Roh aijo' nombee'i balakat da moko ala mompotantu 
pompahasala'annyo iya na balakat anu lengkat mae hi Roh nu Tumpu, ka' iya 
na misa'. Daagi' ko anu binee'an balakat da motatae nu ngangahan na basa' 
anu okabangangi, ka' daagi' mule' ko anu binee'an balakat da monsisikakon 
poso'nyo nu basa' haha aijo'. 
11Iwi-iwi' aijo' kalaja nu Roh anu sa'a-sa'angu'nyomo aijo'; toto samian pinosi 
bee'anmo balakat anu madi' pokakana, iyaje ahi' pongka'oho' nu Roh aijo'. 

12I Kristus aijo' sumo butong nu mian; butong aijo' sa'angu', panyo manjoo' na 
bagiannyo. Iwi-iwi' na bagiannyo aijo' mau mule' manjoo', panyo tinimbali 
sa'angu' na butong. 
13Sumo aitumo na kita iwi-iwi', mian nu Yahudi kabai misa' mian nu Yahudi, 
to posa-posaihon kabai to mia-mian bebas; kita iwi-iwi' pinalamandikanmo 
nu Roh-mo ai-aijo', da kita oposa'angu' hi butong i Kristus aijo'. Kita iwi-iwi' 
suele mongoa'i kuasa nu Roh anu sa'a-sa'angu'mo aijo' sampe sukup. 
14Kalana butong aijo' madi' ola sa'angu' na bagian na tinimbali, panyo 
manjoo' na bagiannyo. 
15De tengke motatae, "Aku misa' lima, kalana aijo' aku misa' gampa nu 
butong," aijo' misa' alati'nyo, saba' tengke aijo' misa' gampa nu butong. 
16Ka' de bihing motatae, "Kalana aku misa' mata, jadi aku misa' gampa nu 
butong," aijo' mule' misa' alati'nyo, saba' bihing aijo' misa' gampa nu butong. 
17De bisuannyo songko-songko na butong aijo' ola tinimbali mata, mosia na 
butong aijo' timbali mohongo? Kabai de songko-songko na butong aijo' ola 
tinimbali bihing, mosia na butong aijo' mongook? 
18Jadi tinoantomo Tumpu na nompokona bagian haha aijo' i butong. Tumpu 
na nompokona i posi-posi tampatnyo, iya na anu Nu kahanda'. 
19De iwi-iwi' ola sa'angu' na bagian, iya na osanggohi butong? 
20Jadi memang manjoo' na bagiannyo, panyo butong ola sa'angu'. 
21Mokonyo aitu, mata madi' timbali motatae hi lima, "Aku madi' mompalalui 
beleyum!" kabai ubak motatae hi tengke, "Aku madi' mompalalui beleyum!” 
22Ola ahi' sabenannyo bagian haha aijo' nu butong anu osangka madi' 
mahoson, aijo' na opalaluinto hondo; 
23ka' bagian haha aijo' anu osangkanto madi' ko angga'nyo, padahan aijo' ahi' 
na bagian-bagian anu talalo hondo o angga'into. Bagian haha aijo' nu butong 
anu otoanto madi' ma'ima', aijo' ahi na anu talalo opalahatikanto. 

24Bagian haha aijo' nu butong anu otoa na'ima'mo madi'mo palalu 
opalahatikanto. Tumpu nompotimbalimo butongto sumo aijo' na baunyo, 
sahingga bagian haha aijo' anu madi' talalo ko angga'nyo na anu talalo hondo 
o angga'into. 
25Desumo aitu yo butong aijo'madi' mobagi-bagi; posi-posi bagian 
mompalahatikan samian ka' samian. 
26De sa'angu' na bagian mongoa'i sansala, iwi-iwi' na bagian sangga'at suele 
mongoa'i sansala; de sa'angu' na bagian o puji', iwi-iwi' na bagian sangga'at 
suele hingga-hinggat lame'. 
27Kita Utus iwi-iwi' hingga-hinggat aijo'mo na butong i Kristus, ka' komiu toto 
samian suele te bagian nu butong aijo'. 
28Sumo aitumo i uno nu jama'at, Tumpu nontantukanmo tampat hi 
ngangahan nu mian: Momonanyo to rasul-rasul; ko ohua'nyo to nabi-nabi, ko 
totolu'nyo to gulu-gulu', lantas aha anu mombau ha-han anu okabangangi, 
lapas aijo' aha binee'anmo balakat da nompa'alin mian, kabai montulungi 
mian sangga'at, kabai anu mongatun, kabai mule' da basisik tiba ngangahan 
nu basa' anu okabangangi. 
29Aha misa' iwi-iwi' rasul, kabai nabi, kabai mule' gulu'. Madi' iwi-iwi' ko 
kuasa da moko ala mombau anu okabangangi, 
30kabai da nompa'alin mian, kabai da basisik tiba ngangahan nu basa' anu 
okabangangi, kabai da mongalati'i to basa-basa' haha aijo'. 
31Kalana aijo' tionyo ahi' olio miu totu-totu'u da mohumpak to bala-balakat 
anu talalo hondo penting. Panyo lapas aiya kupotiju'mo hi belemiu na jalan 
anu talalo hondo ma'ima'. 

1 Korintus 13 

1Mau mule' aku moko ala basisik tiba ngangahan basa' nu mian, kabai o tiba 
basa' nu malaikat, panyo aku madi' mongkalibosi mian sangga'at, saba' anu 
saja' kutaloakon aijo' ola onyi' anu linsingan panyo madi' ko alati'nyo. 

2Mau mule' aku pande na mompotokakon lele lengkat mae hi Tumpu, ka' 
monsumbu' iwi-iwi' ilimu', ka' monsumbu' iwi-iwi na apaa, ka' mule' talalo 
palesaya hi Tumpu sahingga timbali moko ala molalin bungkutnyo, panyo 
aku madi' mongkalibosi to mia-mian sangga'at, saba' aku madi' ko alati'nyo 
apa-apaa! 
3Mau mule' iwi-iwi' na anu daagi' hi belengku kubee' hi mian kasiasi, ka' 
kubee' na butongku da opapui, panyo aku madi' mongkalibosi to mia-mian 
sangga'at, saba' iwi-iwi' aijo' madi' hondo ko kaliangannyo. 
4Mian anu mongkalibosi to mia-mian sangga'at, sabaan ka' ma'ima' na 
kinyonyoa. Ia madi' pangka'ideki mian, madi' malambubut, madi' kobubuun. 
5Ia madi' mingkadaka'an, madi' laloasa, ia madi' mompakisa mian sangga'at 
da mombatuki posi pongka'oho'nyo, madi' mule' malia' monipis na bihing, ka' 
mongingu. 
6Mian anu mongkalibosi to mia-mian sangga'at, madi' mongka'ima'i 
ka'idekan, ia ola mongka'ima'i ka'ima'an. 
7Ia moko ala montahan mongahopi iwi-iwi na apa-apaa, ka' mongka'oho' 
palesaya hi anu talalo ma'ima' hi batu-batu mian; i uno nu han mau mule' pa' 
mosiamo, mian anu ko kalibosan aijo' madi' toho' mongkolilimi apaa na anu 
nutaha'imani, ka' sabaan montanda'i iwi-iwi na apa-apaa. 
8Madi' toho' ko tempo'nyo na mian madi'mo palalu mompaha kali-kalibosi. 
Uuka aiya daagi' ko mian anu pande na mompotokakon lele lengkat mae hi 
Tumpu, panyo saidi' mae ia madi'mo mompotoka lele aijo'. Uuka aiya daagi' 
ko anu pande basisik mongangahan na basa' anu okabangangi, panyo saidi' 
mae ia madi'mo basisik nu basa' haha aijo'. Uuka aiya manjoo' na mian anu 
monsumbu' lupa-lupa na han, panyo saidi' mae apaa na anu nusumbu' nu aha 
aijo' po'ule'mo okolilimi. 
9Kalana anu osumbu'to tiba anu opoko ala opotoka na lele lengkat mae hi 
Tumpu, ma'isa talalo sukup. 

10Tokaje uuka mae na tempo'nyo Tumpu mombaumo iwi-iwi' aijo' sukupmo, 
ka' anu madi' sukup aijo' o alinmo. 
11Tempo'nyo aku daagi' anak, aku basisik sumo anak, aku mingkinyonyoa 
sumo anak ka' aku bapikin sumo anak. Uuka aiya aku dinaka'mo, kalakuanku 
anu mingana-anak ingalinkumo. 
12Apaa na anu otoanto uuka aiya daagi' sumo lolung anu madi' manasa i uno 
nu mongkitaan. Panyo saidi' mae otoantoje mana-manasa. Uuka aiya ma'isa 
kusumbu' iwi-iwi', panyo saidi' mae kusumbu'je iwi-iwi', pokakana sumo 
Tumpu monsumbu' songko-songko butongku. 
13Jadi, tempo' aiya totolu' na han anu tionyo saja' obaunto: palesaya, 
montaha'imani, ka' mompaha kali-kalibosi. Anu talalo hondo penting i anu 
totolu' aiya, aijo'mo, mongkalibosi to mia-mian sangga'at. 

1 Korintus 14 

1Tionyo ahi' komiu bala usaha mongkalibosi to mia-mian sangga'at. Ka' bala 
usaha suele da mohumpak to bala-balakat anu nubee' nu Roh nu Tumpu, ka' 
anu talalo hondo, da moko ala monsisikakon tanga'an-tanga'an nu Tumpu hi 
mian. 
2Mian anu basisik nu basa' anu okabangangi, mian aijo' misa' basisik hi mian; 
ia basisik hi Tumpu. Madi' ko mian monsumbu' anu tinaloakonnyo, kalana 
Roh nu Tumpu na nompotuka' hi ia nontaloakon anu ola Tumpu na 
monsumbu'. 
3Panyo mule' mian anu mompotokakon lele lengkat mae hi Tumpu Allah, 
mompotoka hi mian da bau pompohoson aha, da bau pongkakeha aha, ka' da 
bau pomposanang kinyonyoa nu aha. 
4Mian anu basisik nu basa' anu okabangangi ola mompohoson posi 
butongnyo, panyo mian anu mompotokakon lele lengkat mae hi Tumpu 
montulungi jama'at da timbali mahoson. 
5Palias na ko ima'nyo de kita Utus moko ala basisik manjoo' na ngahan nu 
basa' anu okabangangi. Panyo anu talalo ma'ima' aijo'mo de kita Utus timbali 

mompolele tanga'an nu Tumpu. Kalana mian anu mompotoka lele lengkat 
mae hi Tumpu, lebe daka' molingkudui mian anu basisik tiba ngangahan nu 
basa' anu okabangangi; sangalasan na hannyo de mian anu basisik nu 
ngangahan basa' anu okabangangi aijo' timbali mompoto'i apaa na alati'nyo 
nu anu tinaloakonnyomo aijo' da mingguna hi jama'at iwi-iwi'. 
6De aku bisuannyo toka hi beleyum ka' aku basisik tiba ngangahan nu basa' 
anu okabangangi, apaa na gunanyo aijo' hi komiu? Madi' ko gunanyo mau 
pe'e sangkiding! Sangalasan na hannyo de aku mompoto'i apaa na anu 
tinaloakon nu Tumpu, kabai aku montalangkan apa-apaa mongkona Tumpu, 
kabai aku mompotokakon lele lengkat mae hi Tumpu, kabai aku mompogulu'. 
7Pakakas nu musiik anu madi' ko nyawanyo mau pe'e sangkiding susumo 
puloit, ka' kasapi, de onyi'nyo madi' opuuhi kabai o kuti' hoso-hoson, mosia 
na mian monsumbu' elok apaa na pinuuhannyo kabai kinuti'nyo? 
8Sa'angu' na sonto' sangga'at mule': De tolompet madi' opo onyi' ima-ima' ihe 
na mogogau' da mahampatemo? 
9Sumo aitumo na kapandeanum basisik mongangahan na basa' anu 
okabangangi. De kapandean nu kita Utus montaloakon potatae haha aijo' 
madi' manasa, madi' ko samian pe'e na anu moko ala monsumbu' apaa na 
tinaloakon nu kita Utus. Potatae haha aijo' madi' ko kaliangannyo. 
10I dunia aiya manjoo' na basa', panyo madi' ko sa'angu' pe'e na basa' haha 
aijo' na madi' ko alati'nyo. 
11Panyo de aku madi' mangalati' i basa' anu tinaloakon nu toto samian, saba' 
mian anu mompake basa' aijo' pokakanamo mian anu i salipu'an na basisik hi 
belengku; sumo aitu mule' aku toka hi ia. 
12Mongkona ola posi komiu, kusumbu' komiu mongka'oho' hondo mohumpak 
to bala-balakat anu lengkat mae hi Roh nu Tumpu. Panyo anu penting hondo, 
tionyo ahi' komiu bala usaha da mompake kasanggupan anu montulungi 
jama'at da timbali mahoson. 

13Mokonyo aijo' mian anu basisik nu basa' anu okabangangi tionyo ahi' 
momoita hi Tumpu da ia obee'i suele kasanggupan montalangkan apaa na 
anu tinaloakonnyomo. 
14Kalana de aku balado'a nu basa' anu okabangangi, kinyonyoangku memang 
balado'a, panyo pikilanku ola momohokot. 
15Jadi apaa na anu tionyo kubau? Aiya na anu kubau: Aku balado'amo nu 
rohku, panyo suele balado'amo nu pikilanku. Aku manyanyimo nu rohku, 
panyo aku suele manyanyimo nu pikilanku. 
16Kalana de kita Utus ola montaloakon talima kase hi Tumpu Allah nu 
kinyonyoa, ka' daagi' ko mian sangga'at anu madi' mangalati' i basa' anu 
okabangangi, anu lengkat mae hi Roh nu Tumpu aijo', saba' mian aijo' madi' 
moko ala motatae, "Aku setuju" i do'a pontalima kaseum aijo'; kalana ia madi' 
monsumbu' apaa na anu tinaloakonmo nu kita Utus. 
17Mau mule' do'a pontalima kaseum aijo' hi Tumpu talalo ma'ima', panyo do'a 
aijo' madi' ko gunanyo hondo-hondo hi mian sangga'at. 
18Aku montalima kaseh hi Tumpu, kalana aku timbali basisik nu ngangahan 
basa' anu okabangangi molingkudui kita Utus iwi-iwi'. 
19Panyo, i uno nu kasingkabotan monsombah Tumpu, aku lebe mongka'ima'i 
mompake olima' na potatae anu timbali nusumbu' nu mian ka' de mule' ola 
mompake moda-madala na potatae i basa' anu okabangangi. Lebe ku ka'ima'i 
sumo aijo' da aku timbali mompotiju' mian. 
20To Utu-utus! Boli bapikin sumo to ana-anak. I han anu ma'idek, bakas da 
tataapmo na komiu susumo anak ise'. Panyo i han bapikin, tionyo ahi' komiu 
timbali mian anu motu'amo. 
21I uno nu Kitab nu Tumpu tinulismo sumo uuka, "Tumpu notatae, 'Nompake 
to mia-mian anu basisik nu basa' anu madi' osumbu'na alati'nyo, Aku 
motataeje hi mian anu palesayamo aiya. Kupakeje na to mia-mian anu i 
salipu'an, Aku motataeje hi mian anu palesayamo hi beleng-Ku; mau mule' 
sumo aitu, aha madi' mongka'oho' mohongo potataeng-Ku.' “ 

22Jadi balakat da basisik nu ngangahan basa' anu okabangangi aijo' sumo 
salaku tanda toka hi mian anu madi' palesaya, misa' toka hi mian anu 
palesayamo. Ka' balakat da mompoto'i tanga'an nu Tumpu hi mian aijo' 
sa'angu' na tanda kona hi mian anu palesayamo misa' kona hi mian anu madi' 
palesaya. 
23Mokonyo aijo', de bisuannyo jama'at singkabotmo i uno nu pogombuan, 
iwi-iwi' jama'at basisikmo ingangahan nu basa' anu okabangangi, lantas toka 
to pia-piangkuka na mian anu misa' gampanto, kabai to mia-mian anu misa' 
Kristen, tantu to mia-mian haha aijo' monsangka komiu notutuangmo iwi-
iwi'! 
24Panyo de kita Utus iwi-iwi' mompotoka lele lengkat mae hi Tumpu, lantas 
toka mae na samian anu misa' Kristen, kabai samian anu misa' gampanto, 
tantu ha-han anu pinolele nu kita Utus iwi-iwi' mompoto'i to dosa-dosa' nu 
mian aijo' sahingga ia tolo inau'mo i to dosa-dosa'nyo. 
25Ha-han anu sulu-suluk i kinyonyoanyo osisikakonmo, sahingga ia madi'mo 
kobubuun, lantas monsombahmo Tumpu. Ia mangakumo taalu' totu-totu'u 
Tumpu daagi' ko anu itina' hi komiu. 
26Jadi to Utu-utus, apaa na alati'nyo iwi-iwi' aijo'? De komiu silimu' 
monsombah Tumpu, daagi' ko anu manyanyi, daagi' ko anu mompogulu', 
daagi' ko anu mompoto'i apa-apaa lengkat mae hi Tumpu Allah, daagi' ko anu 
basisik nu basa' anu okabangangi, ka' daagi' mule' ko anu montalangkan apaa 
na anu tinaloakonmo aijo'. Panyo iwi-iwi' aijo' tionyo ahi' obau da bau 
pompogulu' ka' da bau ka'ima'an nu mian iwi-iwi'. 
27De daagi' ko anu mongka'oho' basisik nu basa' anu okabangangi, tionyo ahi' 
ua'aha kabai talalomo manjoo' aha totolu' na mian obau mobolo-bolos. Ka' 
tionyo ahi' daagi' ko anu montalangkan apaa na tinaloakonmo nu mian anu 
binasisik aijo'. 
28De madi' ko anu moko ala montalangkan, sahanyo to mia-mian anu basisik 
nu basa' anu okabangangi aijo' momohokotmo, de singkabotmo i uno nu 

pogombuan aijo'. Sahanyo aha basisik ola i uno nu kinyonyoa nu aha hi 
Tumpu. 
29Ua'aha kabai totolu' na mian anu ko lele lengkat mae hi Tumpu tionyo ahi' 
mompotoka lele aijo' hau-haunyo sangga'at mompopikilakon apaa na anu 
tinaloakonnyo aijo'. 
30Panyo de bisuannyo lele lengkat mae hi Tumpu aijo' lubat mae hi samian 
anu suha-suhang aijo' hi aha anu singkabotmo i pogombuan aijo' sahanyo anu 
hau-haunyo basisik, aijo' momohokotmo. 
31Tiba jalan anu sumo aijo', to Utu-utus iwi-iwi', samian ka' samian moko ala 
mompotoka lele lengkat mae hi Tumpu; da iwi-iwi' timbali mohumpak 
pokinde' ka' mompaka palesaya. 
32Balakat nu Roh da timbali mompotoka lele lengkat mae hi Tumpu timbali o 
atun nu mian anu mompotoka lele aijo'. 
33Tumpu aijo' te Tumpu anu mongka'ima'i da ta'atun; Ia misa' Tumpu anu 
mongka'ima'i da tabuntala. Sumo anu tinimbalimo hi iwi-iwi' na jama'at nu 
Tumpu, 
34boune sahanyo ola momohokot de singkabotmo i pogombuan nu jama'at. 
Aha madi' opobee' basisik. Aha madi' timbali opobee' mongatun; aijo' 
mompahakona tiba atulan nu agama. 
35De aha mongka'oho' monsumbu' apa-apaa, aha ola ahi' mompokilawa han 
aijo' hi langkai' nu aha i laigan. Moko ambang hondo de boune na basisik de 
singkabotmo i uno nu pogombuan nu jama'at. 
36Pa' potatae nu Tumpu aijo' nolengkat mae hi komiu? Kabai ola hi beleyum 
na pompotokan potatae aijo'? 
37De daagi' ko mian anu mongoa'i ko balakat da mompotoka lele lengkat mae 
hi Tumpu kabai ia ko balakat sangga'at lengkat mae hi Roh nu Tumpu, mian 
aijo' tionyo ahi' monsumbu' taalu' anu tinuliskumo aiya te palentah lengkat 
mae hi Tumpu. 

38Panyo de ko anu madi' mongala aiya, boli mongkalinga ia. 
39Mokonyo aijo', To Utu-utus, bala usaha da mompotoka lele lengkat mae hi 
Tumpu, panyo boli montewa' mian anu mongka'oho' basisik i ngangahan nu 
basa' anu okabangangi. 
40Panyo iwi-iwi' aijo' tionyo ahi' obau ma'i-ma'ima' ka' ta'atun. 

1 Korintus 15 

1Ka' uuka aiya, to Utu-utus, gagalanku komiu po'ule' pe'e monginau' Lele 
Ma'ima' lengkat mae hi Tumpu anu pinolelengkumo u'utu mae hi belemiu. 
Komiu nontalimamo ka' nompalesayamo i Kristus, kalana Lele Ma'ima' aijo'. 
2De komiu montoongi dodo-dodo apaa na anu pinolelengkumo aijo', yo Lele 
Ma'ima' aijo' momposalamat komiu; asan ahi' boli ola kita Utus palesaya 
padahan madi' mangalati'. 
3Apaa na anu pinotokangkumo hi to Utu-utus, atina'mo na anu 
titinalimangkumo suele. Anu penting, sumo anu tinulismo i Kitab nu Tumpu, 
pinotokangkumo hi komiu saba' i Kristus sinilaka kalana to dosa-dosa'to; 
4saba' Ia i lamun panyo ilapas mae Ia po'ule'mo pinotumuu' i sinaa kino 
itolunnyo. Aijo' suele tinulismo i uno nu Kitab nu Tumpu. 
5Pinoto'ingku mule' hi belemiu tukoongku i Kristus anu po'ule'mo pinotumuu' 
aijo' nompotoa suele butong-Nyo hi Petrus, ka' ilapas mule' hi sampulu' ka' 
ohua' na rasul. 
6Lapas aijo' Ia nompotoa butong-Nyo mule' hi lima atu na anu saja' 
mombatuki Ia, aitu pe'e ugaat molabi tempo'nyo aitu. Kanjoo'annyo na mian 
haha aijo' daagi' tumuu' tempo' uuka aiya, ola toto sangga'at na sinilakamo. 
7Lapas aijo' i Kristus nompotoa mule' suele butong-Nyo hi Yakobus, ka' ilapas 
aijo' hi iwi-iwi' na rasul. 
8Pupuusnyomo hondo Ia nompotoa butongnyo suele hi belengku -- aku anu 
susumo bungamea' i hampe misa' pe'e tempo'nyo! 

9Aku te Rasul nu Tumpu anu talalo i aluknyo. Aku misa' konanyo na 
osanggohi rasul, kalana aku nonsakisamo jama'at nu Tumpu. 
10Panyo kalana balakat nu Tumpu aku tinimbalimo susumo tinuu'ku uuka 
aiya. Ka' madi' pinalasuma na Tumpu nongampunimo aku. Pakalaus aku ahi' 
na mokalaja lebe makeke molingkudui rasul kanjoo'annyo sangga'at. Panyo 
sabenannyo aijo' misa' usahangku; aijo' usaha nu Tumpu anu mongkalibosi 
aku ka' mokalaja hingga-hinggat ka' aku. 
11Singkop, mau mule' pa' hi he na pohumpakan miu Lele Ma'ima' aijo' -- pa' 
aijo' lengkat hi belengku kabai lengkat mae hi to rasul-rasul sangga'at -- aijo' 
madi' mongkuka. Anu penting aijo'mo kami mompolele Lele Ma'ima' aijo' ka' 
kita Utus palesayamo. 
12De anu opolele mami, aijo'mo i Kristus anu sinilakamo po'ule' pinotumuu', 
kadaka' daagi' ko anu itina' hi komiu notatae tukoonyo, mian anu sinilakamo 
madi'mo po'ule' opotumuu'? 
13De totu-totu'u mian anu sinilakamo madi'mo po'ule' opotumuu', aijo' 
mongalati'i i Kristus suele sinilaka madi'mo po'ule' pinotumuu'. 
14Ka' de bisuannyo i Kristus sinilaka madi'mo po'ule' pinotumuu', saba' madi' 
ko kaliangannyo na kami mompolele apa-apaa ka' madi' ko kaliangannyo 
mule' na komiu palesaya, kalana komiu palesaya aijo' madi' ko bau 
pintoongan apa-apaa. 
15Lebe-lebe mule' nyata' kami binaleko'mo na monsisik Tumpu Allah, kalana 
kami nompolelemo i Kristus sinilaka po'ule'mo pinotumuu' nu Tumpu, yo aitu 
Tumpu madi' ahi' po'ule' nompotumuu' Ia -- de memang totu'u mian silaka 
madi'mo po'ule' opotumuu'! 
16Kalana de mian silaka madi'mo po'ule' opotumuu', makia' i Kristus sinilaka 
suele madi'mo po'ule' pinotumuu'. 
17Ka' de i Kristus madi'mo po'ule' pinotumuu' nyata' palesaya miu ola sumo 
anu ingipi; aijo' alati'nyo komiu daagi' i uno nu dosa' ka' madi' ko anu 
opitaha-taha' imani. 

18Aijo' alati'nyo mule' taalu' to mia-mian Kristen anu sinilakamo sumo aijo', 
suele madi' ko anu opitaha-taha'imani. 
19De anu otaha'imaninto hi Kristus ola kona i kantumuu'anto i dunia aiya, 
taalu' iwi-iwi' na mian i dunia aiya, kitamo na anu talalo madi' 
ningkaliangan! 
20Panyo nanasamo i Kristus sinilaka po'ule' pinotumuu'. Aijo'mo na 
katantuannyo taalu' to mia-mian anu sinilakamo po'ule' ahi' opotumuu'. 
21Kalana kasilakan ninsoop i dunia nimpu'u hi samian, sumo aitu mule' silaka 
po'ule' opotumuu' binee' hi mian nimpu'u hi samian suele. 
22Sumo mian iwi-iwi' tionyo silaka kalana pinokakanakonmo sumo i Adam, 
sumo aitu mule' iwi-iwi' po'ule' opotumuu' kalana opokakanakonmo sumo i 
Kristus. 
23Panyo toto samian po'ule' opotumuu' ko posi tempo-tempo'nyo; momonanyo 
i Kristus; lapas aijo' de po'ule'mo Ia toka mae, sueleje to mia-mian anu i 
Kristusmo na tumpunyo. 
24Lapas aijo' tokamo na kakiamatan. Tempo'je aijo' ka' i Kristus mompotundu' 
iwi-iwi na kapalentahan, iwi-iwi na kuasa, ka' iwi-iwi na kahosonan; lantas 
nubee'mo na kakuasa'an-Nyo salaku Tomundo, hi Tumpu, Tuumanto. 
25I Kristusmo na saja' mompalentah sampe Tumpu mompotimbalimo iwi-iwi' 
na sampo bali' i Kristus matundu'mo hi Kristus. 
26Sampo bali' anu imihinyo opotundu' aijo'mo kapatean. 
27I uno nu Kitab nu Tumpu tinulismo sumo uuka, "Tumpu Allah 
nompotimbalimo iwi-iwi na apaa natundu'mo hi Ia." Nanasamo taalu' anu nu 
nupatui nu "iwi-iwi na apaa" aijo' madi' minsoop na Tumpu anu nombaumo 
iwi-iwi na aijo' matundu' hi Kristus. 
28Panyo salatan iwi-iwi' tinundu'mo i aluk nu kapamalentahan i Kristus, saba' 
posi Ia, aijo'mo Anak nu Tumpu, montundu'akonmo butong-Nyo hi Tumpu 

anu nompotimbalimo iwi-iwi' matundu' hi Ia. Sahingga Tumpumo na 
mompalentah iwi-iwi'. 
29De mian silaka madi'mo po'ule' opotumuu', kadaka' daagi' ko mian anu 
opalamandikan te aijo' gunanyo kona hi mian anu sinilakamo? Apaa na 
gunanyo aha mombau ha-han anu sumo aijo'? De memang mian silaka 
madi'mo hondo-hondo po'ule' opotumuu', apaa na gunanyo aha mombau ha-
han anu sumo aijo'? 
30Ka' bau apaa na gunanyo sahingga kami mongka'oho' mongahopi kasusa'an 
sansina-sinaa? 
31To Utu-utus! Sansina-sinaa aku monta'up sansala kalana aku sanang na 
montoa kantumuu'an miu, kalana komiu pinalesayamo hi Kristus Yesus 
Tumpunto. 
32De aijo' ola lengkat i pikilan nu mian, apaa na untungnyo hi belengku 
mompagala mokalaja susumo anu mongewa to bina-binatang bisa' i kota, i 
Efesus aiya? De totu'u mian silaka madi'mo po'ule' opotumuu', yo lebe 
ma'ima' obatukintomo na ande-andeon aiya: "Imbo' da kita mongkaan 
monginum ka' basanang-sanang kalana dodop manau' kita silakamo.” 
33Boli o akali! Po'imboan anu ma'idek mongidei kalakuan anu ma'ima'. 
34Sinumbu'mo uuka aiya, ka' bolimo mombau dosa'. Sabenannyo pa'a-
pa'ambangmo ahi' na komiu, kalana itina' hi komiu daagi' ko anu ma'isa 
nonsumbu' Tumpu. 
35Ihe na monsumbu' daagi' ko anu mompokilawa, "Mosia na mian anu 
silakamo po'ule' opotumuu'? Butong anu momosia na obee' hi aha, de aha 
po'ule'mo opotumuu'?” 
36Ponga' hondo! De kita Utus mosu'an bine' i tano', bine' aijo' madi' tumuu', de 
bine' aijo' madi' mate pe'e. 
37Ka' bine' anu o tugan nu kita Utus i tano' aijo' -- pa' bine' nu gandum kabai 
bine' nu sangga'atannyo -- ola batu nu bine' aijo', misa' iwi-iwi' anu o tugan na 
tumuu' saidi' mae. 

38Posi Tumpu na mombee' hi bine' aijo', tali'-Nyo anu nutoa ma'ima' i 
sosu'anon haha aijo'. Toto sa'angu' na ngahan nu bine', nu posi bee'i nu 
Tumpu tali'-Nyo i sosu'anon haha aijo'. 
39Butong nu anu pinotimbalimo nu Tumpu, anu ko santuu'nyo madi' iwi-iwi' 
pokakana. Mian sangalasan na butongnyo, to bina-binatang sangalasan na 
butongnyo; to tomo-tomonsi' sangalasan mule' na butongnyo, ka' to ika-ikan 
sangalasan mule' na butongnyo. 
40Sumo aitu mule' apa-apaa aita' i langit tiba apa-apaa aiya i dunia. Anu apa-
apaa aita' i langit ima'nyo toto sa'angu' madi' pokakana, ka' apa-apaa anu i 
dunia aiya sumo aitu mule'. 
41Ka'ima'an nu batu nu sinaa madi' pokakana tiba ka'ima'an nu bitu'on. To 
manda-mandala' mule' ko posi ka'ima'annyo. Aitu pe'e to manda-mandala' 
haha aita' mosi-mosi sangalasan na ko'ima'nyo. 
42Sumo aitu mule' saidi' mae na balu-balu'nyo nu to mia-mian silaka anu 
po'ule' opotumuu'. Butong anu olamun aijo', aijo'mo butong anu timbali 
ma'idek; panyo butong anu po'ule' opotumuu', aijo'mo butong anu madi' toho' 
ma'idek. 
43De butong aijo' olamunmo, butong aijo' ma'idekmo ka' madi'mo moko 
henggo; panyo de ia po'ule'mo opotumuu', ia aijo' timbalimo butong anu 
ma'ima' ka' mahosonmo. 
44Tempo'nyo i lamun, butong aijo' butong lengkat i dunia; panyo salatan 
po'ule'mo tumuu', saba' butong aijo' butongmo anu binee' nu Roh nu Tumpu. 
Daagi' ko butong anu lengkat mae i dunia daagi' mule' ko butong anu lengkat 
hi Tumpu. 
45I uno nu Kitab nu Tumpu tinulismo sumo uuka, "Mian anu momona aijo'mo 
i Adam anu binau ka' pinotumuu'," panyo i Adam anu imihi-mihinyo aijo'mo 
Roh anu mombee'i kantumuu'an. 
46Anu tinoka momona ola mintabiat nu dunia, misa' mintabiat nu Roh. Anu 
mintabiat nu Roh tokaje i mihi. 

47I Adam anu momona tano' na binau, panyo i Adam anu ko ohua'nyo 
nolengkat mae i suluga'. 
48To mia-mian i dunia aiya sumo i Adam anu momona tano' na binau, panyo 
to mia-mian nu suluga' aijo', sumo Ia anu tinoka lengkat mae i suluga'. 
49Susumo kita uuka aiya pokakana i Adam tano' na binau, saba' saidi' mae 
kita timbalije sumo Ia anu lengkat mae i suluga'. 
50Anu nupatui nu potataengku to Utu-utus, aijo'mo butong anu baso' ka' 
antok na pinotimbali, madi' moko ala minsoop i Dunia Bu'ou nu Tumpu; ka' 
butong anu timbali silaka madi' moko ala tumuu' sidu-sidutu'. 
51Boli okolilimi na lahasia aiya: Madi' iwi-iwi' kita silaka, panyo kita iwi-iwi' 
obali'imo. 
52Han aijo' monti-montiik timbalimo i uno nu sangkinihap na mata, de opoko 
po'onyi'mo na tolompet anu imihi hondo aijo'. Kalana salatan ohongomo na 
onyi' nu tolompet aijo', to mia-mian anu sinilakamo po'ule'mo opotumuu' 
timbalimo butong anu sampe toka sidu-sidutu', ka' kita iwi-iwi' obali'imo. 
53Butongto anu timbali silaka aiya tionyo ahi' obali'imo nu butong anu madi' 
silaka, ka' butong anu lengkat i dunia aiya tionyo ahi' obolosimo nu butong 
anu lengkat mae i suluga'. 
54De butong anu timbali silaka obolosimo nu butong anu madi' silaka, ka' 
butong anu lengkat i dunia aiya obolosimo nu butong anu lengkat mae i 
suluga', tempo'je aitu ka' timbalimo apaa na anu tinulismo i Kitab nu Tumpu, 
"Kapatean i hungku'anmo; ka'untungan i humpakmo!” 
55"O kasilakan, iyamo na ka'untunganum? O Kasilakan, iyamo na bisa'um?” 
56Bisa' nu kasilakan aijo'mo dosa', ka' dosa' mompojalan kuasanyo montului 
atulan nu agama. 
57Panyo talima kase hi Tumpu; Ia nombee'imo kita ka'untungan da madi'mo 
nu kuasai nu dosa', anu tinalimantomo hi Yesus Kristus Tumpunto! 

58Mokonyo aijo', to Utu-utus anu ku ku kanonongi, tionyo ahi' komiu 
mahoson ka' moko ala montahan soba'an. Saja' mokalaja totu-totu'u bau 
kapentingan nu Tumpu, kalana osumbu' miu, iwi-iwi' na anu obau miu bau 
kapentingan nu Tumpu, madi' ola palasuma. 

1 Korintus 16 

1Uuka aiya mongkona doi anu kahanda' obee' miu pontulungi sangko sangalu 
mian Kristen, kupoto'i da aijo' obau miu pokakana sumo sonto' anu 
pinoto'ingkumo hi to jama-jama'at kiijo' mae i Galatia. 
2Sinaa momona anu i sa'angu' na duminggu aijo', kita Utus iwi-iwi' toto 
samian montoukaimo ahi' doi anu oposi po'iwi'mo sitimbang tiba polioannyo. 
Po'una na doi aijo' sampe aku toka, da toka i tempo'nyo madi'mo palalu 
molimu' doi na komiu. 
3De aku tokamo kusaije na to mia-mian anu sinitujuanmo miu. Kubee'ije na 
aha sulat pongantan, da nu boa nu aha na doi anu bau pontulungi aijo' kiijo' 
mae i Yerusalem. 
4Otoaje de maluanyo tionyo ahi' mamba tiba aku yo aku mambaje hingga-
hinggat tiba aha. 
5Aku mambaje hi komiu de aku moko lapasmo sonsoo' i Makedonia, kalana 
aku ko niat sonsoo' i kiijo' mae. 
6Ihe na monsumbu' ugaat aku daagi' jojoong sasaingoni' tiba komiu, 
kugantang kopinnyo otoaje i tempo' nu bakin. Lapas aijo' tulungije miu mae 
na aku molausakon kalambanan i tampat sangga'at. 
7Aku madi' mamba hi komiu ola asan sonsoo'. De nusitujui nu Tumpu 
gagalanku jojoong gagana pin tiba komiu. 
8Hau-haunyo aijo' aku jojoong pe'e i kota Efesus aiya, sampe toka i Sinaa nu 
Pentakosta. 
9Manjoo' na kasampatan i aiya mombau kalaja anu mingguna, mau mule' 
manjoo' suele na anu madi' mongka'ima'i. 

10De i Timotius tokamo itina', otalima na ia ma'i-ma'ima' da ia mongoa'i 
sanang itina' hi komiu, kalana ia pokakanamo sumo aku suele mokalaja 
mompojalan palentah nu Tumpu. 
11Boli ko anu ola montee ia. Tulungi na ia da ia timbali moko ala molausakon 
lajangnyo minsusule' mae hi belengku ma'i-ma'ima' kalana aku montanda'i 
katokaannyo tiba to Utu-utus sangga'at. 
12Mongkona utusto i Apolos, saja'mo kupoto'i na ia, da ia tiba to Utu-utusto 
sangga'at mamba molenga komiu. Panyo ia ma'isa talalo junjuhi' na mamba 
uuka aiya. Panyo de ko tempo'mo tantu ia tokaje itina'. 
13O jaga mae ahi' na komiu ka' opohoson na kapalesaya'an i uno nu 
kantumuu'an salaku mian Kristen. Obau babaani ka' boli mabuhuk na 
palesaya. 
14Iwi-iwi' na anu obau miu, obau kalana mongoa'i molibos. 
15Kita Utus tantu monsumbu' i Stefanus ka' aha sa'anakan; aha na 
momonanyo tinimbali Kristen i Akhaya. Buke-buke' na kinyonyoa nu aha 
nokalaja samata-mata mongatun mian anu palesayamo hi Tumpu Allah. 
16Totu-totu'u kupoto'i da komiu mohongo-hongo pongatun nu to mia-mian 
anu sumo aijo', tiba to mia-mian sangga'at anu mompahakalaja mompolele 
Lele Ma'ima' ka' mongatun hingga-hinggat tiba aha. 
17Sanang na aku kalana tinokamo na i Stefanus, i Fortunatus ka' i Akhaikus. 
Aha sumo-sumomo komiu na tinoka mae hi belengku. 
18Aha nompolame'mo kinyonyoangku, sumo aha nompolame'mo kinyonyoa 
miu. To mia-mian anu susumo aijo' tionyo ahi' o'angga'i. 
19To jama-jama'at i Asia mompotoka salan do'a nu aha hi komiu. I Akwila ka' 
i Priskila tiba Jama'at anu sinihuk i laigan nu aha suele nompakatu mae salan 
do'a daka-daka' salaku salan do'a nu mian Kristen. 
20Iwi-iwi' na to Utu-utus i aiya mompotoka salan do'a hi komiu. Mompaha 
sala-salan do'ai nu kalibosan susumo poto utusan nu mian Kristen. 

21Kupaka tuangi i aiya nu salan do'a anu pinosi tulisku: Salan do'a lengkat hi 
belengku, i Paulus. 
22Mian anu madi' mongkalibosi Tumpu, nukutuki nu Tumpu na ia! Maranatha 
-- Tumpu mami, tinokamo! 
23O amalakon da Tumpunto i Yesus mombalakati kita Utus. 
24Ka' mule' kalibosanku toka hi komiu Utus iwi-iwi' anu nosa'angu'mo tiba i 
Kristus Yesus. Tabea' mami, I Paulus 

2 Korintus 

2 Korintus 1 

1To Utu-utus jama'at nu Tumpu i Korintus tiba iwi-iwi' mian anu palesayamo 
hi Tumpu songko-songko i Akhaya. Aku, i Paulus, rasul i Kristus Yesus, anu i 
hangkatmo kalana pongka'oho' nu Tumpu hingga-hinggat tiba Utusto i 
Timotius, 
2montaha'imani ka' mongamalakon da Tumpu Tuumanto tiba i Tumpu Yesus 
Kristus mombee'i balakat ka' ka'ima'an hi komiu. 
3O puji' na Tumpu, Tuuma nu Tumpunto i Yesus Kristus. Ia Tuuma anu talalo 
ma'ima' na kinyonyoanyo, ka' Ia Tumpu Allah anu mombee'i kahosonan nu 
kinyonyoa hi mian. 
4Ia mompohoson kinyonyoa mami i uno nu kasusa'an anu o'oa'i mami, da 
kahosonan anu otalima mami lengkat hi Tumpu aijo', kami suele timbali 
mompohoson kinyonyoa nu iwi-iwi' mian anu i uno nu kasusa'an. 
5Iwi-iwi' na kasansala'an anu ingoa'anmo i Kristus suele sumo aijo'mo na 
konjoo'nyo na anu ingoa'anmo mami. Ka' kahosonan anu i humpakmo mami 
hi Kristus, kinyonyoa mami pinohosonmo hondo. 
6De kami mongoa'i kasusa'an, aijo' bau pompohoson kinyonyoaum da bau 
kasalamatanum. De kinyonyoa mami opohosonmo, saba' komiu suele 
opohosonmo sahingga komiu timbali sabaan mongoa'i iwi-iwi' na kasusa'an 
susumo suele anu ingoa'anmo kami. 
7Kami saja' mongakui ka' madi' toho' mombata-batai komiu Utus, kalana 
osumbu' mami na komiu suele nongoa'imo sansala tiba kami. Mokonyo aitu 
komiu suele ahi' nupohoson hingga-hinggat tiba kami. 
8To Utu-utus! Pongka'oho' mami da osumbu' miu na kasusa'an anu 
ingoa'anmo mami i tano' nu Asia. Sansala anu sinumbu'mo mami aijo' talalo 
maboat na o'oa'i mami, sahingga kami madi'mo nontaha'imani daagi' tumuu'; 

9o'oa'i pokakanamo sumo anu binee'anmo hukuman da matemo. Panyo anu 
haha aijo' tinimbalimo da kami boli montaha'imani kahosonan nu posi 
butong mami, panyo hi Tumpu anu mompotumuu' mian anu sinilakamo. 
10Iamo na anu nomposalamatmo kami i balaa' nu kapatean anu daka' aijo'. 
Ka' Iamo suele na momposalamat kami i sinaa imihinyo mae, kalana ola hi Ia 
na kataha'imanan mami. 
11Opalesaya mami kalana do'a miu hi kami, sahingga Tumpu Allah po'ule' 
momposalamat kami da boli balaa'. Tumpu mombalakatimo kami salaku 
pontaami do'a anu nanjo'mo pinondo'akon mae kami, kalana aijo' manjoo' na 
mian montalima kase hi Tumpu Allah. 
12Kami sanang kalana kinyonyoa mami na mompohoson kami, saba' 
kantumuu'an mami i dunia aiya -- anu talalo hondo pompahasumbu'an mami 
tiba kita Utus -- pinojalanmo mami ma'i-ma'ima' ka' sahondo-hondonyo. Kami 
nombau aijo' misa' kalana kapandean nu mian, panyo kalana kahosonan anu 
binee' nu Tumpu Allah. 
13- 14Anu tinulis mami toka hi belemiu ola mongkona ha-han anu opoko ala 
obasa' miu ka' osumbu'. Uuka aiya komiu madi' monsumbu' kami totu-totu'u, 
panyo kutaha'imani saidi' mae komiu totu-totu'u monsumbu'je kami. 
Sahingga de Tumpu Yesus tokamo mae komiu sanangje hi kami, susumo kami 
suele sanang hi komiu. 
15Kalana kapalesaya'an aijo', sahingga aku salatanmo pe'e imoonanyo 
nontanga'imo mamba montoa komiu da komiu mohumpak balakat pinduan 
lipat. 
16Aku ko kahanda' mamba montoa komiu de aku mambamo i Makedonia ka' 
po'ule' sonsoo' hi komiu de minsusule'mo mae, da komiu timbali montulungi 
aku molausakon lajangku mokiijo' i Yudea. 
17Panyo binali'ankumo na tanga'anku aijo'; jadi te aijo' momponyata' au'aitu 
pikilanku madi' tataap? Tempo'nyo nombau tanga'an, te aku binatanga' 

mombatuki posi pongka'oho' nu butongku, saidi' motatae, "Ii'" ka' saidi' mule' 
"Madi'"? 
18Tiba sanggo nu Tumpu anu timbali opalesaya, janji'ku hi kita Utus misa' "Ii'" 
kabai "Madi'". 
19Kalana i Yesus Kristus, Anak nu Tumpu, anu pinolele i Silas, i Timotius, hi 
belemiu; ka' tiba aku, misa' mian "Ii'" ka' "Madi'". Panyo ola ahi' Ia susumo 
pinontaami "Ii'" lengkat mae hi Tumpu. 
20Kalana montului Ia Tumpu notataemo "Ii'" hi iwi-iwi' na anu jinanji'-Nyomo. 
Mimpu'u i aijo' sahingga kita montaloakonmo "Amin" hi Tumpu kalana i 
Yesus Kristus. Kami mombau sumo aijo' da Tumpu opopodaka'. 
21Posi Tumpu na nompotimbalimo kami tiba kita Utus mahoson na 
mosa'angu' tiba i Kristus; Iamo singkona na nompile'i kita matungka' bau 
kapalaluan-Nyo. 
22Kalana han aijo' sahingga Tumpu nompotantumo kita, iamo na tumpu-Nyo, 
ka' nombee'imo Roh-Nyo i kinyonyoanto salaku tanda pompohoson saba' 
tionyo nu bee' hi kita iwi-iwi' na anu jinanji'-Nyomo. 
23Tumpu na sakisingku -- kalana nusumbu' na isi nu kinyonyoangku -- 
kadaka' aku madi' sida mamba i Korintus, kalana aku madi' mongka'oho' 
kinyonyoa miu molibos. 
24Aku madi' mompakisa komiu, apaa na anu tionyo opalesaya miu, kalana 
komiu pinalesayamo hondo hi Kristus. Aku ola mokalaja hingga-hinggat ka' 
komiu da komiu mompaka humpak ka'ima'an. 

2 Korintus 2 

1Mokonyo aitu aku nombaumo katantuan madi'mo toka hi komiu mamba 
montoa dumo monsaduakon komiu molibos. 
2Kalana de aku monsaduakon komiu molibos iheje na mohase' aku, de misa' 
mian haha itina'mo, anu suele pinopoliboskumo na kinyonyoanyo? 

3Mokonyo aijo' tinulisku na sulat itina' toka hi komiu. Aku madi' mongka'oho' 
mamba montoa komiu, lantas opolibosmo miu, mae padahan komiu ahi' na 
anu sabenannyo mompolame' aku. Kalana ku palesaya de aku lame', makia' 
komiu utus iwi-iwi' suele lame' ahi'. 
4Maboat ka' molibos na kinyonyoangku montulis sulat toka hi komiu ka' saja' 
monjujuhakon lolu'. Kahanda'ku misa' da komiu molibos, panyo da osumbu' 
miu taalu' aku talalo hondo mongkalibosi komiu. 
5De ko mian anu monsaduakon kalibosan, saba' han aijo' binaunyo misa' kona 
hi belengku, panyo kona hi kita Utus iwi-iwi' kabai tahahumo sangkiding 
kona hi sambagian anu itina' hi komiu Utus. Aku madi' mongka'oho' talalo 
mompekangi ia. 
6Kona hi mian anu sumo aijo', hukuman anu obee' hi ia nu kada'isanannyo 
itina' hi kita Utus sukupmo. 
7Uuka aiya komiu tionyo mongampuni ia ka' po'ule' mongkakeha'i ia da boli 
talalo molibos na kinyonyoanyo dumo talalomo susa' na ia. 
8Kalana aijo' ku poita, da komiu po'ule' mompotoa hi ia taalu' totu-totu'u 
komiu mongkalibosi ahi' ia. 
9Aku nontulis sulat itina' toka hi komiu ko kahanda' monguji' komiu, pa' 
komiu saja' mongka'oho' mombatuki sonto'-sonto' lengkat hi belengku. 
10De komiu mongampuni mian anu nombaumo sala' hi komiu, saba' aku suele 
mongampuni ahi' mian aijo'. Kalana apaa na anu ingampunankumo -- de 
memang ko anu palalu o ampuni -- aijo' ku ampuni i ahop i Kristus bau 
ka'ima'an nu komiu. 
11Kubau sumo aijo' da Ibilis boli mongala kasampatan mongkuasai kita; 
kalana osumbu'to na tanga'annyo iwi-iwi'. 
12Tempo'nyo aku tinoka i Troas kahanda' mompolele Lele Ma'ima' mongkona 
i Kristus, Tumpu nombuka'mo jalan hi belengku da mokalaja i tampat aijo'. 

13Panyo aku madi' sanang, kalana madi' siningkabot tiba utusto i Titus kiijo' 
mae. Sahingga aku nomoita siloloa hi to mia-mian i tampat kiijo' lantas 
namba i Makedonia. 
14Panyo talima kase hi Tumpu! Ia saja' nolaya' kami nombatuki balondaan i 
kamenangan i Kristus kalana kami tumuu' nosa'angu'mo tiba Ia. Tumpu 
nompake kami da lele mongkona i Kristus tolele sumo nohong anu 
monohongi iyaya mae. 
15- 16Kalana kami sumo nohong nu kamangian anu manohong, anu 
pinapuanmo i Kristus bau kapalaluan nu Tumpu. Toka hi to mia-mian anu 
hau-haunyo mongahopi kahansunan, kami aiya sumo nohong nu kapatean 
anu mompatei; panyo toka hi to mia-mian anu hau-haunyo oposalamat, kami 
sumo nohong anu momboa kantumuu'an. Yo, ihe na anu timbali moko ganapi 
kalaja aiya? 
17Kami madi' sumo mian da'isan anu mompotimbali lele lengkat mae hi 
Tumpu ola sumo balu-balukon. Pongka'oho' mami anu sahondo-hondonyo, 
kalana kami binee'anmo kalaja nu Tumpu. Ka' Tumpu na nosi toamo saba' 
kami nompotokamo lele aijo' susumo to posa-posaihon i Kristus. 

2 Korintus 3 

1Pa' aiya otoa au'aitu kami daagi' mompuji' butong kami? Kabai o kami palalu 
mombau sulat pompuji' komiu, kabai lengkat hi komiu, susumo anu nubau nu 
to mia-mian sangga'at? 
2To Utu-utusmo na timbali sulat pompuji' mami, anu tuli-tulis i kinyonyoa 
mami, ka' anu timbali osumbu' ka' o basa' nu batu-batu mian. 
3Posi aha timbali montoa saba' komiu Utus pokakanamo sulat anu tinulis i 
Kristus, anu pinakatunyo ka' pinotokakon mami. Sulat aitu misa' tinulis nu 
tinta, panyo Roh nu Tumpu anu tumuu'; misa' mule' i batu tulis, panyo i 
kinyonyoa nu mian. 
4Kami motatae sumo aijo' kalana palesaya mami totu-totu'u hi Tumpu anu i 
humpak hi Kristus. 

5Kami madi' ko apa-apaa moko ala momponyata' au'aitu kami moko ala 
mombau kalaja aiya, panyo Tumpu na nombee'i kahosonan aijo' hi kami da 
moko ala mombau. 
6Iamo na nompotimbali kami da moko ala timbali posaihon i palajanjian anu 
bu'ou; palajanjian anu lengkat hi Roh nu Tumpu Allah, misa' anu tuli-tulis i 
atulan. Kalana anu tuli-tulis aijo' momboa kapatean, panyo Roh nu Tumpu 
aijo' mombee'i kantumuu'an. 
7Tempo'nyo janji' anu momboa kapatean aijo' binau ka' binotik i batu, jingka 
nu Tumpu lonyingkaban na nonjingkai ohup i Musa. Jingka-Nyo aijo' 
lonsinoan hondo, sahingga bansa Israel madi' noko ala nontoa ohup i Musa, 
mau mule' jingka i ohupnyo aijo' montampu'unimo mopoho' tempo'nyo aitu. 
Yo, de mojanji' anu ola momboa kapatean aijo' pinododo ka' taha-tahahumo 
na lonyingkaban, 
8tantu mojanji' anu nubee' nu Roh nu Tumpu lebe lonyingkaban mule' na 
nompokododo. 
9De palajanjian anu mohukum mian aijo', sumo aijo'mo na ko 
lonyingkabannyo, tantu lebe lonyingkaban mule' na palajanjian anu moko ala 
mompotimbali mian mompo'ule ma'ima' tiba Tumpu Allah. 
10Timbali otaloakon saba' apaa na anu naipuan mae lonyingkaban, madi'mo 
daagi' lonyingkaban kalana daagi'mo ko anu lonyingkaban tempo' uuka aiya. 
11De pa'apaa na anu montahan ola sasaingoni' sumo aijo'mo na ko 
lonyingkabannyo tantu anu montahan sampe toka sidu-sidutu' lebe 
lonyingkaban mule'. 
12Kalana kami montaha'imani anu susumo aijo', sahingga kami baani na 
motatae sumo aijo'. 
13Kami madi' sumo i Musa mongkukubi ohupnyo nu kukumbung da bansa 
Israel madi' montoa jingka nu Tumpu anu hau-haunyomo mopoho' ka' 
madi'mo kantoan i ohupnyo. Pikilan nu aha kinukumbunganmo. 

14Ka' toka sampe sinaa aiya pikilan nu aha daagi' nukukumbungi nu 
kukumbung de aha mombasa'mo kitab-kitab mongkona janji' anu pini-
pininmo aijo'. Kukumbung aijo' timbali tonsukap de mian mosa'angu'mo tiba i 
Kristus. 
15Sampe tempo' uuka de aha mombasa'mo kitab-kitab i Musa, kukumbung 
aijo' daagi' mongkukumbungi pikilan nu aha. 
16Panyo de daagi' ko mian toka mangadap hi Tumpu, kukumbung aijo' o 
alinakonmo i ohup nu mian aijo'. 
17Jadi Tumpu anu sina-sinanggo aiya, aijo'mo Roh. Ka' iya na ko Roh nu 
Tumpu daagi', i kiijo' mule' daagi' ko kabebasan. 
18Uuka aiya ohupto iwi-iwi' madi'mo kinukumbungan nu kukumbung, ka' kita 
monjingkakonmo lonyingkaban nu i Tumpu Yesus. Ka' kalana aijo' kita saja' 
obali'i susumo ia lebe pin lebe timbalimo lonyingkaban na kita. Anu 
mompolonyingkaban aijo' lengkat mae hi Roh, ka' Roh aijo'mo na Tumpu. 

2 Korintus 4 

1Kami nombau kalaja aiya kalana kanonongan nu Tumpu. Mokonyo aijo' 
kami madi' ma'osa. 
2Kami madi' mompake ha-han anu oposuluk ka' mongambangi. Kami madi' 
mongka'oho' mokalaja mongakali kabai monggeo-geo'akon potatae nu 
Tumpu. Hodi-hodi' na kinyonyoa mami mohongo-hongo apaa na koonyo nu 
Tumpu mombatuki pongka'oho'-Nyo. Mokonyo aijo' o'inde'i mami da mian 
iwi-iwi' mompopikilakon kami ima-ima' i uno nu kinyonyoanyo. 
3De Lele Ma'ima' anu opolele kami aijo' ma'isa mule' osumbu', saba' aijo' ola 
to mia-mian anu hau-haunyo mongahopimo kapatean na anu madi' 
monsumbu'. 
4Pilogot ide-idek anu mongkuasai dunia aiya nongkulubimo pikilan nu to 
mia-mian anu madi' palesaya aijo'. Iamo na lewa' molingkang aha da aha 
madi' montoa jingka nu Lele Ma'ima' aijo' mongkona katalasanggoan i 
Kristus, anu salaku gambalan nu Tumpu Allah. 

5Lele anu opotokakon mami aijo' misa' lele mongkona posi butong mami. Lele 
aijo' te lele mongkona i Yesus Kristus; saba' Iamo aijo' na Tumpu; ka' kami te 
to posa-posaihon miu kalana Ia. 
6Tumpu na notatae, "Tionyo ahi' lengkat i uno nu pintung bete'mo na jingka," 
Tumpu ai-aijo'mo na nompobete' jingka aijo' i uno nu kinyonyoanto, da 
pikilanto timbali majingka ka' monsumbu' kalonyingkaban nu Tumpu anu i 
lonyingkabanmo hi ohup i Kristus. 
7Panyo halata' nu rohani anu ma'ima' hondo aijo' oboa i butong mami anu 
madi' ko olinyo aiya anu tano' na binau. Jadi desumo aijo' nyata'mo taalu' 
kakuasa'an anu daka' aijo' una-una' hi Tumpu misa' hi kami. 
8Iwi-iwi'mo na han baumo pompahantuda'akonan kami, panyo kami madi' 
momosia. Mingkotmo na pikilan mami, panyo kami madi' ma'osa. 
9Manjoo' na anu monsampobali kami, panyo madi' toho' kami oposi pala'i. Ka' 
mau mule' toto minsan kami obanda sampe tohumpuk panyo kami madi' 
mate. 
10Saja' o'oa'i i butong mami na i Yesus sinilaka, da kantumuu'an-Nyo suele 
saja' otoa i butong mami. 
11Kalana de daagi' kami tutuu', kami saja' mongahopi kapatean kalana i 
Yesus, da kalana aijo' kantumuu'an i Yesus suele timbali oponyata' i butong 
mami anu ola tumuu' sasaingoni' aiya. 
12Aiya alati'nyo saba' i butong mami kasilakan hau-haunyo ko usaha 
mompojalanmo tanga'annyo, panyo kami lame' saba' kantumuu'an na anu 
hau-haunyo ko usaha i uno nu butongum. 
13I uno nu Kitab nu Tumpu daagi' ko potatae aiya, "Aku palesaya, mokonyo 
aijo' aku motatae." Jadi, tiba kapalesaya'an anu daka-daka' na kinyonyoa 
sumo aijo' suele, kami notataemo kalana kami palesaya. 
14Opalesaya mami, saba' Tumpu na nompo'ule'mo nompotumuu' i Tumpu 
Yesus, suele mompotumuu'mo kami tiba i Yesus ka' nomboamo komiu ka' 
kami i ahop-Nyo. 

15Iwi-iwi' aijo' bau kapentingan. Kalana lebe manjoo' na mian mongoa'i 
kalibosan nu Tumpu, mompaka lebe manjoo' mule' suele na do'a pontalima 
kase anu opotoka hi Tumpu; jadi desumo aijo' Tumpu opopodaka'mo. 
16Mokonyo aijo' kami madi' ma'osa. Mau mule' kantumuu'an i dunia aiya, 
kami ko ide-ideknyomo, panyo kinyonyoa mami toka sansina-sinaa saja' 
opotimbali bu'ou. 
17Ka' kasusa'an anu madi' tala-talalomo sumo aiya, anu o'oa'i mami ola 
sasaingoni', mompodaagi'je hi kami sa'angu' na kabilahian anu madi' ko 
gampanyo ka' sampe toka sidu-sidutu'. Kabilahian aijo' lebe daka' 
molingkudui kasusa'an ai-aijo'. 
18Kalana kami madi' mongka'ima'i ha-han anu kantoan, panyo anu madi' 
kantoan. Anu kantoan ola montahan sasaingoni', panyo anu madi' kantoan 
aijo' pin sampe toka sidu-sidutu'. 

2 Korintus 5 

1Kalana osumbu' mami de laigan -- aijo'mo butong -- anu ojojoonginto i dunia 
aiya o tataki, Tumpu montoukaije kita sa'angu' na laigan i suluga', anu 
binaumo nu Tumpu ka' anu montahan pin sampe toka sidu-sidutu'. 
2I uno nu laigan anu tempo' uuka aiya, kita motusa' kalana kita mongindi 
hondo jojoong i uno nu laiganto i suluga' aijo'. 
3Laigan aijo'mo butongto anu bu'ou. 
4Kalana hau-haunyo kita jojoong i laigan anu i dunia aiya, kita motusa' 
kalana o'oa'into maboat hondo. Misa' kalana kita mongka'oho'mo da butongto 
anu i dunia aiya olapasakontomo, panyo kalana kita mongka'oho'mo 
mompokona butong anu lengkat mae i suluga' aijo', da butongto anu timbali 
silaka aiya nukuasai nu anu tumuu'. 
5Posi Tumpu na mompotouka kantumuu'anto aijo', ka' iamo na nombee'i Roh-
Nyo hi kita salaku bau tanda da opalesaya na janji'nyo. 

6Kalana aijo' kinyonyoa mami saja' mongoa'i mahoson. Osumbu' mami saba' 
de kami daagi' jojoong i uno nu butong mami aiya, kami majo'onmo i laigan 
anu ojojoongije mami hingga-hinggat ka' Tumpu. 
7Kalana kami tumuu' mintoong i kapalesaya'an hi Kristus, misa' mintoong i 
apaa na anu otoa, 
8mokonyo aijo' kinyonyoa mami sabaan. Kami lebe mongka'ima'imo 
mompala'imo butong mami aiya, da timbali jojoong hingga-hinggat ka' 
Tumpu. 
9Kalana aijo' kami bala usaha totu-totu'u da momposanang kinyonyoa-Nyo, 
maumu kami daagi' hau-haunyo jojoong i laigan mami aiya, kabai pe'e i 
kiita'mo mae. 
10Kalana memang kita iwi-iwi' tionyo mangadap hi Kristus na momputusi, ka' 
toto samian mohumpak balosnyo pokakana tiba anu binaunyo i dunia aiya -- 
anu binaunyo ma'ima' kabai ma'idek. 
11Osumbu' mami apaa na alati'nyo mabuhuk hi Tumpu; mokonyo aijo' kami 
bala usaha da mian monsumbu' hondo-hondo butong mami. Tumpu 
monsumbu' hondo kami, ka' suele ku poita na komiu da monsumbu' kami i 
uno nu kinyonyoa miu. 
12Ka' aiya kami madi' momoita da komiu mompuji' butong mami. Kami ola 
mongka'oho' mombee'i sa'angu' na pikilan anu ma'ima' hi komiu da bilahi na 
kinyonyoa miu hi kami, da komiu monsumbu' mosia na komiu tionyo 
montaami to mia-mian anu ola mompentingkan ohup nu mian panyo misa' 
kalakuannyo. 
13De kami memang otoa notutuangmo, aijo' kalana mombau kapentingan nu 
Tumpu. Ka' de kami otoa sinsumbu', aijo' kalana mombau kapentingan miu. 
14Kalibosan i Kristus na nongkuasaimo kami; ka' osumbu' mami taalu' de 
samian sinilakamo bau pontokong mian iwi-iwi', makia' aijo' mongalati'i saba' 
iwi-iwi' na mian sinilakamo. 

15I Kristus sinilaka bau pontokong mian iwi-iwi', da to mia-mian anu totuu', 
madi'mo daagi' tumuu' bau posi anu nu butongnyo, panyo baumo bagi i 
Kristus anu sinilakamo ka' nompo'ule'mo tinumuu' kalana kapentingan nu 
aha. 
16Kalana aijo' kami madi'mo daagi' mongkila-kila mian susumo timbangan nu 
mian. Memang kami toho'mo nongkila-kila Kristus sumomo salaku ia mian, 
panyo uuka aiya madi'mo. 
17Mian anu nosa'angu'mo tiba i Kristus tinimbalimo mian bu'ou totu-totu'u. 
Anu pini-pininmo imadi'anmo -- iwi-iwi' tinimbalimo bu'ou. 
18Iwi-iwi' aijo' binau nu Tumpu. Ninjalan hi Kristus, na Tumpu nompotimbali 
kita nompo'ule'mo na'ima' tiba Ia, lantas nompalentah kita da to mia-mian 
sangga'at timbali mompo'ule' ma'ima' suele tiba Tumpu. 
19Kami nompolele Tumpu nompotimbalimo mian nompo'ule'mo na'ima' tiba 
butong-Nyo, kalana pinalesayamo hi Kristus. Tumpu nompotimbali aijo' 
madi'mo nongkikilai kasala'an anu binaumo nu mian hi butongnyo. Ka' kami 
pinalentahmo nu Tumpu da mompolele lele aijo'. 
20Jadi kami to posa-posaihonmo i Kristus. Tumpu na nonsai kami mompotoka 
potuunon-Nyo. I uno nu sanggo i Kristus sabole-bole opoita mami, da o'ala na 
taju nu Tumpu anu nompotimbalimo komiu nompo'ule'mo na'ima' tiba Ia. 
21I Kristus madi' baladosa', panyo Tumpu nompotimbalimo Ia bau pontokong 
dosa'to, da kita nompo'ule' na'ima' tiba Tumpu Allah kalana nosa'angu'mo tiba 
i Kristus. 

2 Korintus 6 

1Kalana kami mokalaja hingga-hinggat tiba Tumpu, mokonyo aijo' opoita 
mami sabole-bole boli komiu monsia-siakon ka'ima'an nu kinyonyoa nu 
Tumpu aijo'. 
2I uno nu Kitab nu Tumpu, Tumpu notataemo, "I tempo' anu kinaima'an-
Kumo, Aku nohongomo beleyum, ka' i sinaa kasalamatan, Aku nontulungimo 

beleyum." Tutugi ima-ima', uukamo aiya na tempo' anu Ku ka'ima'i aijo'. 
Uukamo aiya na sinaanyo bau pomposalamatan! 
3Kami madi' mongka'oho' kalaja mami opisala'i. Kalana aijo' kami bala usaha 
madi' mombee'i pikilan hi samian pe'e da mombau han aijo'. 
4Panyo ola ahi' i uno nu iwi-iwi' na han, kami mompotoa saba' kami te to 
posa-posaihon nu Tumpu. Kalana sagala lupa na kasansala'an anu ingoa'an 
sinabaanakonmo mami: 
5kami sinakisa, tinalungku', ka' opatei; kami nokalajamo make-makeke, toto 
minsan madi' hoyot ka' toto minsan madi'mo ko anu okaan. 
6Tiba gau' anu hodi', pande, sabaan ka' ma'ima' na kinyonyoa, kami 
mompotoa saba' kami, aijo'mo posaihon nu Tumpu Allah. Tiba mule' 
montaha'imani pontulungi nu Roh nu Tumpu Allah, ka' mongkalibosi totu-
totu'u lengkat i kinyonyoa, 
7ka' mombebakon lele anu lengkat mae hi Tumpu ka' tiba kuasa nu Tumpu, 
kami nompotoamo saba' kami aiya aijo'mo to posa-posaihon nu Tumpu. Kami 
mintoong i kahanda' nu Tumpu bau salaku toongon mami monggagakon 
kabai mule' bau pontinjohi butong mami. 
8Kami o adati, panyo mule' opopo'ambang; o puji' ka' mule' o'alu. Mau mule' 
kinyonyoa mami sahondo-hondonyo, kami opobau-bau baleko'. 
9Kami osanggohi madi' talasanggo, panyo iwi-iwi' mian monsumbu' kami. 
Kami osangka sinilakamo, panyo nyata' kami daagi' tumuu'. Mau mule' kami 
osakisa, kami madi' sinilaka. 
10Mau mule' kinyonyoa mami oposusa', panyo kami saja' ahi' lame'. Kami otoa 
kasiasi, panyo kami nompotimbalimo manjoo' na mian kinayamo. Otoa kami 
madi' ko apa-apaa, panyo sabenannyo iwi-iwi' daagi' hi kami. 
11To Utu-utus anu okanonongi i Korintus! Ilosutmo mami sala'balo hi komiu. 
Iwi-iwi' isi nu kinyonyoa mami tinaeyakonmo mami. 

12Kinyonyoa mami saja' opotalang mami hi komiu. Ola ahi' komiu na madi' 
mompotalang mae kinyonyoa miu hi kami. 
13Uuka aiya sahanyo aku motataemo sumo posi hi to ana-anakku. 
Opotalangmo mae ahi' suele na kinyonyoa miu hi kami. 
14Boli mongka'oho' timbali sangalu nu to mia-mian anu madi' palesaya hi 
Yesus; aijo' madi' sosok. Iya na toho' ka'ima'an mosa'angu' tiba ka'idekan! 
Madi' toho' jingka maninggalo' tiba pintung. 
15Madi' toho' i Kristus mosa'angu'mo tiba Ibilis. Te apaa na pokakanannyo 
mian Kristen tiba misa' mian Kristen? 
16Apaa na tuusanannyo Laigan nu Tumpu tiba laigan nu pilogot? Kita aiya 
Laigan nu Tumpu, aijo'mo Tumpu anu tumuu'. Posi Tumpu na notatae, "Aku 
jojoongmo hi aha, ka' tumuu' hingga-hinggat tiba aha. Aku timbalimo Tumpu 
nu aha, ka' aha timbalimo mian anu palesayamo hi beleng-Ku. 
17Mokonyo aijo', pala'i na to mia-mian anu madi' monsumbu' Tumpu aijo', ka' 
boli mogalum na butongum hi aha. Boli hondo-hondo monsasuhi anu 
mahenyu, da Ku talimaje na komiu. 
18Aku timbalimo Tuuma miu, ka' komiu timbalimo to ana-anak-Ku, sumo aitu 
na koonyo nu Tumpu Anu Matangkas na kuasanyo." 

2 Korintus 7 

1To Utu-utus anu okanonongi! Iwi-iwi' na anu jinanji'mo aijo' kona hi kita. 
Mokonyo aijo' iwi-iwi' na anu mombusiki kinyonyoa ka' butongto tionyo ahi' 
opobelesi'. Tumpu tionyo ahi' okabuhuk da kita timbali tumuu' maima ka' 
hondo-hondo mombau apaa na anu nu palentahkon. 
2Talima na kami i uno nu kinyonyoa miu. Kami madi' ko sala' hi samian pe'e, 
ka' madi' toho' ko mian anu pinolugi'mo mami. Kami madi' hondo-hondo 
nongala ka'untungan mau mule' pa' hi he. 

3Kutaloakon sumo aitu misa' da mompisala'i komiu. Kalana sumo anu 
tinaloakonkumo u'utu mae, kami talalo hondo mongkalibosi komiu, ka' kita 
mosangalu sidu-sidutu' sampe silaka. 
4Kupalesaya totu-totu'u na komiu. Ka' mule' kami sanang hondo hi komiu! 
Mau mule' kami mongoa'i manjoo' na kasusa'an, molumu hondo na 
kinyonyoangku kalana komiu. Kinyonyoangku bilahi hondo! 
5Tempo'nyo mule' kami tinoka i Makedonia, kami madi' toho' kino 
kasampatan nilawe. Iwi-iwi' na han pinohumpakanmo mami kasusa'an: 
lengkat mae hi sangga'atan mompainggagakon, i uno nu kinyonyoa 
nabuhukmo. 
6Panyo talima kaseh, Tumpu saja' mompohoson kinyonyoa nu mian anu 
hentemo; Ia nomposanangmo kinyonyoa mami kalana tinokamo na i Titus. 
7Kinyonyoa kami sinanangmo misa' ola kalana i Titus tinokamo, panyo mule' 
kalana ia nonsisikmo mosia na kinyonyoanyo sinanangmo kalana komiu. Ia 
nompoto'imo hi kami tukoonyo komiu mongindi hondo da singkabot tiba 
aku; saba' komiu nompele-pele'mo i anu binau miu u'utu mae ka' uuka aiya 
mongka'oho'mo mompototu'u aku. Han aijo' nompaka posanangmo aku mule'. 
8Mau mule' sulatku nompopolibosmo kinyonyoa miu, aku madi' mompele-
pele' na nontulis sulat aijo'. Memang salatan tinoangku na sulat aijo' 
mompopolibosmo komiu -- maumo kalibosan aijo' ola sasaingoni' -- aku 
gagana'mo ahi' nompele-pele'. 
9Panyo uuka aiya aku sinanangmo -- misa' kalana kinyonyoa miu nolibosmo, 
panyo kalana kalibosan miu aijo' sahingga kalakuan miu nongabali'mo. 
Memang kalibosan miu aijo' no'imboamo tiba pongka'oho' nu Tumpu. Jadi 
kami madi' nompolugi' komiu. 
10Kalana kalibosan anu sumo aijo' sahingga kinyonyoa nongabali'mo ahennyo 
oposalamatmo. Ka' mian madi' ko mompele-pele' i han aijo'. Sumo aitu mule' 
kalibosan anu ola mombatuki kahanda' nu mian monsaduakon kapatean. 

11Soba po'inau'akon miu apaa na hasinnyo hi komiu nu kalibosan anu 
mo'imboa kahanda' nu Tumpu! Hasinnyo aijo'mo komiu totu-totu'u bala 
usaha da mompokopiani anu ma'idek! Komiu mongka'idekimo dosa', komiu 
mabuhukmo, komiu molibosmo, komiu timbalimo bikas, komiu halala'mo na 
mohukum anu ko sala'nyo! I uno nu iwi-iwi' na han aiya komiu mompotoamo 
saba' komiu madi' ko sala'nyo. 
12Jadi, mau mule' aku nontulismo sulat itina', aku nontulis misa' kalana mian 
anu ko sala'nyo aijo'. Misa' mule' kalana mian anu mongoa'i sansala, kalana 
kasala'an aijo'. Tinulisku na sulat itina' da i ahop nu Tumpu, komiu mosi 
sinsumbu'mo mosia na kinyonyoa miu anu talalomo hondo nonginau' kami. 
13Mokonyo aijo' kinyonyoa kami sinanangmo. Misa' ola kalana sinanangmo, 
panyo kami nompaka binilahimo mule', kalana nontoamo kabilahian nu 
kinyonyoa i Titus; kinyonyoanyo sinanangmo kalana to Utu-utus iwi-iwi'. 
14Aku memang nombuulakonmo komiu hi ia. Talima kaseh komiu madi' 
nongambangi aku. Iwi-iwi' na anu toho'mo tinaloakon mami hi komiu totu'u. 
Sumo aijo' mule' apaa na anu binuulakonmo mami mongkona komiu hi Titus 
memang ahi' totu'u. 
15Uuka ia nompaka kalibosimo komiu, kalana nututugi komiu Utus iwi-iwi' 
mongka'oho' mohongo-hongo pongatunnyo, ka' mosia na komiu nontalimamo 
ia ka' nongadatimo ia ka' tulu-tulutan. 
16Aku sanang hondo, kalana komiu timbali opalesaya i uno nu han iwi-iwi'. 

2 Korintus 8 

1To Utu-utus, O'indi mami da komiu monsumbu' suele mongkona mosia na 
ko'ima'nyo na Tumpu hi to jama-jama'at i Makedonia. 
2Aha inguji'mo nu kasusa'an anu toto boa-boat. Panyo mau mule' aha 
nongoa'imo kasusa'an-kasusa'an sumo aijo', aha bilahi ka' manonong hondo 
na kinyonyoa mombee'i bau pontulungi mian sangga'at, mau mule' aha 
kasiasi hondo. 

3Aku timbali montantukan aha mombee'i apaa na anu nupoko ala nu aha, 
sadang aijo' pe'e pa' nolabi. Madi' pilenje ko anu nompokau, 
4aha nomoita sabole-bole hi kami de timbali da aha suele mombee'i 
pontulungi hi mian anu palesayamo hi Tumpu i Yudea. 
5Aha nombee'i molabii apaa na anu tinaha'imananmo mami. Aha momonanyo 
nombee' butong hi Tumpu, lapas aitu hi kamije suele sosok sumo pongka'oho' 
nu Tumpu. 
6Mokonyo aijo' kami talalo hondo mompoto'i Titus -- anu nontampu'unimo 
usaha aiya -- da suele nubau na usaha anu ma'ima' aiya itina' hi komiu. 
7Komiu moko ala mombau iwi-iwi' na han: Komiu moko ala momponyata' 
kapalesaya'an, i uno nu han montaloakon pongka'oho', i uno nu han 
kapandean, i uno nu iwi-iwi' na ngahan nu usaha, ka' i uno nu kalibosanum 
hi kami. Mokonyo aijo' singkona ahi' komiu moko ala i uno nu usaha anu 
ma'ima' sumo aiya. 
8Aku madi' mompoto'i aijo' sumo sa'angu' na palentah. Panyo kalana 
mompotoa mosia na kokekenyo na mian sangga'at montulungi sangalunyo, 
aku suele mongka'oho' monsumbu' toka iya na kalibosan miu. 
9Kalana osumbu' miu hondo kita talalo nukalibosi i Yesus Kristus Tumpunto. 
Ia kaya, panyo Ia nompotimbalimo butong-Nyo kasiasi kalana kapentingan 
miu da kalana Ia kinasiasimo aijo', komiu timbalimo kaya. 
10De o'ala i pikilanku, sapantasnyomo na komiu mompodopusmo apaa na 
tinampu'unanmo miu i taun anu i hikuhakonmo. Kalana komiumo na anu 
momonanyo nompopikilakon ka' nontampu'uni usaha aiya. 
11Jadi uuka tionyo komiu po'ule'mo ahi' mombau apaa na anu opoko ala miu. 
Okinyonyoai ahi' totu-totu'u na mompodopus usaha aijo', susumo komiu u'utu 
pe'e mae nongkinyonyoaimo tanga'an aijo'. 
12De komiu halala' na mombee' saba' nutalima nu Tumpu na anu obee' aijo' 
iyamo na anu daagi' hi belemiu, misa' pa' apaa na anu madi' hi belemiu. 

13- 14Aku madi' hondo-hondo ko kahanda' mompobebas mian sangga'at apaa 
na anu olimu', ka' mompiboati komiu. Panyo kalana komiu uuka aiya i 
unomo nu kangalabian, jadi nukonamo na komiu momposukup kakulangan 
nu aha. De saidi' mae komiu ko kakulanganmo ka' aha i unomo nu 
kangalabian saba' aha suele montulungije komiu. Desumo aitu yo sambiha' 
ka' sambiha' bubuu' mohumpak. 
15I uno nu Kitab nu Tumpu tinulismo, "Mian anu ko polioan manjoo', madi' 
kangalabian, ka' mian anu ko polioan sangkiding, madi' ko kapaga'annyo.” 
16Tahahumo hondo na kami montalima kase hi Tumpu, kalana Ia 
nompotimbalimo i Titus nakekemo sumo kami da montulungi komiu! 
17Kalana i Titus misa' ola halala' mongganapi poitaon mami, panyo ia mule' 
makeke sumo aijo' kahanda' montulungi komiu sampe posi pongka'oho'nyo 
nontantukanmo da mamba hi belemiu. 
18Hingga-hinggat tiba ia kami nonsai mule' samian na Utus anu talalo 
o'angga'i i iwi-iwi' na jama'at kalana kalajanyo mompolele Lele Ma'ima' 
lengkat mae hi Tumpu. 
19Ka' mule' mian anu sinanggo aijo' pinile'anmo suele ka' tinantukanmo nu to 
jama-jama'at da monsangalui kami i lumambanan mami. Kalana kami 
batanga'mo mamba momboa pontulungi aijo', da Tumpu opopodaka' ka' da 
komiu montoa saba' kami halala' hondo na montulungi. 
20Obala'ingati mami hondo da boli ko mian anu mompisala'i kami salatan 
obee'mo na pontulungi anu sumo aiya na konjoo'nyo. 
21Kami mongka'oho' mokalaja hodi-hodi' misa' ola i ahop nu Tumpu, panyo 
mule' suele i ahop nu mian. 
22Hingga-hinggat tiba i Titus ka' Utus anu sisinanggo aijo', kami singkona 
mule' monsai samian na Utus anu sangga'at. Kami saja'mo nonguji' ia ka' 
tinoamo na ia saja' mongka'oho' montulungi. Ka' uuka aiya ia mompaka 
ka'oho' mule' montulungi komiu kalana nutaha'imani hondo na komiu. 

23Mongkona i Titus, ia te sangalungku anu mokalaja tiba aku da montulungi 
komiu. Ka' mongkona ua'aha na Utus aijo' anu inamba hingga-hinggat tiba ia, 
aha mian anu sinai nu to jama-jama'at, ka' timbali bau katalasanggoan nu 
sanggo i Kristus. 
24O indi mami na komiu da mompotoa kalibosan miu hi aha da iwi-iwi' na 
jama'at monsumbu' taalu' komiu mongkalibosi aha, ka' da apaa na anu 
obuulakon mami mongkona komiu aijo' memang totu'u. 

2 Korintus 9 

1De o'ala i kahondoannyo madi'mo daagi' palalu aku montulis sulat toka hi 
komiu mongkona pontulungi anu opakatumo hi mian anu palesayamo hi 
Tumpu i Yudea. 
2Kusumbu' komiu mongka'oho' montulungi, ka' aku nombuulakonmo komiu 
hi to mia-mian i Makedonia. Tinaloakonkumo hi aha tukoongku lengkat pe'e i 
taun anu i hikuhakonmo, to Utu-utus i Akhaya nontoukaimo bau pontulungi. 
Ka' kasanangan nu kinyonyoa miu pinontihoanmo nu sambagian mian da'isan 
kiijo' hi aha. 
3Uuka aiya aku nonsaimo i Titus ka' ua'aha na Utusto aijo' hi belemiu da apaa 
na anu sola' obuulakon mami mongkona komiu boli ola sumo potatae anu 
madi' ko kaliangannyo. Jadi komiu tionyo ahi' montoukaimo, kalana 
tinaloakonkumo hi aha, tukoongku aha nontoukaimo anu haha aijo'. 
4Aku bata-bata ihe na monsumbu' daagi' ko to mia-mian nu Makedonia anu 
mombatuki aku hingga-hinggat saidi' mae de aku mambamo hi komiu. Ka' de 
nutokai nu aha na komiu ma'isaje nontoukai, paya' na ko'ambangnyo na kami 
saidi' mae, kalana nontaloakonmo, kami palesaya hondo hi komiu! Ka' posi 
komiu singkona ma'ambangmo ahi'. 
5Mokonyo aijo' ku oa'i palalu monsai aha aijo' mamba hi komiu 
tongkoimoona da mongulus pontulungi anu jinanji'mo miu aijo'. Kubau sumo 
aijo' da saidi' mae de aku toka, anu obee' miu aijo' daagi'mo. Desumo aitu yo 

nyata' saba' anu obee' miu aijo', obee' nu kinyonyoa sanang, ka' misa' kalana 
opakisa. 
6O inau'! Mian anu monsa'u bine' toto sangkiding, mohumpak hasinnyo suele 
sangkiding. Panyo mian anu monsa'u bine' manjo-manjoo', mohumpak 
hasinnyo suele manjoo'. 
7Batu-batu mian tionyo mombee' iya na kasanangan nu kinyonyoanyo. Boli ia 
mombee' bata-bata kabai kalana opakisa, kalana Tumpu mongkalibosi mian 
anu mombee' nu kinyonyoa sanang. 
8Tumpu ko kuasa mombee'i komiu balakat anu molabi-labi, da komiu saja' 
daagi' ko anu opake; ka' mule' komiu saja' molabi-labi na mombau anu 
ma'ima' ka' manonong, na montulung mian. 
9I uno nu Kitab nu Tumpu tinulismo sumo uuka mongkona Tumpu. "Ia 
monsasagakon hi mian kasiasi; ka'ima'an nu kinyonyoa-Nyo sampe toka sidu-
sidutu'.” 
10Tumpu na montoukai binee' hi mian topo sau binee' ka' anu okaanto. Ia 
mule' na montoukai ka' momponjoo' apaa na anu osau miu, da hasin nu 
kanonongan nu kinyonyoa miu mompaka pintuang mule'. 
11Desumo aijo'nyo komiu saja' sukup i uno nu iwi-iwi' na han, sahingga 
komiu saja' moko ala mobagi kalana manonong na kinyonyoa. Ka' anu lewa' 
binee' miu, anu binagi-bagiakonmo mami, nompotuka'mo mian da'isan 
nontalima kaseh hi Tumpu. 
12Kalana palabuatan anu ma'ima' bibinaumo miu aiya misa' ola da 
momposukup kakulangan nu mian anu pinalesayamo hi Tumpu, panyo mule' 
suele mompotuka'mo mian da'isan da montalima kase hi Tumpu. 
13Ka' kanonongan anu pinotoamo miu aijo' manjoo' na mian Kristen i Yudea 
nompuji'mo Tumpu kalana aha nontoamo komiu mohongo-hongo hondo Lele 
Ma'ima' mongkona i Kristus anu nu nu tuluti miu aijo'. Aha singkona 
nompuji'mo Tumpu kalana komiu talalo manonong, nombagi-bagiakonmo hi 
aha ka' hi iwi-iwi' na mian sangga'at apaa na anu daagi' hi belemiu. 

14Jadi aha mondo'akonje komiu kalana kinyonyoa nu aha mongoa'i molibos 
kalana Tumpu talalo manonong hi komiu. 
15Tionyo ahi' kita montalima kase hi Tumpu kalana anu binee'-Nyomo aijo' 
madi' ko gampanyo! 

2 Korintus 10 

1Uuka aiya aku i Paulus, monsisikmo apa-apaa hi beleyum. Aku aiya de 
koonyo nu mian manonong de mompaha ahop tiba komiu, panyo baani de to 
majo'onanmo. Jadi, kalana kanonongan ka' ka'ima'an nu kinyonyoa i Kristus, 
2kupoita sabole-bole boli monsaduakon aku, sahingga aku masigomo hi 
komiu de aku tokamo itina'. Kalana aku ko kahanda'mo masigo na mongatun 
to mia-mian anu nonontaloakonmo tukoonyo kami mokalaja ola kalana 
kapentingan nu dunia. 
3Kami memang daagi' tutuu' i uno nu dunia, panyo kami madi' mombau apa-
apaa de ola kalana kapentingan nu dunia. 
4Posadiaon toongon anu opake mami i uno nu usaha mami misa' posadiaon 
toongon nu dunia aiya, panyo posadiaon toongon nu Tumpu Allah, anu 
matangkas na kuasa-Nyo. Tiba posadiaon toongon haha aijo' kami monggalisi 
to bente-benteng; pompedas mami de kami painggagamo, 
5ka' montumpak to bente-benteng nu kasombongan anu opotinjo bau 
pongewa kapandean da osumbu' na Tumpu. Ihungku'anmo mami na pikilan 
nu to mia-mian, ka' mompotimbalimo aha tinundu'mo hi Kristus. 
6Ka' de komiu tulu-tulutanmo totu-totu'u, kami mohukumo mian iwi-iwi' anu 
madi' tulu-tulutan. 
7Sinsu-sinsumbu'mo ahi' na komiu i han anu sahondo-hondonyo. De toto 
samian palesayamo tukoonyo, ia anumo i Kristus, yo tutugimo ahi' na posi 
butong, ka' sinsumbu'mo ahi' saba' kami singkona anumo i Kristus pokakana 
sumo ia. 

8Aku madi' ma'ambang de aku talalo mombuulakon kakuasa'an anu binee'mo 
nu Tumpu hi kami, kalana kakuasa'an aijo' binee' mae da mombangonakon 
komiu misa' da mongidei. 
9Aku madi' mongka'oho' komiu mongoa'i au'aitu aku mompopobuhuk komiu 
nu sulatku haha aiya. 
10Mian notatae, "Sulat i Paulus haha aijo' talalo hondo mapohos ka' o'adati 
hondo, panyo de posi ia na aiya hi kita, butongnyo mangkuyu ka' potataenyo 
madi' ko alati'nyo apa-apaa!” 
11Sabenanyo mian anu sumo aijo' sinsumbu' ahi', de kami daagi' aiya hi 
komiu, pongatun mami memang pokakana sumo apaa na anu tinulismo mami 
i uno nu sulat mami haha aijo'. 
12Memang ahi' kami madi' baani na momposukatakon kabai montampatakon 
butong mami pokakana tiba to mia-mian anu mongoa'i butongnyo pande 
hondo. Ponga' hondo na aha! Aha mosi bau sukatan ka' mosi angga'i 
butongnyo nu sukatan aijo'. 
13Kami madi' sumo aijo'. De kami kobubuun, kami madi' moliu-liu batas. 
Kami jojoong i batas-batas nu da'erah pokalajan anu tiniju'mo nu Tumpu hi 
kami. Ka' komiu tinonsoopmo suele i uno nu da'erah aijo'. 
14Jadi, tempo'nyo kami namba nolenga komiu ka' nomboa Lele Ma'ima' 
mongkona i Kristus hi komiu, kami totu-totu'u madi' nosabat lengkat i batas-
batas nu da'erah pokalajan mami. 
15Kami madi' mompuji' posi butong mami i pokalajan nu mian sangga'at anu 
daagi' i sambiha'nyo nu batas anu tiniju'mo nu Tumpu Allah hi kami. Ola ahi' 
kami tataap i batas-batas anu tiniju'mo nu Tumpu hi kami ka' montaha'imani 
da komiu mompaka palesaya hi Kristus, da kami timbali mombau kalaja anu 
lebe daka' hi komiu. 
16Desumo aitu yo kami timbali mompolele suele Lele Ma'ima' aijo' i to lipu-
lipu' sangga'at mau madi' pilenje mombuulakon butong i pakalaja'an anu 
binaumo i da'erah pokalajan nu mian sangga'at. 

17I uno nu Kitab nu Tumpu tinulismo, "Mian anu mongka'oho' mombuulakon 
apa-apaa, tionyo ahi' mombuulakon apaa na anu binaumo nu Tumpu.” 
18Kalana mian anu opuji' aitumo mian anu nu puji' nu Tumpu, misa' mian anu 
mosi puji' butongnyo. 

2 Korintus 11 

1Situjui mae na aku da mimbau-bau momoho' ponga' sangkiding. Tantu 
timbali? 
2Aku molibos hi beleyum, sumo Tumpu suele molibos hi beleyum. Komiu 
sumo samian na anak langkoyang anu ma'isa toho' no'osoa, anu daagi' susi' 
anu jinanji'kumo da oponika'mo tiba samian na mo'ane, aijo'mo i Kristus. 
3Panyo aku bata-bata mamanga pikilanum saidi' mae tagoda madi'mo daagi' 
tulu-tulutan hi Kristus, pokakana sumo i Hawa u'utu mae suele tinagoda 
kalana kapandean nu ulo. 
4Kalana lupanyo komiu ola sanang na montalima mian anu toka hi komiu ka' 
mompogulu' mongkona Yesus sangga'at -- misa' i Yesus anu pipinoto'i mami 
hi komiu. Ka' komiu mongka'oho' mule' montalima roh ka' "lele ma'ima'" anu 
mompahasala' hondo tiba Roh nu Tumpu ka' Lele Ma'ima' anu toho'mo 
tinalima miu hi kami. 
5Aku madi' hondo-hondo mongoa'i lebe i aluknyo nu to "rasul-rasul" anu 
madi' ko anu mongkakanai aijo'! 
6Ugaat aku madi' talalo pande babisala, panyo mongkona kapandean, aku 
misa' mian ponga'. Aijo' pinonyata'mo mami hi komiu i uno nu iwi-iwi' na 
han. 
7Tempo'nyo aku nompolele hi komiu Lele Ma'ima' anu lengkat mae hi Tumpu, 
aku madi' nompoita komiu mongongkosi aku mau pe'e sangkiding; ka' tiba 
jalan anu sumo aijo' saba' aku nompotimbalimo butongku madi' talakana'. 
Kubau na aijo' da mohangkat komiu. Pa' aijo' sa'angu' na kasala'anku hi 
komiu? 

8Tempo'nyo aku nompolele aijo' hi komiu, aku ingongkosan nu jama-jama'at 
sangga'at. Timbali otaloakon aku nompolugi'mo jama'at haha aijo' da timbali 
montulungi komiu. 
9De tempo'nyo aitu aku kinakulanganmo, aku madi' toho' nomposusa' samian 
pe'e itina' hi komiu. Iwi-iwi' na anu kupalalui tinoukan mae nu to Utu-utus 
anu tinoka lengkat mae i Makedonia. Pagala pinimpalianku ima-ima' da aku 
madi' momposusa' komiu i uno nu han mau mule' pa' apaa, ka' saja' kupimpali 
da sabole-bole sumo aijo'. 
10Anu kukabubulakon aiya madi' opoko kolilimi mau pe'e pa' iyaya mae i 
lipu' nu Akhaya, kalana pangajalan i Kristus anu totu'u aiya hi belengku. 
11Kadaka' aku motatae sumo aitu? Ugaat kalana aku madi' mongkalibosi 
komiu? Nu sumbu' nu Tumpu na aku mongkalibosi komiu! 
12Apaa na anu kubau uuka aiya sabole-bole saja' kubau da to "rasul-rasul" 
sangga'at aijo' madi' ko tanga'an mombuulakon posi butong ka' motatae 
tukoonyo aha mombau kalaja susumo hi kami. 
13To mia-mian anu sumo aijo', aijo'mo na to rasul-rasul anu madi' totu'u. Aha 
topo bau kalaja anu momposangkalinga mian ka' mingadi-adi' susumo rasul-
rasul i Kristus. 
14Madi'mo okatalanggangakon na aha mombau sumo aijo', kalana Ibilis pe'e 
mingadi-adi' sumo malaikat anu susi'! 
15Jadi, madi'mo okabangangi de to posa-posaihon nu Ibilis mingadi-adi' sumo 
to posa-posaihon anu mompojalan kahanda' nu Tumpu. Ahennyo aha suele 
mohumpak pombalosi anu sitimbang tiba iwi-iwi' na anu binaumo nu aha. 
16Daagi' minsan na ku ulit: Boli sampe daagi' ko anu monsangka aku ponga'. 
Panyo de komiu ahi' monsangka aku sumo aijo', pobee' pe'e na aku anu 
ponga' aiya kobubuun suele sangkiding. 
17Lapas aiya kusanggoje na anu ku buulakon, panyo misa' Tumpu na 
nompokau aku montaloakon aijo'. I uno nu han aiya aku totu-totu'u notatae 
sumo mian ponga'. 

18Memang manjoo' na mian anu mombuulakon ha-han nu dunia, jadi aku 
mongka'oho' mombuulakon singkona. 
19Komiu sanang na kinyonyoa monsabaanakon mian anu ponga', kalana 
komiu mongoa'i butong miu aijo' pande! 
20Ola opojohok miu na mian mombotuani komiu, kabai mongakali ka' 
mongala ka'untungan hi komiu, kabai mongoa'i butong lebe matangkas 
molingkudui komiu, ka' baani mohapa' komiu. 
21Aku ma'ambang na mangaku au'aitu kami talalo mabuhuk na mombau anu 
sumo aijo'. Panyo apaa na anu nu kabaaniakon ka' okabubuulakon nu mian 
sangga'at, aku suele baani! (Aku motatae sumo mian ponga'.) 
22Mian nu Ibrani ugaat na aha! Aku singkona mian nu Ibrani. Mian anu Israel 
ugaat na aha? Aku singkona mian nu Israel. Lee' i Abraham ugaat na aha? 
Aku singkona sumo aijo'. 
23To posa-posaihon i Kristus ugaat na aha? De ohongo aku sumo anu i 
ningkotmo na pikilan, panyo aku memang posaihon anu lebe ma'ima' 
molingkudui aha iwi-iwi'! Aku mokalaja lebe makeke, aku lebe saja' oposoop 
i uno nu talungku', aku lebe saja' hondo sinakisa, ka' toto minsan mompai 
patemo. 
24Pinilimanmo na aku sinakisa nu mian Yahudi, ka' pinahampohosakon 
pinintolumpulu' ka' osio'. 
25Pinintolun na aku pinohos nu to mia-mian nu Roma; aku mule' toho' 
pinahambunu'akon nu batu. Pinintolun na aku nongoa'i kapan kinandas i 
ambai, ka' i ninsan na aku binandole-ndoleng i ambai inguampulu' ka' opat 
na jam na kopinnyo. 
26Toto minsan ilumambananku mompai silakamo: iyaba' mompai silakaimo, 
tololang mompai silakaimo, mian nu Yahudi kabai misa' mian nu Yahudi 
mompai silakaimo, mian i uno nu kota mompai silakaimo, ka' mule' mian anu 
i sambiha'nyo nu kota mompai silakaimo, ambai mompai silakaimo, ka' suele 



585 

 

anu mompai silakai aijo'mo to mia-mian anu mangaku butongnyo salaku 
moto utus kalana bubuu' Kristen padahan misa'. 
27Aku mokalaja totu-totu'u nongusahakon mompai patemo: toto minsan madi' 
hoyot, madi' mongkaan, madi' monginum, saja' mongintim ohop, mabakin 
kalana madi' sukup na baju' ka' madi' ko tampat kajojoongan. 
28Ka' mule' i han iwi-iwi' aijo', sansina-sinaa aku bata-bata kalana montoa 
kalakuan nu jama'at iwi-iwi'. 
29De ko anu susa', aku suele mongoa'i susa'. De ko anu mombau dosa'; 
kinyonyoangku suele ma'idekanmo ka' tongkolibosonmo. 
30Yoh de aku sabole-bole mombuulakon apa-apaa, saba' aku 
mombuulakonmo ha-han anu madi' ku poko ala ku bau. 
31Tumpu Tuuma i Tumpu Yesus monsumbu' saba' aku madi' baleko'. Puji' na 
sanggo-Nyo sampe toka sidu-sidutu'. 
32Tempo'nyo aku kiijo' i Damsyik, gubernur anu mompalentah i kiijo' i aluk 
nu kapalentahan i Tomundo Aretas, nompalentah suludadu monjagai tumban 
nu kota aijo' da mohakop aku. 
33Panyo aku inguluakon i sa'angu' na kalanjang nonkaiyong nontulu sa'angu' 
na bolo' nu pagan mesen. Sumo aijo' na aku nolapas lengkat i lima nu 
gubernur aijo'. 

2 Korintus 12 

1Memang madi' ko untungnyo na mombuulakon. Panyo aku mongka'oho' ahi' 
mombuulakon ha-han anu pinoto'imo nu Tumpu Allah hi belengku, anu 
pinoto'i kabai anu pinotoa. 
2Kusumbu' samian na Kristen u'utu mae sampulu'mo ka' opat na taun anu i 
hikuhakonmo, i hangkatmo nokiita' i tampat anu matangkas hondo i suluga'. 
(Aku madi' monsumbu' pa' butongnyo totu-totu'u tinahangkat kabai ola 
susumo anu kinohiabakon -- ola Tumpu Allah na monsumbu'.) 

3-4Po'ule' pe'e ku ulit minsan: Kusumbu' saba' mian aiya i hangkatmo ka' 
pinosoop i Firdaus. (Aku madi' monsumbu' pa' butongnyo totu-totu'u 
tinahangkat kabai o aijo' ola susumo kinohiabakon -- ola Tumpu na 
monsumbu'.) I kiita' mae mian aijo' mompotombihing ha-han anu madi' 
opoko ala otaloakon nu mian ka' madi' ahi' opoloas hi mian na montaeyakon. 
5Mongkona mian aijo' na anu ka'oho' ku buulakon misa' posi butongku. 
Mongkona butongku, ola ha-han anu mompotoa kakulanganku aijo' na 
ka'oho' ku buulakon. 
6Bisuannyo aku ka'oho' suele mombuulakon apa-apaa, aku madi' mongka'oho' 
bau kalubatannyo nu anu madi' totu'u; anu totu'u na ku taloakon. Panyo aku 
momohokot, da madi' ko mian anu monsangka aku molingkudui apaa na anu 
tinoanyomo binaungku kabai anu i hongonyomo tinaloakonku. 
7Panyo da boli aku talalo buulon kalana saja' montoa anu madi' ko gampanyo 
aijo', aku binee'anmo sangahan na panyakit i butongku anu binau sumo 
sala'sa'angu' jalan nu Ibilis. Panyakit aijo' binee' bau pondoke aku, da aku 
madi' timbali buulon. 
8Pinintolun na aku binalado'a hi Tumpu, da panyakit aijo' osabatakon lengkat 
hi belengku. 
9Panyo Tumpu nontaami, "Aku mongkalibosi beleyum ka' aijo' sukupmo hi 
beleyum; kalana kuasang-Ku na anu talalo mahoson de beleyum mongoa'imo 
madi' mahoson." Mokonyo aijo' aku lebe sanang na mombuulakon anu madi' 
ku poko ala, kalana de aku madi'mo mahoson, saba' tempo'je ahi' aitu na aku 
mongoa'i i Kristus monjagai aku nu kahosonan-Nyo. 
10Jadi, lame' na aku i han anu madi' ku poko ala. Aku mule' lame' de kalana i 
Kristus aku lewa' opobau-bau, aku nonta'up kasusa'an, pinotoitumputan ka' 
aku nongoa'i kasusa'an madi'mo nahoson. Kalana de aku madi'mo moko ala 
saba' i kiijo'je na tempo'nyo aku mongoa'imo mahoson. 
11Aku totu'u timbalimo sumo mian ponga' -- panyo komiumo na nonsaduakon 
aku tinimbali sumo aijo'. Sabenannyo komiu ahi' na tionyo mompuji' aku. 

Kalana mau mule' aku madi' ko kaliangannyo apa-apaa, aku madi' hondo-
hondo mahungku' hi to "rasul-rasul" anu madi' ko anu mongkakanai aijo'! 
12Anu okabangangi tiba ha-han anu madi' ko anu mongkakanai tiba kalaja 
anu toto daka-daka', pinotoamo hi komiu i uno nu kasabalan da 
mompobukuti'i saba' aku samian na rasul. 
13I uno nu han apaa na komiu madi' pinalahatikan, de opokakanakon tiba to 
jama-jama'at sangga'at? Anu tahahumo ola i uno nu han aiya: aijo'mo aku 
madi' momposusa' komiu mongongkosi aku. Ampuniakon mae na aku i 
kasala'an aijo'! 
14Uuka aiya ko pintolunnyomo na aku mosadia mamba molenga komiu. Ka' 
aku madi' mongka'oho' momposusa' komiu, kalana anu ku kahanda'i misa' 
apaa na anu daagi' hi komiu, panyo butong miu. Kalana misa' to ana-anak na 
anu tionyo molio kaanon nu tu'anyo, panyo tu'anyo ahi' na anu tionyo molio 
kaanon nu to ana-anak. 
15Kalana aijo' sanang na kinyonyoangku halala' mongkulubanakon iwi-iwi' 
bau kapalaluan miu, aitu pe'e sagalamo butongku. De aku sumo aijo' 
mongkalibosi komiu, pa' patut na komiu madi' talalo mongkalibosi aku? 
16Jadi, komiu situju saba' aku madi' toho' nomposusa' komiu. Panyo daagi' ko 
anu notatae tukoonyo, aku aiya pangkelo; tukoonyo, aku mohumpak 
ka'untungan lengkat hi komiu kalana aku pande mongakali. 
17Iya na toho'! Pa' aku mongala to mia-mian anu kusai hi komiu aijo', aku 
molio da mohumpak ka'untungan hi komiu? 
18Aku nompokaumo i Titus mamba molenga komiu, ka' utusto sangga'at aijo' 
anu bubuu' Kristen pinokaungku da mamba hingga-hinggat tiba ia. Pa' i Titus 
nongalamo ka'untungan hi komiu? Panyo kami ohua' mokalaja ko tanga'an 
anu pokakana ka' mompojalan kalaja tiba tanga'an anu pokakana! 
19Kugantang komiu monsangka kami sumo uukamo na kopinnyo na binala 
usaha mompototu'u butong i ahop miu? Komiu madi' monsumbu' hondo! 
Tumpu monsumbu' saba' iwi-iwi' na anu tinaloakonmo mami aijo' mombatuki 

pongka'oho' i Kristus. Ka' iwi-iwi' na anu binaumo mami aijo', mombee'i 
pikilan da kapalesaya'an miu ko pintu-pintuangnyo. 
20Aku bata-bata de aku mamba molenga saidi' mae, ku tokai na komiu madi' 
sumo anu tinahaimanankumo. Boli-boli saidi' mae daagi' ko anu mahantuda', 
anu sumpu, anu buhingison, anu mompentingkan kapalaluan nu posi butong, 
anu ola lewa' mompobau-bau, anu ola monsale'i da mombau gau' ma'idek, 
anu ola kobubuun, ka' anu ola momposubali pikilan. 
21Aku mabuhuk manga-manga tempo'nyo aku toka saidi' mae Tumpu Allah 
mompopo ambangmo aku i ahop miu ka' aku humaangmo kalana manjoo' 
itina' hi komiu na anu baladosa' u'utu mae, madi' nongabali' ka' madi' belenti 
na mombau bauon nu aha anu masala', pahengas ka' anu madi' halus obau. 

2 Korintus 13 

1Aiyamo na ko pintolunnyo aku toka molenga komiu. I uno nu Kitab nu 
Tumpu tinulismo, "Batu-batu palakala tionyo nu tinjohi nu sakisi ua'aha kabai 
totolu' na mian monsakisi, atina'je ka' palakala aijo' opototu'u.” 
2To mia-mian anu tempo'nyo naipuan mae nombaumo dosa' ka' mian iwi-iwi' 
sangga'at pinoto'ingkumo momonanyo tempo'nyo aku namba nolenga komiu 
kinopinduannyo. Uuka aiya hau-haunyo aku to majo'onan tiba komiu, po'ule' 
ku poto'i, saba' de aku po'ule'mo toka madi' ko samian pe'e itina' hi aha na 
anu madi' o hukum. 
3Sahingga ohumpakje miu iwi-iwi' na bukuti' anu o kahanda'i miu taalu' totu-
totu'u potataengku nolengkat mae hi Kristus. De i Kristus mompalentahmo 
komiu, ia madi' mompalentah ola yayamo, panyo ahi' nu potoaje na kuasanyo 
i tina' hi komiu. 
4Memang tempo'nyo Ia sinalib, Ia madi'mo noko ala nombau apa-apaa, panyo 
uuka aiya Ia tinumuu'mo kalana kuasa nu Tumpu Allah. Kami suele madi' 
moko ala mombau apa-apaa i uno nu kantumuu'an mami mosa'angu' tiba i 
Kristus. Panyo de mongahopi komiu, kami suele mahosonmo hingga-hinggat 
tiba i Kristus kalana kuasa nu Tumpu. 

5Soba posi uji' na butong miu pa' totu-totu'u komiu tumuu' kalana palesaya hi 
Kristus! Tantu osumbu'je miu taalu' i Kristus Yesus daagi' itina' hi komiu! -- 
sangalasan na hannyo de memang komiu madi' totu-totu'u palesaya. 
6Ku poita na komiu da monsumbu' taalu' kami misa' mian anu madi' moko ala 
montahan ponguji'. 
7Kami balado'a hi Tumpu da Ia mongka'oho' montulungi komiu da madi'mo 
mombau kasala'an. Misa' mongka'oho' mompotoa au'aitu kami aiya memang 
pande na mompojalan palentah, panyo da komiu mombau apaa na anu 
nukahanda'i nu Tumpu -- mau mule' otoa kami madi' moko ala mombau, 
madi' mongkuka! 
8Kalana kami madi' noko ala nombau apa-apaa anu mompahasala' tiba anu 
sahondo-hondonyo; kami tionyo mombatuki anu totu'u. 
9Kami sanang de kami madi' moko ala mombau apa-apaa, ka' komiu na 
mahoson. Kami mule' balado'a da komiu timbali ganap. 
10Mokonyo aijo' aku nontulismo sulat aiya tempo'nyo aku ma'isa itina' hi 
komiu. Desumo aijo', de aku tokamo saidi' mae, madi'mo pilenje mapohos na 
aku mompalentah komiu mompake kakuasa'an anu binee' nu Tumpu hi 
belengku. Kakuasa'an aijo' binee' da pombangonakon komiu, misa' da bau 
pohansuni. 
11Ahennyo, to Utu-utus, sabole-bole ahi' komiu lame', ka' bala usaha da 
timbali ganap. Ala na pokinde'ku iwi-iwi'. Sabole-bole ahi' komiu 
momposa'angu' kinyonyoa ka' mompaha hongo-hongo. Tumpu Allah Anu 
talalo Mongkalibosi ka' saja' mompodame, aijo' na saja' monjagai komiu. 
12Mompaha sala-salando'ai samian ka' samian nu kalibosan salaku poto 
utusan nu mian Kristen. Iwi-iwi' na mian anu palesayamo hi Tumpu 
nompakatu salan do'a hi belemiu. 
13I Tumpu Yesus Kristus mombalakati komiu. Tumpu mongkalibosi komiu ka' 
Roh nu Tumpu monjagai komiu iwi-iwi'! Tabea' mami, I Paulus 

Galatia 

Galatia 1 

1- 3To Utu-utus jama-jama'at i da'erah Galatia, Aku, i Paulus, ka' iwi-iwi' moto 
utus Kristen anu tiba aku, montaha'imani ka' o amalakon da Tumpu 
Tuumanto ka' Tumpu Yesus Kristus mombee'i balakat ka'ima'an hi komiu. 
Aku tinimbali rasul misa' ola pongka'oho' nu manusia kabai kalana i hangkat 
nu manusia, panyo i Yesus Kristus ka' Tumpu Allah Tuumanto anu 
nompo'ule'mo nompotumuu' Ia sinilaka. 
4Mohongo-hongo pongka'oho' nu Tumpu Tuumanto, i Kristus nombee'mo 
butong-Nyo kinolobanakon pinontokong to dosa-dosa'to, da kita nu 
posalamat i tempo' anu ma'idek aiya. 
5Puji' na Tumpu sampe toka sidu-sidutu'! Amin. 
6Bangang na aku i han nu to Utu-utus! Komiu ilagamo nu Tumpu Allah, 
kalana balakat i Kristus, panyo uuka komiu talalo malia' mohiku Tumpu ka' 
mombatuki "lele ma'ima'" anu sangalasan, anu madi' pokakana Lele Ma'ima' 
anu lengkat mae hi Tumpu. 
7Sabenannyo madi'mo ko "lele ma'ima' anu sangga'at". Ola ahi' daagi' ko to 
mia-mian anu mompolele hi komiu "lele ma'ima'" mongkona i Kristus anu 
nugeo-geo'akon nu aha sahingga mompobimbangmo komiu. 
8Mian anu mompolele "lele ma'ima'" anu sangalasan, anu madi' pokakana Lele 
Ma'ima' anu pinolelemo mami, pojohok da ia nu hukum nu Tumpu -- mau 
pe'e mian aijo' kami, kabai malaikat lengkat mae i suluga'! 
9Kami nontaeakonmo u'utu mae, uuka po'ule'mo kutaeakon daagi' minsan: 
Mian anu mompolele hi komiu "lele ma'ima'" anu sangalasan anu madi' 
pokakana Lele Ma'ima' anu tinalimamo miu lengkat hi kami, mian aijo' lebe 
ma'ima' nu hukum nu Tumpu! 
10Pa' tiba jalan aijo' aku otoa so'o-so'omo montaha'imani da nu puji' nu 
manusia? Totu-totu'unyo i madi'! Aku ola ahi' montaha'imani anu 
ingakuanmo nu Tumpu. Pa' ko anumo binaungku da bau pongala kinyonyoa 

nu manusia da nu kanonongi nu mian? De aku daagi' mombau sumo aitu, aku 
misa'mo posaihon i Kristus. 
11To Utu-utus tionyo monsumbu' saba' Lele Ma'ima' anu pinolelengku aijo' 
misa' nolengkat hi manusia. 
12Aku madi' nontalima lele aijo' lengkat hi manusia, ka' madi' ko samian pe'e 
na nongajanakon hi belengku. Posi i Yesus Kristus na nontaloakon isinyo nu 
Lele Ma'ima' aijo' hi belengku. 
13Tantu komiu nohongomo mongkona kantumuu'anku u'utu mae salaku mian 
anu montoongi agama Yahudi. Komiu nonsumbu'mo mosia na kosigonyo na 
aku nongkabisa'i jama'at nu Tumpu ka' mosia na kobaaninyo na aku 
nompagala nombahangusa'i aha. 
14I uno nu han mompojalan agama Yahudi manjoo' na mian nu Yahudi anu 
pokakana na umun tiba aku, aku na lebe monsumbu'. Ku palahatikan hondo 
na ha-han mongkona to ada-adat nu mompolee' mami. 
15Panyo kalana ka'ima'an nu kinyonyoa nu Tumpu, Ia nompile'imo aku ma'isa 
pe'e i hampe ka' nolagamo aku da mompojalan anu Nu palentahkon. 
16Tumpu nomponyata'mo Anak-Nyo hi belengku, da Lele Ma'ima' mongkona 
Anak-Nyo timbali ku polele hi to mia-mian anu misa' Yahudi. Tempo'nyo aitu 
aku madi' namba hi samian pe'e momoita da opokinde'i mae. 
17Aku madi' mule' namba hi to mia-mian i Yerusalem anu 
tinongkohimoonamo tinimbali rasul. Panyo aku inamba i lipu' nu Arab, ka' 
lengkat mae i kiijo' po'ule' mule' ninsusule' mae i Damsyik. 
18Lapas aitu tinotolu' na taun, aku namba i Yerusalem da mompahasumbu' 
tiba i Petrus. Aku jinojoong tiba ia ola sinampulu'an ka' ingiliman na sinaa na 
kopinnyo. 
19Aku madi' nompahakabot tiba to rasul-rasul sangga'at ola samata-mata i 
Yakobus, utus nu Tumpu. 

20Apaa na anu tinuliskumo aiya totu'u. Tumpu na monsumbu' saba' aku aiya 
madi' ahi' baleko'! 
21Lapas aitu aku nambamo nokiijo' i to da'e-da'erah i Siria ka' i Kilikia. 
22Sampe tempo'nyo aitu to jama-jama'at Kristen i Yudea ma'isa nonsumbu' pa' 
ihe na aku. 
23Aha ola nohongomo mian notatae, "Mian anu u'utu mae nonsakisamo kami, 
uuka nombebakonmo kapalesaya'an anu u'utu mae ka'oho'mo nu hopu'i.” 
24Sahingga aha nompuji'mo Tumpu kalana aku. 

Galatia 2 

1Ilapas sampulu' ka' opat na taun, aku ninsusule'mo nokiijo' i Yerusalem tiba i 
Barnabas, ka' nomboa suele i Titus. 
2Aku namba nokiijo' i Yerusalem kalana Tumpu nompoto'imo hi belengku, 
tukoonyo aku tionyo mamba. Ka' i uno nu sa'angu' na binagombuan, ola 
samata-mata to pola-polaya' anu i kiijo' mae, aku nompotalangakonmo Lele 
Ma'ima' anu pinolelengkumo hi to mia-mian anu misa' Yahudi. Kalana aku 
madi' mongka'oho' usahangku anu u'utu, mae kabai pe'e anu uuka aiya, ola 
palasuma. 
3I Titus, anu nonsangalui aku, mian nu Yunani, panyo ia madi' pinakisa 
mombatuki atulan nu sunat, 
4maumo daagi' ko to mia-mian anu mompakisa han aijo'. Aha to mia-mian 
anu minsoop hoko-hokot hi bubuu' kita montiho-tiho sumo utus. Aha 
minsoop hoko-hokot da mompinasa kabebasan anu daagi' hi kita, kalana kita 
nosa'angu'mo tiba i Kristus Yesus. Aha mongka'oho' monsule'akon kita i 
kabebasan anu susumo u'utu mae salaku botuan, 
5panyo kami madi' ihungku'an nu aha mau sangkiding pe'e, kalana pagala 
ojagai mami da Lele Ma'ima' aijo' tataap ma'ima' hi komiu. 
6Maumo sumo aitu, madi' ko ha-han anu ma'isa toho' ihongo nu aha na 
pagalamo nu tuntut nu aha hi belengku, nu to mia-mian anu osangka pande -

- hi belengku madi' ko bedanyo de aha pande kabai madi', kalana Tumpu 
madi' montoa ohup nu mian. 
7Sumo aitumo mule' na to mia-mian anu osangka pande aijo' mangaku 
tukoonyo, Tumpu ompalentahmo aku da mompolele Lele Ma'ima' hi mian 
anu misa' Yahudi, pokakana sumo Ia nompalentahmo i Petrus da mompolele 
Lele Ma'ima' aijo' hi mian nu Yahudi. 
8Kalana Tumpu na nombee' i kamampuan hi Petrus da moko ala timbali rasul 
nu mian Yahudi, suele nombee'imo hi belengku kamampuan da moko ala 
timbali rasul nu mian misa' Yahudi. 
9I Yakobus, i Petrus ka' i Yohanes anu lupanyo tinimbalimo to pola-polaya' nu 
jama'at, nongakuimo tukoonyo Tumpu nombee'imo hi belengku palentah anu 
ola samata-mata aiya na obau. Sahingga aha nompaha kawamo tiba i 
Barnabas ka' aku, salaku tanda nosangalumo. Lantas aha ka' kami 
nompahakonamo jadi kami mokalajamo hi aha aijo' to bansa-bansa anu misa' 
Yahudi, ka' aha na hi mian nu Yahudi. 
10Sala'sa'angu' na poitaon nu aha aijo' da kami mompalahatikan mian anu 
kasiasi. Ka' aku mule' sanang na mombau han aijo'. 
11Salatan i Petrus tinoka kiijo' i Antiokhia, pinisala'ankumo na ia i aho-
ahopnyo, kalana apaa na anu binaunyomo sala'. 
12Momonanyo ia sinumuhang mongkaan hingga-hinggat tiba to Utu-utus anu 
misa' Yahudi. Panyo salatan to mia-mian anu sinai mae i Yakobus tinokamo, 
ia madi'mo nosangalu tiba to Utu-utus anu misa' Yahudi ka' madi'mo 
mongka'oho' mongkaan tiba aha, kalana nabuhukmo hi to mia-mian anu 
mongka'oho' da iwi-iwi' na mian o sunat. 
13To Utu-utus Yahudi sangga'at po'ule'mo nombatuki kalakuan anu baleko' 
sumo i Petrus, sahingga i Barnabas suele nombatukimo kalakuannyo sumo 
aha. 
14Salatan tinoangku taalu' aha madi' mompintoongi kahondoan nu Lele 
Ma'ima' aijo', aku notatae hi Petrus i ahop nu iwi-iwi' mian anu tinoka i kiijo', 

"De kita Utus mian nu Yahudi tumuu'mo sumo mian anu misa' Yahudi, 
kadaka' kita Utus uuka aiya mongka'oho'mo mompakisa to mia-mian 
sangga'at tumuu' sumo mian nu Yahudi?” 
15Memang de o'ala ihannyo pinohampe, kami mian nu Yahudi ka' misa' "mian 
misa' Yahudi anu baladosa'". 
16Mau mule' sumo aitu osumbu' mami saba' mian mompo'ule'mo ma'ima' tiba 
Tumpu ola kalana palesaya hi Yesus Kristus, ka' misa' kalana mompojalan 
atulan nu agama. Kami suele palesaya hi Yesus Kristus, da kami 
mompo'ule'mo ma'ima' tiba Tumpu Allah kalana palesaya totu-totu'u, misa' 
kalana kami mompojalan atulan nu agama. Kalana de ola mompojalan atulan 
nu agama, madi' ko samian pe'e na timbali mompo'ule'mo ma'ima' tiba 
Tumpu Allah. 
17Kami mompagala mompo'ule'mo ma'ima' hi Tumpu, aijo'mo tumuu' 
mosa'angu' tiba i Kristus. Panyo de lapasmo mombau anu sumo aijo', kami 
ahi' daagi' sumo "to mia-mian baladosa'" suele sumo to mia-mian misa' 
Yahudi, pa' aiya alati'nyo saba' i Kristusmo na anu monsabapi kami baladosa'? 
Tantu ahi' madi'! 
18De aku mompo'ule'mo montampu'uni mompotinjo atulan nu agama anu 
ingideankumo, saba' aku momponyata'mo taalu' aku tinimbalimo anu 
molanggai atulan. 
19Panyo aku sinilakamo i atulan nu agama -- atulan aijo' na nonsilakai -- da 
aku tumuu' bau kapentingan nu Tumpu. Aku sinalibmo hingga-hinggat i 
Kristus. 
20Uuka misa'mo aku na anu tinumuu', panyo i Kristusmo na tinumuu' i uno 
nu butongku. Kantumuu'an aiya anu ku oa'i uuka aiya aitumo tumuu' 
palesaya hi Anak nu Tumpu anu mongkalibosi aku ka' anu 
nongkulubanakonmo butong-Nyo kalana aku. 

21Aku madi' mongoa'i dengke na balakat nu Tumpu. De pompahasumbu'an nu 
mian tiba Tumpu mompo'ule'mo ma'ima' kalana mompojalan atulan nu 
agama, aijo' alati'nyo, i Kristus sinilaka madi' kino gunanyo! 

Galatia 3 

1To Utu-utus mian nu Galatia! Komiu talalo hondo ponga'! Pa' ihe na 
nonsale'i komiu? I Kristus sinilaka kalana sinalib pinotalangkumo sahondo-
hondonyo hi komiu! 
2Soba poto'i mae hi belengku sa'angu' na han aiya: Pa' komiu nontalimamo 
Roh nu Tumpu kalana nompojalanmo atulan nu agama, kabai o kalana komiu 
nohongomo Lele Ma'ima' lengkat mae hi Tumpu ka' palesaya hi Kristus? 
3Kadaka' komiu sumo aijo' na koponga'nyo! Komiu montampu'unimo tumuu' 
bu'ou tiba Roh nu Tumpu, kadaka' uuka komiu montokaimo anu lebe ma'ima' 
na oposi usahakonmo nu kahosonanum? 
4Te ola palasuma na iwi-iwi' anu ingoa'anmo miu aijo'? Te ola palasuma! 
5Tumpu nombee'mo Roh-Nyo hi komiu ka' nompodaagi'mo anu okabangangi 
atina' hi komiu. Te Tumpu mombau aijo' kalana komiu mompojalan atulan 
nu agama kabai kalana komiu nohongomo Lele Ma'ima' aijo' ka' palesaya hi 
Kristus? 
6Aijo' pokakana sumo anu tinulismo i uno nu Kitab nu Tumpu Allah 
mongkona i Abraham -- sumo uuka, "I Abraham palesaya hi Tumpu, ka' 
kalana palesayanyo aijo', ia tinalima nu Tumpu Allah sumo mian anu 
momposanang kinyonyoa nu Tumpu.” 
7Jadi tionyo komiu sinsumbu' saba' mian anu totu-totu'u lee' mae i Abraham, 
atina'mo na mian anu palesaya hi Tumpu. 
8Kitab nu Tumpu nontoamo momonanyo saba' Tumpu mompobee' to mia-
mian misa' Yahudi mompo'ule'mo ma'ima' tiba Tumpu Allah, de aha palesaya 
hi Ia. Lele Ma'ima' aijo' pinoto'imo momonanyo hi Abraham i uno nu anu 
jinanji'mo sumo uuka, "Kalana beleyum, Tumpu mombalakatije iwi-iwi' na 
manusia i dunia aiya.” 

9I Abraham palesaya sahingga ia binalakatan. Sumo aitu mule' iwi-iwi' na 
mian palesaya, nubalakatije pokakana sumo i Abraham. 
10To mia-mian anu talalomo nontaha'imani atulan nu agama, iwi-iwi' tumuu' 
i uno nu kutuk. Kalana i uno nu Kitab nu Tumpu tinulismo, "Mian anu madi' 
tulu-tulutan mompojalan iwi-iwi' anu tinulismo i uno nu Kitab Atulan nu 
Agama, nu kutuki nu Tumpu!” 
11Madi' ko samian pe'e na anu mompo'ule' ma'ima' tiba Tumpu Allah ola 
kalana mompojalan atulan nu agama. Han aijo' pinonyata'mo i uno nu Kitab 
nu Tumpu, "Ola mian anu palesaya hi Tumpu, sahingga 
pompahasumbu'annyo tiba Tumpu timbali mompo'ule' ma'ima', atina' yo 
tumuu'!” 
12Panyo atulan nu agama madi' mimpu'u i kapalesaya'an anu totu-totu'u. I 
uno nu Kitab nu Tumpu tinulismo tukoonyo mian anu mompojalan atulan nu 
agama, timbali tumuu' kalana atulan aijo'. 
13Panyo i Kristus nompobebasmo kita da boli nu kona nu kutuk ola kalana 
atulan nu agama. Ia nombau han aijo' nompopilayamo butong-Nyo kinutukan 
kalana monginau' kita. Kalana i uno nu Kitab nu Tumpu tinulismo, 
"Kinutukanmo na mian anu sinilakamo pinokalayo' i ohi' kau'.” 
14I Kristus nombau sumo aijo' da balakat anu jinanji'mo nu Tumpu hi 
Abraham obee' suele hi to mia-mian anu misa' Yahudi. Tiba jalan anu sumo 
aijo' kita suele palesayamo hi Tumpu Allah, timbali mohumpak Roh anu 
jinanji'mo nu Tumpu. 
15To Utu-utus! Soba da aku mombau sonto' i han anu ingoa'anmo sansina-
sinaa. De mian nojanji'mo ka' janji' aijo' ingakuanmo, saba' madi' ko samian 
pe'e na timbali mombahakon anu jinanji'mo aijo', kabai montuangi apa-apaa 
mule' hi ia. 
16Anu jinanji' nu Tumpu, binau nu Tumpu kona hi Abraham ka' kona hi mian 
lee' i Abraham. I uno nu Kitab nu Tumpu Allah madi' tinulis "ka' tona hi to 
mia-mian lee' i Abraham", anu alati'nyo manjoo' na mian. Anu tinulis i kiijo' 

ola "ka' toka hi mian lee' nu beleyum", alati'nyo ola sami-samiannyomo 
atina'mo i Kristus. 
17Anu kahanda' kupoto'i aiya: Janji' nu Tumpu binaumo ka' ingakuanmo 
imoonanyo. Atulan nu agama anu binee’ 
430 mo na taun noko lapas na aijo' madi' timbali momadi'akonmo anu 
ingakuanmo ka' mohapusmo anu jinanji'mo nu Tumpu aijo'. 
18Kalana de anu binee'mo nu Tumpu mimpu'u i atulan nu agama, saba' anu 
binee'mo aijo' misa'mo anu jinanji'. Panyo kalana Tumpu noko janji'mo hi 
Abraham, sahingga Tumpu nombee'mo aijo' hi ia. 
19Desumo aitu, bau apaa na atulan nu agama anu binee'mo? Salaku bau 
pontaami, saba' atulan aijo' pinotuangmo da bau momponyata' manusia 
sinala'mo. Atulan nu agama aijo' opake ola, de ma'isa pe'e toka na samian anu 
lee' mae i Abraham, anu sinanggo i uno nu janji' nu Tumpu hi Abraham. 
Atulan nu agama aijo' pinotokakon nu to mala-malaikat nompake samian na 
manusia. 
20Jadi, tionyo ua aha na anu binajanji' na mian, atina'je ka' palalu ko 
sansamianan anu mompotoka hi samian ka' hi samian. Panyo Tumpu 
madi'mo nompalalui anu mompotoka hi samian ka' hi samian, kalana posi 
Iamo na mombau pakalaja'an aijo'. 
21Ugaat aijo' alati'nyo saba' atulan nu agama mompaha sala' tiba anu 
jinanji'mo nu Tumpu? Tantu ahi' madi'! Kalana de atulan nu agama binee' da 
mombee'i kantumuu'an hi manusia, sahingga manusia timbali mompo'ule' 
ma'ima' tiba Tumpu kalana atulan nu agama. 
22Panyo i uno nu Kitab nu Tumpu tinulismo, iwi-iwi' na manusia daagi' i uno 
nu kakuasa'an nu dosa'. Mokonyo aijo', anu obee' jina-jinanji'mo mimpu'u i 
palesaya hi Yesus Kristus obee' aijo' hi aha anu palesayamo. 
23Ma'isa pe'e tinoka i tempo'nyo da palesaya hi Kristus, kita jinaganmo hondo 
nu atulan nu agama; kita sumomo anu kinulungmo sampe palesayanto aijo' 
anu totu-totu'u hondo oponyata'mo. 

24Tiba jalan anu sumo aijo', atulan nu agama timbalimo sumo ponjagai kita 
sampe i Kristus toka da mombau kita mompo'ule'mo ma'ima' tiba Tumpu 
kalana kita palesayamo hi Kristus. 
25Uuka aiya, kalana tempo'nyomo na manusia da palesayamo hi Kristus, 
sahingga kita madi'mo ojagai nu atulan nu agama. 
26Kalana komiu pinalesayamo hi Kristus Yesus, sahingga komiu nosa'angu'mo 
tiba ia; ka' kalana aijo', komiu timbalimo to ana-anak nu Tumpu. 
27Komiu iwi-iwi' pinalamandikanmo nu sanggo i Kristus, jadi komiu 
nontalimamo i butong miu sipat-sipat i Kristus. 
28I uno nu han aiya madi'mo oposi posangalasan na mian nu Yahudi tiba 
misa' mian nu Yahudi, te botuan ka' mian bebas, te mo'ane ka' boune To Utu-
utus iwi-iwi' nosa'angu'mo kalana i Kristus Yesus. 
29De komiu i Kristusmo na tumpunyo, saba' komiu lee'mo i Abraham. Ka' 
komiu montalimamo apaa na anu jinanji'mo nu Tumpu Allah. 

Galatia 4 

1- 2Panyo palalu hondo ku poto'i: de samian anu mohaki halata' umunnyo 
ma'isa motu'a, daagi' ko mian anu monjagai ia ka' mongulus iwi-iwi' na 
kapalaluannyo sampe ia montokaimo umun anu tinantukanmo nu tuumanyo. 
Ia obau pokakana sumo samian na posaihon, mau mule' sabenannyo ia na 
tumpu nu halata' iwi-iwi' aijo'. 
3Sumo aitumo tiba kita: De kita ma'isa tu'anyo, kita nubotuani nu to roh-roh 
anu mongkuasai dunia aiya. 
4Panyo tinokamo i tempo'nyo anu tinantukanmo, Tumpu nonsaimo mae 
Anak-Nyo namba i dunia. Anak-Nyo aijo' i hampeakon nu samian na boune 
ka' tinumuu'mo i uno nu kakuasa'an nu atulan nu agama. 
5Tiba jalan anu sumo aijo' Ia nompobebasmo to mia-mian anu tumuu' i uno 
nu kakuasa'an nu atulan nu agama; da kita mule' moko ala timbali to ana-
anak nu Tumpu. 

6Kalana komiu to ana-anakmo nu Tumpu, Tumpu nonsaimo mae Roh nu 
Anak-Nyo da minsoop i uno nu kinyonyoa nu kita Utus ka' i kinyonyoangku, 
aijo'mo Roh anu notatae, "Tuuma, o, Tuumangku.” 
7Jadi, komiu misa'mo daagi' botuan, panyo tinimbalimo anak. Ka' kalana 
komiu anakmo nu Tumpu, sahingga Tumpu mombee'mo hi komiu iwi-iwi' 
apaa na anu pinosadiakon-Nyomo hi to ana-anak-Nyo. 
8Uutu mae komiu madi' monsumbu' Tumpu, mokonyo aijo' tinimbalimo 
botuan nu to kua-kuasa' anu osangka sumo Tumpu, panyo sabenannyo misa' 
Tumpu anu sahondo-hondonyo. 
9Panyo uuka komiu nonsumbu'mo Tumpu, kabai lebe kona mule', Tumpu 
nonsumbu'mo komiu. Jadi, kadaka' komiu mongka'oho' mule' minsusule' hi to 
roh-roh nu dunia aiya anu madi' moko ala mombau apa-apaa ka' kasiasi? 
Kadaka' komiu mongka'oho' mule' nubotuani nu to roh-roh aijo'? 
10Komiu molame'akon to sina-sinaa anu tinantukanmo, to bitu-bitu'on anu 
tinantukanmo, ka' to taun-taun anu tinantukanmo. 
11Ku kameatakon, boli-boli lawengku hi komiu ola palasuma. 
12To Utu-utus! Ku poita hondo-hondo da komiu timbali pokakana sumo aku. 
Kalana aku suele tinimbalimo sumo komiu. Komiu madi' nombau kasala'an 
apa-apaa hi belengku. 
13Komiu tantu daagi' monginau' apaa na anu nonsabapimo aku i moonanyo 
nompolele Lele Ma'ima' aijo' hi komiu. Sababnyo aitumo aku i nasakit. 
14Tempo'nyo aitu komiu madi' nongkahumimi'i aku, maumo ka'ada'an nu 
butongku sumomo salaku bau ponsobai anu talalomo hondo hi komiu. Komiu 
ola ahi' nontalimamo aku sumo montalimamo malaikat nu Tumpu kabai 
sumo nontalimamo i Kristus Yesus. 
15Komiu binilahimo hondo tempo'nyo aitu. Panyo uuka, iyamo mae na 
kabilahian aijo'? Kusumbu' tempo'nyo aitu komiu halala'mo na 
mongkubetakon posi mataum ka' mombee'mo mae hi belengku, de aijo' 
timbali obau. 

16Te komiu uuka monganggapmo aku sumo sampo bali', kalana aku 
monsisikakonmo anu totu'u hi komiu? 
17To mia-mian sangga'at aijo' makeke hondo na molio komiu, panyo kahanda' 
nu aha madi' ma'ima'. Aha ola mongka'oho' mongga'atakon 
pompahasumbu'an miu tiba kami, da makeke hondo na komiu mombatuki 
aha. 
18Memang ma'ima' na makeke i uno nu ha-han anu ma'ima', asan saja' sumo 
aijo' ka' boli ola de aku daagi' aiya tiba komiu. 
19To ana-anakku anu ku kanonongi! Uuka aiya aku po'ule' mule' nongoa'i 
sansala kalana komiu. Aku mongoa'i sansala sumomo samian na tina nu anak 
anu mongoa'imo sansala tempo'nyo mohampeakonmo anak. Aku saja' 
mongoa'i sansala, de sipat-sipat i Kristus ma'isa minsoop hi butong miu! 
20Aku molibos hondo na jojoong i aiya hi komiu, da aku timbali motatae hi 
beleyum nu potatae anu sangalasan, kalana madi'mo kusumbu' apaa na anu 
kahanda' kubau hi komiu! 
21To Utu-utus anu kahanda' tumuu' da nu kuasai nu to atu-atulan nu agama, 
soba hongo mae na aku! Ku poto'ije hi komiu apaa na anu totu'u tinulismo i 
uno nu Kitab Atulan i Musa. 
22I kiijo' tinulis saba' i Abraham ko anak ua'aha: Tina nu anak samian te 
posaihon, ka' tina nu anak sangga'at aijo' mian anu bebas. 
23Anak nu boune anu tinimbali posaihon, i hampe biasa kalana pongka'oho' 
nu manusia. Panyo anak nu boune anu bebas, i hampe kalana jinanji'mo nu 
Tumpu. 
24Aiya timbali opake sumo ande-andeon. Ua'aha na boune aijo', aijo'mo 
susumo ohua' na palajanjian: samian nolengkat mae i Bungkutnyo nu Sinai -- 
aitumo i Hagar; to ana-anaknyo pinohampe salaku posaihon. 
25Jadi, i Hagar aijo'mo Bungkutnyo nu Sinai, i lipu' nu Arab. Ia salaku tanda 
nu kota Yerusalem tiba iwi-iwi' na anu jojoong, uuka aiya tinimbalimo 
posaihon. 

26Panyo Yerusalem anu i suluga', aijo'mo Yerusalem anu bebas, ka' iamo na 
nene'to. 
27Kalana i uno nu Kitab nu Tumpu tinulismo, "Balame'-lame'mo na beleyum 
boune lengke', anu madi' toho' nompohampe. Bila-bilahimo ka' lewa'mo 
pinsoso oya' na beleyum anu madi' toho' mongka'oa'i monganak! Kalana 
boune anu pinala'ianmo nu mo'anenyo, lebe mohumpak manjoo' na anak 
molingkudui boune anu tumuu' tiba langkai'nyo.” 
28To Utu-utus! Komiu atina' to ana-anak nu Tumpu anu pinohampe kalana 
jinanji'mo nu Tumpu; komiu pokakanamo sumo i Ishak. 
29Tempo'nyo aitu anak anu i hampe kalana pongka'oho' nu manusia, 
monsakisa anak anu pinohampe kalana pongka'oho' nu Roh nu Tumpu. Sumo 
aitumo tempo' uuka aiya. 
30Panyo apaa na anu tinulismo i uno nu Kitab nu Tumpu? I kiijo' tinulismo 
sumo uuka: "O laa' na posaihon boune aijo', tiba anaknyo, kalana anak nu 
posaihon boune aijo', madi' timbali ko hak hingga-hinggat tiba anak nu boune 
anu bebas aijo'.” 
31Jadi to Utu-utus, kita aiya misa' to ana-anak nu samian na posaihon boune; 
kita to ana-anak nu boune anu bebas. 

Galatia 5 

1Kita uuka aiya binebasmo kalana i Kristus nompobebasmo kita! Kalana aijo' 
otoongi dodo-dodo na kabebasan miu, ka' bolimo mongka'oho' obotuani 
mule'. 
2Jaga, de komiu mompoita da o sunat, aijo' alati'nyo i Kristus madi'mo daagi' 
ko gunanyo hi komiu. Anu nontaeakon aiya aku, i Paulus. 
3Po'ule' mule' kupotuka' hi mian anu mompoita da o sunat, sabenanyo ia 
palalu ahi' mompojalan iwi-iwi' na atulan nu agama! 
4De komiu ko usaha da mompo'ule'mo ma'ima' tiba Tumpu olio ihan 
mombatuki atulan nu agama, aijo' alati'nyo pompahasumbu'an miu tiba i 

Kristus mobotu'mo. Desumo aitu komiu tumuu' i sambiha'nyomo nu balakat 
nu Tumpu. 
5Panyo de hi kami, kami taha'iman saba' de Roh nu Tumpu Allah na 
montulungi ka' mimpu'u kalana kami palesayamo hi Kristus, Tumpu 
montalimamo kami mompo'ule'mo ma'ima' tiba Ia. 
6Kalana de kita mosa'angu'mo tiba i Kristus Yesus, han mombatuki kabai 
madi' mombatuki atulan nu sunat, madi'mo mongkuka. Anu palalu hondo ola 
ahi' palesayamo hi Kristus, ka' aijo' oponyata' i uno nu kita mongkalibosi 
mian sangga'at. 
7U'utu mae komiu nokalajamo ima-ima'! Uuka aiya na kadaka' komiu 
madi'mo nontuluti pongka'oho' nu Tumpu? Ihe na nonsale'imo komiu? 
8Tantu anu mombaumo aijo' misa' Tumpu anu nolagamo komiu! 
9"Ragi anu sangkiding mompoliba'mo iwi-iwi' na anu okompo-kompon," na 
koonyo nu mian. 
10Mau pe'e sumo aijo' daagi' kupalesaya na komiu madi'mo ahi' montoongi 
pikilan sangga'at, kalana kita nosa'angu'mo tiba i Kristus. Ka' kupalesaya totu-
totu'u saba' mau mule' pa' ihe na mompokalangkabut pikilan miu, nuhukum 
nu Tumpu. 
11Mongkona aku, to Utu-utus, kadaka' aku saja' oka'ideki de aku daagi' 
mompolele tukoongku atulan nu sunat aijo' daagi' ahi' palalu? De aku 
memang mompolele sumo aijo', saba' anu ku polele mongkona salib i Kristus 
madi'mo timbali monsaduakon painggagan. 
12Lebe ma'ima' to mia-mian anu mompokalangkabut pikilan miu aijo' 
mosabatmo bolimo minsoop i jama'at! 
13Kita Utus ilagamo da timbali mian anu bebas. Panyo boli mompake 
kabebasan miu aijo' da saja' mombau mau mule' pa' apaa na anu oka'oho' 
obau miu. Ola ahi' komiu tionyo mompaha kali-kalibosi ka' mompaha toa-toa 
anu kakulangan. 

14Iwi-iwi' na atulan nu agama pinosa'angu'mo i uno nu palentah anu sa'a-
sa'angu'nyomo aiya, "Tionyo beleyum mongkalibosi sangko manusia susumo 
beleyum mongkalibosi posi butongum.” 
15Panyo de komiu mompaha pisa-pisala'i, jaga dumo saidi' mae komiu 
hingga-hinggat mongoa'i kasusa'an. 
16Makisutku sumo uuka: Sahanyo Roh nu Tumpu na mompotiju' komiu, ka' 
boli tumuu' mombatuki pongka'oho' nu sipat nu manusia. 
17Kalana pongka'oho' nu manusia mompahasala' tiba pongka'oho' nu Roh nu 
Tumpu, ka' pongka'oho' nu Roh nu Tumpu mompahasala' tiba pongka'oho' nu 
manusia. Ohu-ohua' aijo' madi' mompaha kona, sahingga komiu madi' moko 
ala mombau apaa na anu okahanda'i miu. 
18Panyo de Roh nu Tumpu na mompotiju' komiu, saba' komiu madi'mo 
nukuasai nu atulan nu agama. 
19Anu nu kahanda'i nu sipat nu manusia onyata' i palabuatan masala', 
pahengas ka' madi' halus obau; 
20i uno nu han monsombah pilogot ka' ilimu' ponsumbu'an; da nu ka'ima'i nu 
mian ka' opake de mompaha idekmo, mahantuda', minsihip, sampa' 
motambuha', ka' mosi ulus posi butong; mosubali ka' mosi pintu-pintuus, 
21ka' madi' sanang hi samian, saja' malangu, saja' mombau bau-bauon, ka' 
sangga-sangga'atnyo. Mongkona iwi-iwi' aijo' ku pokinde'i na komiu uuka 
aiya susumo aku nompokinde'imo komiu u'utu mae, tukoongku to mia-mian 
anu nombaumo ha-han anu sumo aijo', madi'mo timbali oposoop mian anu 
palesayamo hi Tumpu. 
22Sumo aitu mule' de to mia-mian nupotiju'mo nu Roh nu Tumpu Allah, 
kasawe'annyo aijo'mo: Aha mompaha kali-kalibosimo, aha lame'mo, aha 
madi'mo lewa' mombau apa-apaa; aha sabaanmo ka' monginau' sangalu, aha 
mongkanonongi mian sangga'at, aha tulu-tulutan, 
23aha madi' takabun, ka' saja' moko ala mongkuasai anu nu ka'ima'i nu 
butong. Madi' ko atulan nu agama anu montewa' ha-han anu sumo aijo'. 

24To mia-mian anu i Kristus Yesusmo na tumpunyo, mian haha aijo' 
nompateimo sipatnyo salaku manusia tiba iwi-iwi' na napisunyo ka' apaa na 
anu nu ka'ima'i. 
25Roh nu Tumpu nombee'imo kita kantumuu'an anu bu'ou; mokonyo aijo' Ia 
suele mongkuasaimo ahi' kantumuu'anto. 
26Kita madi'mo timbali takabun, ka' mompaha saki-sakiti kinyonyoa, ka' 
mongka'ideki samian ka' samian. 

Galatia 6 

1To Utu-utus! De daagi' ko samian o humpak mombau dosa', sahanyo komiu 
anu tumuu' mombatuki Roh nu Tumpu mompotiju' mian aijo' minsusule' i 
jalan anu totu'u. Panyo komiu mompotiju' aijo' boli kopesa-pesa ka' jaga da 
boli sampe posi komiu tagoda mule'. 
2Tionyo ahi' komiu mompaha tulu-tulungi kasusa'an nu mian, da tiba jalan 
anu sumo aijo' komiu montulutimo palentah i Kristus. 
3De daagi' ko samian monsangka butongnyo talasanggo padahan madi', mian 
aijo' mombaleko'imo posi butongnyo. 
4Batu-batu mian mosi palesa ahi' butongnyo pa' kalakuannyo ma'ima' kabai 
madi'. De ma'ima', ia timbali mongoa'i sanang i han aijo'. Panyo madi' timbali 
ia mompokakanakon tiba apaa na anu nubau nu mian sangga'at. 
5Kalana toto samian nu posi tanggung ahi' na ulusannyo. 
6Mian anu nontalimamo pangajalan i Kristus, tionyo ahi' mobagi hi gulu'nyo 
apaa na anu ma'ima' iwi-iwi', anu daagi'mo hi ia. 
7Boli tagoda ihan anu madi' ma'ima'. Tumpu madi' timbali opahaikakon! 
Apaa na anu sinu'anmo, aijo'mo na anu o ala na bua'nyo. 
8De mian monsu'an mombatuki sipat nu manusia, ia mohumpakje kapatean i 
sipatnyo aijo'. Panyo de ia monsu'an mombatuki pompotiju' nu Roh nu 
Tumpu, ia mohumpakje kantumuu'an kopian ka' sampe toka sidu-sidutu' 
lengkat mae hi Roh nu Tumpu Allah. 

9Kalana aijo', boli kita ma'osa na mombau ha-han anu ma'ima', kalana de kita 
madi' belenti, na mombau ha-han aijo', kita mohumpakje hasinnyo. 
10Jadi' de daagi' ko tempo' hi kita, tionyo ahi' kita mombau anu ma'ima' hi 
iwi-iwi' na mian, anu talalo hondo, toka hi to Utu-utusto sangko mian anu 
pinalesayamo totu-totu'u. 
11Palahatikan ima-ima' na han aiya anu tinuliskumo nu hulup anu toto daka-
daka'. 
12To mia-mian anu mongka'oho' mosi puji' butongnyo i ha-han nu dunia, 
ahamo na mompagala mompakisa komiu da mombatuki atulan nu sunat. 
Panyo aha mombau sumo aijo' ola da aha madi' osakisa nu mian Yahudi 
kalana salib i Kristus. 
13Mau mule' to mia-mian anu nombatukimo atulan nu sunat, madi' ahi' 
mompojalan atulan nu agama. Panyo aha mongkahanda'i da komiu o 
sunatmo, da aha timbali mombuulakon, kalana komiu nontulutimo atulan 
aijo'. 
14Panyo aku totu-totu'u madi' hondo mongka'oho' mombuulakon apa-apaa, 
sambiha'nyo Tumpunto i Yesus Kristus anu sinilakamo sinalib. Kalana Ia 
sinilakamo sinalib, sahingga dunia madi'mo daagi' ko alati'nyo apa-apaa hi 
belengku. Ka' mongkona dunia aiya, aku suele sumo anu sinilakamo. 
15Sinunat kabai madi' sinunat, aijo' madi' palalu. Anu palalu aijo'mo timbali 
manusia bu'ou. 
16Kona hi to mia-mian anu tumuu' sipatnyo sumo aitu, ka' sumo aitu mule' 
kona hi iwi-iwi' mian anu palesayamo hi Tumpu Allah, kutaha'imani Tumpu 
mombee'ije ka'ima'an ka' balakat-Nyo. 
17Ka' mule' bolimo ko samian pe'e na po'ule' monsusa'i aku, kalana i butongku 
daagi'mo kinotopia-piangkuka na ko bukuti'nyo na aku nombatukimo i Yesus. 
18O amalakon da Tumpunto i Yesus Kristus saja' mombalakati to Utu-utus. 
Amin. Tabea' mami, I Paulus 

Efesus 

Efesus 1 

1Mian anu palesayamo hi Tumpu kiijo' i Efesus, anu mohongo-hongo i Kristus 
Yesus! 
2Aku, i Paulus, rasul i Kristus Yesus kalana pongka'oho' nu Tumpu Tuumanto, 
ka' Tumpunto i Yesus Kristus nombee'imo balakat ka' kabilahian hi belemiu. 
3Puji' na Tumpu, Tuuma Tumpunto i Yesus Kristus! Ia nombalakatimo kita nu 
iwi-iwi' na balakat nu Tumpu i uno nu suluga', kalana kita nosa'angu'mo tiba 
i Kristus. 
4Ma'isa pe'e dunia aiya pinotimbali, Tumpu nompile'imo kita kalana 
pinalesayamo hi Kristus ko kahanda' da kita timbalimo samata-mata iamo na 
tumpu-Nyo, ka' madi' ko ideknyo i ahop-Nyo. Kalana kalibosan nu Tumpu. 
5Sahingga Ia nontantukanmo momonanyo pe'e tukoonyo da kalana palesaya 
hi Yesus Kristus nu hangkatje na kita da timbali to ana-anak-Nyo. Ka' 
memang aijo'mo na anu nu nuka'oho' Nu bau. 
6Puji' na Tumpu anu talalo talasanggo kalana palesaya hi Anak-Nyo anu nu 
nukanonongi hondo, Ia suele nongkalibosimo hondo kita. 
7Kalana i Kristus sinilakamo, kita pinobebasmo nu Tumpu Allah, alati'nyo Ia 
nongampunimo kita i to dosa-dosa'to. 
8Binau-Nyo na aijo' kalana Ia talalo hondo mongkalibosi kita, ka' 
pongkalibosi-Nyo aijo' binee'-Nyo hi kita mola-molabi montului jalan anu ko 
angga'-Nyo, ka' anu minsoop i akan. 
9Posi pongka'oho'-Nyo nu Tumpu na nompoto'imo hi kita lahasia nu tanga'an-
Nyo; Ia nomputusimo tukoonyo tanga'an-Nyo aijo' nu potimbalije montului 
Kristus. 

10Tanga'annyo aijo' da iwi-iwi' na apaa, mau anu i suluga' mau anu i dunia, 
mosa'angu'mo tiba i Kristus salaku kapala. Ka' han aijo' nu potimbalije nu 
Tumpu de tokamo na tempo'nyo. 
11Tumpu nombau iwi-iwi' apaa posi pongka'oho'-Nyo ka' posi kaputusan-Nyo. 
Salatanmo pe'e imoonanyo Ia nompile'imo kita kalana Ia mongkahanda'i da 
kita timbali mian anu palesayamo kalana mosa'angu'mo tiba i Kristus. 
12Bakas, da kita na momonanyo taha'iman hi Kristus, mompuji' Tumpu kalana 
Ia talasanggo. 
13Belemiu suele tinimbalimo mian anu palesayamo hi Tumpu Allah 
tempo'nyo belemiu nohongomo potuunon nu Tumpu, aijo'mo Lele Ma'ima' 
anu mombee'i kasalamatan hi komiu. Belemiu palesaya hi Yesus Kristus, 
kalana aijo' Tumpu nombee'imo tanda hi komiu ponsumbu'an komiu 
anunyomo, aijo'mo Roh-Nyo anu jinanji'-Nyomo. 
14Roh aijo'na mompohoson saba' kita manau' mae montalimamo apaa na anu 
jinanji'-Nyomo nu Tumpu hi mian palesayamo hi Ia. Aiya mompokododo 
kapalesaya'anto kalana Tumpu mompobebasmo mian anu palesayamo hi Ia. 
O puji' na Tumpu kalana Ia talasanggo. 
15Mokonyo aijo' salatanmo pe'e aku nohongo tukoonyo belemiu pinalesayamo 
hi Tumpu Yesus, ka' komiu mongkalibosimo iwi-iwi' mian anu palesayamo hi 
Tumpu, 
16aku madi' ko kamingkotannyo na tolo talima kase hi Tumpu Allah 
mongkona belemiu. Sanggo miu saja' kusanggo de aku balado'amo. 
17Aku nongkakasemo da Tumpunto i Yesus Kristus, Tuuma anu opopodaka' 
mombee'i Roh-Nyo hi komiu. Roh aijo' mompotimbalije belemiu pande, ka' 
momponyata'je Tumpu hi komiu, sahingga belemiu monsumbu'mo Ia. 
18Aku nongkakasemo da Tumpu mombuka' pikilan miu, sahingga timbali 
majingka; da belemiu monsumbu' apaa na anu timbali otaha'imani nu 
belemiu hi Tumpu anu nolagamo belemiu. Ka' suele da osumbu' miu mosia na 

balakat anu toto ima-ima' molabi-labi, anu nupotouka nu Tumpu bau bagi nu 
mian anu palesayamo hi Ia; 
19ka' palias na kodaka'nyo na kuasa nu Tumpu mokalaja hi kita anu 
palesayamo. Kuasa nu Tumpu aijo' pokakanamo sumo kuasa anu madi' ko 
gampanyo. 
20Anu pinake-Nyo tempo'nyo i Kristus sinilakamo panyo po'ule' pinotumuu'-
Nyo, ka' nombee'i Ia pangkat anu matangkas hingga-hinggat tiba Tumpu i 
suluga'. 
21Pangkat i Kristus aijo' lebe matangkas molingkudui pangkat nu iwi-iwi' na 
pamalentah, iwi-iwi' na anu ko kuasa, iwi-iwi' na polaya', iwi-iwi' na to tuan-
tuan ka' mau mule' ihe na anu binee'anmo pangkat anu matangkas; mau anu 
tumuu' tempo' uuka aiya, mau mule' anu tumuu' i tempo' anu tokaje mae. 
22Tumpu nompatundu'mo iwi-iwi' i aluk nu kakuasa'an i Kristus, ka' i Kristus 
binee'mo hi jama'at salaku mongkapalai iwi-iwi' na apaa. 
23Jama'at aijo'mo na butong i Kristus, Ia na nompokopiani, anu 
nompokopianimo iwi-iwi' maumo pa' iyaya mae. 

Efesus 2 

1Naipuan mae rohani miu i natemo kalana komiu binala dosa'mo ka' 
nolanggaimo to pale-palentah nu Tumpu. 
2Tempo'nyo aitu komiu nombatukimo kabiasa'an-kabiasa'an nu dunia aiya; 
bala alati' komiu nontulutimo anu mongkuasai langa, aijo'mo roh anu tempo' 
uuka nongkuasaimo kinyonyoa nu to mia-mian anu madi'mo nontuluti 
Tumpu. 
3Naipuan mae kita iwi-iwi' suele pokakanamo tiba aha; kita tumuu' 
nombatukimo tabiat nu mian ka' nombaumo apaa na anu moko sanang 
butong ka' pikilanto. Tempo'nyo aitu kita singkona to mia-mian anu 
tinambuha'anmo nu Tumpu. Pokakanamo sumo to mia-mian sangga'at. 

4Panyo palias na kodaka'nyo na kanonongan nu kinyonyoa nu Tumpu! Ia 
nongkalibosimo kita sumo aijo', 
5sahingga tempo'nyo kita daagi' nate na rohaninto kalana kita saja' mombau 
kasala'an, Ia po'ule'mo nompotumuu' kita hingga-hinggat tiba i Kristus. Jadi, 
ola kalana ka'ima'an nu kinyonyoa nu Tumpu sahingga komiu pinosalamat-
Nyomo. 
6Kalana kita nosa'angu'mo tiba i Kristus Yesus, Tumpu nompo'ule'mo 
nompotumuu' kita hingga-hinggat tiba Ia, da kita mompalentah suele hingga-
hinggat tiba Ia i uno nu suluga'. 
7Tumpu nombau sumo aijo' da tempo' anu tokaje aiya mae i ahop, mian 
montoamo mosia na kodaka'nyo na kalibosan nu Tumpu. Kalibosan aijo' 
pinonyata'mo nu Tumpu kalana ka'ima'an nu kinyonyoa-Nyo hi kita nontului 
jalan hi Kristus Yesus. 
8- 9Tumpu mongkalibosi komiu, aijo' na sababnyo Ia momposalamat komiu 
kalana komiu pinalesayamo hi Yesus. Kasalamatan miu atina' misa' posi hasin 
nu usaha miu. Aijo' te balakat nu Tumpu. Jadi, madi' ko samian pe'e na anu 
timbali mongkabubuulakon posi butongnyo mongkona han aijo'. 
10Kita, Tumpu na nompotimbali, ka' kalana palesaya hi Kristus Yesus, Tumpu 
nompotimbalimo kita, da kita mombau ha-han anu ma'ima', anu tinoukan-
Nyomo da o baunto. 
11To Utu-utus anu misa' mian nu Yahudi! Inau' na kantumuu'an miu 
tempo'nyo naipuan mae: Komiu sinanggohanmo "mian anu madi' o sunat", nu 
mian Yahudi anu mangaku butongnyo sinunatmo (makisutnyo anu 
nohumpakmo tanda anu binau nu mian i butong nu aha). 
12Tempo'nyo aitu komiu ma'isa nosa'angu' tiba i Kristus, komiu mian anu i 
salipu'an anu madi' minsoop i mian anu pinile'anmo nu Tumpu. Komiu madi' 
sinegotan nu palajanjian anu binaumo nu Tumpu Allah tiba mian anu 
palesayamo hi Ia. Komiu tumuu' i uno nu dunia aiya madi' ko anu 
otaha'imani, ka' madi' pilenje ko Tumpu. 

13Panyo uuka, kalana komiu nosa'angu'mo tiba i Kristus Yesus, komiu anu 
naipuan mae majo'on, panyo kalana i Kristus sinilakamo jadi aijo'mo na 
nompo ohani. 
14Kalana i Kristus na nompodamemo kita. Ia nomposa'angu'mo to mia-mian 
nu Yahudi ka' to mia-mian misa' Yahudi tinimbalimo sa'a-sa'angu' na bansa. 
Mesen anu nongga'at aha i olotnyo, aijo'mo po'uwalian i hobo'akonmo i 
Kristus nu butong-Nyo kinolobanakon. 
15Atulan nu agama Yahudi tiba to pale-palentah, ka' anu nu atun nu atulan i 
hapusmo i Kristus da ohua' na bansa aijo' timbalimo sa'angu' na bansa mian 
bu'ou, anu nosa'angu'mo tiba Ia. Jalan aijo' na binau i Kristus bau 
pompodame. 
16Kalana Ia sinilakamo pinosalib, i Kristus nomposa'angu'mo ohua' na bansa 
aijo', ka' nompodamemo aha tiba Tumpu, sahingga madi'mo ko po'uwalian 
aijo'. 
17Mokonyo aijo' i Kristus tinokamo nompolele Lele Ma'ima' mongkona 
paladamean aijo' hi komiu; mau misa' hi komiu mian nu Yahudi anu naipuan 
mae majo'on hi Tumpu, maumo hi mian nu Yahudi anu ohani hi Tumpu. 
18Kalana montului Kristus salaku jalan kita iwi-iwi' -- mau mian nu Yahudi, 
maumo misa' mian nu Yahudi -- kalana Roh nu Tumpu anu sa'a-
sa'angu'nyomo aijo' timbalimo moko ohani Te Aha Tuuma. 
19Mokonyo aijo', komiu madi'mo minsoop hi mian anu i salipu'an kabai mian 
anu i sambiha'nyo. Komiu uuka aiya nohingga-hinggatmo mian anu 
palesayamo hi Tumpu. Komiu tinimbalimo sampoto utusan hi Tumpu. 
20Komiu mule' pinotinjomo i patikokoan anu binaumo nu to rasul-rasul, ka' to 
nabi-nabi, ka' i Kristus Yesusmo na salaku batu mahoson pinompokokoan. 
21Iamo na nongkunsun ingko-ingkot anu opotinjo aijo' sahingga tinimbali 
Laigan nu Tumpu, anu samata-mata Tumpu na tumpu-Nyo. 

22Kalana tumuu' nosa'angu'mo tiba i Kristus, komiu mule' hau-haunyo 
pinotinjomo hingga-hinggat tiba to mia-mian sangga'at da timbali sa'angu' na 
Laigan nu Tumpu; i kiijo' na Tumpu Allah jojoong tiba Roh-Nyo. 

Efesus 3 

1Mokonyo aijo' aku, i Paulus, tinalungku'mo kalana i Kristus Yesus bau 
kapentingan kona hi komiu anu misa' Yahudi. 
2Tantu komiu nohongomo Tumpu, kalana ka'ima'an nu kinyonyoa-Nyo, 
nombee'imo aku kalaja aiya bau kapentingan miu. 
3Tumpu nontaloakonmo lahasia nu tanga'an-Nyo ka' pinoto'inyomo mae hi 
belengku. (Mongkona han aiya noko tuliskumo i aita' mae kodo-kodo', 
4ka' de komiu mombasa', osumbu'je miu na lahasia mongkona i Kristus sumo 
anu suele sinumbu'kumo.) 
5Naipuan mae lahasia aijo' madi' toho' pinosumbu' hi mian, panyo uuka Roh 
nu Tumpu nomponyata'mo hi to rasul-rasul ka' hi to nabi-nabi-Nyo. 
6Lahasia aijo', atina'mo: Montului Lele Ma'ima' aijo', mian anu misa' Yahudi 
suele mongoa'i to bala-balakat nu Tumpu anu naipuan mae pinotouka ola bau 
kapentingan nu mian Yahudi. To mia-mian anu misa' Yahudi pinotimbalimo 
ka' pinosoopmo sambu-sambutong, ka' suele mohumpakmo apaa na anu 
jinanji'mo nu Tumpu hi Kristus Yesus. 
7Tumpu nombee'imo balakat aku -- aiyamo kalaja -- da mompolele Lele 
Ma'ima' aijo'. Aku nontalima balakat aijo' nontului kuasa nu Tumpu anu 
nokalaja i uno nu butongku. 
8Iwi-iwi' na mian anu palesayamo hi Tumpu, akumo na anu talalo madi' ko 
angga'nyo. Panyo Tumpu nombee'imo aku balakat aiya: kalaja da mompolele 
hi to mia-mian anu misa' Yahudi Lele Ma'ima' mongkona kakaya'an i Kristus 
anu madi' ko kamingkotannyo; 

9ka' mule' da montului aku iwi-iwi' na mian monsumbu' mosia na Tumpu, anu 
Nompotimbalimo dunia aiya mombaumo tanga'an-Nyo anu daagi' pe'e daulu' 
kalam pinohowinimo i dunia aiya. 
10Pongka'oho' nu Tumpu aijo'mo da tempo' uuka, montului jama'at, iwi-iwi' 
na anu montoongi kakuasa'an i langa monsumbu' kapandean nu Tumpu anu 
lupa-lupa na ngahannyo toto sa'angu'. 
11Tumpu nombau aijo' pokakana tiba tanga'an-Nyo anu madi' ko 
kamingkotannyo, sampe toka sidu-sidutu', anu binau-Nyomo nontului jalan hi 
Kristus Yesus Tumpunto. 
12Kalana palesaya hi Kristus, ka' kalana nosa'angu'mo tiba Ia, kita pinoloasmo 
mongohani Tumpu kalana pinalesayamo totu-totu'u. 
13Mokonyo aijo', anu kupoita, aijo'mo: boli bata-bata mongkona apaa na anu 
ingoa'ankumo, aku sinansala kalana komiu, kalana iwi-iwi' aijo' da bau 
ka'ima'an miu. 
14Mokonyo aitu aku tinolodadupumo i ahop nu Tuuma. 
15Lengkat mae hi Ia na anu i suluga' ka' mian anu i dunia aiya montalima 
samata-mata tabiat-Nyo. 
16Aku balado'a bisa-bisa' Tumpu anu opopodaka' sanang na mompohoson 
kinyonyoa miu nu Roh-Nyo. 
17Ku'amalakon kalana komiu pinalesayamo hi Kristus, i Kristus jojoongmo i 
uno nu kinyonyoa miu, ka' kantumuu'an miu mompintoongimo ka' nu 
kuasaimo nu kalibosan. 
18Aku balado'a bisa-bisa' hingga-hinggat tiba mian iwi-iwi' anu palesayamo hi 
Tumpu, komiu moko ala monsumbu' palias na ko ewanyo ka' ko mantannyo, 
ka' ko tangkasnyo, ka' ko leengnyo na kalibosan i Kristus, 
19anu de ola kapandean nu mian madi' opoko sumbu' hondo-hondo. 
Ku'amalakon da komiu monsumbu' kalibosan i Kristus aijo', sahingga tabiat 
nu Tumpu mobuke'mo ma'i-ma'ima' hi komiu. 

20Kalana kuasa nu Tumpu anu saja' mokalaja i uno nu butongto, Tumpu 
timbali mombau anu lebe manjoo' molingkudui apaa na anu opoitanto kabai 
anu opopikinakonto. 
21Tionyo ahi' Tumpu saja' opopodaka' molapi-lapis na tulunan i uno nu 
jama'at, montului i Kristus Yesus. Puji' na Tumpu sampe toka sidu-sidutu'! 
Amin. 

Efesus 4 

1Aijo' na sababnyo aku -- mian anu tinalungku'mo, anu tinalungku'mo kalana 
nombaumo anu pinalentahkon nu Tumpu -- momoita sabole-bole hi belemiu: 
da kantumuu'anum sumo ahi' mian anu i lagamo nu Tumpu mo'imboa tiba 
apaa na makisutnyo komiu i lagamo. 
2Tionyo ahi' komiu saja' mati aluk na kinyonyoa, motatae madi' ko pesa-pesa 
ka' sabaan. Potoa na kalibosanum montulungi samian ka' samian. 
3O'usahakon totu-totu'u da tumuu' saja' dame, da posa'angu'an anu 
pinodaagi'mo nu Roh nu Tumpu tataap ma'ima'. 
4Ola sa'angu' na butong ka' sa'angu' na Roh. Sumo aitumo mule' na komiu i 
laga da ola sa'angu' na anu otaha'imani ka' mule' pokakana. 
5Ola sa'angu' na Tumpu, sa'angu' na kapalesaya'an, sa'angu' na palamandian, 
6ka' sa'angu' na Tumpu anu timbali Tuuma nu iwi-iwi' mian. Iamo na Tumpu 
nu songko-songko na langa, anu nompotimbalimo iwi-iwi' ka' mongkuasai 
iwi-iwi'. 
7Kita toto samian mohumpakmo pa' apaa na nukahanda'i nubee' i Kristus. 
8I uno nu Kitab nu Tumpu tinulismo, "Salatan Ia noliba'mo i tampat anu 
matangkas hondo, Ia nomboamo manjoo' na anu i hakop-Nyo; ka' Ia 
nombee'imo palasen-palasen hi mian.” 
9Jadi, de otaloakon "Ia noliba'mo" alati'nyo Ia momonanyo nintau'mo tinoka i 
tampat anu talalo i aluknyo i dunia aiya. 

10Ka' Ia anu ninintau'mo aijo', Ia-iamo aijo' na noliba' tinoka i tampat anu 
lebe matangkas molingkudui langit iwi-iwi', sahingga songko-songko na 
dunia ingisian-Nyomo. 
11Iamo na anu "mombee'i palasen-palasen hi mian"; sambagian i hangkat-Nyo 
tinimbali rasul, sangga'at tinimbali nabi; sangga'at mule' tinimbali pompolele 
Lele Ma'ima' aijo', ka' sangga'at mule' i hangkat-Nyo tinimbali to gulu-gulu' 
ka' pongatun jama'at. 
12Aiya binau-Nyo da mian anu palesayamo hi Tumpu obee'i pangalati'an 
hondo-hondo da timbali mohongo-hongo apaa na nu pinokauhakon nu 
Tumpu ka' mombau posa'angu'an salaku butong i Kristus. 
13Tiba jalan anu sumo aijo' kita iwi-iwi' mosa'angu'mo i kapalesaya'an anu 
pokakana ka' pangalati'an anu pokakana mongkona Anak nu Tumpu. Ka' kita 
timbalimo to mia-mian anu motu'amo na pikilan ka' kopipinnyo ko pintu-
pintuangnyomo talakana' sumo i Kristus. 
14Sahingga kita madi'mo po'ule' mingana-anak anu sumo nupuuhi nu 
mombun oboa mokiijo' mo'uuka mae nu ngangahan nu solok nu pangajalan 
lengkat hi to mia-mian anu pande na mongakali. Aha mompotimbali mian 
ponga' nu kapandean nu aha mongakali. 
15Madi' sumo aijo'! Panyo ola ahi' kita tionyo momponyata' ha-han anu totu'u 
nu kinyonyoa anu mongkalibosi hondo, sahingga i uno nu iwi-iwi' na han kita 
kopipinnyo timbalimo talakana' pokakana sumo i Kristus anu timbalimo 
kapalanto. 
16I uno nu kapalentahan-Nyo, iwi-iwi' na bagian nu butong aijo' matopos 
hondo na nongatun, ka' pinaha pogantum nu to losu-losuan toto sa'angu'. Ka' 
de toto sa'angu' na bagian aijo' bakalaja sumo anu sahondo-hondonyo, saba' 
songko-songko na butong aijo', tumuu' modensu' timbali motu'a ka' mahoson 
kalana kalibosan. 

17Mokonyo aijo' tiba sanggo nu Tumpu, aiyamo na anu ka'oho' kutaloakon ka' 
kupokeman: bolimo daagi' tumuu' sumo to mia-mian anu madi' monsumbu' 
Tumpu, ka' mompopikilakon anu madi' mingkaliangan. 
18Pikilan nu aha pinintungmo. Aha madi'mo monsumbu' kantumuu'an anu 
binee' nu Tumpu. Kalana aha madi' ko anu nu pisumbu-sumbu' nu aha 
mongkona Tumpu. Aha sumo aijo' kalana bangilan. 
19Aha madi'mo daagi' ko kinyonyoa ma'ambang, sahingga iwi-iwi' na napisu 
nubau nu aha, ka' tumuu' mombau anu ma'idek yayamo pongka'oho' nu 
kinyonyoanyo. 
20Panyo i Kristus Yesus anu sinumbu'mo miu misa' sumo aitu! 
21Komiu nohongomo mongkona Ia! Ka' salaku anu saja' mombatuki Ia, komiu 
pinogulu'mo singkona mongkona sipat-sipat nu Tumpu anu daagi' hi Ia! 
22Mokonyo aijo', ukatakonmo na mian anu nanau'mo tiba jalan pikilan nu 
kantumuu'an anu nanau'mo anu hau-haunyo ingide'anmo han anu oka'ima'i 
anu mompoponga'. 
23Tionyo ahi' kinyonyoa ka' pikilanum opotimbali bu'ou iwi-iwi'. 
24Tionyo ahi' komiu tumuu' salaku mian bu'ou anu pinotimbalimo nombatuki 
jalan pikilan nu Tumpu; aijo'mo, tabiat anu totu'u, hodi' ka' susi'. 
25Kalana aijo' to Utu-utus iwi-iwi' bolimo baleko'. Pombaumo gau' anu hodi' 
hi samian ka' hi samian, kalana kita iwi-iwi' bubuu'mo ninsoop bagian butong 
i Kristus. 
26De komiu pusa, boli mompobee' pusaum aijo' monsaduakon komiu 
baladosa'. Boli sansinaamo na pusa, 
27da Ibilis madi' mohumpak kasampatan. 
28Mian anu biasa mombuling, bolimo daagi' ia mombuling. Sahanyo ia 
mokalaja keke-keke, da hasin nu kalajanyo ia mohumpak kaanon ka' timbali 
montulungi anu kakulangan. 

29De komiu basisik, boli montaeyakon potatae anu mahenyu. Anu otaeyakon 
potatae anu mompokopiani ka' anu montulungi mian sangga'at. Potatae sumo 
aijo' mompodaagi' ka'ima'an hi to mia-mian anu mohongo. 
30Boli momposusa' kinyonyoa nu Roh nu Tumpu. Komiu nohumpakmo tanda 
sap nu Roh da timbali anu nu Tumpu. Roh aijo' mule' salaku sa'angu' na 
tanda matantu saba' Sinaa Pompobebasan tokamo mae hi komiu. 
31Alinakon na anu o'oa'i moko pasakit na kinyonyoa mongingu ka' pusa. 
Bolimo daagi' mahaloboo'an ka' solaa' monguduli. Bolimo daagi' ko 
kinyonyoa mongka'ideki kabai ko kinyonyoa sangga'at anu sumo aijo'. 
32Ola ahi' kinyonyoa na obau mano-manonong ka' mompahakali-kalibosi 
samian ka' samian, ka' mompaha ampu-ampuni pokakana sumo Tumpu 
singkona nongampunimo komiu hi Kristus. 

Efesus 5 

1Komiu to ana-anak nu Tumpu anu nu Nukalibosi, mokonyo aijo' komiu 
tionyo bala usaha mombatuki sonto' nu Tumpu. 
2Kantumuu'anum maunyo ahi' okinyonyoai nu kalibosan susumo pongkalibosi 
i Kristus kita. Ia nongkulubanakonmo butong-Nyo kalana kita, salaku 
palasombahan anu manohong ka' momposanang kinyonyoa nu Tumpu. 
3Komiu te mian anu palesayamo hi Tumpu. Mokonyo aijo' han masala' ka' 
anu ma'idek ka' madi' mingkona, kabai mule' mangoa anu madi' pantas hi 
komiu. Boli sampe mian sangga'at ko pikilan montaloakon tukoonyo komiu 
mombau ha-han anu sumo aijo'. 
4Madi' mule' pantas hi komiu montaloakon potatae anu mahenyu, anu 
masala' ka' anu madi' mingkona. Ola ahi' komiu maunyo montalima kase hi 
Tumpu. 
5Palahatikan ima-ima': mian anu ko gau' masala' kabai anu madi' mingkona, 
kabai mangoa, (kalakuan sumo aijo' sumomo monsombah pilogot), mian aijo' 
madi' timbali minsoop mian anu palesayamo, anu nu palentah i Kristus ka' 
Tumpu. 

6Boli komiu nu akali nu to sisi-sisik anu madi' mimbatu. Kalana anu ha-han 
aijo'mo na monsaduakon Tumpu montambuha'i to mia-mian anu madi' tulu-
tulutan hi Ia. 
7Jadi, boli hondo-hondo mosangalu tiba to mia-mian anu susumo aijo'. 
8Komiu pe'e naipuan mae daagi' i uno nu pintung. Uuka komiu tinimbalimo 
mian anu palesayamo hi Tumpu, jadi komiu i unomo nu jingka. Mokonyo 
aijo' komiu tumuu'mo ahi' i uno nu jingka. 
9Kalana lengkat i jingka aijo' na kalubatan nu ngangahan na bauon anu 
ma'ima', adin ka' hodi' i pontoan nu Tumpu. 
10O usahakon da monsumbu' apaa na anu momposanang kinyonyoa nu 
Tumpu. 
11Boli mombau bauon anu madi' mingguna, anu nu nubau nu to mia-mian 
anu tumuu' i uno nu pintung. Ola ahi' maunyo opotalang miu na ha-han anu 
sumo aijo'.  

( 12Kalana ha-han anu nu nubau nu aha opohowini aijo', mau pe'e ola 
mombisalakon mongambangimo.) 
13Iwi-iwi' anu jiningkanmo nu jingka, manasamo na otoa. 
14Kalana iwi-iwi' anu manasamo na otoa, aijo' majingka. Mokonyo aijo' 
tinaloakonmo, "Hee pobulamo na beleyum anu hoyot, ka' anu sinilakamo, 
po'ule'mo tumuu'! I Kristus monjingkaimo beleyum.” 
15Mokonyo aijo', opokopiani ima-ima' na gau' nu kantumuu'an miu. Boli 
tumuu' sumo to mia-mian ponga'; tumuu'mo sumo to mia-mian anu pande. 
16Pake ima-ima' na kasampatan anu daagi' hi beleyum, kalana tempo' uuka 
tempo'mo anu ma'idek. 
17Boli ponga', panyo oselidiki apaa na anu nukahanda'i nu Tumpu. 
18Boli komiu malangu nu anggur, kalana aijo' mongidei komiu. Ola ahi' 
maunyo komiu nukuasai nu Roh nu Tumpu. 

19Opake na potatae nu Mazmur, nyanyian pompuji-puji' ka' elok nu nyanyian 
rohani, i uno nu beleyum ko basi-basisik. Maunyo ahi' komiu mingkinyonyoa 
lame' na manyanyi mompuji' Tumpu. 
20Mau mule' pa' apaa tionyo komiu saja' montalima kase hi Tumpu Tuuma i 
uno nu sanggo i Yesus Kristus Tumpunto. 
21Bau pongadati i Kristus, maunyo ahi' komiu mompaha hongo-hongo samian 
ka' samian. 
22Bengkele', pohongo-hongo hi langkai'um, sumo hi Tumpu. 
23Kalana langkai' mongkapalai bengkele'nyo, pokakana sumo i Kristus suele 
mongkapalai jama'at, ka' ia mule' Tomundo anu Momposalamat jama'at anu 
tinimbalimo butongnyo. 
24Pokakana sumo jama'at suele mohongo-hongo i Kristus, sumo aitu mule' i 
uno nu iwi-iwi' na han bengkele' tionyo mohongo-hongo langkai'nyo. 
25Langkai', kalibosi na bengkele'um, pokakana sumo i Kristus mongkalibosi 
jama'at, ka' nongkulubanakonmo butong-Nyo kalana jama'at aijo'. 
26I Kristus nombau sumo aijo' da Ia timbali mompobelesi' jama'at aijo', nu 
pangajalan-Nyo, ka' aijo' tinanda'anmo nu uee palamandian, da lapas aijo' 
timbalimo Nu potalima hi Tumpu. 
27Tiba jalan anu sumo aijo' i Kristus mompotinjomo jama'at aijo' talasanggo 
ka' Susi' i ahop-Nyo, madi' ko ideknyo kabai anu kulang mau mule' apaa. 
28Sumo aitumo na langkai' tionyo mongkalibosi bengkele'nyo, sumo ia 
mongkalibosi posi butongnyo. Mian anu mongkalibosi bengkele'nyo alati'nyo 
ia mongkalibosi butongnyo.  

( 29Madi' toho' ko mian anu mongka'ideki posi butongnyo. Ola ahi' ia 
mompalakai ka' monjagai sumo i Kristus singkona mompalakai jama'at-Nyo. 
30Osumbu'to na aijo', kalana kita tinonsoopmo i butong i Kristus.) 

31I uno nu Kitab nu Tumpu tinulismo, "Mokonyo aijo' samian na mo'ane 
maunyo ahi' mompala'i tuuma tinanyo da mosa'angu' tiba bengkele'nyo, ka' 
ua-ua'aha tinimbalimo sa'a-sa'angu'.” 
32Ayat nu kitab anu sinanggo aijo' maleeng na alati'nyo. Ka' aijo' kupogoma' 
tiba pompaha sumbu'an i Kristus tiba jama'at. 
33Panyo ayat nu kitab anu sinanggo aijo' daagi' suele ko tuusanannyo tiba 
komiu: Maunyo ahi' batu-batu langkai' mongkalibosi bengkele'nyo, sumo ia 
mongkalibosi posi butongnyo, ka' maunyo ahi' batu-batu bengkele' ko'usaha 
ahi' mongadati langkai'nyo. 

Efesus 6 

1To ana-anak! Salaku anu nombatukmo i Kristus, otuluti na tu'anyo miu 
kalana aijo'mo na anu patut obau. 
2"O'adati na tuuma miu ka' tina miu", aijo'mo na palentah anu momona 
lengkat mae hi Tumpu ka' jinanji'mo, 
3aijo'mo: "Da belemiu monta'up ka'ima'an ka' mantan na umun miu i dunia". 
4To Utu-utus anu timbalimo tuuma! Boli mompoposia to ana-anak miu, 
sahingga ma'idekanmo na kinyonyoa nu aha. Ola ahi' opidaka'i na aha nu 
atulan ka' pangajalan nu Tumpu. 
5To Utu-utus anu tinimbalimo posaihon! O hongo-hongo na palentah nu tuan 
miu anu i dunia aiya. Obau na aijo' nu kinyonyoa mongadati ka' mongadati 
totu-totu'u susumo anu obau miu hi Kristus. 
6Boli mombau sumo aijo', ola de tempo'nyo komiu ojagai, ola da mohumpak 
pompuji' nu mian. Panyo tionyo ahi' obau miu na aijo' susumo posaihon i 
Kristus anu nontulutimo nu kinyonyoa totu-totu'u mosia na pongka'oho' nu 
Tumpu. 
7Pakalaja'an anu obau miu salaku posaihon aijo' tionyo ahi' obau miu nu 
kinyonyoa lame' pokakanamo sumo Tumpu na o tuluti miu, misa' ola mian. 

8Jaga saba' batu-batu mian, mau mule' botuan kabai mian bebas saidi' mae 
montalima pombalosi lengkat mae hi Tumpu mongkona ha-han anu ma'ima' 
apaa na anu binaunyomo. 
9To Utu-utus anu tinimbalimo tuan! Tionyo ahi' komiu montiho sumo aijo' 
suele kona hi to posa-posaihon. Boli talalo masigo. Jaga saba' komiu ka' to 
posa-posaihon miu haha aijo' hingga-hinggat daagi' ko sa'angu' na bagi 
tumpuan, aijo'mo Tumpu anu i suluga'. Ia madi' montoa ohup nu mian. 
10Ahennyo, pahoson ahi' na komiu nu kahosonan anu i humpak miu lengkat 
hi kuasa nu Tumpu, kalana komiu nosa'angu'mo tiba Ia. 
11Pake iwi-iwi' na poguhaton nu mahampate anu sukup anu binee'mo nu 
Tumpu hi komiu, da komiu timbali moko ala totinjo mongewa kapandean nu 
to roh-roh anu mongakali lengkat i Ibilis. 
12Kalana kita mahampate misa' mongewa mian, panyo mongewa kahosonan 
nu to setan-setan iwi-iwi' anu mongkuasaimo tempo' anu ma'idek aiya. Kita 
mongewa kahosonan nu to roh-roh ma'idek anu mongkuasai langa. 
13Mokonyo aijo' tempo' uuka, pakemo iwi-iwi' na poguhaton mahampate anu 
sukup nu Tumpu, da sinaa anu ma'idek komiu moko ewa pontumbuhi mae nu 
sampo bali'. Ka' de lapasmo na komiu mahampate toka i mihinyo, komiu 
daagi' sabole-bole mahoson ka' baani. 
14Tionyo ahi' komiu saja' balajaga-jaga. Tulu-tulutan hi Tumpu opake salaku 
bau pombutu' nu kompong, ka' kahondoan nu kinyonyoa salaku bau baju' 
besak nu belemiu. 
15Tionyo ahi' halala' na mompolele Lele Ma'ima' anu momboa ka'ima'an 
timbali bau sapatu miu. 
16Saja' opake na kapalesaya'an miu hi Tumpu salaku toongon bau pompedas; 
tiba kapalesaya'an anu totu-totu'u sumo aijo' komiu timbali mompoho' mata 
nu pana' iwi-iwi' anu ko apunyo lengkat mae hi anu ma'idek. 
17Ala na kasalamatan salaku songko' anu ko aja'nyo, ka' potatae nu Tumpu 
salaku bajak lengkat hi Roh nu Tumpu Allah. 

18Bau na iwi-iwi' aijo' ka' balado'a salaku pompoita tulung hi Tumpu. Iwi-iwi' 
na kasampatan tionyo balado'a susumo anu pinotiju'mo nu Roh nu Tumpu hi 
komiu. Tionyo ahi' komiu saja' mogogau' ka' boli mangaku matundu'mo. Saja' 
odo'akon na mian iwi-iwi' anu palesayamo hi Tumpu. 
19Ka' aku suele odo'akon mae da toka i tempo'nyo aku motatae, Tumpu 
mombee'i mae aku potatae anu sahondo-hondonyo. Ka' da aku baani moko 
ala mompoto'i lahasia nu Lele Ma'ima' aijo'. 
20Kalana Lele Ma'ima' aijo', sahingga aku tinimbalimo mian anu sinai, ka' 
uuka aiya i unomo nu talungku'. Balado'a da aku baani na basisik 
montaeyakon Lele Ma'ima' aijo' anu sahondo-hondonyo ku taeyakon. 
21I Tikhikus, utusto posaihon anu tulu-tulutan hondo mombau kalaja nu 
Tumpu, momposumbu'je hi belemiu iwi-iwi na apaa mongkona aku, da 
osumbu' miu na kantumuu'anku tiba kalajangku. 
22Mokonyo aijo' aku nonsaimo ia namba hi belemiu da momposumbu' 
kantumuu'an mami hi belemiu iwi-iwi', da binan na kinyonyoa miu. 
23O amalakon da Tumpu Tuumanto, tiba i Tumpu Yesus Kristus mombee'i 
jalan da jama'at iwi-iwi' mosa'angu' ka' mompaha kali-kalibosi ka' saja' 
palesaya hi Kristus. 
24O amalakon da Tumpu mombalakati kita Utus iwi-iwi' anu mongkalibosi 
Tumpunto i Yesus Kristus, nu kalibosan anu madi' ko kapopoho'annyo. Tabea' 
mami, I Paulus 

Filipi 

Filipi 1 

1To Utu-utus mian anu palesayamo hi Tumpu iwi-iwi' anu jojoong i Filipi, ka' 
anu nosa'angu'mo tiba i Kristus Yesus. Tiba suele to Utu-utus polaya' ka' 
pabantun nu jama'at! Aku, i Paulus, tiba i Timotius to posa-posaihon i Kristus 
Yesus, 
2mongamalakon hi Tumpu Tuumanto ka' Tumpunto i Yesus Kristus mombee'i 
balakat ka' ka'ima'an hi komiu. 
3De aku tonginau'mo hi komiu, aku montalima kase hi Tumpu Allah. 
4Ka' de aku mondo'akonmo komiu Utus iwi-iwi', sanang na kinyonyoangku 
balado'a. 
5Aku montalima kase hi Tumpu kalana salatanmo pe'e i sinaa momonanyo 
sangkutnyo uuka aiya, komiu nontulungimo aku nombebakon Lele Ma'ima' 
lengkat mae hi Tumpu. 
6Posi Tumpu na nontampu'uni kalaja anu ma'ima' aijo' hi belemiu, ka' 
kupalesaya totu-totu'u Ia na molausakon kalaja aijo' sahingga toka i Sinaanyo 
de i Kristus mompo'ule'mo toka. 
7Memang nukonamo de aku ko kinyonyoa sumo aijo' hi komiu, kalana komiu 
Utus iwi-iwi' saja' i uno nu kinyonyoangku. Ka' mule' komiu singkona 
montalima hingga-hinggat ka' aku balakat anu binee'mo nu Tumpu hi 
belengku; mau uuka aiya aku hau-haunyo i uno nu talungku', mau pe'e aku i 
sambiha'nyomo mompototu'u ka' montinjohakon Lele Ma'ima' aijo'. 
8Tumpu na monsumbu', saba' aku totu-totu'u molibos hondo hi komiu, kalana 
kalibosan anu tahahumo lengkat mae hi Kristus Yesus. 
9Aiyamo na do'angku toka hi komiu: o'amalakon da komiu mompaka kalibosi 
Tumpu ka' sangko gampa, ka' ko pintu-pintuangnyo na monsumbu' anu totu'u 
ka' mimpikilan pande. 

10Tiba jalan anu sumo aijo' komiu monsumbu'mo mompile'i apaa na anu 
talalo ma'ima', ka' kantumuu'an miu belesi'mo i kasala'an kabai maumo 
pa'apaa na posala' opokona hi komiu, i sinaanyo de i Kristus mompo'ule'mo 
toka. 
11Molabi-labije na gau' anu totu-totu'u ma'ima' i kantumuu'an miu, anu ola hi 
Yesus Kristus na timbali pohumpakan; sahingga Tumpu opopodaka' ka' saja' o 
puji'. 
12Ku kahanda'i da komiu monsumbu', ha-han anu tinimbalimo hi belengku 
panyo nonsaduakonmo lebe manjoo' na mian nohongo ka' pinalesayamo i 
Lele Ma'ima' aijo'. 
13Ahennyo iwi-iwi' na anu monjagai laigan nu Tomundo tiba to mia-mian 
sangga'at i kota aiya nonsumbu'mo taalu' aku tinalungku' kalana aku 
mompojalan apaa na koonyo i Kristus. 
14Ka' aku tinalungku' nonsaduakonmo manjoo' na to mia-mian Kristen i kota 
aiya nompaka palesayamo mule' hi Tumpu, sahingga aha nompaka baanimo 
na mombebakon potuunon nu Tumpu, ka' madi'mo maha pabuhukan. 
15Memang daagi' ko to pia-piangkuka anu kiijo' hi aha mompolele i Kristus 
kalana kinyonyoa madi' sanang hi sangalu ka' mongka'oho' painggaga, panyo 
sangga'at mompolele i Kristus kalana ko kahanda' anu sahondo-hondonyo. 
16Mian haha aiya mompojalan aijo' kalana aha mongkalibosi Tumpu Allah 
tiba aku, kalana aha monsumbu', Tumpu nompalentahmo aku da 
mompotiju'akon saba' Lele Ma'ima' aijo' memang totu'u. 
17Panyo mian sangga'at mompolele i Kristus ko kahanda' anu madi' ma'ima'; 
aha mompolele da bau kapalaluan nu posi butong. Gagalan nu aha da tiba 
jalan aijo' aha mompotimbali aku lebe susa' i uno nu talungku'. 
18Panyo madi' mongkuka! Kalana mau mule' pa' mosiamo, pa' aijo' obau ko 
kahanda' anu ma'ima' kabai ko kahanda' anu sala', manau' i Kristus opolele 
ahi'; jadi aku sanang. Ka' aku tataap mongoa'i sumo aijo', 

19kalana kusumbu' saba' do'a miu tiba mule' tulungan lengkat mae hi Roh i 
Yesus Kristus, aku opobebasje. 
20Anu talalo ku ka'ima'i ka' kugagan aijo'mo da boli hondo-hondo aku madi' 
mingkaliangan i uno nu kalajangku. Panyo ahi' kugagan da iwi-iwi' na tempo' 
lebe-lebe mule' uuka aiya, aku timbali baani sahingga i uno nu 
kantumuu'anku -- pa' aku tumuu' kabai silaka -- i Kristus na opopodaka'. 
21Kalana hi belengku, kantumuu'anku olamo samata-mata hi Kristus! Ka' de 
silakamo alati'nyo ka'untunganku. 
22Panyo de tumuu' i dunia aiya, aku moko ala mombau kalaja anu lebe 
mingguna, saba' madi' kusumbu' iya na anu tionyo ku pile'i. 
23Ohua' na jalan na mohela' aku. Ku ka'ima'imo hondo na mompala'i dunia 
aiya da mamba jojoong tiba i Kristus, kalana aijo' na anu talalo ma'ima'; 
24panyo, da bau kapentingan miu daagi' lebe ma'ima' de aku tataap jojoong i 
dunia aiya. 
25Ku palesaya hondo na han aijo'. Mokonyo aijo' kusumbu' aku tataap jojoong 
tiba to Utu-utus iwi-iwi', da timbali montulungi komiu da mompaka pahoson 
ka' mompaka sanang na palesaya hi Tumpu. 
26Mokonyo aijo', de aku minsusule'mo mae hi komiu, komiu anu 
nosa'angu'mo tiba i Kristus Yesus lebe manjoo' mule' na katalangan 
mombuulakon butongku. 
27Jadi, anu penting uuka aiya aijo'mo da komiu tumuu' pokakana tiba apaa 
na anu nukahanda'i nu Lele Ma'ima' mongkona i Kristus aijo'. Tiba jalan anu 
sumo aijo' pa' aku moko ala singkabot tiba komiu, kabai madi'mo, ku hongoje 
na kahosonan nu posa'angu'an miu ka' mogogia' hingga-hinggat i sa'angu' na 
kahanda' ka' sa'angu' na tanga'an; aijo'mo kapalesaya'an anu pokakana tiba 
Lele Ma'ima' anu lengkat mae hi Tumpu aijo'. 
28Tionyo ahi' komiu saja' baani; boli mabuhuk hi sampo bali' miu, tiba jalan 
anu sumo aijo' komiu momponyata'mo saba' aha tantu saidi' mae 

mahungku'mo, ka' komiu na saidi' mae untungmo, kalana posi Tumpu Allah 
na mombee'i ka'untungan hi komiu. 
29Kalana Tumpu nombee'imo balakat hi komiu, misa' ola da palesaya hi 
Kristus, panyo singkona da mongoa'i sansala kalana i Kristus. 
30Uuka aiya komiu singkona hingga-hinggat tiba aku i uno nu usaha anu 
pokakana; aijo'mo anu toho'mo tinoa miu ingusahakonku u'utu mae, ka' anu 
daagi' saja' ku usahakon sampe tempo' uuka aiya, sumo anu uuka aiya i 
hongomo miu. 

Filipi 2 

1Komiu nahosonmo kalana komiu nosa'angu'mo tiba i Kristus. Ka' komiu 
sinanangmo kalana i Kristus nongkalibosimo komiu! Komiu pinotiju'mo nu 
Roh nu Tumpu, ka' komiu suele nompaha kali-kalibosimo, ka' nompaha ina-
inau'mo kalibosan nu samian ka' samian. 
2Jadi, soba da komiu totu-totu'u momposanang kinyonyoangku tiba jalan anu 
sumo aiya: Tumuu'mo mosa'angu' nu kalibosan anu pokakana tiba pikilan ka' 
tanga'an anu pokakana. 
3Boli mombau apa-apaa ola kalana kapalaluan nu posi butong, kabai da bau 
pombuulakon butong. Ola ahi' tionyo komiu toto samian mati aluk na 
kinyonyoa, ka' monsangka mian sangga'at na lebe talakana' molingkudui 
butong miu. 
4Opalahatikan na kapentingan nu mian sangga'at; boli ola kapentingan nu 
posi butong. 
5Tionyo ahi' komiu mingkinyonyoa sumo i Yesus Kristus: 
6Sabenannyo Ia pokakana tiba Tumpu, panyo Ia madi' ko kinyonyoa sabole-
bole mompotoa sipat-Nyo susumo Tumpu na pagala nu toongi. 
7Panyo ola ahi' ilapasakon-Nyomo iwi-iwi' aijo' lantas tinimbalimo pokakana 
sumo posaihon. Ia tinimbalimo sumo mian, ka' otoa tumuu' sumo mian. 

8Ia nompati alukakonmo butong-Nyo, ka' tinumuu'mo nontuluti Tumpu 
sangkutnyo sinilaka -- aijo'mo sinilaka sinalib. 
9Mokonyo aijo' Tumpu nohangkatmo Ia mata-matangkas, ka' nombee'imo Ia 
kakuasa'an kuasa anu lebe daka' molingkudui kakuasa'an iwi-iwi' sangga'at. 
10Jadi bau pongadati i Yesus, iwi-iwi' na malaikat kiita' i suluga' ka' anu i 
dunia, tiba anu i aluk nu dunia, monsombahmo Ia. 
11Aha iwi-iwi' mongakuimo taalu' i Yesus Kristusmo na Tumpu; tiba jalan anu 
sumo aijo' Tumpu Tuumanto opopodaka'mo. 
12Mokonyo aijo', to Utu-utus anu okanonongi, susumo komiu saja' montuluti 
aku tempo'nyo aku daagi' itina' hi komiu, saba' lebe-lebe mule' uuka aiya 
tempo'nyo to majo'onanmo, tionyo ahi' komiu tataap montuluti aku. Komiu 
pinosalamatmo nu Tumpu Allah, jadi saja' ahi' o usahakon da kabilahian miu 
mompaka pa'ima'. Obau na aijo' bau pongadati ka' tulu-tulutan hi Tumpu, 
13kalana Tumpu na mokalaja i uno nu butong miu da mompotimbali komiu 
halala' ka' moko ala momposanang kinyonyoa nu Tumpu. 
14Obau na iwi-iwi' aijo', ka' boli motusa' kabai painggaga. 
15- 16Tiba jalan anu sumo aijo', komiu mompotoamo saba' komiu to ana-anak 
nu Tumpu anu madi' ko alunyo, anu tumuu' madi' baleko' ka' madi' geguan hi 
aha mian anu ma'idek ka' baladosa'. Ka' de komiu monsisikmo hi aha lele anu 
mombee'i kantumuu'an, tionyo ahi' komiu toka hi aha timbali sumo jingka 
anu jongkilaban monjingkai dunia. De komiu tumuu' sumo aijo', atina'je ka' 
aku mongoa'i sanang hi komiu de tempo'nyomo i Yesus Kristus mompo'ule'mo 
toka. Aijo' na bukuti'nyo saba' usahangku madi' pinalasuma ka' usahangku 
kino hasinnyomo. 
17Ugaat aku saidi' mae opateimo ka' baso'ku timbalimo sumo kuluban anu 
obubusakon i bawo nu anu osombahkon komiu hi Tumpu Allah salaku 
sa'angu' na tanda saba' komiu pinalesayamo hi Ia. De memang aijo' tionyo 
sumo aijo', aku montalima kase i han aijo' ka' lame'mo hingga-hinggat tiba 
komiu. 

18Sumo aitu mule' na komiu tionyo suele mongoa'i sanang ka' hingga-hinggat 
lame' tiba aku. 
19Ku palesaya i Tumpu Yesus na nontulungi sahingga aku nalia' na nonsai i 
Timotius namba hi komiu, da aku sanang na mohongo lele mongkona komiu. 
20Ola sami-samiannyo i Timotius na mian anu pokakana na kinyonyoa tiba 
aku, ka' totu-totu'u mompopikilakon ka'ima'an miu. 
21Anu iwi-iwi' sangga'at ola mongkalesang kapentingan nu posi butong nu 
aha, misa' kapentingan i Yesus Kristus. 
22Posi komiu nontoamo bukuti'nyo taalu' i Timotius ko gunanyo. Ia 
nokalajamo juku-jukut tiba aku mompolele Lele Ma'ima' lengkat mae hi 
Tumpu. Kami ohua' sumomo ahi' anak tiba tuuma. 
23Mokonyo aijo', malia-lia'je kusai na ia mamba hi komiu salatan 
kusumbu'mo mosia na palakalangku mingahen saidi' mae. 
24Ku palesaya saba' kalana pontulungi nu Tumpu, aku suele madi'mo daagi' 
pin na mamba molenga komiu. 
25Mongkona utusto i Epafroditus anu sinai miu mae da montulungi aku, ku 
oa'i palalu monsai ia da po'ule' minsusule' hi komiu. Ia nonsangaluimo aku i 
uno nu kalajangku ka' usahangku. 
26Ia molibos hondo hi komiu to Utu-utus iwi-iwi', ka' sinusa'mo na 
kinyonyoanyo kalana komiu nohongomo lele ia masakit. 
27Memang totu'u ia nasakit kiniboli' sinilakamo. Panyo Tumpu Allah 
nongkalibosimo ia; ka' misa' ola ia, panyo hi belengku suele da boli aku 
mompaka susa' mule'. 
28Mokonyo aijo' lebe daka' mule' na kahanda'ku monsai ia minsusule' hi 
komiu da komiu po'ule' lame' de komiu singkabotmo tiba ia, ka' 
kinyonyoangku suele madi'mo guaon. 
29Jadi, talimamo na ia nu kinyonyoa sanang sumo samian na utus anu sampo 
palesaya. O'angga'i na mian iwi-iwi' anu sumo ia. 



628 

 

30Bau kapalaluan nu kalaja i Kristus, ia kiniboli' sinilakamo; ia 
nombatoniakonmo nyawanyo bakasmo da silaka asan montulungi aku salaku 
mowakini mae komiu. 

Filipi 3 

1Ahennyo to Utu-utusku, tionyo ahi' komiu lame'mo kalana komiu 
nosa'angu'mo tiba Tumpu. Aku madi' mongoa'i lawe na mongulit apaa na anu 
tinuliskumo ka' pinakatungkumo hi komiu momonanyo mae; kalana han aijo' 
ma'ima' da bau kasalamatan miu. 
2Obala'ingati na to mia-mian anu mombau to ha-han anu ma'idek, to mia-
mian anu konamo na osanggohi 'dedeng'. Aha mompakisa da to mia-mian o 
sunat. 
3Padahan kitamo na to mia-mian anu nontalimamo sunat anu totu-totu'u 
misa' aha. Kita monsombah Tumpu posi Roh nu Tumpu na nompotuka', ka' 
kita montalima kase kalana kita tumuu' nosa'ngu'mo tiba i Kristus Yesus. Kita 
madi' taha'iman i to ada-adat anu ola mombatuki kabiasa'an nu dunia. 
4Sabenannyo aku timbalije mule' taha'iman i adat haha aijo'. Kalana de daagi' 
ko toto samian anu mongoa'i ia daagi' ko pintoongan montaha'imani to ada-
adat anu mombatuki dunia, aku na anu lebe-lebe mule'. 
5Aku sinunatmo salatan umun ingialun sinaamo. Aku i hampe sumo mian nu 
Israel, lengkat mae lee' i Benyamin; aku mian nu Ibrani totu-totu'u. I uno nu 
han tulu-tulutan i atulan nu agama Yahudi, aku minsoop i tompuk nu Farisi. 
6Aku binaani hondo, sahingga aku nonsakisa jama'at. De o'ala i atulan nu 
agama Yahudi, aku mian anu ma'ima', anu madi' ko kasala'annyo. 
7Panyo kalana i Kristus, sahingga iwi-iwi' anu u'utu mae kusangka sumo 
sala'sa'angu' anu mompo'untung, uuka aiya tinimbalimo sala'sa'angu' anu 
mompolugi'. 
8Misa' ola ha-han anu sinanggomo aijo' panyo ahi' iwi-iwi na apaa kusangka 
sumo ha-han anu ola mompolugi' aku. Anu daagi' hi belengku uuka aiya 
aijo'mo na lebe ko angga'nyo: aijo' mo monsumbu' i Kristus Yesus, 

Tumpungku. Kalana i Kristus, sahingga aku nolapasakonmo iwi-iwi na aijo'. 
Kusangka iwi-iwi' aijo' ola sumo duhehe da timbali ku humpak na i Kristus, 
9ka' totu-totu'u mosa'angu'mo tiba Ia. Pompahasumbu'an anu ma'ima' tiba 
Tumpu, madi'mo daagi' ku posi lio nu jalan montuluti atulan nu agama. Uuka 
aiya aku kino pompahasumbu'anmo anu ma'ima' tiba Tumpu, kalana aku 
pinalesayamo hi Kristus. Jadi, pompahasumbu'an anu ma'ima' aijo' tinoka 
lengkat mae hi Tumpu Allah, ka' mimpu'u kalana palesaya hi Yesus Kristus. 
10Ola sa'a-sa'angu'nyomo na ku kahanda'i aijo'mo da aku monsumbu' i Kristus, 
ka' mongoa'i kuasa anu nompotumuu'mo Ia sinilaka. Ku inde'i da mongoa'i 
sansala hingga-hinggat tiba Ia, ka' timbali pokakana sumo Ia i uno nu han Ia 
sinilaka. 
11Ka' anu kutaha'imani, da aku po'ule'je opotumuu' de aku silakamo. 
12Aku madi' notatae tukoongku aku nohumpakmo kabai tinalakana'mo. 
Panyo aku saja' mongusahakon da mohumpak tambo anu pinosadiakonmo i 
Kristus Yesus. Pongka'oho'nyo sumo aijo', sahingga ia nompagalamo nongala 
aku, ka' nompotimbalimo aku, iamo na tumpu-Nyo. 
13Tantu, to Utu-utus aku totu-totu'u madi' mongoa'i au'aitu aku 
kinohasinnyomo nohumpakmo tambo aijo'. Panyo daagi' ko sa'angu' na han 
anu binaungkumo, aijo'mo ku kolilimimo apaa na anu i hikungku ka' 
mongusahakonmo totu-totu'u da mohumpak apaa na anu aiya mae i ahop. 
14Mokonyo aijo' aku sapopopadeka'nyo mompanjolongi anu okahanda'i i 
ka'ahenannyo mae da mohumpak ka'untungan, aijo'mo kantumuu'an i suluga'; 
makisut aijo' na Tumpu nolaga kita palesaya hi Kristus Yesus. 
15Kita iwi-iwi' anu mangalati'mo i ha-han nu rohani tionyo ahi' mintumuu' 
sumo aijo'. Panyo de itina' hi komiu daagi' ko anu ko pikilan sangga'at, saba' 
Tumpuje na mompotalang suele hi komiu. 
16Panyo han aiya tionyo ahi' opalahatikan: Kita tionyo tataap tumuu' 
mombatuki atulan anu binatuktomo sangkutnyo tempo' uuka aiya. 

17To Utu-utus iwi-iwi'! Batuki na sonto'ku. Kami nombee'imo sonto' anu 
totu'u, mokonyo aijo' opalahatikan ima-ima' na to mia-mian anu 
nombatukimo sonto' mami aijo'. 
18Aku toto minsan nompoto'imo komiu, ka' uuka aiya po'ule' mule' ku ulit, 
tibamo nu haang, kalana manjoo' na mian anu kantumuu'annyo nongideimo 
alati'nyo nu i Kristus sinilaka pinosalib. 
19Kantumuu'an nu to mia-mian anu sumo aijo' mingahenje nu kapatean, 
kalana pilogot nu aha aijo'mo apaa na anu nu nuka'ima'i nu butong nu aha. 
Ha-han anu mongambangi, aijo'mo ahi' na anu nunu kabubuulakon nu aha; 
kalana aha mompopikilakon ola saja' anu mompahakona tiba dunia aiya. 
20Panyo kita aijo' mian nu Kalaja'an Suluga'. Lengkat mae kiita' suele na 
pinolengkatan nu Tomundo Anu Momposalamat kita, Tumpunto i Yesus 
Kristus anu saidi' mae toka. Iamo na anu saja' o'indinto otanda'i. 
21Butongto anu madi' mahoson ka' anu timbali mohonsu aiya nubali'ije i 
Kristus timbali sumo butong-Nyo anu talasanggo. Ia timbali moko ala 
mombau aijo' kalana Ia daagi' ko kuasa mompatundu' iwi-iwi na apaa. 

Filipi 4 

1Mokonyo aijo', to Utu-utusku anu kuku kanonongi, sumo aitumo na komiu 
tionyo ahi' totu-totu'u palesaya hi Tumpu. Kinyonyoangku saja' montutugi hi 
komiu! Komiumo na anu kuku kabilahiakon ka' anu nompolame'mo aku. 
2To Utu-utus boune i Euodia ka' i Sintike! Ku poita sabole-bole da komiu anu 
nosa'angu'mo na kinyonyoa sumo to mia-mian anu sa'a-sa'angu'mo na 
kapalesaya'an. 
3Toka hi sangalungku anu momo' hongo-hongo ku poita suele da kita Utus 
montulungi ua'-ua'aha na boune aijo'. Aha nokalajamo totu-totu'u tiba aku, 
nombebakon Lele Ma'ima' anu lengkat mae hi Tumpu; pokakana sumo i 
Kelemen ka' iwi-iwi' mian sangga'atan anu nokalajamo hingga-hinggat tiba 
aku. Sanggo nu aha haha aijo' daagi'mo i uno nu Kitab nu Mian Tumuu'. 

4O'amalakon da komiu saja' lame' kalana komiu tinumuu'mo nosa'angu' tiba 
Tumpu. Po'ule' pe'e kutaloakon: Obau lame-lame'! 
5Opai-pai lio da iwi-iwi' na mian montoa kalakuan ka' kinyonyoa miu 
manonong. Kalana madi'mo daagi' pin na Tumpu tokamo. 
6Boli bata-bata maumo pa'apaa. I uno nu iwi-iwi' na han, balado'a ka' potoka 
na poitaon miu hi Tumpu. Apaa na anu opalalui miu, saja' opoto'i na aijo' hi 
Tumpu, ka' montalima kase. 
7Sahingga ka'ima'an anu lengkat mae hi Tumpu, anu madi' opoko ala osumbu' 
nu mian, monjagaije kinyonyoa ka' pikilan miu anu nosa'angu'mo tiba i 
Kristus Yesus. 
8Ahennyo to Utu-utus, isii na pikilan miu nu ha-han anu mingkaliangan, anu 
pantas o puji', aijo'mo ha-han anu totu'u, anu o'angga'i, anu adin, lomas, 
matami' ka' ma'ima'. 
9Opojalan apaa na anu ginulu'anmo miu, ka' anu ingalamo miu hi belengku; 
mau anu tinaeyakonku, mau pe'e anu binaungkumo. Tumpu Allah anu 
pinolengkatan mae nu ka'ima'an na montoa komiu. 
10I uno nu kantumuu'anku anu nosa'angu'mo tiba Tumpu, ku oa'i ma'ima' 
hondo, kalana salatan sumo uukamo na kopinnyo, uuka aiya komiu po'ule' 
mule' mompopikilakon mosia na kantumuu'anku. Patunyo nu potataengku 
misa' kalana ugaat komiu nongkolilimimo aku; komiu memang monginau' 
aku, panyo komiu madi' ko tempo' mompotoa mae pontulungi. 
11Kusisik na aiya misa' kalana aku ko kinakulanganmo, kalana aku binala 
gulu'mo da o'oa'i sukupmo apaa na anu daagi'. 
12Aku nongoa'imo kantumuu'an anu saja' kakulangan, ka' mule' kantumuu'an 
anu saja' molabi. Sinumbu'kumo na lahasianyo mongahopi ha-han anu 
maumo pa' mosia; maumo sanang na kantumuu'an maumo kasiasi, maumo 
molabi na kantumuu'an maumo kakulangan. 
13Tiba kuasa anu binee'mo i Kristus hi belengku, aku ko kahosonanmo 
mongahopi iwi-iwi' na ngahan nu soba'an. 

14Panyo komiu nontulungimo aku i uno nu kasusa'anku; ka' apaa na anu 
binaumo miu aijo' memang ma'ima'. 
15To Utu-utus mian nu Filipi! Posi komiu nonsumbu'mo hondo saba' 
tempo'nyo aku nompala'imo Makedonia u'utu mae, tempo'nyo Lele Ma'ima' 
aijo' binebakonkumo, anu ai-aitunyoje, ola komiu na jama'at anu 
nontulungimo mae aku; ola komiu na hingga-hinggat nongoa'imo untung ka' 
lugi' tiba aku. 
16Tempo'nyo aku i Tesalonika nompalalui da otulungi mae, madi'mo ola 
minsan na komiu nompakatu mae pontulungi hi belengku. 
17Aijo' misa' alati'nyo aku ola mongindi da mohumpak anu obee'. Anu kuku 
indi aijo'mo da kutoa na hasinnyo anu montuangi ka'untungan miu. 
18Tinalimangkumo iwi-iwi' -- aitu pe'e nolabimo misa' ola asan sinukupmo! 
Iwi-iwi' na anu binee'mo pinakatu mae hi belengku, ingalangkumo hi 
Apafroditus. Uuka aiya iwi-iwi' na anu kupalalui daagi'mo hi belengku. Iwi-
iwi' na anu binee'mo miu aijo', sumo nohong nu hongohis nu kuluban anu 
sinombahkonmo hi Tumpu ka' anu ingalamo nu Tumpu ka' nomposanangmo 
kinyonyoa-Nyo. 
19Tumpu anu kusombah, anu manjo-manjoo' na kakaya'an hi Kristus Yesus, 
momposukupakonje kapalaluan miu. 
20O puji' na Tumpu Tuumanto sidu-sidutu'! Amin. 
21Potokakon na salan do'angku toka hi iwi-iwi' mian anu pinalesayamo hi 
Tumpu anu nosa'angu'mo tiba i Kristus Yesus. Ka' ala singkona na salan do'a 
lengkat hi to Utu-utus anu tiba aku i aiya. 
22Iwi-iwi' na mian anu palesayamo hi Tumpu i kota aiya, lebe-lebe mule' aha 
anu nolengkat mae i laigan nu Tomundo, nompakatu salan do'a hi komiu. 
23O'amalakon da Tumpunto i Yesus Kristus mombalakati kita Utus iwi-iwi'. 
Tabea' mami, I Paulus tiba i Timotius 

Kolose 

Kolose 1 

1To Utu-utus mian anu palesayamo hi Tumpu i Kolose anu tulu-tulutan hondo 
na mosa'angu' tiba i Kristus! 
2Salaku rasul i Kristus Yesus, -- kalana ingangkatmo nu Tumpu Allah -- aku, i 
Paulus hingga-hinggat tiba utusto i Timotius, monginde'i ka' nongamalakon 
da Tumpu Tuumanto mombee'i balakat ka' kabilahian hi komiu. 
3- 4Kami nohongomo, tukoonyo komiu pinalesayamo hi Yesus Kristus ka' 
komiu nongkalibosimo iwi-iwi' mian anu pinalesayamo hi Tumpu Allah. Aijo' 
na sababnyo tempo'nyo kami nondo'akonmo komiu, kami saja' montaloakon 
talima kase hi Tumpu, Tuuma Tumpunto hi Yesus Kristus. 
5Komiu pinalesayamo ka' komiu nongkalibosimo, kalana komiu monginde'i 
apaa na anu pinosadiamo i suluga' nu Tumpu bau bagi miu. Komiu 
nohongomo han aijo', salatan Lele Ma'ima' anu totu'u pinotokamo hi komiu. 
6Lele lengkat mae hi Tumpu aijo' tinogilelemo i songko-songko na dunia, ka' 
kantumuu'an nu mian lajangmo binalakatan nu lele aijo', pokakana sumo 
kantumuu'an miu binalakatanmo salatan pe'e tempo'nyo komiu nohongomo 
balakat nu Tumpu, ka' totu-totu'u ingoa'anmo. 
7Han aijo' pinotokamo i Epafras hi komiu Utus, sangalu anu okalibosi mami. 
Ia atina' anu tulu-tulutan na mokalaja hi Kristus, mokalaja bau 
kapentinganto. 
8Hi ia na pinohongoan mami tukoonyo, kalana kuasa lengkat mae hi Roh nu 
Tumpu, sahingga komiu timbalimo nompaha kali-kalibosi. 
9Mokonyo aijo' kami saja' mondo'akon komiu salatanmo pe'e kami nohongo 
komiu. Pinoita mami hi Tumpu, da Roh nu Tumpu Allah mombee'i 
kapandean ka' da mangalati', sahingga komiu monsumbu' totu-totu'u 
kahanda' nu Tumpu. 
10Tiba jalan anu sumo aijo' komiu timbali tumuu' montuluti kahanda' nu 
Tumpu, ka' saja' momposanang kinyonyoa-Nyo, sahingga i uno nu iwi-iwi na 

apaa komiu moko ala mohasinakon ha-han anu ma'ima'. Ka' mosia na komiu 
monsumbu' Tumpu mompaka pintuang suele. 
11O'amalakon da kuasa anu lengkat mae hi Tumpu anu talasanggo, komiu 
opohoson, sahingga komiu moko ala sabaan na mongoa'i sansala i han iwi-
iwi', ka' sabaan ka' sanang na kinyonyoa  
12ka' montalima kase hi Tuuma. Kalana Tuumamo aijo' na nompobee' komiu 
timbali montalima apaa na anu pinosadiakonmo nu Tumpu bau bagi nu 
miannyo anu palesayamo i uno nu kalaja'an-Nyo anu majingka. 
13Ia nolapasakonmo kita i kuasa nu kapintungan ka' nolalinmo i uno nu 
kalaja'an nu Anak-Nyo anu Nu kalibosi. 
14Kalana Anak-Nyo aijo', sahingga kita pinobebasmo; alati'nyo dosa'to iwi-iwi' 
ingampunanmo. 
15I Kristus te gambalan nu butong nu Tumpu anu madi' kantoan; i Kristus te 
anak anu tumpe, lebe penting molingkudui iwi-iwi' apaa na anu 
pinotimbalimo. 
16Kalana nontului jalan hi Ia, Tumpu nompotimbalimo iwi-iwi na apaa anu i 
suluga' ka' i bawo nu dunia, iwi-iwi na apaa na anu kantoan ka' anu madi' 
kantoan, tibamo suele iwi-iwi na roh anu ko kuasa ka' anu mompalentah. 
Songko-songko na dunia aiya pinotimbalimo montului jalan hi Kristus ka' da 
baumo anu i Kristus. 
17Ma'isa pe'e iwi-iwi na apaa daagi', i Kristus momonanyo polo-polo'mo 
daagi'. Ka' kalana Ia ahi', sahingga iwi-iwi na apaa tinondaagi'mo i posi-posi 
tampatnyo. 
18Iamo na kapala nu butong-Nyo, aijo'mo jama'at, kalana Ia na pinolengkatan 
nu kantumuu'an nu jama'at aijo'. Iamo na anak anu tumpe, anu sini-sinilaka 
ka' momonanyo po'ule' pinotumuu', da ola posi Ia na anu timbali tahahumo 
penting molingkudui iwi-iwi na apaa. 
19Ola posi Tumpu na mongkahanda'i da iwi-iwi na apaa anu daagi' i butong 
nu Tumpu, daagi' suele ingko-ingkot hi butong nu Anak-Nyo. 

20Ka' montului jalan hi Anak-Nyo aijo' mule' Tumpu nomputusimo da 
mompotimbali iwi-iwi na apaa mompo'ule' ma'ima' tiba Ia -- mau iwi-iwi na 
apaa anu i dunia, mau mule' anu i suluga'. Tumpu nombau aijo' montului 
jalan Anak-Nyo sinilaka i kau' salib. 
21Naipuan mae komiu majo'on hi Tumpu. Komiu monsampo bali' Ia, kalana 
kalakuan ka' pikilan miu ma'idek. 
22Panyo uuka aiya Anak-Nyo sinilakamo kalana Tumpu nombaumo da 
pompahasumbu'an miu tiba Ia timbali mompo'ule' ma'ima'. Tiba jalan aijo' 
komiu timbali oboa mangadap hi Tumpu i uno nu han anu susi', ma'ima' ka' 
madi' ko ide'nyo. 
23Panyo tantu komiu tataap ahi' saja' palesaya, ka' tuminjo hoso-hoson i 
kapalesaya'an miu. Boli saidi' mae komiu molapasakonmo anu otaha'imani, 
anu binee'mo hi komiu salatan komiu nontalimamo Lele Ma'ima' lengkat mae 
hi Tumpu. Lele aijo' pinokalebamo hi toto samian i songko-songko na dunia. 
Ka' kalana aijo' suele aku, i Paulus, tinimbalimo posaihon. 
24Uuka aku sanang na mongoa'i sansala kalana komiu. Kalana sansala anu 
ingoa'anmo nu butongku, aku momposampa'mo apaa na anu tionyo daagi' nu 
oa'i i Kristus kalana jama'at-Nyo, aijo'mo butong-Nyo. 
25Tumpu nonsaimo aku da timbali posaihon hi jama'at-Nyo bau kapentingan 
miu. Aku tionyo mompotokakon lele lengkat mae hi Tumpu, iwi-iwi'; 
26aijo'mo lele anu kopinnyo mo'atu-atumo na taun, anu u'utu pe'e mae 
pinohowini nu Tumpu hi mian iwi-iwi', panyo uuka aiya pinonyata'nyomo hi 
mian anu palesayamo hi Ia. 
27Hi mian-Nyo anu palesayamo aijo', Tumpu momponyata'mo palias na 
ko'ima'nyo ka' na katalasanggoan na lahasia-Nyo aijo' hi mian iwi-iwi'. 
Lahasia-Nyo aijo' atina'mo: I Kristus i unomo nu butong miu, alati'nyo komiu 
suele mongoa'imo katalasanggoan nu Tumpu Allah. 
28I Kristusmo atina' na anu opolele mami toka hi toto samian. Kami 
mompotuka' ka' mompagala hondo-hondo mompogulu' aha iwi-iwi'. Kahanda' 



636 

 

mami aijo'mo da batu-batu mian timbali oboa hi Tumpu Allah, sumo mian 
anu motu'amo na pikilan i uno nu ha-han rohani, kalana nosa'angu'mo tiba i 
Kristus. 
29Da timbali moko ala montokai han aijo', aku nokalajamo juku-jukut. Aku 
binala usahamo nu kahosonanku iwi-iwi' anu binee'mo i Kristus hi belengku 
ka' anu nokalajamo totu-totu'u nu kuasanyo i uno nu butongku. 

Kolose 2 

1Ku kahanda'i da osumbu' miu mosia na koboatnyo aku nongusahakonmo 
kapentingan miu ka' kapentingan nu aha i Laodikia tiba iwi-iwi' anu madi' 
mompahasumbu' aku. 
2Iwi-iwi' aijo' ku bau da kinyonyoa nu aha timbali mahoson ka' aha mompaha 
kali-kalibosi, sahingga aha mahoson na mosa'angu'. Tiba jalan anu sumo aijo' 
aha totu-totu'u mangalati'mo ka' palesayamo hondo-hondo ka' monsumbu'mo 
lahasia nu Tumpu, aijo'mo i Kristus. 
3I Kristusmo na momponyata' iwi-iwi' na kapandean ka' mosia na monsumbu' 
Tumpu anu naipuan mae ma'isa sinumbu'. 
4Kupoto'i na aiya, da mau mule' ihe na motatae sumomo gula' hi komiu, 
komiu madi' nupoko akali nu aha. 
5Kalana mau mule' aku to majo'onan tiba komiu, panyo o'anggapmo ahi', 
au'aitu aku sumo-sumomo daagi' itina' hi komiu. Ka' aku i lame'mo na montoa 
komiu nosa'angu'mo na kinyonyoa ka' nahosonmo na pinalesaya hi Kristus. 
6To Utu-utus nontalimamo i Kristus Yesus salaku Tumpu. Mokonyo aijo' 
tionyo ahi' komiu tumuu' mosa'angu'mo tiba Ia, 
7ka' mimbakatmo hi Ia. Tionyo ahi' komiu tumuu'mo hi Kristus salaku bau 
kahosonan. Tionyo ahi' komiu mompaka palesayamo hi Kristus, susumo apaa 
na ingajanakonmo hi komiu. Ka' tionyo ahi' kinyonyoa miu saja' montaloakon 
talima kase. 

8Tionyo ahi' obala'ingati miu, ihe na monsumbu' daagi' ko anu monggoda 
komiu nu to kapa-kapandean nu mian anu madi' ko kaliangannyo, panyo ola 
mompobingong da sala'. Kapandean haha aijo' misa' lengkat mae hi Kristus, 
panyo ola lengkat mae i pikilan nu mian ka' lengkat mae i to roh-roh ma'idek 
anu mongkuasai dunia. 
9Kalana iwi-iwi' na lupa nu Tumpu daagi'mo hi Kristus, aijo'mo lupanyo anu 
sumo mian. 
10Ka' kalana kantumuu'an nosa'angu'mo tiba i Kristus, komiu mule' 
binee'anmo kantumuu'an anu sukup. Kalana i Kristus na mompalentah to roh-
roh anu ko kuasa ka' anu mompalentah. 
11Kalana nosa'angu'mo tiba i Kristus komiu sinunatmo, misa' sumo sunat anu 
binau nu mian, panyo sunat anu binau i Kristus, anu nompobebasmo komiu i 
kuasa nu tabiat anu baladosa'. 
12Kalana salatan komiu pinalamandikanmo, komiu i lamunmo hingga-hinggat 
tiba i Kristus; ka' tiba palamandian aijo' mule', komiu po'ule'mo pinotumuu' 
suele hingga-hinggat tiba i Kristus, kalana komiu pinalesayamo i kuasa nu 
Tumpu anu nompo'ule'mo nompotumuu' i Kristus sinilaka. 
13Naipuan mae komiu natemo na kapalesaya'an kalana komiu binala dosa'mo, 
ka' kalana komiu madi' sinunat nu adat nu dunia. Panyo uuka aiya Tumpu 
nompotumuu'mo komiu hingga-hinggat tiba i Kristus. Tumpu nongampunimo 
iwi-iwi' na dosa'to, 
14ka' nohapusmo sulat nu samaya' hi kita, anu nompopobuhukmo kita nu atu-
atulan anu maboat. Tiba jalan nomposalibmo sulat aijo' i kau' salib, Tumpu 
nohapusmo iwi-iwi' na kasala'an anu pinokonamo hi kita. 
15I Salib aijo' pinotimbalimo i Kristus na to roh-roh iwi-iwi' anu mompalentah 
ka' mongkuasai madi'mo daagi' moko ala mombau apa-apaa. Aha 
opotimbalimo anu opotoakon nu mian da'isan de i Kristus mohela'mo aha 
salaku mian anu ihakopmo ka' pinolondamo kalana Ia nompatundu'mo aha. 

16Mokonyo aijo' boli mompojohok mian mompisala'i komiu mongkona 
kaanon kabai inumon, kabai mongkona sinaa daka' nu agama, kabai 
molame'akon bitu'on bu'ou, kabai mongkona sinaa nu Sabat. 
17Iwi-iwi' aijo' ola lolung nu ha-han anu tokaje mae, panyo bukuti' nu ha-han 
aijo', aijo'mo i Kristus! 
18Boli komiu mompojohok butong opolugi' nu mian anu mimpula-pula mati 
aluk, ka' anu monsombah to mala-malaikat. Mian aijo' mongkabubuulakon 
pikilannyo anu mombatuki dunia, ka' mompopodaka' anu saja' nutoa, 
19sahingga madi'mo daagi' mintoong hi Kristus anu tinimbalimo kapala. I uno 
nu pongatunan i Kristus, songko-songko na butong opotuu', ka' oposa'angu' nu 
to losu-losuannyo, ka' tumuu' mombatuki pongka'oho' nu Tumpu. 
20Komiu sinilakamo hingga-hinggat tiba i Kristus, ka' pinobebasmo i to roh-
roh anu mongkuasai dunia aiya. Jadi kadaka' komiu tumuu' sumo mian anu 
daagi' nukuasai nu dunia aiya? Kadaka' komiu tulu-tulutanmo i atulan anu 
susumo ha aiya, 
21"Boli mongkanyang aiya", "Boli monyamit aijo'", "Boli monsentung aiya"? 
22Atulan aijo' iwi-iwi' mongkona ha-han anu de opake madi'mo daagi' ko 
kaliangannyo. Aijo' ola to atu-atulan ka' pangajalan-pangajalan anu binau nu 
mian. 
23Memang otoa han aijo' minsoop i akan, tiba mule' nupoto'i da mian 
monsombah malaikat, madi' timbali kobubuun, ka' monsakisa butong; panyo 
iwi-iwi' aijo' madi' ko kaliangannyo na bau pongkuasai napisu nu kinyonyoa 
nu mian. 

Kolose 3 

1Komiu po'ule'mo pinotumuu' hingga-hinggat tiba i Kristus. Mokonyo aijo' 
tionyo ahi' komiu bala usaha da mohumpak ha-han anu i suluga', anu kiita' 
mae na i Kristus mompalentah hingga-hinggat tiba Tumpu. 

2Oposa'angu' na pikilan miu i ha-han anu i kiijo' boli i ha-han anu i dunia 
aiya. 
3Kalana komiu sinilakamo, ka' kantumuu'an miu madi'mo kantoan tiba i 
Kristus hi Tumpu. 
4Jadi, pinolengkatan nu kantumuu'an miu anu totu-totu'u atina'mo hi Kristus, 
ka' de Ia po'ule'mo otoa, komiu suele tokamo mae hingga-hinggat tiba Ia ka' 
opopodaka'mo suele tiba Ia! 
5Mokonyo aijo' bolimo monginde'i ha-han anu nu kamilui nu dunia anu 
mompigalapi butong miu, sumo masala', ha-han anu madi' pantas, napisu nu 
kinyonyoa, mongkamilui anu ma'idek, ka' mangaluk, (kalana mangaluk 
sumomo palesaya hi pilogot). 
6Ha-han anu sumo aijo' na monsaduakon tambuha' nu Tumpu kona hi to mia-
mian anu madi' montuluti Ia. 
7Naipuan mae komiu suele nombatukimo ha-han anu o kamilui susumo aijo', 
tempo'nyo komiu kinuasannyomo. 
8Panyo uuka aiya komiu tionyo ahi' mongalinmo ha-han anu ma'idek anu 
daagi' itina' i butong miu: bolimo daagi' pusa, kabai moto idek, kabai 
kokinyonyoa mongka'ideki mian sangga'at. Boli hondo-hondo mosabat mae 
atina' i nganga' miu na potatae anu lewa' monguduli, kabai potatae anu 
mahumimi'. 
9Boli mompaha aka-akali samian ka' samian, kalana kantumuu'an anu 
nanau'mo tiba sipatnyo iwi-iwi' ilapasakonmo miu. 
10Komiu uuka aiya binee'anmo kantumuu'an anu bu'ou. Komiu mian anu 
binu'oumo anu hau-haunyo saja' opotimbali bu'ou nu anu Nompotimbali, 
aijo'mo Tumpu, montiho tuladan nu butongnyo. Kahanda'nyo aijo'mo da 
komiu monsumbu' Tumpu anu sahondo-hondonyo. 
11Salaku kasawe'annyo, aijo'mo iwi-iwi' na anu sangalasan hi mian Yahudi ka' 
misa' Yahudi, mian basunat ka' mian anu madi' basunat, pinokakanamo mian 

anu i salipu'an ka' mian anu madi' monsumbu' adat, posaihon ka' mian bebas, 
kalana iwi-iwi' kiijo'mo hi Kristus, ka' Ia nosa'angu'mo tiba aha iwi-iwi'. 
12Kita Utus mian anu palesayamo hi Tumpu. Tumpu nongkalibosimo komiu 
ka' nompile'imo da timbali iamo samata-mata na tumpu-Nyo. Mokonyo aijo' 
komiu tionyo ahi' mompotoa kalibosan, komiu tionyo ahi' manonong, boli 
kobubuun, motatae madi' ko pesa-pesa, ka' sabaan na mongoa'i sansala. 
13Komiu tionyo ahi' mompaha saba-sabalakon samian ka' samian ka' 
mompaha ampu-ampuni de daagi' ko anu mongingu sangga'at. Sanang na 
kinyonyoa nu Tumpu mongampuni komiu, jadi komiu suele tionyo ahi' 
mongka'oho' mongampuni samian ka' samian. 
14Ka' anu talalo hondo penting, aijo'mo: Komiu tionyo ahi' mompaha kali-
kalibosi, kalana kalibosan aijo' na momposa'angu' to Utu-utus iwi-iwi' 
sahingga timbali mian anu sahondo-hondonyo. 
15Anu oputusi miu, tionyo ahi' anu otantukan nu dame anu binee'mo i Kristus 
i uno nu kinyonyoa miu. Kalana Tumpu nolagamo komiu da timbali sa'angu' 
na butong, da komiu tumuu' i uno nu kadamean lengkat mae hi Kristus aijo'. 
Komiu tionyo ahi' montalima kase. 
16To panga-pangajalan i Kristus anu nobuke'mo nu balakat tionyo ahi' 
oposoop i uno nu kinyonyoa miu. Komiu sabole-bole ahi' mompaha pogu-
pogulu' ka' mompaha bebee'i pokinde' da pande. O nyanyi na mazmur ka' anu 
bau pompuji-puji' tiba to elo-elok nu rohani; o nyanyiakon hi Tumpu bau 
pontalima kase i uno nu kinyonyoa miu. 
17Apaa na anu obau miu iwi-iwi' kabai otaloakon, aijo' obau ka' otaloakon, 
samata-mata kalana sanggo nu Tumpu Yesus. Montalima kase ahi' hi Tumpu 
Tuumanto, kalana apaa na anu binaumo i Yesus hi komiu. 
18To Utu-utus anu tinimbalimo bengkele' nu mian! O tuluti na langkai' miu 
kalana sumo aijo' sabenanyo na kalakuan miu mian Kristen. 
19To Utu-utus anu tinimbalimo langkai' nu mian! Kalibosi na bengkele' miu. 
Boli olaloasai na aha. 

20To ana-anak! Anu halus obau miu salaku mian Kristen, saja' montuluti 
tuuma ka' tina, kalana atina' na momposanang kinyonyoa nu Tumpu. 
21To Utu-utus anu tinimbalimo tuuma! Boli monsakiti kinyonyoa nu to ana-
anak miu, sahingga aha maha polibosanmo. 
22To Utu-utus anu tinimbalimo posaihon. I uno nu han iwi-iwi', tionyo ahi' 
tulu-tulutan hi tuan miu anu i dunia aiya. Boli tulu-tulutan hi aha ola de aha 
hau-haunyo monjagai komiu, kalana komiu mongka'oho' da o puji'. Otuluti na 
aha nu kinyonyoa anu halala', kalana komiu mongadati Tumpu. 
23Maumo pa' apaa na kalaja anu obee' hi komiu, tionyo ahi' okalaja miu nu 
kinyonyoa totu-totu'u, susumo au'aitu Tumpu na tinulutan, ka' misa' ola mian. 
24Soba tutugi kalana komiu montalimaje tambonyo lengkat mae hi Tumpu. 
Apaa na anu pinotoukamo nu Tumpu bau bagi nu mian anu palesaya hi Ia, 
aijo'mo na anu obee' hi komiu. Kalana tuan anu sahondo-hondonyo hau-
haunyo otuluti miu, aijo'mo i Kristus. 
25Ka' mau mule' ihe na anu mombau kasala'an, tionyo ahi' monsimbu iwi-iwi' 
na kasala'annyo aijo'; kalana Tumpu madi' mompile'i ohup nu mian. 

Kolose 4 

1To Utu-utus anu tinimbali tuan! O palentah ahi' adi-adin ka' obau hodi-hodi' 
na kinyonyoa hi to posa-posaihon miu. Soba tutugi kalana komiu suele daagi' 
ko samian na tuan i suluga'. 
2Tionyo ahi' komiu saja' tapakun na balado'a ka' saja' sadia ka' montalima 
kase hi Tumpu. 
3Odo'akon suele na kami, da Tumpu mombee'i mae kami kasampatan anu 
ma'ima' na mombebakon lele mongkona lahasia i Kristus. Kalana han aijo', 
sahingga aku uuka aiya pinosoopmo i uno nu talungku'. 
4Balado'a da aku moko ala montalangkan lahasia aijo' sahingga manasa 
hondo susumo anu memang sahondo-hondonyo. 

5I uno nu poboboan miu tiba to mia-mian anu madi' palesaya pande-pande 
ahi' na komiu tumuu', ka' opake iwi-iwi' na kasampatan ma'i-ma'ima'. 
6Ha-han anu otaloakon miu aijo' tionyo ahi' saja' momposanang kinyonyoa ka' 
nu ka'ima'i nu mian. Tionyo ahi' osumbu' miu mosia na sabenannyo komiu 
montaami ha-han anu nu pokilawa nu mian. 
7I Tikhikus, Utusto anu oka-okalibosi momposumbu'je hi komiu iwi-iwi na 
apaa anu tinimbalimo hi belengku. Ia tulu-tulutan na nokalajamo, nosangalu 
tiba kami nombau kapentingan nu Tumpu. 
8Aku nonsaimo ia namba hi komiu, da komiu monsumbu' han mami, 
sahingga komiu madi'mo molibos. 
9I Onesimus mambaje hingga-hinggat tiba i Tikhikus; ia samian anu 
nolengkat mae atina' i gampa miu. Ia mian anu tulu-tulutan, sahingga kami 
mongkalibosi ia. Ia ka' i Tikhikus mompoto'ije hi komiu iwi-iwi na anu 
tinimbalimo i tampatku aiya. 
10I Aritarkhus, anu i uno nu talungku' hingga-hinggat tiba aku, nompakatu 
salan do'a hi komiu. Sumo aitu mule' na i Markus mototominsan ka' i 
Barnabas. (Pinotuunmo na kaleba hi komiu da o labot na ia, de ia tokamo 
itina' hi komiu.) 
11Salan do'a suele lengkat mae hi Yesus anu osa-osanggohi Yustus. Lengkat 
mae hi to mia-mian nu Yahudi anu pinalesayamo hi Tumpu Yesus, ola aha 
totolu' na anu uuka aiya mokalaja tiba aku mompojalan kalaja anu lengkat 
mae hi Tumpu. Aha nontulungimo mae aku totu-totu'u. 
12Salan do'a lengkat mae hi Epafras. Ia suele lengkat mae atina' i gampa miu. 
Ia posaihon i Kristus Yesus anu saja' tapakun mondo'akon komiu. Ia 
nompoitamo hi Tumpu sabole-bole da kapalesaya'an miu timbali mahoson ka' 
komiu totu-totu'u timbalimo otaha'imani, da sahondo-hondonyo na 
kinyonyoa miu tulu-tulutan i pongka'oho' nu Tumpu. 

13Pinosi toangkumo memang na ia nokalajamo totu-totu'u kalana 
kapentingan miu, ka' bau kapentingan nu to mia-mian i Laodikia ka' i 
Hierapolis. 
14I Dokoten Lukas, anu oka-okalibosinto, ka' i Demas nompakatu salan do'a hi 
belemiu. 
15Potokakon na salan do'a mami hi to Utu-utus Kristen i Laodikia; ka' hi 
Nimfa, ka' hi jama'at anu mogreja i laigannyo. 
16Opoko basa' na sulat aiya hi komiu o usahakon da suele aijo' obasa'akon hi 
jama'at Laodikia. Sumo aitu mule' komiu tionyo ahi' mombasa' sulat aiya anu 
opakatuje mae lengkat i Laodikia toka hi komiu. 
17Ka' poto'i hi Arkhipus, "Sabole-bole obau na kalaja anu binee'mo hi komiu 
salaku bau pontuluti palentah nu Tumpu.” 
18Salan do'a lengkat hi belengku, i Paulus. Posi aku na nontulis bagian aiya. 
Boli okolilimi mae na aku, daagi' i uno nu talungku'! O'amalakon da Tumpu 
mombalakati komiu. Tabea' mami, I Paulus 

1 Tesalonika 

1 Tesalonika 1 

1To utu-utus jama'at nu Tesalonika, anu pinalesayamo hi Tumpu Allah 
Tuuma ka' Tumpu Yesus Kristus: Kami, aiya i Paulus, i Silas ka' i Timotius, 
montaha'imani ka' mongamalakon da Tumpu mombee'i balakat tiba ka'ima'an 
hi komiu. 
2- 3Kami saja' montalima kase hi Tumpu, kalana komiu to utu-utus iwi-iwi'. De 
kami balado'amo hi Tumpu Tuumanto, kami saja' monginau' komiu. Kami 
saja' mondo'akon komiu. Kami saja' monginau' mosia na komiu mompotoa 
kapalesaya'an miu hi Kristus i uno nu palabuatan, mosia na komiu 
mongkalibosi mian sangga'at sahingga montulungi aha, ka' mosia na komiu 
taha'iman totu-totu'u hi Tumpunto i Yesus Kristus. 
4Osumbu' mami na komiu to utu-utus, nukalibosi nu Tumpu Allah ka' 
nompile'imo komiu da iamo samata-mata na tumpu-Nyo. 
5Kalana kami mompotokakon Lele Ma'ima' hi belemiu misa' ola potatae, 
panyo mule' tiba kuasa ka' tiba Roh nu Tumpu, ka' kami palesaya hondo na 
kahondoan lengkat i Lele Ma'ima'. Osumbu' miu mosia na kami tinumuu' 
nombaumo kapentingan miu tempo'nyo kami jinojoong itina' hi komiu. 
6Komiu mombatukimo sonto' mami, ka' sonto' nu Tumpu. Mau mule' komiu 
talalo mongoa'i sansala, otalima miu nu lame' na lele anu opolele hi komiu. 
Kalame'an aijo' binee' nu Roh nu Tumpu. 
7Tiba anu sumo aijo' komiu timbali sonto' hi iwi-iwi' mian Kristen i 
Makedonia ka' Akhaya. 
8Kalana tinampu'unan lengkat mae hi komiu, na lele mongkona Tumpu 
tinogilelemo toka-toka i Makedonia ka' i Akhaya. Ka' misa' ola aitu; panyo 
lele mongkona mosia na komiu palesaya hi Tumpu Allah tinokamo iyaya 
mae, sahingga kami madi'mo palalu montaloakon apa-apaa. 
9Iwi-iwi' na mian aijo' notatae mongkona mosia na komiu nontalima kami, 
tempo'nyo kami u'utu mae tinokamo hi komiu. Aha notatae mongkona mosia 

na komiu nompala'imo to pilo-pilogot ka' tinokamo samata-mata hi Tumpu 
anu tumuu' da palesaya hi Ia. 
10Aha notatae mule' mongkona mosia na komiu montaha'imani katokaan nu 
Anak nu Tumpu lengkat mae i suluga', aijo'mo i Yesus, anu sinilakamo 
po'ule'mo pinotumuu' nu Tumpu. I Yesusmo ai-aijo' na anu momposalamat 
kita i tambuha' nu Tumpu anu saidi' mae toka. 

1 Tesalonika 2 

1To utu-utus! Posi komiu monsumbu'mo saba' kami toka hi komiu madi' 
palasuma. 
2Komiu monsumbu' saba' ma'isa pe'e kami tinoka hi komiu i Tesalonika, kami 
po'ule'mo kinabisa'an ka' pinopo'ambang kiijo' mae i Filipi. Panyo mau mule' 
manjoo' na mian mombahakon kami, Tumpunto nombee'imo kami kabaanian 
da mompolele hi komiu Lele Ma'ima' anu lengkat mae hi Ia. 
3Kami monsale'i komiu misa' pa' sinangkalinga; ka' misa' mule' ko kahanda' 
anu madi' ma'ima' kabai ola mongakali. 
4Madi'! Kami madi' motatae da momposanang kinyonyoa nu mian, panyo 
momposanang kinyonyoa nu Tumpu, anu monguji' kinyonyoa mami. Kalana 
kami nutaha'imani nu Tumpu timbali mompolele Lele Ma'ima' aijo'. 
5Posi komiumo na monsumbu' saba' madi' kami motatae anu to tami-tami', 
kabai mongakali ko kahanda' da momposuluk to nia-niat mangoa. Tumpu na 
sakisi! 
6Kami madi' mule' mompagala da mohumpak pompuji' lengkat hi mian -- 
kabai hi komiu kabai hi mian sangga'at. Anu sahondo-hondonyo salaku rasul 
i Kristus, kami timbali ahi' montuntut apa-apaa lengkat hi komiu. 
7Panyo sipat mami manonong de kami itina' hi komiu, sumo samian na tina 
mongkalesang to ana-anaknyo. 

8Kalana pongkalibosi mami, kami sanang na mombee' hi komiu misa' ola Lele 
Ma'ima' anu lengkat mae hi Tumpu aijo', panyo mule' kantumuu'an mami. 
Kalana mami talalo hondo mongkalibosi komiu. 
9Tantu komiu daagi' tonginau' mosia na kosigonyo na kami bala usaha ka' 
bakalaja. Sinaa ka' pihi kami mokalaja da kami madi' monsusa'i mau ola 
samian anu itina' hi komiu, tempo'nyo kami nompolele Lele Ma'ima' anu 
lengkat mae hi Tumpu aijo' toka hi komiu. 
10Kami tumuu' susi', totu'u ka' madi' ko kasala'an hi komiu anu pinalesayamo 
hi Kristus. Komiumo na to saki-sakisi mami, ka' suele mule' Tumpu. 
11Komiu monsumbu' saba' kami mombau apa-apaa hi komiu sumomo samian 
na tuuma kona hi to ana-anaknyo. 
12Kami mompokinde'i komiu, ka' kami mongkakeha'i komiu, ka' kami 
mompakisa da komiu tumuu' sumo aijo' sahingga momposanang kinyonyoa 
nu Tumpu. Kalana Tumpu nolagamo komiu da timbali mian i Dunia Bu'ou nu 
Tumpu ka' mongoa'i Kasanangan-Nyo. 
13Daagi' mule' ko sa'angu' na han anu sangga'at, anu mombau kami saja' 
montalima kase hi Tumpu. Han aijo' aitumo, saaba' tempo'nyo kami 
nompotokakon lele lengkat mae hi Tumpu Allah toka hi komiu, komiu 
nohongomo ka' montalimamo lele aijo' misa' sumo lele lengkat hi mian, 
panyo sumo lele anu totu-totu'u lengkat mae hi Tumpu. Iamo na anu 
mokalaja i uno nu butong miu anu pinalesayamo hi Kristus. 
14To utu-utus, han anu ingoa'anmo miu ingoa'anmo suele nu jama'at nu 
Tumpu i Yudea anu tinimbalimo i Kristus Yesus na tumpu-Nyo. Komiu 
nongoa'i kasansala'an lengkat i posi bansa miu, sumomo anu ingoa'an nu to 
jama-jama'at nu Tumpu i Yudea, aijo' lengkat mae hi to mia-mian nu Yahudi. 
15To mia-mian haha aijo'mo na anu nompateimo i Tumpu Yesus, ka' to nabi-
nabi, ka' nongkabisa'imo kami. Aha nompo'uwaliakonmo iwi-iwi' na mian, ka' 
Tumpu madi'mo hondo sinanang hi aha. 

16Ka' aha nontewa'mo kami mompolele hi aha to bansa-bansa anu misa' 
Yahudi, lele anu timbali momposalamat bansa haha aijo'. Tiba jalan anu 
sumo aijo' komiu mian nu Yahudi aijo' saja'mo montuangi to dosa-dosa' nu 
aha sampe konjoo'nyo sampa'mo. Ahennyo uuka aiya aha nu konaimo nu 
tambuha' nu Tumpu. 
17Panyo to utu-utus, tempo'nyo pe'e kami noga'a-ga'atmo madi' talalo pinin 
komiu -- noga'at i mata, panyo misa' i kinyonyoa -- kami saja'mo hondo 
nolibos hi komiu ka' nongusahakonmo totu-totu'u da mompahakabot mule' 
tiba komiu. 
18Kami ko tanga'an mamba molenga komiu; ka' aku nonsobamo ninsan ka' 
pininduanmo, panyo kami nugologo'i nu Ibilis. 
19Komiumo na anu otaha'imani mami ka' okalame'akon mami. Kalana de 
Tumpu Yesus tokamo, ka' kita mangadapmo hi Ia, saba' komiumo na anu 
timbali obuulakon mami! 
20Totu-totu'u komiumo na anu timbali obuulakon mami ka' kalame'an mami! 

1 Tesalonika 3 

1Ahennyo kalibosan mami madi'mo pinoko tahan. Kalana aijo' kami 
binapikinmo lebe ma'ima', pinala'ianmo maumo me kami i Atena, 
2hau-haunyo aijo' kami nonsaimo utusto i Timotius. Ia samian na posaihon nu 
Tumpu anu bakalaja tiba kami, da mompolele Lele Ma'ima' mongkona i 
Kristus. Kami nonsai i Timotius hi komiu, da ia mompohosonakon komiu ka' 
mongkakeha' komiu da lebe palesaya mule' hi Kristus. 
3Tiba jalan anu sumo aijo' madi' ko samian pe'e itina' hi komiu na anu tolo 
sule' kalana saja' mongoa'i kasansala'an-kasansala'anto anu sumo aiya. Posi 
komiu monsumbu'mo saba' kasansala'an-kasansala'an anu sumo, aijo' 
ninsoopmo i uno nu tanga'an nu Tumpu kona hi kita. 
4Tempo'nyo kami daagi' hingga-hinggat tiba komiu, kami nompoto'imo hi 
komiu momonanyo, saba' kita tionyo mongoa'i sansala. Ka' aijo' totu-totu'u 
tinimbalimo; posi komiu nonsumbu'mo. 

5Mokonyo aijo' aku nonsaimo i Timotius, kalana aku mongka'oho' hondo 
monsumbu' mosia na kamajuan miu i uno nu han palesaya hi Kristus. Aku 
bata-bata dumo Ibilis lako' monggoda komiu, sahingga iwi-iwi' na lawe mami 
ola palasuma. 
6Uuka i Timotius ninsusule'mo mae ka' nompotokamo hi kami lele anu moko 
lame' mongkona mosia na komiu palesaya hi Kristus, ka' mompaha kali-
kalibosi. Ia nompoto'imo hi kami tukoonyo komiu saja' montutugi ha-han anu 
ma'ima' mongkona kami i kinyonyoa miu. Ka' komiu ko kahanda' 
mompahakabot tiba kami, pokakanamo sumo kami mule' ko kahanda' 
mompahakabot tiba komiu. 
7Aijo' na sababnyo to utu-utus i uno nu kasusa'an iwi-iwi' ka' kasansala'an 
mami, kami ingindeeke'mo nu lele anu lengkat mae hi komiu. Palesaya miu 
hi Kristus nomposanangmo kinyonyoa mami, 
8sahingga uuka kami nongoa'imo totu-totu'u daagi' tutuu', asan komiu tataap 
tuminjo mahoson mosa'angu' tiba Tumpu. 
9Palias na kodaka'nyo na kami montalima kase hi Tumpu, kalana iwi-iwi' na 
kalame'an anu ingoa'anmo mami i ahop-Nyo kalana komiu. 
10Sinaa ka' pihi okakase mami hi Ia nu kinyonyoa anu totu-totu'u da posi 
kami na singkabot tiba komiu da mompahaposampa' apaa na anu okahanda'i 
miu da palesayamo hi Kristus susumo anu sahondo-hondonyo. 
11O amalakon hi Tumpu Tuumanto ka' Tumpunto, i Yesus mombee'i 
kasampatan hi kami da singkabot tiba komiu! 
12O amalakon hi Tumpu da mompotimbali komiu lebe saja' mongkalibosi 
samian ka' samian, sahingga kalibosanum ko pintu-pintuangnyo, pokakana 
sumo kalibosan mami hi komiu. 
13Tiba jalan anu sumo aijo' Tumpu mompohosonje kinyonyoa miu, sahingga 
komiu susi'mo ka' madi' ko alunyo i ahop nu Tumpu Tuumanto, de Tumpunto 
i Yesus tokamo hingga-hinggat tiba iwi-iwi' na mian anu Iamo na tumpu-Nyo. 

1 Tesalonika 4 

1Ahennyo to Utu-utus kami nombee'imo sonto' hi komiu, mosia na komiu 
tionyo tumuu' da momposanang kinyonyoa nu Tumpu. Memang komiu 
tinumuu'mo sumo aijo'. Panyo uuka aiya kalana kuasa nu Tumpu Yesus 
opoita mami totu-totu'u hi komiu da mompaka bala usaha mule' i han anu 
sumo aijo'! 
2Kalana komiu nonsumbu'mo pompotiju' anu binee'mo mami hi komiu kalana 
kuasa nu Tumpu Yesus. 
3Aiyamo na kahanda' nu Tumpu: Da komiu tumuu' samata-mata hi Ia, susi' 
mati kojo'on hi iwi-iwi' palabuatan masala'. 
4Toto samian na mo'ane itina' hi komiu tionyo monsumbu' mosia na tumuu' 
tiba bengkele'nyo i han anu momposanang kinyonyoa nu Tumpu ka' mule' 
mian. 
5Boli tumuu' mombatuki kahanda' nu napisu hi bengkele'um, sumo anu nu 
bau nu to mia-mian anu madi' monsumbu' Tumpu. 
6I uno nu han anu sumo aijo' boli ko samian na mombau kasala'an hi utusnyo 
kabai mongakali ia. U'utu mae kami nompo'ingatmo totu-totu'u hi komiu, 
kalana Tumpu mohukumo to mia-mian anu mombau kasala'an-kasala'an anu 
sumo aijo'. 
7Tumpu nolagamo kita misa' da kita tumuu' masala', panyo da kita tumuu' 
ihan momposanang kinyonyoa-Nyo. 
8Mian anu madi' montalima pangajalan aiya misa' madi' montalima mian, 
panyo madi' montalima Tumpu anu nombee'imo Roh-Nyo anu susi' hi komiu. 
9Madi'mo daagi' palalu na kami montulis sulat toka hi komiu mosia na komiu 
tionyo mongkalibosi to Utu-utus anu sa'a-sa'angu' na kapalesaya'an. Komiu 
suele ingajanmo nu Tumpu da mompaha kali-kalibosi. 
10Ka' han aiya pinotoamo miu hi aha iwi-iwi' na to utu-utus anu sa'a-sa'angu' 
na kapalesaya'an i songko-songko na Makedonia. Panyo, to Utu-utus, opoita 
mami totu-totu'u da kantumuu'an miu timbali lebe ma'ima' mule'. 

11Bala usaha da tumuu' sabaan, ka' boli monggalo'i ulusan nu mian sangga'at. 
Tionyo ahi' komiu mokalaja mosi lio anu okaan, susumo anu 
pinalentahkonmo mami u'utu mae. 
12De komiu tumuu' sumo aijo', komiu madi' ola taha'iman maumo pa'hihe, ka' 
to mia-mian anu madi' palesaya hi Kristus, mongadatimo komiu. 
13To Utu-utus, okahanda'i mami na komiu da monsumbu' anu sahondo-
hondonyo kona hi aha to mia-mian anu sinilakamo; da komiu boli susa' na 
kinyonyoa sumo to mia-mian sangga'at anu madi' ko anu otaha'imani. 
14Kita palesaya i Yesus sinilakamo ka' nompo'ule'mo tinumuu'. Aijo' na 
sababnyo kita palesaya suele, saba' Tumpu mompo'ule'je mompotumuu' iwi-
iwi' na mian anu pinalesayamo hi Yesus ka' anu sinilakamo, da aha tumuu'mo 
tiba Ia. 
15Mongkona han aijo', aiyamo na ajalan nu Tumpu anu kahanda' opotokakon 
mami hi komiu: Salatan i Tumpu Yesus tokamo, misa' kita anu daagi' tumuu' 
na opopohimonakon lantas to mia-mian anu sinilakamo na imihije. 
16Malaikatje anu talasanggo hondo atina'je na motatae daka-daka', ka' 
tolompet nu Tumpu opo onyi'mo salaku bau sa'angu' na tanda. Lantas i 
Tumpu Yesus mintatau'mo lengkat mae i suluga', ka' to mia-mian Kristen anu 
sinilakamo na po'ule' opotumuu' momona. 
17Lapas aijo' kita anu daagi' tumuu' tempo'nyo aitu, hingga-hinggat o hangkat 
tiba aha i uno nu kundom da mompahakabot tiba Tumpu i langa. Lantas kita 
jojoongmo hingga-hinggat tiba Tumpu sampe toka sidu-sidutu'. 
18Kalana aijo' tionyo ahi' komiu mompaha poho-pohoson kinyonyoa ka' 
mompake potatae haha aijo' sumo uuka. 

1 Tesalonika 5 

1To Utu-utus madi' palalu kami montulis sulat toka hi komiu, hipian na 
katantuan nu tempo'nyo, ha-han aijo' timbalimo. 

2Kalana posi komiu monsumbu'mo totu-totu'u te Sinaa Katokaan nu Tumpu 
aijo', toka sumo anu buling toka pihi. 
3De mian motatae, "Iwi-iwi' aman ka' madi' ko anu mombau hengge'," 
sahingga aitumo na tempo'nyo anu madi' osumbu-sumbu' nu aha, nutokaimo 
nu bala, ka' madi' ko samian pe'e na anu moko popalai. Han aijo' toka madi' 
osumbu-sumbu', sumo mongoa'i sakit monganak kona hi samian na boune 
anu mompohampemo. 
4Panyo komiu misa' mian anu tumuu' i uno nu pintung, sahingga sinaa aijo' 
mompotolokengkeng komiu sumo katokaan nu anu mombuling. 
5To Utu-utus iwi-iwi' atina'mo na mian anu tumuu' i uno nu jingka. Kita misa' 
mian anu tumuu' i uno nu kapintungan, kabai anu ibahagianmo nu anu 
pinihimo ka' pinintungmo. 
6Kalana aijo' kita madi' timbali sahoyo-hoyotnyomo sumo mian sangga'at. 
Kita tionyo basadia ka' pikilanto tionyo matantu. 
7Tempo' nu pihi mian hoyot, ka' tempo'nyo nu pihi mule' mian timbali 
malangu. 
8Panyo kita aiya to mia-mian anu pinosoopmo i sinaa anu majingka; kalana 
aijo' pikilanto tionyo matantu. Kita tionyo tataap palesaya hi Tumpu ka' 
mongkalibosi to mia-mian sangga'at tiba taha'iman ahi' totu-totu'u saba' 
Tumpu momposalamatmo kita. Aijo'mo na toongon anu monjagai kita i uno 
nu usaha mongewa ka'idekan. 
9Tumpu nompile'imo kita misa' da o hukum, panyo da o posalamat montului 
Tumpunto i Yesus Kristus. 
10Ia sinilaka kalana kita, da de Ia mompo'ule'mo toka -- pa' kita daagi' tutuu', 
pa' kita sinilakamo -- kita timbali tumuu' hingga-hinggat tiba Ia. 
11Kalana aijo', tionyo ahi' komiu tataap mompaha kakehaakon ka' mompaha 
poho-pohoson sumo anu binaumo miu uuka aiya. 

12To Utu-utus, opoita mami da sabole-bole komiu mongangga'i to mia-mian 
anu mokalaja itina' hi komiu; aijo'mo aha anu pinile'anmo nu Tumpu da 
molaya' ka' mompokinde'i komiu. 
13Opalahatikan ka' o'adati hondo, ka' okanonongi kalana monginau' apaa na 
anu binaumo nu aha. Saja' tumuu' ma'i-ma'ima' i poboboan. 
14Opoita mami mule' hi to Utu-utus, pokinde'i ma'i-ma'ima' na mian anu madi' 
mongka'oho' mokalaja; posanang na kinyonyoa nu mian anu mabuhuk; 
tulungi na mian anu palalu otulungi, ka' sabaan kona hi mian iwi-iwi'. 
15Ojagai da boli ko anu mombalosi ka'idekan nu ka'idekan. Saja' bala usaha 
mombau anu ma'ima'; samian toka hi sangga'at ka' hi iwi-iwi' na mian. 
16Tionyo ahi' komiu saja' lame', 
17ka' saja' balado'a. 
18I uno nu han iwi-iwi' tionyo ahi' komiu saja' montalima kase, kalana aijo'mo 
na anu nu ka'ima'i nu Tumpu hi komiu, sumo mian anu tumuu' mosa'angu' 
tiba i Kristus Yesus. 
19Boli mombia-biangakon Roh nu Tumpu. 
20Boli osangka dengke na lele anu binee'mo nu Roh nu Tumpu Allah. 
21Iwi-iwi' na apaa tionyo o uji', ka' anu ma'ima' tionyo ahi' obatuki. 
22Opatikojo'oni iwi-iwi' na ngangahan nu ka'idekan. 
23O amalakon da posi Tumpuje na mombee'i kita ka'ima'an, mompotimbali 
komiu mian anu totu-totu'u tumuu'mo samata-mata hi Tumpu. O amalakon 
da Tumpu monjagai butong miu, iwi-iwi' mau mule' roh, santuu' kabai pe'e 
butong miu, sahingga madi' ko ideknyo de Tumpunto i Yesus Kristus 
mompo'ule'mo mae toka. 
24Tumpu anu nolagamo komiu, na nombau han aijo' kalana Ia manonong. 
25Do'akon mae na kami, to Utu-utus! 

26Mompaha sala-salan do'akon iwi-iwi' nu kalibosan salaku poto utusan nu 
mian Kristen. 
27Kalana kuasa nu Tumpu, ku poita sabole-bole da komiu mombasa'akon 
sulat aiya hi iwi-iwi' Utus anu sampo palesaya. 
28O amalakon da Tumpunto i Yesus Kristus mombalakati komiu. Tabea' 
mami, I Paulus 

2 Tesalonika 

2 Tesalonika 1 

1To Utu-utus jama'at i Tesalonika, anu tinimbalimo mian anu pinalesayamo 
hi Tumpu Tuumanto ka' hi Tumpu Yesus Kristus! Kami, aitumo i Paulus, i 
Silas ka' i Timotius  
2montaha'imani ka' mongamalakon hi Tumpu Tuumanto, ka' hi Tumpu Yesus 
Kristus mombee'ije balakat ka' ka'ima'an hi komiu. 
3To Utu-utus, kami saja' tionyo montaloakon talima kase hi Tumpu kalana 
komiu. Ka' konanyomo na kami mombau sumo aijo', kalana komiu nompaka 
palesayamo hi Kristus, ka' komiu lebemo nompaha kali-kalibosimo samian ka' 
samian. 
4Mokonyo aijo' kadaka' kami saja' monsisik komiu, de kami mambamo 
molenga to jama-jama'at nu Tumpu. Obuulakon kami na monsisik mosia na 
komiu tataap mahoson na palesaya hi Kristus i uno nu ponsakisa'an ka' 
kasansala'an anu ingoa'anmo miu. 
5Ka' aiyamo na kanyata'annyo mosia na ko adinnyo na Tumpu Allah 
momputusi: Komiu nongoa'imo kasansala'an kalana Dunia Bu'ou nu Tumpu, 
ka' kalana aijo' komiu timbalimo pantas minsoop i unonyo. 
6Ia mombaumo apaa na anu adin, ka' tionyo mombalosakonmo kasansala'an 
hi mian anu nonsansalamo komiu. 
7Ka' hi komiu anu uuka aiya nongoa'imo kasansala'an -- sumo aitu mule' hi 
kami -- Tumpu mombee'je kasanangan de Sinaanyomo nu Tumpu Yesus 
minsusule'mo mae lengkat i suluga' ka' mompotoamo butong-Nyo tiba to 
mala-malaikat-Nyo anu to babaani 
8ka' ko apunyo anu balea-leak. Ia mintau' da mohukum to mia-mian anu 
madi' mompajuli Tumpu, ka' anu madi' ka'oho' tumuu' sosok tiba Lele Ma'ima' 
mongkona i Yesus Tumpunto. 

9Mian haha aijo' montalimamo hukuman kapatean anu sampe toka sidu-
sidutu', nu alinmo nu Tumpu i sambiha'nyo ka' nusabatakonmo i kuasa-Nyo 
anu talasanggo; 
10iwi-iwi' aijo' timbalimo de sinaa katokaannyomo da Ia opopodaka'mo nu 
mian-Nyo anu palesayamo, ka' o'angga'imo nu iwi-iwi' mian anu pinale 
sayamo. Komiu suele pinonsoopmo i kiijo' hi mian anu palesayamo hi Tumpu 
aijo', kalana komiu pinalesayamo i lele anu pinotokamo mami hi komiu. 
11Mokonyo aijo' kami saja' mondo'akon komiu. Kami balado'a da Tumpu 
mompotimbali komiu moko ala tumuu' mombatuki pongka'oho'-Nyo, kalana 
makisut aijo' sahingga Ia nolagamo komiu. O amalakon da Tumpu 
mongkuasai komiu mombatuki pongka'oho'nyo da mombau anu ma'ima' ka' 
mompokopiani iwi-iwi' na kalajanyo anu binaumo miu kalana pinalesayamo 
hi Kristus. 
12Tiba jalan anu sumo aijo' Tumpunto i Yesus opopodaka'mo miu, ka' komiu 
mule' nupopodaka'mo i Yesus kalana kanonongan nu kinyonyoa nu 
Tumpunto ka' Tumpu Yesus Kristus. 

2 Tesalonika 2 

1Mongkona katokaan nu Tumpunto i Yesus Kristus, ka' mongkona kita saidi' 
mae Nu pisihukmo da jojoongmo tiba Ia, aiyamo na anu ku poita sabole-bole 
hi komiu: 
2Boli sampa-sampa' bingong kabai madi'mo sanang na kinyonyoa kalana ko 
lelemo i hongo tukoonyo sinaa po'ule'mo katokaan nu Tumpu Yesus 
tinokamo. Kugantang lele aijo' nolengkat mae i sa'angu' na lele anu jadi aiya 
mae i ahop, kabai lengkat mae i sa'angu' na ajalan; kabai ugaat daagi' ko anu 
notatae, tukoonyo kami toho'mo nontulis anu sumo aijo' i uno nu sala'sa'angu' 
na sulat mami. 
3Mau mule' mosiamo boli mompojohok mian mongakali komiu. Kalana ma'isa 
pe'e toka na Sinaa aijo', tionyo timbali na han aiya momonanyo: Da'isan na 
mian anu molalin i kapalesaya'an sangga'at, mompojalomo i Kristus; ka' Mian 

anu Ma'idek tinantukanmo minsoop i nalaka tokamo mae mompotoa 
butongnyo. 
4Kobubuunmo hondo na ia mongewa ka' mompuji' posi butongnyo 
molingkudui iwi-iwi' anu nu sombah nu mian, kabai iwi-iwi' na pilogot anu 
nu anggapmo nu mian Tumpumo nu aha. Pakalaus ia sumuhang i uno nu 
Laigan nu Tumpu, ka' mompoto'i tukoonyo iamo na Tumpu. 
5Boli okolilimi aku toho'mo nompoto'i iwi-iwi' aijo', tempo'nyo aku daagi' 
itina' hi komiu. 
6Ka' komiu nonsumbu'mo apaa na uuka aiya daagi' monsaduakon da ma'isa 
sida de iwi-iwi' aijo' kahanda'mo timbali. Tokaje i tempo' anu tinantukanmo 
nu Tumpu, Mian anu Ma'idek aijo' tokamo mae. 
7Kahosonan anu mombau ka'idekan aijo' nontampu'unimo nokalaja panyo 
daagi' sumo anu maninsuluk, ma'isa talalo nyata'. Saidi' mae de anu 
montahan o alinakonmo, 
8atina'je ka' kantoan na Mian anu Ma'idek aijo'. Saba' de Tumpu Yesus 
tokamo Iaje na mompatei Mian anu Ma'idek aijo' nu napas-Nyo anu lengkat 
mae i nganga'nyo, ka' mompateimo nu kalonyingkabannyo salaku tandanyo 
Ia tokamo. 
9Mian anu Ma'idek aijo' tokamo mae nu sa'angu' na kakuasa'an anu daka' 
lengkat hi Ibilis. Ia mompodaagi' iwi-iwi' na ngahan anu okabangangi ka' ha-
han anu madi' ko gampanyo, anu saja' mombaleko'i ka' mongakali. 
10Ia mompake iwi-iwi' na kapandean anu ma'idek bau pompobingong to mia-
mian anu opateimo. Aha tionyo ahi' opateimo sabab madi' montalima ka' 
madi' mongka'ima'i lele anu totu'u lengkat mae hi Tumpu anu timbali 
momposalamat aha. 
11Aijo' na sababnyo Tumpu mompotokamo hi aha sa'angu' na kuasa anu 
mompobingong, sahingga aha palesayamo hi apaa na anu madi' totu'u. 
12Ahennyo iwi-iwi' na mian anu mongka'ima'i dosa' ka' anu madi' palesaya hi 
anu totu'u aijo' o hukumo. 

13To Utu-utus anu nukalibosi nu Tumpu! Kami tionyo saja' mompoita talima 
kase hi Tumpu kalana komiu, kalana lengkat pe'e imoonanyo Tumpu 
nompile'imo komiu da o posalamat. Han aijo' jinadimo kalana Roh nu Tumpu 
na nokalaja hi komiu, da komiu timbalimo mian anu palesayamo hi Tumpu 
anu susi', ka' kalana komiu, pinalesayamo i lele anu totu'u lengkat mae hi 
Tumpu Allah. 
14Makisut aijo'na Tumpu nolagamo komiu, nontului Lele Ma'ima' anu 
pinoto'imo mami hi komiu. Tumpu nolagamo komiu, kalana Ia mongka'oho' 
da komiu hingga-hinggat mongoa'i mosia nakatalasanggoan nu Tumpunto i 
Yesus Kristus. 
15Mokonyo aijo' to Utu-utus tinjomo hoso-hoson ka' saja' toongi na to panga-
pangajalan anu binee'mo mami hi komiu mau anu pinoto'i mau pe'e anu 
tinulis. 
16- 17O amalakon hi Tumpunto Yesus Kristus ka' Tumpu Tuumanto 
mongindeko' ka' mompohosonakon kinyonyoa miu da komiu timbali 
mongkalaja ka' mompolele apaa na anu ma'ima'. Kalana Tumpu mongkalibosi 
kita, ka' kalana kanonongan nu kinyonyoa-Nyo, Ia nompotimbalimo kita saja' 
sabaan ka' montaha'imani anu ma'ima'. 

2 Tesalonika 3 

1Ka' mule' to Utu-utus, do'akon mae na kami. Balado'a da lele lengkat mae hi 
Tumpu saja' sampa tolele ka' otalima ma'i-ma'ima' susumo anu toho'mo jinadi 
hi komiu u'utu mae. 
2Do'akon suele da Tumpu momposalamat kami da boli nu silakai nu to mia-
mian anu palaganta ka' ma'idek. Kalana madi' iwi-iwi'mo na mian anu 
pinalesayamo i lele anu lengkat mae hi Tumpu aijo'. 
3Panyo Tumpu mongkanonongi. Ia mompohoson ka' monjagai komiu da te 
Ibilis madi' mompoposia komiu. 

4Ka' kami palesaya hondo-hondo hi Tumpu apaa na anu jinadimo hi komiu, 
kalana komiu nombaumo ka' sabole-bole mombau apaa na anu pinoto'imo 
mami hi komiu. 
5O amalakon da Tumpu saja' mompotingaan komiu, da lebe mangalati', hi 
Tumpu anu mongkalibosi komiu, ka' kalana i Kristus nombee'imo kasabalan 
hi komiu. 
6To Utu-utus, kalana kuasa i Tumpu Yesus Kristus, kami mompalentah da 
komiu matijo'on hi to Utu-utus iwi-iwi' anu tumuu' to lulu-luluk, ka' madi' 
mombatuki aja-ajalan anu obee' kami hi aha. 
7Posi komiu monsumbu'mo, saba' komiu tionyo ahi' montiho' sonto' kami. 
Kami madi' lewa' moluluk tempo'nyo kami daagi' itina' mae hi komiu. 
8Kami madi' mongkaan kaanon nu mian de madi' o bayan mami. Panyo mule' 
sinaa ka' pihi, kami mokalaja totu-totu'u, da kami madi' monsusa'i maumo pa' 
ihe itina' hi komiu. 
9Kami mombau aijo' misa' kalana kami madi' ko hak montuntut da komiu 
montulungi kami, panyo kalana kami mongka'oho' da timbali sonto' hi komiu. 
10Tempo'nyo kami daagi' itina' hi komiu, kami nombee'imo atulan sumo 
uuka, "Mian anu madi' mongka'oho' mokalaja, madi' timbali mongkaan.” 
11Kami motatae sumo aiya, kalana kami nohongomo, daagi' ko to mia-mian 
anu itina' hi komiu anu tumuu' ola lewa'mo luluk. Aha madi' mombau apa-
apaa panyo ola ahi' saja' monggalo'i ulusan nu mian sangga'at. 
12Kalana kuasa nu Tumpu Yesus Kristus, sahingga kami mompalentahmo 
mian haha aijo' da mombee'i pokinde' da aha mokalaja ma'i-ma'ima' ka' molio 
anu bau pontumuu' nu aha. 
13Panyo komiu boli ma'osa na mombau anu ma'ima'. 
14Kugantang daagi' ko mian anu madi' mongka'oho' montuluti apaa na anu 
tinaloakonmo mami i uno nu sulat aiya. Obalaingati na mian anu sumo aijo', 
ka' boli mosangalu tiba ia da ia ma'ambang. 

15Panyo boli ahi' mombau ia sumo anu mompaha idek, ola ahi' opokinde'i na 
ia sumo samian na utus. 
16Tumpu pinolengkatan nu ka'ima'anto. O amalakon hi Ia da saja' mombee'i 
komiu ka'ima'an i uno nu iwi-iwi' na han. O amalakon da Tumpu saja' 
monjagai to Utu-utus iwi-iwi'. 
17Salan do'angku i Paulus. Posi aku na nontulis bahagian sangga'at aiya. 
Aiyamo na tanda anu tinuliskumo iwi-iwi' i sulatku. 
18O amalakon da Tumpunto i Yesus Kristus mombalakati komiu Utus iwi-iwi'. 
Tabea' mami, I Paulus 

1 Timotius 

1 Timotius 1 

1- 2Timotius, anakku anu totu-totu'u palesayamo hi Tumpu! Sulat aiya lengkat 
hi belengku i Paulus, rasul i Kristus Yesus anu pinalentahmo nu Tumpu, 
Pomposalamat kita ka' palentah i Kristus Yesus anu otaha'imaninto. 
O'amalakon da Tumpu Tuumanto ka' i Kristus Yesus Tumpunto mombee'i 
balakat, kalibosan ka' ka'ima'an hi beleyum. 
3Ku kahanda'i da beleyum tataap jojoong i Efesus, sumo anu pagalamo 
pinoto'ingku hi beleyum tempo'nyo aku namba i Makedonia. Kalana i Efesus 
daagi' ko to pia-piangkuka na mian anu mombebakon pangajalan anu madi' 
totu'u, ka' beleyum tionyo mompobelenti aha. 
4Taloakon hi aha da bolimo daagi' mompajuli to sisi-sisik anu baleko', ka' to 
sisi-sisik anu pinolengkatannyo madi' ko kamingkotannyo. Iwi-iwi' aijo' ola 
saja' molubatakon painggagan, ka' madi' mompopodaka' makisut nu Tumpu 
anu ola timbali osumbu' de palesayamo hi Ia. 
5Kahanda' nu pokinde'ku aijo', atina'mo da mian timbali ko kinyonyoa anu 
ma'ima' ka' kinyonyoa anu ma'ima' ka' susi', tiba mule' totu-totu'u palesaya hi 
Tumpu, ka' tiba jalan anu sumo aijo' yo aha timbali mongkalibosi sangalunyo. 
6Daagi' ko sambagian na mian anu madi'mo daagi' moko ala tumuu', sumo 
aijo', ka' tinasala'mo na jalan i painggagan anu madi' ko gunanyo. 
7Aha mongka'oho' timbali to gulu-gulu' nu agama, padahan posi aha madi' 
mompangalati'i potatae anu nupake nu aha kabai to ha-han anu nutaloakon 
nu aha ka' anu talalomo nupalesaya nu aha. 
8Osumbu'tomo saba' atulan nu agama aijo' ma'ima', de ogunakon sumo anu 
sahondo-hondonyo. 
9Tantu tionyo o inau' saba' atulan anu binau misa' toka hi mian ma'ima', 
panyo toka hi anu molanggai atulan, to mia-mian anu ma'idek, mian anu 
palaganta, toka hi mian anu baladosa', mian anu madi' ko agamanyo, mian 



661 

 

anu ola mongka'ima'i dunia, toka hi mian anu mompatei tuuma kabai 
tinanyo, anu saja' mompatei mian, 
10mongkona to mia-mian anu lewa' masala', talalo napisu nyo, lewa' 
mompopalaihakon to ana-anak talalo baleko'; to saki-sakisi baleko', ka' 
maumo ihe na mombau ha-han anu mompaha sala' tiba pangajalan anu 
totu'u. 
11Ajalan aijo' daagi' i uno nu Lele Ma'ima' ka' anu mompolele 
pinalesayakonmo hi belengku, aijo'mo Lele Ma'ima' lengkat mae hi Tumpu 
anu opopodaka' ka' anu patut o puji'. 
12Aku mompoita talima kase hi Kristus Yesus Tumpunto. Ia nombee'imo mae 
kahosonan hi belengku da mombau apaa na anu Nu palentahkon, ka' Ia 
nonanggapmo aku timbali mombau kalaja aijo', 
13mau mule' u'utu mae aku bapitana' ka' mongkabisa'i, ka' mule' mongalu Ia. 
Panyo Tumpu nongkalibosimo aku, kalana tempo'nyo aitu aku ma'isa 
pinalesaya, jadi madi' kusumbu' apaa na anu binaungkumo. 
14Ka' aku pinaka bee'an mule' balakat nu Tumpunto. Ia nombee'imo aku da 
moko ala palesaya hi Ia ka' mongkalibosi sangko manusia. Da moko ala sumo 
aijo' binee'mo hi kita iwi-iwi' anu nosa'angu'mo tiba i Kristus Yesus. 
15Totu'u hondo na potatae aiya -- kalana aijo' tionyo ahi' otalima ka' 
opalesaya sahondo-hondonyo --: "I Kristus Yesus tinoka i dunia aiya da 
momposalamat mian baladosa'." Ka' akumo na mian baladosa' anu talalo 
ma'idek. 
16Panyo ola mule' ahi' kalana aijo' sahingga Tumpu nongkalibosimo aku, da i 
Kristus Yesus timbali mompotoa iwi-iwi' na kasabalannyo hi belengku, mian 
anu talalo baladosa' aiya. Ka' aiyamo na timbali sa'angu' na sonto' hi iwi-iwi' 
na mian anu saidi' mae palesaya hi Ia da mohumpak kantumuu'an anu 
ma'ima' ka' sampe toka sidu-sidutu'. 

17Tumpu, Tomundo sampe toka sidu-sidutu', tionyo o'angga'i ka' saja' o puji', 
kalana Iamo na anu tumuu' sampe toka sidu-sidutu' anu madi' otoa ka' ola 
sa'a-sa'angu'nyomo! Amin. 
18Timotius, anakku! Kalaja aiya kupalesayakonmo hi beleyum, monginau' 
daagi' ko potuunon nu Tumpu anu pinotokakonmo nu to nabi-nabi i uno nu 
jama'at mongkona butong nu beleyum. Tionyo ahi' potuunon aijo' timbali bau 
mantu nu beleyum i uno nu usaha anu ma'ima'. 
19Bala usaha mintoong i kapalesaya'an anu totu'u ka' obau ahi' nu kinyonyoa 
anu ma'ima' ka' susi'. Daagi' ko to mia-mian anu madi' montapali posi isi nu 
kinyonyoanyo anu ma'ima', sahingga natemo na kapalesaya'an nu aha. 
20Sala'samian aijo'mo i Himeneus, ka' i Aleksander. Ua-ua'aha na mian aijo' i 
hukumkumo binee'kumo hi Ibilis, da aha balajan, da madi'mo mompisala'i 
Tumpu. 

1 Timotius 2 

1Momonanyo, kupoita totu-totu'u da apaa na anu opoita, sambayang, ka' 
mondo'akon mian da'isan, ka' mule' mompoita talima kase anu opotoka hi 
Tumpu kona hi mian iwi-iwi'; 
2kona hi to tomu-tomundo ka' kona hi iwi-iwi' mian anu montoongi 
kakuasa'an. Poita da kantumuu'anto sanang ka' aman na palesaya hi Tumpu i 
uno nu kalakuan anu pantas. 
3Aijo'mo na anu ma'ima' ka' momposanang kinyonyoa nu Tumpu Allah, anu 
Momposalamat kita. 
4Ia mongka'oho' da iwi-iwi' na mian oposalamat, ka' monsumbu' anu totu'u. 
5Kalana, ola sa'a-sa'angu'nyomo na Tumpu, ka' ola samian na bau 
ponsumbu'an Tumpu manusia aitumo i Kristus Yesus. 
6Ia samian na manusia anu nombee'mo butong-Nyo da mompobebas iwi-iwi' 
na mian i to dosa-dosa' nu aha. Tiba jalan aijo' Tumpu Allah nompoto'imo 

tempo'nyo anu tinantukanmo, kalana Ia mongkahanda'i da iwi-iwi' na mian 
oposalamat. 
7Ka' aijo'mo na sababnyo aku pinokau namba hi to mia-mian anu misa' 
Yahudi da mompolele hi aha lele mongkona kapalesaya'an anu totu'u. Anu 
pinotoingkumo aiya, memang totu'u, aku madi' baleko'. 
8Ku kahanda'i da mau mule' iya mae na to momo'ane balado'a ming 
kinyonyoa ahi' anu susi', madi' pusa kabai ko po'uwalian. 
9Tionyo ahi' to bou-boune mompakei butongnyo babaanggan, ka' mompake 
pakean anu ma'ima' na otoa. Boli mompake potongan nu ubak ogunting anu 
talalo okabangangi kabai mai-mainan mosoni', kabai mutiara, kabai pakean 
anu to maha-mahan. 
10Panyo, ola ahi' to bouboune mompakei butongnyo nu palabuatan anu 
ma'ima' sumo anu patut hi boune de mogrejamo hi Tumpu. 
11Boune tionyo ahi' balagulu' momohokot ka' tulu-tulutan. 
12Aku madi' mompototu'u boune mongajan kabai mompalentah mo'ane; aha 
tionyo ahi' momohokot. 
13Kalana anu momona pinotimbali aijo'mo i Adam, lapas aijo' atina'je ka' i 
Hawa. 
14Ka' misa'nyo i Adam, panyo boune ahi' na anu ingakalanmo, sahingga 
nolanggaimo palentah nu Tumpu. 
15Mau mule' sumo aijo', boune salamat na mohampeakon anak, asan ia 
ta'aluk na kinyonyoa tataap palesaya hi Kristus ka' tataap mongkalibosi mian 
sangga'at ka' tumuu' samata-mata kalana kapentingan nu Tumpu. 

1 Timotius 3 

1Totu'u hondo na potatae aiya, "Mian anu ko kahanda' montoongi jama'at 
mongkahanda'i sa'angu' na pakalaja'an anu talalo ko angga'nyo.” 
2Samian na anu montoongi jama'at tionyo ahi' mian anu madi' ko 
kasala'annyo, ola sa'angu' na bengkele'nyo, monsumbu' sabaan, pande ka' anu 

montoongi atulan; ia mongka'ima'i montalima mian i laigannyo, ka' timbali 
mongajan mian, 
3boli mian anu saja' malangu, kabai anu mongka'ima'i mahantuda'. Sumo aitu 
mule' ia tionyo ahi' boli buhingison ka' mongka'ima'i baladame. Ia madi' 
timbali mompopodaka' doi. 
4Ia tionyo ahi' monsumbu' mongatun auwannyo ma'i-ma'ima', ka' mongajan to 
ana-anaknyo da mohongo-hongo ka' mingadat hi ia. 
5Kalana de mian madi' monsumbu' mongatun posi auwannyo, mosia na ia 
timbali mongatun jama'at nu Tumpu? 
6Samian na anu montoongi jama'at madi' timbali mian anu sala'je tinimbali 
Kristen, kalana saidi' mae ia timbalimo kobubuun, lantas okutukimo sumo 
Ibilis naipuan mae. 
7Ia tionyo ahi' mian anu ko kalakuan ma'ima' hi mian da'isan; kalana de madi' 
sumo aijo', dumo ia saidi' mae nu alumo nu mian, sahingga nukonamo nu 
ponggoda'an nu Ibilis. 
8Pabantun nu jama'at tionyo ahi' suele mian anu ma'ima' ka' madi' tageo' na 
kinyonyoanyo; madi' mompopodaka' doi, ka' madi' talalo mongka'ima'i 
monginum anggur manjoo'. 
9Aha tionyo ahi' montoongi kinyonyoa anu ma'ima' ka' belesi' i ajalan 
kapalesaya'an nu mian Kristen anu pinonyata'mo nu Tumpu Allah. 
10Tionyo ahi' aha o'uji' pe'e, ka' de nyata' aha madi' ko sala'nyo atina'je ka' aha 
timbali pabantun nu jama'at. 
11Bengkele' nu aha suele tionyo ahi' mian anu tobos, misa' mian anu 
mongka'ima'i lewa' mombebakon sisik anu madi' totu'u. Aha tionyo 
monsumbu' boli mahasisikon ka' jujun i uno nu han iwi-iwi'. 
12Pabantun nu jama'at tionyo ahi' ola samian nabengkele'nyo. Ia tionyo ahi' 
monsumbu' mongatun to ana-anaknyo ka' auwannyo ma'i-ma'ima'. 

13To mia-mian anu ma'ima' na timbali pabantun nu jama'at, saidi' mae 
o'angga'i ka' timbali kobabaaninyo na motatae mongkona kapalesaya'an nu 
aha hi Kristus. 
14Aku nontantomo madi'mo daagi' pin aku mambaje molenga beleyum. Mau 
mule' sumo aijo', aku nontulismo ahi' sulat aiya toka hi beleyum, 
15da de aku ma'isa malia' toka nusumbu'mo nu beleyum mosia na kita tionyo 
ahi' tumuu' salaku sampoto utusan nu Tumpu, aijo'mo jama'at nu Tumpu anu 
tumuu'. Aiyamo na jama'at anu sumo salaku ahi' montinjohakon ka' ponsoko 
pangajalan anu totu'u lengkat mae hi Tumpu. 
16Madi' ko samian pe'e na madi' mangaku, palias na kinodaka'nyo na lahasia 
nu agamanto: Ia nompotoamo butong-Nyo i uno nu lupa sumo manusia, ka' 
pinonyata'mo totu-totu'u nu Roh nu Tumpu, tiba tinoamo nu to mala-
malaikat. Lelenyo sinongkohakonnyomo i to bansa-bansa, ka' Ia opalesaya i 
songko-songko na dunia, ka' i hangkat nokiita' i suluga'. 

1 Timotius 4 

1Roh nu Tumpu nontaloakonmo totu-totu'u, tukoonyo sinaa anu aiya mae o 
ahopi, sambagian na mian madi'mo palesaya, mombahakonmo i Kristus. Aha 
montulutimo to roh-roh anu sala'na ajalannyo ka' mombatukimo to aja-ajalan 
nu roh anu ma'idek, 
2anu pinotoka nu to mia-mian anu mongakali ka' baleko'. Kinyonyoanyo nu 
to mia-mian haha aijo' pinikatmo. 
3Aha mongajan mian da boli mo'osoa ka' boli mongkaan kaanon anu 
tinantukanmo. Padahan kaanon aijo' pinotimbalimo nu Tumpu Allah da 
okaan ka' montalima kase hi Ia nu to mia-mian anu pinalesayamo hi Kristus, 
ka' nonsumbu'mo pangajalan anu totu'u lengkat mae hi Tumpu. 
4Iwi-iwi na anu pinotimbalimo nu Tumpu, aijo' ma'ima' ka' madi' ko sa'angu' 
pe'e na anu tionyo osangka anu madi' toho' okaan de tinalimamo ka' 
nontalima kasemo hi Tumpu. 

5Kalana balakat lengkat hi Tumpu ka' do'a mompotimbalimo kaanon aijo' 
timbalimo okaan. 
6De beleyum mongajanakon iwi-iwi' aijo' hi to Utu-utus anu sampo palesaya, 
beleyum timbalimo posaihon i Kristus Yesus anu ma'i-ma'ima' na mokalaja. 
Ka' beleyum tionyo ahi' saja' mompokopiani isi nu kinyonyoa nu beleyum nu 
potatae nu Tumpu Allah anu opalesayanto, ka' mule' to panga-pangajalan anu 
totu'u, ka' anu tinulutanumo sumo uukamo na kopinnyo. 
7Patikojo'oni na to sisi-sisik nu tominuat anu madi' ko gunanyo. Opobiasa ahi' 
o'ajan na butongum i kantumuu'an mongka'ima'i mogreja. 
8Mompobiasa mongajan kantumuu'an nu butong ola sangkiding na gunanyo, 
panyo mompobiasa mongajan rohani mingguna i uno nu iwi-iwi' na han, 
kalana daagi' ko anu jinanji'mo ola bau kantumuu'an i tempo' uuka aiya ka' i 
tempo' anu tokaje mae imihinyo. 
9Han aijo' totu'u ka' tionyo ahi' otalima ka' opalesaya totu-totu'u. 
10Aijo' na sababnyo kita mompagala ahi' bala usaha mokalaja totu-totu'u, 
kalana kita montaha'imani ahi' totu-totu'u hi Tumpu Allah anu tumuu'; Iamo 
na anu Momposalamat iwi-iwi' na mian, ka' anu talalo hondo to mia-mian 
anu pinalesayamo. 
11O'ajanakon na iwi-iwi' aijo' ka' opokau na to mia-mian da montuluti. 
12Boli mompojohok maumo ola samian na monsangka beleyum madi' 
kogunanyo kalana beleyum daagi' olitau. Panyo ola ahi' tionyo beleyum 
timbali bau sonto' hi to mia-mian anu palesayamo i sisik nu beleyum ka' 
kalakuan nu beleyum i uno nu han beleyum mongkalibosi sangko mian ka' 
palesaya hi Yesus Kristus, ka' kantumuu'anum mule' ma'ima'. 
13Hau-haunyo aijo', sampeje de aku po'ule'mo toka, beleyum tionyo ahi' totu-
totu'u saja' mombasa'akon Kitab nu Tumpu hi to mia-mian, ka' 
mongkakeha'akon tiba mule' mongajan aha. 
14Boli beleyum batuk moluluk na mompake balakat lengkat hi Roh nu Tumpu 
anu binee'mo hi beleyum tempo'nyo to pola-polaya' nu jama'at nompotudumo 

lima nu aha atina' i ubakum, ka' to nabi-nabi nompokambotmo potuunon nu 
Tumpu mongkona butong nu beleyum. 
15Baumo na iwi-iwi' aijo' totu-totu'u da kamajuan nu belemiu nutoa nu mian 
iwi-iwi'. 
16Ojagai na butongum ka' ojagai mule' na pangajalanum. Tionyo ahi' beleyum 
saja' mombau iwi-iwi' aijo', kalana tiba jalan anu sumo aijo' beleyum 
momposalamatmo mau posi butongum mau mule' to mia-mian anu 
mohongomo beleyum. 

1 Timotius 5 

1Boli beleyum talalo montambuha'i mian anu lebe motu'amo anu 
molingkuduimo belemiu na ko tu'anyo, panyo osale'i na ia da mohongo 
potatae nu beleyum susumo au'aitu ia tuuma nu beleyum. Opalentah na to 
oli-olitau susumo utus, 
2ka' to bou-boune anu tu'anyomo susumo tina. To lalangkoyang nu palentah 
susumo utus ise' nu kalakuan anu ma'ima'. 
3O'adati na to balu-balu anu totu-totu'u me mosi tumuu' butong sausa'. 
4Panyo de samian na balu, ko to ana-anaknyo kabai to maku-makumpunyo, 
aha aijo'mo na momona tionyo obee'i pangalati'an, da aha tionyo 
mompalahatikan to utu-utus nu aha ka' mombalosi kinyonyoa nu tu'anyo ka' 
kele' nu aha. Kalana han anu sumo aijo' ahi' na momposanang kinyonyoa nu 
Tumpu. 
5Balu anu totu-totu'u me butong sausa', ka' madi'mo ko anu pa' ihe na anu 
timbali montombuati, ia me taha'iman hi Tumpu. Sinaa ka' pihi ia la saja' 
balado'a hi Tumpu momoita da Nu montulungi. 
6Panyo balu anu mongka'oho' tumuu' ola basana-sanang, ia natemo mau 
mule' ia daagi' tutuu'. 
7Opotokakon na to sonto-sonto' aiya hi aha, da aha tumuu' madi' ko aluknyo. 

8Panyo de ko mian anu madi' montombuati to julu-julunyo, lebe-lebe mule' to 
utu-utusnyo, mian aijo' motundemo i kapalesaya'annyo; ia lebe ma'idek nu 
lingkuduimo na mian anu madi' palesaya. 
9Ola balu anu sosokmo i atulan haha aiya yo, timbali oposoop i uno nu 
daputan nu to balu-balu: Umunnyo tionyo madi' maga'a lengkat i anompulu' 
na taun, u'utu mae ola minsan na no'osoa, 
10talasanggo salaku boune anu saja' nombaumo ha-han anu ma'ima', salaku 
sonto'nyo: nompidaka'imo to ana-anaknyo sampe na'ima', sanang na 
montalima to mia-mian sonso' male' i bonuanyo, montoa kapalaluan nu mian 
anu pinalesayamo, montulungi to mia-mian anu susa', ka' mombau totu-totu'u 
iwi-iwi' na ngahan nu kalaja anu ma'ima'. 
11Boli oposoop i uno nu daputan aijo' to balu-balu anu ma'isa talalo bengkele'. 
Kalana de aha ko kinyonyoamo moduhus tiba mo'ane talalomo kosuhu-suhut 
aha mongkahanda'imo, da po'ule' mule' mo'osoa ka' mompala'imo i Kristus. 
12Sahingga aha sala'mo, kalana aha nolanggaimo janji' anu binee'mo hi aha. 
13Ka' mule' aha ola lewa' mongingkoti tempo' kalana lewa'mo mosabat ka' 
minsoop i laigan nu mian. Ka' anu lebe ma'idek mule', aijo'mo saba' aha 
lewa'mo mompitana'i sanggo nu mian sangga'at ka' monggalo'imo ulusan nu 
mian tiba lewa'mo monsisik ha-han anu madi' palalu lewa' osisik. 
14Aijo' na sababnyo ku kahanda'i da to balu-balu anu ma'isa pe'e bengkele' 
po'ule' pe'e mo'osoa, mohumpak anak ka' mongulus auwan da sampo bali'to 
madi' mohumpak kasampatan mongide-idei sanggonto. 
15Kalana daagi' ko to balu-balu anu nolempangmo nombatukimo Ibilis. 
16Panyo de daagi' ko boune mian Kristen ko utus anu binalumo, ia tionyo 
montulungi balu haha aijo'; boli mompojohok jama'atje na montanggungi 
aha. Tiba jalan anu sumo aijo' jama'at timbali montulungi balu haha aijo' anu 
madi' mohondo ko sampoto utusannyo. 

17Polaya' nu jama'at anu mompojalan kalaja ma'i-ma'ima', patut obee'i bau 
ponginau' kalajanyo pinduan lipat, lebe-lebe aha anu make-makeke na 
mompogreja ka' mongajan. 
18Kalana i uno nu Kitab nu Tumpu tinulismo, "Sapi' anu hau-haunyo 
mongutut gandum da mohudu' na batunyo nu gandum anu aijo' i 
pangkoengnyo, boli ahi' osoku' na nganga'nyo," suele mule', "Mian anu 
mokalaja, ko hak montalima tambonyo.” 
19Boli monsitujui poosala' mongkona hi samian na polaya' nu jama'at, beilako' 
de nu pototu'umo nu ohua' na mian sakisi kabai molabi. 
20Mian anu mombau dosa', tionyo opokinde'i i ahop nu iwi-iwi na jama'at, da 
sangga'at timbali mabuhuk. 
21I ahop nu Tumpu, Kristus Yesus ka' to mala-malaikat anu pinile'anmo 
kupoita sabole-bole beleyum mombatuki pokinde' haha aiya madi' pilenje 
mompisala'i maumo pa' ihe ka' boli mosi tinjo-tinjo, paimpisa-pisala'ian. 
22Boli talalo malia' mombalakati toto samian kahanda' mompotantumo ia da 
o hangkatmo baumo salaku posaihon nu Tumpu. De mian sangga'at baladosa', 
boli maninggalo' i dosa' aijo'. Ojagai na butong miu da tataap susi'. 
23Boli ola monginum uee, o'inum sangkiding na anggur suele da bau 
pontulungi mompohansun kaanon i kompong miu kalana beleyum toto 
minsan masakit. 
24Dosa' nu sambagian mian mau ma'isa pe'e oputusi, nanasamo na nontoa. 
Panyo dosa' nu mian sangga'at osumbu'je de lapasmo na mongulus. 
25Sumo aitu mule' na kalakuan anu ma'ima' lau-laus kantoan. Ka' mau mule' 
anu madi' dengke na otoa, madi' saja'mo timbali opoko posuluk. 

1 Timotius 6 

1To mia-mian Kristen anu tinimbalimo posaihon, tionyo ahi' nu akui nu aha 
na tuan nu aha patut ahi' o adati, da mian madi' mombusiki sanggo nu 
Tumpu kabai pangajalanto. 

2To posa-posaihon anu tuannyo mian Kristen, madi' timbali monte tuannyo 
kalana aha bubu' mian Kristen. Ola ahi' aha tionyo mohongo-hongo palentah 
nu tuan nu aha aijo' tiba lebe mule' ma'ima', kalana tuan anu ohongo-hongo 
ma'ima' na palentahnyo aijo' bubu' mian palesaya anu okalibosi. Iwi-iwi' aiya 
tionyo ahi' beleyum mongajanakon ka' opokinde'akon. 
3Ihehe na mongajanakon ajalan sangga'at anu madi' pokakana aijo' ka' madi' 
mompahakona tiba ajalan anu totu'u lengkat mae hi Tumpunto i Yesus 
Kristus, ka' tiba ajalan nu agamanto, 
4atina'mo na mian anu kobubuun ka' madi' monsumbu' apa-apaa! 
Panyakitnyo aijo'mo ola mongka'ima'i mompaha lawa-lawani ka' mahanggaga 
mongkona potatae sahingga monsaduakonmo ma'idekan na kinyonyoa, 
mosubalimo, mompitana'i, monsangka anu madi' ma'ima', 
5ka' po'uwalian anu madi'mo ko kamingkotannyo. Jalan pikilan nu mian haha 
aijo' pinu'otmo ka' madi'mo daagi' totu'u. Aha monsangka de bala agama 
moko timbali kaya. 
6Hondo-hondomo agama mombee'i ka'untungan anu daka', de mian 
mongoa'imo sukup apaa na anu daagi'mo hi ia. 
7Kalana madi' ko sa'angu'nyo pe'e na anu binoantomo i uno nu dunia aiya, ka' 
madi' ko sa'angu'nyo pe'e suele na anu opoko ala oboanto mosabat mompata'i 
dunia aiya! 
8Jadi de daagi' ko kaanon ka' pakean, aijo' sukupmo. 
9Panyo mian anu mongka'oho' timbali kaya, tagodamo ka' nusegotimo nu 
sagala lupa na anu oka'ima'i, anu ponga' ka' mongidei. Anu oka'ima'i haha 
aijo' mombau mian timbali magalis ka' silaka. 
10Kalana mongka'ima'i doi lubatmo na lupa-lupa ka'idekan. Daagi' 
kosambahagian na mian ola molio doi sahingga madi'mo mombatuki ajalan 
nu Kristen, lantas aha nu tokaimo nu kasansala'an anu manjoo' hondo anu 
mongideimo kinyonyoa nu aha. 

11Panyo beleyum atina' anumo nu Tumpu, jadi beleyum tionyo matikojo'on i 
han iwi-iwi' aijo'. O'usahakon da timbali mian anu totu'u i mata nu Tumpu, 
anu tulut hi Tumpu, palesaya hi Kristus, mongkalibosi sangko mian, sabaan i 
uno nu mongoa'i sansala, ka' mingkalakuan ma'ima' na kinyonyoa. 
12Bala usaha totu-totu'u da tumuu' sumo mian Kristen da beleyum mohumpak 
tambo tumuu' kopian sampe toka sidu-sidutu'. Kalana aijo'mo na kahanda' nu 
Tumpu molaga beleyum tempo'nyo beleyum nongakuimo i ahop nu mian 
da'isan tukooyum palesayamo hi Kristus. 
13Ka' uuka aiya, i ahop nu Tumpu anu nombee'mo nyawanyo hi iwi-iwi na 
apaa, ka' i ahop i Kristus Yesus anu nombee'imo katalangan anu totu'u 
mongkona butongnyo hi Pontius Pilatus, ku poita na aiya hi beleyum: 
14Tututimo na palentah iwi-iwi' aijo' ima-ima' ka' madi' ko kasala'annyo 
sampe i sinaa nu Tumpunto i Yesus Kristus po'ule'mo toka. 
15Katokaan-Nyo nu posi tantukanje nu Tumpu i tempo' anu matantu. Iamo na 
samata-mata Mongkuasai; Ia anu talasanggo, Tomundo i iwi-iwi na tomundo, 
ka' Tumpu i iwi-iwi na tuan. 
16Olamo Ia na anu madi' opoko kuasai nu kapatean; Ia tumuu' i uno nu jingka 
anu madi' opoko ohani maumo pa' ihe. Madi' ko samian pe'e na manusia anu 
toho'mo nontoa Ia, kabai anu moko ala montoa Ia. Olamo Ia na o'adati, ka' 
kakuasa'an-Nyo sampe toka sidu-sidutu'! Amin. 
17Hi to mia-mian anu kaya i dunia aiya tionyo ahi' nupoita nu beleyum da 
aha boli kobubuun, ka' boli montaha'imani to paka-pakakas anu madi' tataap 
-- sumo hannyo nu kakaya'an. Aha tionyo montaha'imani Tumpu anu 
nombee'imo molabi-labi iwi-iwi na apaa hi kita, da olasainto. 
18Poita hi aha da mompotoa ka'ima'an, da manjoo' na mombau ha-han anu 
ma'ima', manonong, ka' mongka'ima'i mobagi. 
19Tiba jalan anu sumo aijo' aha mompolimu'mo halata' anu ma'ima' anu 
timbali otaha'imani, anu tokaje aiya mae i ahop. Ka' tiba jalan aijo', aha 

mohumpakje kantumuu'an anu sampe toka sidu-sidutu', atina'mo 
kantumuu'an anu totu'u. 
20Apaa na anu pinalesayakonmo hi beleyum, ojagai na aijo' ma'i-ma'ima', 
Timotius! Opatikojo'oni na to sisi-sisik anu madi' mingkaliangan ka' 
painggagan mongkona ha-han anu madi' totu'u, osanggohimo "Sa'angu' na 
Ilimu'.” 
21Kalana daagi' ko to mia-mian anu montaloakon tukoonyo aha daagi' ko 
ilimu' aijo', sahingga madi'mo pokakana tiba pangajalan nu Kristen anu nu 
palesaya nu aha u'utu mae. O amalakon da Tumpunto mombalakati to Utu-
utus. Tabea' mami, I Paulus 

2 Timotius 

2 Timotius 1 

1- 2O Timotius, anakku anu ku kanonongi! Aku, i Paulus, nontulis sulat aiya 
toka hi beleyum, ka' montaha'imani, da Tumpu Tuuma ka' Tumpunto i Kristus 
Yesus mombee'i balakat, kalibosan ka' ka'ima'an hi beleyum. Ka' kalana 
pongka'oho' nu Tumpu, aku i hangkatmo tinimbali rasul i Kristus Yesus ka' 
sinai da mompolele mongkona kantumuu'an anu jinanji'mo nu Tumpu. 
Kantumuu'an aijo' tinatimantomo, kalana nosa'angu'mo tiba i Kristus Yesus. 
3Aku montalima kase hi Tumpu anu binaungkumo na palentahnyo nu 
kinyonyoa anu ma'ima' sumo anu binaumo nu mompolee'ku naipuan mae. 
Aku saja' montalima kase hi Tumpu ka' ku inau' na beleyum i uno nu do'a, 
mau sinaa mau mule' pihi. 
4Ku inau' na kasusa'an nu kinyonyoaum. Mokonyo aijo' ku kahanda'i hondo 
singkabot tiba beleyum da aku timbali hondo-hondo lame'. 
5Aku tonginau' i kapalesaya'anum anu totu-totu'u hi Kristus, pokakana sumo 
kapalesaya'an nu kele'um i Lois ka' tinaum i Eunike. Ka' kupalesaya hondo-
hondo beleyum mule' palesaya sumo aijo'. 
6Kalana aijo' aku mompo'ingat beleyum da ogunakon hondo-hondo na 
balakat anu binee' nu Tumpu hi beleyum tempo'nyo aku nombalakatimo 
beleyum. 
7Kalana Roh anu binee' nu Tumpu hi kita, misa' Roh anu mombau kita 
mabuhuk. Panyo ahi' da Roh nu Tumpu aijo' mombau kita timbali mahoson, 
ka' saja' mongkalibosi ka' moko ala ahi' mongkuasai butongto. 
8Mokonyo aijo' boli ma'ambang na mombee'i katalangan mongkona 
Tumpunto, ka' boli mongka'ambangakon aku, anu tinalungku' kalana Ia. 
Panyo ahi' tionyo beleyum tiba kahosona anu lengkat mae hi Tumpu suele 
mongoa'i sansala kalana Lele Ma'ima' aijo'. 
9Tumpu momposalamat kita ka' molaga kita da timbali mian-Nyo anu 
palesayamo. Binaunyo na aijo' misa' mintoong i apaa na anu binauntomo, 

panyo mintoong i posi kahanda'-Nyo tiba balakat-Nyo. Ia mombee'i kita 
balakat-Nyo nontulu hi Kristus Yesus ma'isa pe'e dunia aiya pinotimbali. 
10Ka' uuka Tumpu nompotoamo balakat-Nyo aijo' hi kita, kalana 
nompotokamo mae Tomundo anu Momposalamat kita, i Kristus Yesus. I 
Yesus nompokalamo kuasa nu kapatean ka' nomboamo mae kantumuu'an anu 
sampe toka sidu-sidutu' montului Lele Ma'ima' aijo'. 
11Da Lele Ma'ima' aijo' opolele Tumpu nohangkatmo aku da tinimbali rasul 
ka' gulu'. 
12Mokonyo aijo' aku nongoa'imo kasansala'an iwi-iwi' aiya, panyo aku tataap 
palesaya totu-totu'u, kalana kusumbu' ihe na anu ku palesaya. Ku palesaya 
totu-totu'u saba' apaa na anu pinalesayakon-Nyomo hi belengku Ia sanggup 
ahi' na monjagai sampe toka i Sinaa Kakiamatanmo. 
13Otuluti hondo-hondo na pangajalan anu totu'u anu binee'kumo hi beleyum. 
Ka' tionyo ahi' beleyum tataap mintoong i kapalesaya'an ka' kalibosan anu 
tinimbalimo anunto saba' nosa'angu'mo tiba i Kristus Yesus. 
14Kalana tulungan nu Roh nu Tumpu anu tinumuu'mo i uno nu 
kantumuu'anto, tionyo ahi' nu jagai nu beleyum ima-ima' na ha-han anu ko 
halaga'nyo, anu pinalesayakonmo hi beleyum. 
15Nusumbu' saba' iwi-iwi' na mian i da'erah nu Asia nompala'imo aku, tibamo 
i Figelus ka' i Hermogenes. 
16Panyo aha sa'anakon i Onesiforus noko to pimpi-pimpianmo ahi' na 
nompolame' kinyonyoangku. O'amalakon da Tumpu timbali mompotoa 
kalibosan-Nyo hi aha. Mau mule' aku i uno nu talungku', i Onesiforus madi' 
mongka'ambangakon i kantumuu'anku aiya. 
17Salatan tinokamo i Roma, ia lau-laus binala usahamo nolio aku sampe ia 
siningkabot tiba aku. 
18Ka' beleyum nonsumbu'mo saba' kiijo' mae i Efesus ia saja'mo hondo 
nontulungi mae aku. O'amalakon Tumpu mompotoa kalibosannyo hi ia, 
detakamo i sinaanyo na Tumpu momputusimo iwi-iwi' na mian. 

2 Timotius 2 

1O Timotius, anakku! Pahosonmo ahi' na beleyum nu balakat anu binee'mo hi 
kita, kalana kita nosa'angu'mo tiba i Kristus Yesus. 
2Ajalan anu u'utu mae i hongoummo lengkat hi belengku i ahop nu mian 
da'isan, tionyo ahi' beleyum mompalesayakonmo hi to mia-mian anu timbali 
opalesaya ka' anu pande na mongajan mian sangga'at. 
3Beleyum tionyo mongoa'i sansala susumo suludadu i Kristus Yesus anu tulu-
tulutan. 
4Samian na suludadu anu hau-haunyo mokalaja, madi' momposibuk 
butongnyo nu posi ulusannyo, saba' ia mongkahanda'i momposanang 
kinyonyoa nu kapalanyo. 
5Samian na topo pahaik ola raga madi' mohumpak ka'untungan i uno nu 
sa'angu' na tandingan, de ia madi' montuluti to atu-atulannyo. 
6Anu topo ale', anu mokalaja totu-totu'u iamo na momonanyo ko hak 
mohumpak hasin anu sinu'annyo. 
7Potutugakon ima-ima' apaa na anu pinopohimoonakonkumo aijo', saba' 
Tumpu mombee'ije hi komiu da moko ala monsumbu' iwi-iwi'. 
8O inau' na aiya: Lele Ma'ima' anu kupolele aijo', atina'mo na lele mongkona i 
Yesus Kristus, lee' i Daud; Iamo na i Kristus anu sinilaka po'ule'mo 
pinotumuu'. 
9Kalana mompolele Lele Ma'ima' aijo', nonsaduakonmo aku sinilaka; pinaka 
mule' i lante' sumo samian anu uesan. Panyo potatae nu Tumpu madi' opoko 
ala o lante'. 
10Mokonyo aijo', aku sabaan na montanggung iwi-iwi' aijo' kalana 
kapentingan nu to mia-mian anu pinile'anmo nu Tumpu, da suele aha 
mohumpak kasalamatan anu obee' kalana palesayamo hi Kristus Yesus tiba 
mule' talasanggomo sampe toka sidu-sidutu'. 

11Totu'u hondo na potatae aiya, "De kita silakamo tiba Ia, kita po'ule'je 
tumuu' tiba Ia. 
12De kita tataap sabaan, kita mompalentahje suele tiba Ia. De kita madi'mo 
mongakui Ia, Ia suele madi'mo mongakui kita. 
13De kita madi'mo tulu-tulutan, Ia tataap mongkanonongi, kalana tanga'an-
Nyo madi' timbali madi' pokakana tiba tanga'an nu butong-Nyo.” 
14Tionyo ahi' beleyum mompo'ingatakon to mia-mian mongkona iwi-iwi' aijo'. 
I ahop nu Tumpu opokinde'i na aha boli painggaga mongkona to sisi-sisik. 
Aijo' madi' ko gunanyo, ola da mompobingong to mia-mian anu mohongo. 
15Tionyo ahi' beleyum bala usaha totu-totu'u da nu akui nu Tumpu sumo 
mian anu pantas na mokalaja hi Ia. Bala usaha da beleyum madi' ma'ambang 
na molakukan pakalaja'anum, panyo o'ajanakon ahi' na aja-ajalan anu totu'u 
lengkat mae hi Tumpu Allah. 
16Opimpali na to sisi-sisik anu madi' ko gunanyo, ka' anu mongise-ise' Tumpu. 
Sisi-sisik sumo aijo' ola mombau mian mompaka pa'idek. 
17Ajalan nu to mia-mian haha aijo' molele sumo panyakit anu monsilakai. 
Aijo' hi aha tibamo i Himeneus ka' i Filetus. 
18Aha noteba'mo madi'mo nombatuki ajalan anu totu'u ka' nompobingongmo 
kapalesaya'an nu sambagian mian. Aha notatae tukoonyo silaka po'ule' 
tumuu' toho'mo tinimbali. 
19Panyo usoi anu mahoson binau nu Tumpu madi' opoko ala o idei. I buannyo 
tinulismo sumo uuka, "Tumpu monsumbu' to mia-mian-Nyo", ka' "Mian anu 
motatae tukoonyo ia anumo nu Tumpu, mian aijo' tionyo montibahakonmo 
mombau palabuatan anu sala'.” 
20I uno nu laigan daka' daagi' ko ngangahan nu pakakas. Daagi' ko anu salaka 
na binau kabai mosoni', panyo daagi' mule' ko anu kau' na binau kabai tano'. 
Daagi' ko anu pinake da bau kapalaluan anu talalo penting, ka' daagi' mule' 
ko anu opake bau kapalaluan anu biasamo. 

21Mian anu mompokopiani butongnyo i han iwi-iwi' anu ma'idek, mian aijo' 
opakeje da bau kapalaluan anu talalo penting. Ia samata-mata timbalimo anu 
nu tuannyo, ka' mingguna hi tuannyo. Ia pinosadiamo da opake iyayamae na 
pakalaja'an anu ma'ima'. 
22Pimpali na kasanangan nu mian anu daagi' olitau. Bala usaha da 
kantumuu'an mombatuki pongka'oho' nu Tumpu, tulu-tulutan i pangajalan-
Nyo ka' mongkalibosi sangko mian, ka' mule' kinyonyoa sanang. Tumuu'mo 
sumo aijo' tiba aha anu mongkakase momoita tulung hi Tumpu i uno nu 
kinyonyoa anu ma'ima'. 
23Bolimo mombatuki painggagan nu to mia-mian ponga' anu madi' 
monsumbu' apa-apaa. Nusumbu' saba' iwi-iwi' aijo' ola monsaduakon 
painggagan. 
24Mian anu mokalaja bau kapentingan nu Tumpu, madi' patut painggaga; ia 
tionyo ahi' motatae ma'ima' hi iwi-iwi' na mian, ka' timbali mongajan mian 
ma'i-ma'ima' ka' sabaan. 
25Ia madi' ko sega-sega na mongajan mian anu ka'oho' monggagakon; 
o'amalakon da Tumpu mombee'i kasampatan hi mian haha aijo' da balatobat 
mombabali'i dosa-dosa' nu aha, ka' monsumbu' pangajalan anu totu'u. 
26Tiba jalan anu sumo aijo' aha po'ule'mo sinsumbu' ka' nolapasmo i 
ponggoda'an nu Ibilis anu nonsale'imo aha ka' nompakisamo aha mombatuki 
pongka'oho'nyo. 

2 Timotius 3 

1O inau' na aiya: I sinaa anu imihinyo mae manjoo'mo hondo na 
kasusa'annyo. 
2Mian mosi pentingkanmo butongnyo, me saja' mongkamata doi, kobubuun 
ka' mongka'ima'i sisik anu madi' kogunanyo. Aha mongka'ima'i mompopo'ise' 
mian, panggaga hi tuumanyo, madi' monsumbu' montalima kase ka' 
mongka'ideki ha-han rohani. 

3Aha madi' mongkalibosi sangko mian, madi' mongka'ima'i mongampuni, aha 
mongka'ima'i mombusi-busiki sanggo nu mian sangga'at, mongka'ima'i 
mompakisa, aha masigo ka' madi' mongka'ima'i ka'ima'an. 
4Aha lebe mongka'ima'i mongkabisa'i, mohangka-hangkat posi butong, ka' 
madi' mimpikilan mantan. Aha lebe ma'ima' mongka'ima'i kasanangan nu 
dunia, panyo aha madi' montuluti Tumpu. 
5Mau mule' otoa aha tulu-tulutan mompojalan apaa na koonyo nu agama 
panyo madi' montalima isinyo nu agama anu sahondo-hondonyo aijo'. 
Opimpali na to mia-mian anu sumo aijo'. 
6Daagi' ko anu kiijo' hi aha anu ninsoopmo i to lai-laigan, lantas nonggodamo 
to bou-boune anu ma'isa talalo palesaya ka' manjoo' hondo na dosa', ka' 
kinuasanmo nu ngangahan na anu oka'ima'i. 
7To bou-boune haha aijo' sapoi-poitanyo da o ajan, panyo madi' moko ala 
monsumbu' ajalan anu totu'u, anu lengkat mae hi Tumpu. 
8Susumo i Yanes ka' i Yambres nongewa' i Musa naipuan mae, sumo aitu 
mule' na mian haha aijo' mombahakon ajalan anu lengkat mae hi Tumpu. 
Pikilan nu aha na'idekanmo, ka' palesaya nu aha madi'mo nintuus. 
9Panyo madi' ko anu nu pihumpa-humpak nu aha, kalana kaponga'an nu aha 
nu sumbu'mo nu mian iwi-iwi', sumomo anu ingoa'an i Yanes tiba i Yambres 
suele. 
10Panyo beleyum nontulutimo to aja-ajalanku, kalakuanku, ka' patuju nu 
kantumuu'anku. Beleyum nosi toamo mosia na aku totu-totu'u palesaya hi 
Yesus Kristus ka' mongkalibosi sangko mian. Beleyum mule' monsumbu' 
kasabalan ka' kahosonan nu kinyonyoangku. 
11Beleyum nontoamo aku kinabisa'anmo ka' aku sinansalamo. Beleyum 
nonsumbu'mo iwi-iwi' apaa na anu jinadimo hi butongku i Antiokhia, i 
Ikonium, ka' i Listra; ka' beleyum nonsumbu'mo iwi-iwi' anu ingoa'ankumo! 
Panyo Tumpu nomposalamatmo aku i han iwi-iwi' aijo'. 

12Memang iwi-iwi' mian anu mongka'oho' tumuu' monsombah ka' tumuu' 
mosa'angu' tiba i Kristus Yesus saidi' mae okabisa'i, 
13sadangkan to mia-mian anu ma'idek ka' to mia-mian anu mongakali 
mompaka pa'idekmo. Aha mongakali mian sangga'at padahan posi aha suele 
o akali. 
14Panyo mongkona beleyum Timotius, tionyo ahi' beleyum tataap mintoong i 
aja-ajalan anu totu'u anu ingajanakonmo hi beleyum ka' nu palesaya totu-
totu'u; kalana beleyum nonsumbu'mo ihe na to gulu-gulu' nu beleyum. 
15Beleyum tionyo ahi' monginau', saba' daagi' pe'e ise' beleyum nonsumbu'mo 
Kitab nu Tumpu. Kitab nu Tumpu aijo' timbali mombee'i beleyum 
pangalati'an da mohumpak kasalamatan montului jalan palesaya hi Kristus 
Yesus. 
16Iwi-iwi' anu tinulismo i uno nu Kitab nu Tumpu anu binee'mo nu Tumpu da 
ogunakon mongajan anu totu'u, da mompokinde'i ka' mompoko'ima'i anu 
sala', ka' mongajan mian da tumuu' montuluti pongka'oho' nu Tumpu. 
17Tiba Kitab nu Tumpu aijo' mian anu mombau palentah nu Tumpu aijo' 
mohumpakmo ilimu' anu sukup anu ogunakon ingangahan nu pakalaja'an 
anu ma'ima'. 

2 Timotius 4 

1I Kristus Yesus daagi' po'ule' toka i dunia aiya da momputusimo to mia-mian 
anu tumuu' ka' anu sinilakamo; ka' Ia toka mae da mompalentah sumo 
Tomundo. Mokonyo aijo' ku poita sabole-bole hi komiu i ahop nu Tumpu ka' 
hi Kristus Yesus: 
2Tionyo ahi' beleyum saja' mompolele lele lengkat mae hi Tumpu Allah aijo', 
ka' sabole-bole opoita da mian mohongo pa' aha mongka'oho', kabai madi'. 
Tionyo ahi' beleyum bala usaha da mian palesaya totu-totu'u, mompoto'i 
kasala'an ka' mongkakeha'i aha. Pagala osabalakon na mongajan mian. 
3Kalana tokaje na tempo'nyo, mian madi'mo daagi' mongka'oho' montalima 
pangajalan anu totu'u. Panyo ola ahi' aha montulutimo posi pongka'oho' nu 

aha, ka' momposihukmo manjoo' na to gulu-gulu' da o'ajanakon na ha-han 
anu ma'ima' na ohongo nu bihing nu aha. 
4Aha mompitimo bihing na mohongo anu totu'u, panyo mompotombihingmo 
to sisi-sisik anu baleko'. 
5Maumo sumo aitu beleyum tionyo mongkuasai posi butongum i uno nu 
ka'ada'an maumo pa' mosia. Sabaalakon na kasansala'an, baumo na kalajaum 
salaku anu mompolele Lele Ma'ima' aijo', ka' opojalan ma'i-ma'ima' na 
kalajaum salaku mian monjalanakon palentah nu Tumpu. 
6Mongkona butongku, tinokamo na tempo'nyo aku silakamo salaku bau 
koloban hi Tumpu. Madi'mo pin aku mompala'imo dunia aiya. 
7Aku nombatukimo palalomba'an totu-totu'u ka' nontokaimo katokaan i 
pupuusnyo. Aku tataap tulu-tulutan hi Kristus sampe toka i aha ahenannyo. 
8Ka' uuka aiya palasen nu ka'untungan nopadeka' nontanda'imo aku. I Sinaa 
Kakiamatan Tumpu, Mian Kopian anu adin aijo' mompotalimaje palasen aijo' 
hi belengku, kalana aku tumuu' mompaha ima'mo tiba Tumpu. Ka' misa' ola 
aku na montalima palasen aijo', panyo suele iwi-iwi' mian anu mongindi 
hondo montanda'i katokaan nu Tumpu. 
9Bala usaha lia-lia' na toka mae hi belengku, 
10sabab i Demas nompala'imo aku kalana mongka'ima'imo dunia aiya. Ia 
nambamo nokiijo' i Tesalonika. I Kreskes nambamo nokiijo' i Galatia, ka' i 
Titus nokiijo'mo i Dalmatia. 
11Me i Lukas na jinojoong tiba aku. Mamba ala ka' boa mae na i Markus 
hingga-hinggat tiba beleyum, kalana ia na timbali montulungi pakalaja'anku. 
12Aku nonsaimo i Tikhikus namba nokiijo' i Efesus. 
13De beleyum mambamo mae, boakon mae na baju' ujan anu kinolilimanku 
mae i Troas hi bonua i Karpus. Boakon mae suale na kitabku haha itina', anu 
penting hondo kitabku haha itina' anu kilit na binau kalatas. 

14I Aleksander, tukang tutuk tambaga aijo' nombaumo ha-han anu ma'idek 
hondo hi belengku. Tumpuje na mombalosi ia sitimbang tiba apaa na anu 
binaunyomo. 
15Beleyum suele tionyo ahi' bala hati-hati hi ia, kalana ia talalo hondo 
monggagakon apaa na anu pinolelentomo. 
16Tempo'nyo aku momona nontutuhakonmo mosia na kahondoanku aiya, 
madi' ko samian pe'e na anu nonsangalui aku; iwi-iwi' nompala'imo aku. Bisa-
bisa' Tumpu madi' mompisala'i aha i uno nu han aiya! 
17Panyo Tumpu na nonsangalui aku. Ia na nombee'imo kahosonan sahingga 
aku noko ala nompolele Lele Ma'ima' aijo' iwi-iwi', da ihongo nu mian iwi-iwi' 
anu misa' Yahudi. Sahingga aku madi'mo kinona nu bahaya nu kapatean. 
18Memang Tumpu na montulungi mae aku i iwi-iwi na usaha anu ma'idek da 
madi' mae mongkona aku. Ia momboaje aku i uno nu ka'ada'an salamat hi 
Kalaja'an-Nyo i Suluga'. Tionyo Ia saja' opopodaka' sampe toka sidu-sidutu'! 
Amin. 
19Salan do'angku toka hi Priskila ka' hi Akwila ka' hi sampoto utusan i 
Onesiforus. 
20I Erastus jinojoongmo i Korintus, ka' i Trofimus, pinala'iankumo mae i uno 
nu ka'ada'an masakit kiijo' mae i Miletus. 
21Pagala bala usaha da toka mae ma'isa pe'e tempo' nu bakin. I Ebulus, i 
Pudes, i Linus ka' i Klaudia nompakatu salan do'a nu aha toka hi beleyum; 
sumo aitu mule' suele iwi-iwi' na to Utu-utus sangga'atannyo anu sa'a-sa'angu' 
na kapalesaya'an. 
22O'amalakon da Tumpu saja' monsangalui beleyum. O'amalakon da 
Tumpunto mombalakati to Utu-utus! Tabea' mami, I Paulus 

Titus 

Titus 1 

1Anakku i Titus! Aku i Paulus nontulis sulat aiya salaku posaihon nu Tumpu 
ka' rasul i Yesus Kristus. Aku pinile'anmo ka' sinai da montulungi to mia-mian 
anu pinile'anmo nu Tumpu da timbali mahoson i kapalesaya'an nu aha. Aku 
mule' tionyo molaya' aha da monsumbu' pangajalan anu totu'u, anu 
ingajalakonmo nu agamanto. 
2Pangajalan aijo' nimpu'u i anu otaha'imani, aijo'mo kita montalimaje 
kantumuu'an kopian ka' sampe toka sidu-sidutu'. Tumpu Allah nonjanji'mo 
kantumuu'an aijo' ma'isa pe'e dunia aiya tinimbali -- ka' Tumpu madi' toho' 
baleko'. 
3I tempo' anu na tantumo, Tumpu momponyata'mo anu jinanji'-Nyomo, apaa 
na anu pinotuun-Nyomo aijo'. Potuunon aijo' pinalesayakonmo hi belengku, 
ka' pinolelengkumo kalana palentah nu Tumpu anu Momposalamat kita. 
4Titus, beleyum atina' totu-totu'u anakku, kalana beleyum ka' aku hingga-
hinggat pinalesayamo hi Kristus. Ku taha'imani ka' o'amalakon da Tumpu 
Tuumanto ka' i Kristus Yesus Tomundo anu Momposalamat kita, mombee'i 
balakat ka' ka'ima'an hi beleyum. 
5Aku nompala'imo beleyum i Kreta da beleyum timbali mongkalesang to ha-
han anu daagi' palalu o atun. Ka' mule', da beleyum mohangkat to pola-
polaya' nu jama'at i batu-batu kota. Ka' o inau' na sonto-sonto' anu kupoto'i 
aiya: 
6Samian na polaya' nu jama'at tionyo ahi' samian anu madi' ko kasala'annyo; 
ia tionyo ko bengkele' ola samian; to ana-anaknyo tionyo ahi' pinalesayamo 
hi Kristus ka' misa' sumo to ana-anak anu lausala ka' anu madi' opoko ala o 
atun. 
7Polaya' nu jama'at atina'mo mian anu mongatun pakalaja'an nu Tumpu, ia 
madi' timbali ko kasala'annyo. Ia madi' timbali kobubuun kabai saja' pusa, 

kabai saja' malangu, kabai mongka'ima'i mahantuda', kabai kinyonyoa saja' 
mompopikilakon doi. 
8Ia tionyo ahi' sanang na montalima mian anu sonsoo' i laigannyo, 
mongka'ima'i ha-han anu ma'ima', timbali mongatun butong, jujun, susi' ka' 
ta'atun. 
9Ia tionyo montoongi hoso-hoson pangajalan anu timbali opalesaya, sumo 
anu ingajanakonmo hi ia. Tiba jalan anu sumo aijo' ia moko ala 
mompokinde'i mian kalana montoongi pangajalan anu totu'u, ka' 
momponyata' kasala'an nu to mia-mian anu mompisala'i ia. 
10Kalana manjoo' na mian anu moto muhukmo, lebe-lebe to mia-mian anu 
u'utunyo mae montoongi agama Yahudi; aha mongakali mian sangga'at nu 
potatae nu aha anu madi' ko gunanyo. 
11Mian anu susumo haha aijo' tionyo ogintumi na nganga'nyo, kalana aha 
mompotasibu manjoo' na auwan kalana to panga-pangajalan anu madi' ko 
gunanyo. Aha mombau sumo aijo' ola kalana mongka'oho' molio kauntungan 
anu madi' pantas! 
12Toho' kino posi nabi nu aha, anu lengkat mae i Kreta suele, notatae, "To 
mia-mian nu Kreta saja' baleko', ka' sumo binatang anu bahangihi', mabebes 
ka' moluluk.” 
13Apaa na anu tinaloakon nu nabi aijo' memang totu'u. Aijo' na sababnyo 
beleyum tionyo ahi' sabole-bole montewa' aha; da aha tataap mintoong i 
jalan anu totu'u  
14ka' madi'mo daagi' montoongi i sisik nu aha Yahudi anu madi' totu'u kabai 
atu-atulan anu binau nu to mia-mian anu madi' montalima pangajalan anu 
totu'u aijo'. 
15Iwi-iwi na apaa susi' kona hi to mia-mian anu susi'. Panyo kona hi to mia-
mian anu pikilannyo mahenyu ka' anu madi' palesaya, madi' hondo-hondo ko 
anu susi', kalana pikilan ka' kinyonyoa nu aha nahenyumo! 

16Aha notatae, tukoonyo aha monsumbu' nu Tumpu, padahan palabuatan nu 
aha madi' totu'u. Aha monsaduakon da mongkahumimi'i ka' madi' 
mongka'oho' tulu-tulutan; aha aijo'mo na to mia-mian anu madi' moko ala 
mombau apa-apaa na anu ma'ima'. 

Titus 2 

1Panyo beleyum, Titus, tionyo ahi' beleyum mongajanakon pangajalan anu 
matantu. 
2Opokinde'i na mian to momo'ane anu langkai'mo, da aha boli sampa tagoda 
nu apa-apaa, pande ka' tumuu' sumo mian anu pantas otabe'i. Aha tionyo ahi' 
suele montoongi pangajalan anu totu'u anu nolengkat mae hi Tumpu, 
mongkalibosi tala-talakana', ka' sabaan na mongoa'i sansala. 
3Sumo aitu mule' tionyo ahi' beleyum mompokinde'i to bou-boune anu 
bengkele'mo da kalakuan nu aha sosok tiba apaa na anu patut hi mian anu 
tumuu' samata-mata bau kapentingan nu Tumpu. Aha madi' timbali 
mompitana'i mian sangga'at ka' madi' timbali katagean i inumon anu moko 
palangu. Aha tionyo ahi' mongajanakon ha-han anu ma'ima', 
4da tiba jalan anu sumo aijo' aha timbali mompogulu' to bou-boune anu 
ma'isa bengkele' mongkalibosi osoanyo ka' to ana-anaknyo, 
5timbali pande, tumuu' susi' ka' timbali tina nu auwan anu ma'ima', anu tulu-
tulutan hi langkai'nyo. Tiba jalan anu sumo aijo' madi'mo ko mian anu 
mompisala'i lele lengkat mae hi Tumpu. 
6Sumo aitu mule', pokinde'i na to oli-olitau da aha timbali sinsumbu'. 
7I uno nu iwi-iwi na han, tionyo ahi' beleyum timbali sonto' nu kalakuan anu 
ma'ima'. De beleyum mongajan, beleyum tionyo ahi' jujun ka' totu-totu'u na 
kinyonyoa. 
8Potatae nu anu sinsumbu' na opake da madi' nupoko ala nu pisala'i nu mian, 
da sampo bali'um timbali ma'ambang kalana madi' ko ha-han anu ma'idek, 
anu timbali tewa' nu sisik nu aha na kita. 

9To posa-posaihon tionyo ahi' tulu-tulutan hi tuannyo, ka' momposanang 
kinyonyoanyo i iwi-iwi' na han. Aha madi' timbali monggagakon, 
10kabai montomang. Tionyo ahi' aha saja' mompotoa sipat anu ma'ima' ka' 
tulu-tulutan, da kalana sipat nu aha aijo' mian mompuji pangajalan 
mongkona Tumpu anu Momposalamat kita. 
11Kalana Tumpu nompotoamo balakat-Nyo kalana kahanda' momposalamat 
iwi-iwi' mian. 
12Balakat nu Tumpu aijo' mompogulu' kita da madi'mo daagi' kita tumuu' 
mompaha sala' tiba pongka'oho' nu Tumpu ka' madi'mo montuluti anu nu 
ka'ima'i nu dunia. Kita pinogulu' da tumuu' i uno nu dunia aiya, da 
monsumbu' boli sampa tagoda nu apa-apaa, jujun ka' tulu-tulutan hi Tumpu. 
13Uuka aiya kita hau-haunyomo montanda'i Sinaa anu o ima-imaninto aijo'; i 
Sinaa aijo' dunia montoaje i Yesus Kristus anu talasanggo; aijo'mo Tumpu 
Anu Matangkas na kuasanyo ka' Tomundo anu Momposalamat kita. 
14Ia nongkulubanakonmo butong-Nyo kalana kahanda' mompobebas kita da 
iwi-iwi' na anu ma'idek bolimo obaunto, ka' mompotimbalimo kita mian anu 
binebasmo madi'mo ko dosa'nyo ka' samata-mata iamo na tumpu-Nyo, ka' 
makekemo na mombau anu ma'ima'. 
15Ajanakon na iwi-iwi' aijo', ka' opokinde'i, ka' otewa' na anu ma'idek hi batu-
batu mian anu mohongo beleyum ka' da nupajuli nu aha. Boli mompojohok 
samian pe'e montoa beleyum madi' ko angga'nyo. 

Titus 3 

1Opo'ingat na to mia-mian i jama-jama'at nu beleyum da aha tulu-tulutan hi 
to pola-polaya' ka' anu mongkuasai negara, ka' mule' tulu-tulutan mombau 
iwi-iwi na han anu ma'ima'. 
2Taloakon hi aha da boli mompitana' kabai painggaga mau mule' pa' hi he, 
panyo mingkalakuan manonong na kinyonyoa. Tionyo ahi' aha saja' tobos hi 
iwi-iwi' na mian. 

3Kalana naipuan mae kita suele ponga', sala' na jalan, ka' madi' tulu-tulutan. 
Kita binotuananmo nu ngangahan na napisu tiba anu o ka'ima'i; kita tumuu' 
ko makisut ma'idek ka' madi' sanang hi sangalu, tiba mule' mompaha ka'i-
ka'ideki. 
4Panyo Tumpu anu Momposalamat kita nompotoamo kalibosan ka' 
kanonongan nu kinyonyoa-Nyo hi kita. 
5Ia momposalamat kita, misa' kalana kita nombaumo anu ma'ima', panyo 
kalana Ia ahi' na nongkalibosimo kita. Ia momposalamat kita kalana 
pakalaja'an nu Roh nu Tumpu, anu nombee'imo kita kantumuu'an bu'ou 
susumo anu po'ule'mo i hampeakon, ka' kantumuu'an anu bu'ou, aijo'mo kita 
pinobelesimo. 
6Tumpu nombee'imo mae Roh-Nyo hi kita kalana pakalaja'an i Yesus Kristus, 
Tomundo anu Momposalamat kita, 
7da kalana balakat i Yesus, kita mompo'ule'mo ma'ima' tiba Tumpu, ka' kita 
mohumpakmo kantumuu'an anu ma'ima' sampe toka sidu-sidutu', anu saja' 
o'ima-imaninto. 
8Potatae aiya totu'u ka' kona. Ku kahanda'i da beleyum sabole-bole 
mompoteteng han haha aiya, da to mia-mian anu palesayamo hi Tumpu totu-
totu'u bala usaha da mombau pakalaja'an-pakalaja'an anu ma'ima' ka' 
mingguna hi mian iwi-iwi'. 
9Opimpali'i na painggagan anu madi' ko gunanyo, to sisi-sisik anu pa' iyamae 
na pinolengkatannyo, mompaha lawa-lawani ka' pahantuda'an mongkona 
atulan nu agama. Iwi-iwi' aijo' madi' ko gunanyo, ka' madi' ko untungnyo. 
10Mian anu monsaduakon poga'a-ga'atan i uno nu jama'at, tionyo ahi' nu 
tewa' minsan kabai pinduan, lapas aijo' boli daagi' mosangalu tiba ia. 
11Nu sumbu' saba' mian anu sumo aijo' palaganta ka' dosa'nyo haha aijo' na 
ponsumbu'an saba' ia memang sala'mo. 

12Lia-lia' salatan aku nonsaimo i Artemas kabai i Tikhikus namba hi beleyum, 
bala usaha lia-lia' sampa' mae toka hi belengku kiijo' Nikopolis, kalana aku ko 
kahanda' jojoong kiijo' mae kopinnyo ola kakona i tempo' nu bakin. 
13Bala usaha totu-totu'u otulungi na i Zenas, anu pande hondo i atulan aijo', 
ka' i Apolos, da aha timbalimo mamba ka' madi' ko kakulangan apa-apaa. 
14To mia-mian anu bubu' kita tionyo ahi' balajan mombau ha-han anu 
ma'ima' da timbali mompodaagi' kapalaluan anu talalo opalalui; boli sampe 
aha tumuu' madi' mingguna. 
15Iwi-iwi' na Utus anu aiya hi belengku, nompakatu salan do'a hi beleyum. 
Potokakon na salan do'a mami hi to sanga-sangalunto anu sa'a-sa'angu' na 
kapalesaya'an. O'amalakon da Tumpunto mombalakati kita Utus iwi-iwi'. 
Tabea' mami, I Paulus 

  



688 

 

Filemon 

Filemon 1 

1Utusku i Filemon, sangalu sampo kanaya mami! Aku, i Paulus mian anu 
tinalungku'mo kalana i Kristus Yesus, tiba Utusto i Timotius, nontulismo sulat 
aiya toka hi beleyum  
2ka' hi jama'at anu silimu' i laiganum; ka' suele hi utusto boune, i Apfia ka' 
sangalu sampo usahanto, i Arkhipus. 
3Kami montaha'imani ka' mongamalakon da Tumpu Tuumanto ka' Tumpunto 
i Yesus Kristus mombee'i balakat ka' ka'ima'an hi beleyum. 
4De aku balado'amo ku sanggo na sanggo nu kita Utus ka' montalima kase hi 
Tumpu. 
5Kalana i hongongkumo, taalu' kita Utus totu-totu'u pinalesayamo hi Tumpu 
Yesus ka' mongkalibosi iwi-iwi' mian anu pinalesayamo hi Tumpu. 
6Aku balado'a mongamalakon da poto utusanto salaku to mia-mian anu 
pinalesayamo mohasinakon pangalati'an lebe daka' i iwi-iwi na balakat anu 
daagi'mo hi kita kalana nosa'angu'mo tiba i Kristus. 
7Utusku i Filemon, kalibosanum kona hi iwi-iwi' mian anu palesaya hi Tumpu 
nompolame'mo aku, ka' nongkakeha'imo aku! Iwi-iwi' mian anu pinalesayamo 
hi Tumpu i lame'mo kalana kita Utus. 
8Mokonyo aijo', salaku mian anu moto utus anu sa'a-sa'angu' na 
kapalesaya'an, aku timbali ahi' mompalentah kita Utus da mombau apaa na 
anu tionyo obau nu kita Utus. 
9Panyo kalana aku mongkalibosi kita Utus, aku ola ahi' momoita. Aku aiya 
samian na tu'anyo ka' uuka aiya hau-haunyo i unomo nu talungku', kalana i 
Kristus Yesus. 
10Aku, i Paulus, mompotoka sa'angu' na poitaon hi beleyum mongkona i 
Onesimus, anakku kalana i Kristus. Kalana i uno nu talungku' aiya, aku 
tinimbalimo tuuma nu rohaninyo. 

11U'utu mae ia madi'mo kino gunanyo hi beleyum, panyo uuka aiya ia kino 
gunanyomo, misa' ola hi beleyum, panyo suele hi belengku. 
12Uuka aiya mian anu ku kukalibosi aijo' po'ule'mo sinaingku mamba hi 
beleyum. 
13Sabenannyo kahanda'mo ku tewa'na ia da jojoongmo tiba aku salaku 
pombolosi beleyum da ia timbali montulungi aku, hau-haunyo daagi' i uno nu 
talungku' aiya kalana mompolele Lele Ma'ima' anu lengkat mae hi Tumpu. 
14Panyo aku madi' mongka'oho' mombau apa-apaa de kita Utus ma'isa 
monsitujui mae. Aku lebe mongka'ima'i de kita Utus montalima ia ka' halata' 
ahi' na kinyonyoaum; aku madi' mongka'oho' mompakisa beleyum. 
15Kugantang i Onesimus madi'mo jinojoong hi kita Utus tino pia-pian tempo' 
da kita Utus timbali po'ule' mule' mohumpak ia minsusule'mo ka' 
jojoonganmo sidu-sidutu'. 
16Uuka aiya ia misa'mo ola timbali posaihon nu kita Utus; ia misa'mo ola 
sumo aijo'. Ia atina' sangko mian Kristen anu okanonongi. Ia kinogunanyo 
hondo hi belengku, lebe-lebe mule' hi beleyum! Tantu ia ko gunanyo hondo 
salaku posaihon ka' mule' salaku mian anu noto utusmo hi Tumpu! 
17Mokonyo aijo', kalana kita Utus monganggapmo aku sangalu sangko kita 
Kristen, po'ule'mo talimakon na i Onesimus pokakana sumo kita Utus 
montalima aku. 
18De ia ko kasala'an kabai ko samaya' hi beleyum, bakas akuje na 
montanggungiakon iwi-iwi' aijo'. 
19Jadi, akumo na montulis i aiya: Aku, i Paulus mombayalije bau polunasi 
iwi-iwi'. (Tantu madi'mo palalu ku po'ingat, na kita Utus ko samaya' hi 
belengku, aijo'mo kantumuu'anum anu bu'ou salaku mian Kristen.) 
20Mokonyo aijo', i uno nu sanggo nu Tumpu soba tulungi mae na aku, 
polame'akon mae na kinyonyoangku salaku anu moto utus hi Kristus. 

21Aku nontulis sulat aiya kalana ku palesaya hondo na kita Utus tantu 
mombauje apaa na anu pinoitangkumo. Ka' kusumbu' tantu kita Utus 
mombauje anu lebe molingkudui aijo'. 
22Ka' mule', tulungi posadiai salipi' na aku i laiganum, kalana kutaha'imani 
Tumpu montalimakonmo iwi-iwi' na do'a nu to Utu-utus ka' po'ule'mo 
momboa aku minsusule' hi belemiu. 
23I Epafras, anu aiya sama-sama tiba aku i uno nu talungku' kalana i Kristus 
Yesus, nompakatu salan do'anyo hi beleyum. 
24Talimakon suele na salan do'a nu to sanga-sangalungku: i Markus, i 
Aristarkhus, i Demas ka' i Lukas. 
25O'amalakon da Tumpunto i Yesus Kristus mombalakati komiu. Tabea' mami, 
I Paulus 

Ibrani 

Ibrani 1 

1Tempo'nyo naipuan mae Tumpu ola saja' basisik hi mompolee'to nupotoka 
nu to nabi-nabi ka' mompake ngangahan nu anu obau. 
2Panyo tempo' uuka Ia basisik hi kita, Anak-Nyomo na mompotoka hi kita. 
Anak-Nyomo aiya na nombau pakalaja'an nu Tumpu nompotimbali dunia 
aiya songko-songko. Ka' suele Tumpu nontantukanmo tukoonyo Anak-Nyomo 
aiya na mohaki iwi-iwi'. 
3Iamo na mompotoa katalasanggoan nu Tumpu anu talalo hondo ko 
angga'nyo; Iamo na gambalan nu butong nu Tumpu anu manasa hondo. Iamo 
suele na mompotuu' kahosonan nu songko-songko na dunia aiya nu potatae-
Nyo anu talalo hondo matangkas na kuasanyo. Noko lapas na Ia nontokong 
mian da madi'mo nukona nu hukuman nu dosa' na aha, Ia sinumuhangmo i 
kasuhangan kiita' i suluga' hingga-hinggat tiba Tumpu Anu Matangkas na 
kuasanyo. 
4Anak aijo' nohumpakmo pangkat anu lebe matangkas molingkudui malaikat 
ka' sanggo anu binee' nu Tumpu hi Ia suele lebe o'angga'i molingkudui sanggo 
anu binee' hi malaikat. 
5Madi' toho' Tumpu notatae sumo uuka hi samian pe'e na malaikat; 
"Beleyumo na Anak-Ku; sinaa aiya Aku timbalimo Tuuma nu beleyum." Ka' 
mule' madi' toho' Tumpu notatae sumo uuka mau mule' kona hi malaikat anu 
pa' iyamae, "Akumo na timbali Tuumanyo, ka' ia timbalimo Anakku.” 
6Panyo tempo'nyo Tumpu nonsai mae Anak-Nyo tumpe-tumpe toka i dunia 
aiya, Tumpu notataemo sumo uuka, "Iwi-iwi' na malaikat nu Tumpu patut 
monsombah Anak aijo'.” 
7Kona hi aha to mala-malaikat, Tumpu notataemo sumo uuka, "Tumpu 
mompotimbali to mala-malaikat-Nyo sumo mombuun, ka' to posa-posaihon-
Nyo moak sumo apu.” 

8Panyo hi Anak aijo', Tumpu notatae, "Kalaja'an nu Belento, o Tumpu, 
sangkutnyo sampe toka sidu-sidutu'! Kapalentahan nu Belento atina'mo na 
kapalentahan anu adin. 
9Belento mongka'ima'i ka'adilan ka' mongka'ideki anu tageo; mokonyo aijo' 
Tumpu, Tumpu nu Belento, nompile'imo Belento ka' nombee'imo Belento da 
o'adati anu mompodaagi' kabilahian, molingkudui to sanga-sangalu nu 
Belento.” 
10Tumpu notatae mule', "Belento, Tumpu, momonanyo nompotimbalimo 
dunia, ka' posi Belento na nompotimbalimo langit. 
11Iwi-iwi' aijo' tionyo lanyap, ka' timbali mahude sumo baju'; panyo Belento 
madi' mongabali'. 
12Songko-songko na dunia aiya nu tapi' sumo baju', ka' sangga'atje na bau 
pombolosi nu Belento. Panyo Belento madi' toho' mongabali', ka' 
kantumuu'an nu Belento madi' ko kamingkotannyo.” 
13Tumpu madi' toho' notatae hi samian pe'e na malaikat sumo uuka: 
"Suhangmo i sasu koanan-Ku, sahingga anu mompaha bali' belento Ku 
popatundu'mo hi belento.” 
14Desumo aijo', to mala-malaikat haha aijo' ihe ahi' na sabenannyo na aha? 
Aha aijo'mo na to roh-roh anu mombau apaa na anu nu pokauhakon nu 
Tumpu, ka' anu nu palentah nu Tumpu Allah, da montulungi to mia-mian anu 
mohumpak kasalamatan. 

Ibrani 2 

1Mokonyo aijo' kita tionyo lebe totu-totu'u mintoong i pangajalan anu i 
hongontomo, da kita boli mompala'i kapalesaya'anto. 
2Iwi-iwi' na anu pinotuunmo ka' pinotokakonmo nu to mala-malaikat hi 
mompolee'to i nyata'mo hondo, ka' mian anu madi' montuluti, kabai mian 
anu madi' montapali mohumpak hukuman anu konanyomo na o hukum sumo 
aijo'. 

3Pakalaus mule' de kasalamatan anu lebe daka' na angga'nyo ka' anu 
molingkuduimo potuunon haha aijo'! De kita madi' saja' monginau' 
kasalamatan aijo', tantu kita madi' molapas i hukuman. Kalana Tumpu na 
momonanyomo nompoto'i kasalamatan aijo', ka' to mia-mian anu 
momonanyo nohongo nomponyata'mo anu totu'unyo hi kita. 
4Ka' mumle' Tumpu nompaka pototu'umo apaa na anu sinakisianmo nu mian 
haha aijo', aijo'mo Tumpu nombaumo iwi-iwi' nu ngahan anu okabangangi 
ka' ha-han anu madi' ko gampanyo ka' posi pongka'oho'-Nyo na nombagi-
bagiakonmo to bala-balakat nu Roh nu Tumpu. 
5To mala-malaikat madi' nohumpak kuasa lengkat mae hi Tumpu Allah da 
mompalentah dunia bu'ou anu saidi' mae toka, aijo'mo dunia anu hau-haunyo 
obisalakonto aiya. 
6Panyo mule', i sa'angu' na bahagian i uno nu Kitab nu Tumpu Allah 
tinulismo sumo uuka, "Mian aijo' apaa, o Tumpu, sahingga Belento 
mongka'oho' monginau' ia? Mian ola ahi' mian, panyo Belento 
mompalahatikan ia! 
7I tempo' anu madi' pinin Belento nompotimbalimo ia gagana' tinau'akon i 
aluknyo nu malaikat. Belento nombee'mo pangkat hi ia anu opopodaka' ka' 
o'adati, 
8ka' nompotimbalimo ia anu mongkuasai iwi-iwi na apaa." Jadi, de koonyo, 
Tumpu na nompotimbali mian, "anu nongkuasai iwi-iwi na apaa", aijo' 
alati'nyo saba' madi' ko sangga'atan pe'e na anu madi' i aluk nu kakuasa'an nu 
mian. Mau mule' sumo aijo', kita madi' montoa uuka aiya mian mongkuasai 
iwi-iwi na apaa. 
9Panyo kita nontoamo i Yesus ko kuasa! Ia pinotimbalimo gagana' i aluknyo 
nu malaikat ola i tempo' anu sasaingoni', da kalana kanonongan nu 
kinyonyoa nu Tumpu Ia timbali silaka bau pontokong mian iwi-iwi'. Kita 
nontoamo uuka aiya Ia binee'anmo pangkat anu talasanggo ka' o'adati kalana 
Ia nongoa'imo kasansala'an sampe sinilaka. 

10Memang konanyomo na Tumpu -- anu nompotimbalimo iwi-iwi na apaa 
bau kapentingan-Nyo -- ka' nompotimbalimo i Yesus anu momposalamat totu-
totu'u, Ia nongoa'imo kasansala'an. Tiba jalan anu sumo aijo' na Tumpu 
nolagamo mian iwi-iwi' da suele opopodaka' tiba i Yesus. Kalana Iamo na 
pombuka' jalan hi aha da timbali oposalamat. 
11I Yesus nompolomasmo mian i dosa' nu aha iwi-iwi'; ka' Ia anu 
nompoloasmo, tiba aha anu pinoloasmo aijo', hingga-hinggat nontuumamo 
Tuuma samian. Mokonyo aijo' i Yesus madi' ma'ambang na mongakui aha 
aijo' sumomo to utu-utus-Nyo. 
12I Yesus notatae hi Tumpu, "Ku poto'ije hi to utu-utus-Ku na Belento. Ku 
poto'ije na Belento de aha singkabotmo, ipogombuan.” 
13I Yesus notatae mule', "Tumpu na anu Ku taha'imani." Ka' Ia notatae mule', 
"Aiyamo na Aku, tiba to ana-anak anu binee'mo nu Tumpu hi beleng-Ku.” 
14Kalana to mia-mian anu sinanggo-Nyo anak aijo', atina'mo mian anu timbali 
silaka, jadi i Yesus tinimbalimo pokakana sumo aha ka' tinumuu'mo 
pokakana sumo mian. Ia nombau sumo aijo', da kalana Ia sinilaka sumo aijo' 
Ia timbali mohopu'i Ibilis anu mongkuasai kapatean. 
15Tiba jalan anu sumo aijo' Ia nompobebasmo to mia-mian anu i uno nu 
kantumuu'annyo saja' obotuani kalana mabuhuk dumo mate. 
16Jadi sinumbu'mo saba' misa' malaikat na tinulungan-Nyo, panyo lee' mae i 
Abraham. 
17Aiyamo na alati'nyo sahingga Ia tionyo timbali pokakana sumo to utu-utus-
Nyo i uno nu iwi-iwi na han. Ka' tiba jalan anu sumo aijo' Ia noko alamo 
tinimbali Imam Daka' anu mohongo-hongo ka' anu ko kalibosan-Nyo. Kalana 
Ia nombaumo anu sumo aijo', sahingga dosa' nu mian ingampunanmo. 
18Ka' kalana Ia toho'mo nongoa'i kasansala'an ka' sinobaan, sahingga Ia noko 
alamo nontulungi to mia-mian anu kinonamo nu soba'an, kalana Ia toho'mo 
sinobaan ka' nongoa'imo kasansala'an. 

Ibrani 3 

1To utu-utus bubuu' mian Kristen anu i lagamo suele nu Tumpu Allah! Soba 
popikilakon hondo-hondo na i Yesus aiya! Tumpu nonsaimo mae Ia samata-
mata da timbali Imam Daka' i agama anu otoonginto. 
2Ia tulu-tulutan hondo hi Tumpu anu nompile'imo Ia da mombau pakalaja'an 
aijo' susumo i Musa naipuan mae tinulu-tulutanmo apaa na anu 
pinokauhakon nu Tumpu obau i Laigan nu Tumpu. 
3Panyo i Yesus pantas mohumpak pongangga'i anu lebe daka' molingkudui i 
Musa. Kalana mian anu mompotinjo laigan na tionyo lebe o'angga'i 
molingkudui laigan aijo'. 
4Memang iwi-iwi' na laigan daagi' ko anu nompotinjo, panyo anu mompotinjo 
iwi-iwi na apaa atina'mo samata-mata Tumpu. 
5I Musa tulu-tulutan hondo salaku posaihon i uno nu Laigan nu Tumpu ka' 
mompotokakon ha-han anu nu poto'ije nu Tumpu Allah aiyamae i ahop. 
6Panyo i Kristus tinulu-tulutanmo salaku Anak anu mompangakui kalajanyo i 
uno nu Laigan nu Tumpu. Ka' kita aiya atina'mo na Laigan nu Tumpu, de kita 
tataap daka-daka' na kinyonyoa ka' tataap palesaya totu-totu'u da mohumpak 
apaa na anu otaha'imaninto. 
7- 8Kalana aijo', susumo koo-Nyo nu Roh nu Tumpu, "De sinaa aiya komiu 
mohongomo potatae nu Tumpu, bolimo komiu panggaga, susumo mompolee' 
miu, tempo'nyo aha notomuhukmo hi Tumpu, ka' nonsobaimo Tumpu i 
padang bone'. 
9'Kiijo' mae mompolee' miu nonsobaimo Aku, ka' nonguji'mo Aku', na koo-
Nyo nu Tumpu, 'padahan aha nontoamo anu binaung-Ku patompulu' na taun 
na kinopinnyo.’ 
10Mokonyo aijo' Aku pinusamo hi aha ka' tinaloakon-Kumo, 'Aha saja' madi' 
tulu-tulutan, ka' madi' mongka'oho' montuluti apaa na anu Kupalentahkon.’ 
11Aku pinusamo ka' binasumpa'mo, 'Aha madi' timbali minsoop i lipu' aijo' da 
mohumpak kajojoongan tiba Aku.' “ 

12To utu-utus, obala'ingati boli-boli daagi' ko anu itina' hi komiu samian na 
anu ko kinyonyoa ma'idek sumo aijo', ka' madi' palesaya totu-totu'u, sahingga 
ia po'ule'mo mobalik ka' matijo'onmo hi Tumpu anu tumuu'! 
13Jadi, da madi' ko samian pe'e anu itina' hi komiu na nu akali nu dosa' 
sahingga panggagamo hi Tumpu, tionyo ahi' komiu mompaha poki-pokinde'i 
sansina-sinaa de kita daagi' tumuu' i uno nu tempo' anu sinanggo-Nyo "Sinaa 
Aiya" i uno nu Kitab nu Tumpu. 
14Kita iwi-iwi' mosangalumo tiba i Kristus, i sa'angu' na tanga'an asan kita 
sampe toka imihinyo na montoongi hoso-hoson kapalesaya'an anu totu-totu'u 
anu daagi'mo hi kita salatanmo pe'e imoonanyo. 
15Aiyamo na anu tinulis i uno nu Kitab nu Tumpu, "De sinaa aiya komiu 
mohongomo potatae nu Tumpu, boli komiu panggaga, susumo mompolee' 
miu, tempo'nyo aha notomuhukmo hi Tumpu.” 
16Yoh, ihemo na to mia-mian anu nohongomo potatae nu Tumpu Allah lantas 
notomuhukmo hi Ia? Aijo'mo iwi-iwi' na mian anu i laya'mo i Musa nosabat 
lengkat mae i Mesir, kabai misa'o? 
17Ka' ihe na tinambuha'anmo nu Tumpu patompulu' na taun na kinopinnyo? 
Kona hi aha anu binala dosa'mo, anu i hukummo mate i padang bone', kabai 
misa'o? 
18Tempo'nyo Tumpu binasumpa'mo sumo uuka, "Aha madi' timbali minsoop i 
lipu' aijo' da timbali mingkain tiba aku" -- ihe mule' na anu kokoonyo nu 
Tumpu? Anu nunu patui aijo'mo to mia-mian anu notomuhukmo hi Tumpu, 
kabai misa'o? 
19Uuka aiya sinumbu'tomo, saba' aha madi' timbali minsoop, kalana aha 
madi' palesaya hi Tumpu. 

Ibrani 4 

1Yo, janji' nu Tumpu daagi' ahi' sabole-bole opake, ka' kita mohumpakje 
pingkainan anu jinanji'nyomo. Jadi, sabole-bole ahi' obala'ingati da boli ko 

samian anu itina' hi komiu na madi' mohumpak pingkainan anu 
jinanji'nyomo aijo'. 
2Kalana Lele Ma'ima' aijo', pinolelemo hi kita pokakana sumo hi aha. Panyo 
hi aha lele aijo' madi' kino kaliangannyo. Kalana mau mule' i hongomo nu 
aha, aha madi' ahi' palesaya. 
3Panyo kita anu pinalesayamo mohumpakmo pingkainan anu jinanji'mo nu 
Tumpu aijo'. Aijo' madi' sala' sumo anu tinaloakonmo nu Tumpu, sumo uuka, 
"Aku notambuha'mo ka' binasumpa'mo, 'Aha madi' timbali minsoop da 
mohumpak pingkainan tiba Aku.' " Tumpu notatae sumo aijo' mau mule' 
pakalaja'an-Nyo i lapasmo salatanmo pe'e Ia nompotimbali dunia aiya. 
4Kalana mongkona sinaa ko popitu'nyo tinulismo i uno nu Kitab nu Tumpu 
sumo uuka, "I sinaa ko popitu'nyo Tumpu Allah ningkainmo madi'mo nombau 
apa-apaa na Ia.” 
5Mongkona han aijo' tinulis mule' sumo uuka, "Aha madi' timbali minsoop i 
lipu' aijo' da mohumpak pingkainan tiba Aku.” 
6Jadi aha anu momona nohongo lele mongkona Lele Ma'ima' aijo', madi' 
mohumpak pingkainan aijo' kalana aha madi' palesaya. Desumo aijo' 
nanasamo taalu' daagi' ko to mia-mian sangga'at anu timbali mohumpak 
pingkainan aijo'. 
7Kalana Tumpu nontantukanmo sa'angu' na sinaa sangga'at mule', anu 
osanggohi "Sinaa Aiya". Motau-taunmo na Tumpu nompoto'i han aijo' hi 
Daud, i uno nu ayat anu ingala ka' tinulis u'uka aijo', "De sinaa uuka komiu 
mohongomo potatae nu Tumpu, bolimo komiu panggaga.” 
8De bisuannyo i Yosua nombee'imo mian haha aijo' da mingkain sumo 
jinanji'mo nu Tumpu, saba' Tumpu madi'mo daagi' notatae mongkona sinaa 
sangga'at. 
9Jadi, kona hi mian anu palesayamo hi Tumpu daagi' ko janji' da mingkain 
susumo Tumpu ningkainmo i sinaa ko popitu'nyo aijo'. 

10Kalana mian anu nohumpakmo pingkainan anu jinanji'mo nu Tumpu hi ia 
aijo', mingkain ahi' suele, ka' iwi-iwi' na pakalaja'annyo bolimo obau 
pokakana sumo hi Tumpu. 
11Kalana aijo', imbo' na kita da bala usaha totu-totu'u da mohumpak 
pingkainan anu jinanji'mo nu Tumpu aijo'. Boli sampe ko samian anu aiya hi 
kita na moteba' susumo aha naipuan mae, kalana madi'mo palesaya hi 
Tumpu. 
12Potatae nu Tumpu aijo'mo na potatae anu tumuu' ka' mahoson; 
molingkudui tajom nu bajak anu ko matanyo ohua'. Potatae aijo' monsusuk 
toka-toka i kinyonyoa ka' santuu'; toka-toka i to losu-losuan ka' touak na 
buku, sahingga monsumbu' totu-totu'u pikilan ka' tanga'an nu mian. 
13Madi' ko sa'angu' pe'e na anu konyawanyo na madi' nutoa nu Tumpu. Iwi-
iwi na apaa langgo-langgo' ka' kantoan hi ahop-Nyo. Ka' kita tionyo ahi' 
mongakui apaa na anu binauntomo i hi Ia. 
14Mokonyo aijo' kita tionyo ahi' mintoong hoso-hoson i pangakuan nu 
kapalesaya'anto. Kalana kita daagi' ko Imam Daka' anu talasanggo, anu 
ninsoopmo sampe tinoka i ahop nu Tumpu Allah -- atina'mo i Yesus anak nu 
Tumpu. 
15Imam Daka'to anu talasanggo aijo' misa' imam anu madi' moko ala mongoa'i 
apa-apaa na anu madi' opoko ala o oa'into. Panyo Ia sinobanmo i uno nu iwi-
iwi' na han, pokakana sumo kita; ola Ia madi' nombau dosa'. 
16Kalana aijo' imbo' na kita babaani na mangadap hi Tumpu Allah anu 
ma'ima' hondo na mompalentah. Tumpu mongkalibosije kita ka' mombalakati 
kita da kita nu tulungi de tokamo na tempo'nyo anu tinantukanmo. 

Ibrani 5 

1Batu-batu Imam Daka' opile'i hi aha mian anu palesayamo hi Tumpu, ka' o 
hangkat da mompojalan palentah nu Tumpu salaku wakin nu aha. Kalajanyo 
aijo'mo monsombahkon hi Tumpu, apa-apaa na obee' ka' okolobanakon bau 
pongampuni dosa'. 

2Imam Daka' aijo' manjoo' na anu madi' nupoko ala nu bau, ka' kalana aijo' ia 
tionyo ahi' mingkalakuan manonong hi to mia-mian anu madi' ko anu nu 
pisumbu-sumbu' ka' anu sinala'mo na jalannyo. 
3Ka' kalana ia madi' moko ala mombau apa-apaa, ia tionyo ahi' 
monsombahkon koloban, misa' ola kalana dosa' nu mian anu palesayamo hi 
Tumpu, panyo suele kalana dosa'nyo. 
4Madi' ko samian anu mosi hangkat posi butongnyo timbali Imam Daka'. 
Mian timbali Imam Daka' de Tumpu na molaga ia da mompojalan palentah 
aijo' -- pokakana sumo i Harun. 
5Sumo aijo'mo na i Kristus. Ia madi' nohangkat posi butong-Nyo da timbali 
Imam Daka'. Posi Tumpu na nohangkatmo Ia. Tumpu notatae hi Ia, "Anak-Ku 
na Beleyum; sinaa aiya Akumo na Tuuma nu Beleyum.” 
6I tampat sangga'at Tumpu suele notatae, "Beleyumo na Imam Daka' sampe 
toka sidu-sidutu', susumo i Imam Melkisedek.” 
7Tempo'nyo i Yesus daagi' tutuu' i dunia aiya, Ia binalado'a ka' noloboo' na 
nongkakase ka' i humaang hi Tumpu, anu moko ala momposalamat i balaa' 
nu kapatean. Ka' kalana Ia mohongo-hongo Tumpu ka' mongadati, sahingga i 
hongonyomo mae na Ia. 
8I Yesus atina'mo na Anak nu Tumpu, panyo maumo sumo aijo', Ia binala 
gulu'mo da timbali tulu-tulutan, aijo'mo Ia nongoa'imo kasansala'an. 
9Sahingga salatan Ia pinotimbalimo anu momposalamat totu-totu'u, Ia 
tinimbalimo pinolengkatan nu kasalamatan anu sampe toka sidu-sidutu' kona 
hi iwi-iwi'na mian anu tulu-tulutan hi Ia, 
10ka' Tumpu suele nompoto'imo Ia aijo' salaku i Imam Daka' susumo i Imam 
Melkisedek! 
11Mongkona pangkat i Yesus salaku Imam Daka', manjoo' na palalu opoto'i 
mami hi komiu, panyo mahan na montutuhakon kalana komiu madi' sampa' 
mangalati. 

12Sabenannyo tempo'nyomo na komiu timbali gulu', panyo nanasamo taalu' 
komiu daagi' ahi' palalu balagulu' pe'e hi mian sangga'at mongkona alati'nyo 
nu pangajalan nu Tumpu. Komiu ma'isa timbali mongala kaanon anu mokuut; 
komiu daagi' tionyo ola monginum susu. 
13Mian anu daagi' monginum susu alati'nyo ia daagi' bunga mea'; ia ma'isa 
ko'anu nu pisumbu-sumbu' mongkona apaa na anu totu'u ka' apaa na anu 
sala'. 
14Kaanon anu mokuut aijo' bau bagi nu mian anu motu'amo, anu kalana 
ko'anumo nu sumbu-sumbu', timbalimo monggihanakon iya na anu ma'ima' 
tiba iya na anu ma'idek. 

Ibrani 6 

1Kalana aijo', imbo' da kita mondensu'akonmo i panga-pangajalan anu lebe 
tongkohimona mongkona kantumuu'an nu mian Kristen anu sinsumbu'mo, da 
lebemo mangalati', ka' boli ola mongkamata pu'u-pu'unyo momona nu 
pangajalan nu agamanto. Boli kita po'ule' mule' mongulit pu'unyo nu 
pangajalan au'aitu mian madi'mo timbali mombau ha-han anu madi'mo 
mingguna ka' tionyomo ahi' palesaya hi Tumpu, 
2kabai pu'unyo nu pangajalan mongkona palamandian kabai mongkona 
mompotudu lima i ubak nu mian, kabai mongkona mian anu silakamo, po'ule' 
mule' tumuu' kabai hukumannyo anu sampe toka sidu-sidutu'. 
3Imbo'mo na kita, de Tumpu mompobee'mo mondensu'akon i panga-
pangajalan anu lebemo matangkas! 
4Kalana daagi' ko to mia-mian anu noteba'mo, madi'mo opoko ala, po'ule' o 
ajan. Aha naipuan mae jinojoongmo i uno nu jingka anu no lengkat mae hi 
Tumpu, ka' nongoa'imo anu binee'-Nyomo. Aha mule' suele kinuasanmo nu 
Roh nu Tumpu. 
5Aha nonsumbu'mo kalana apaa na hi anu sinumbu'mo nu aha aijo'mo 
potatae nu Tumpu aijo' ma'ima', ka' aha nongoa'imo to bala-balakat anu 
kinuasanmo nu kuasa anu tokaje mae. 

6Panyo lapas aijo' aha moteba'mo! Madi'mo po'ule' opoko ala o'ajan na aha da 
balatobat i to dosa-dosa' nu aha. Kalana aha po'ule' mule' nonsalib Anak nu 
Tumpu ka' nonsaduakonmo Ia pinopo' ambang i ahop nu mian da'isan. 
7Tano' anu monsosop uee nu ujan anu toto minsan tudun i bawonyo, lantas 
mohasinakon to sosu-sosu'anon anu mingguna hi mian anu mokalaja, tano' 
aijo' binalakatanmo nu Tumpu. 
8Panyo de tano' aijo' mohasinakon to pada-padang ka' anu tumuu' kohii'nyo, 
saba' tano' aijo' madi' ko gunanyo ka' saidi' mae nu kutukimo nu Tumpu ka' 
ahennyo opapui sampe mingkot. 
9Panyo to utu-utus anu okanonongi, mau mule' kami motatae sumo aijo', 
panyo opalesaya hondo mami na komiu. Opalesaya mami totu-totu'u kalana 
komiu nontalimamo ha-han anu lebe ma'ima', aijo'mo to bala-balakat anu 
tinimbalimo kasalamatan nu belemiu. 
10Tumpu misa' Tumpu anu madi' adin. Ia madi' mongkolilimi apaa na anu 
kinalajamo miu hi Ia, ka' kalibosan anu pinotoamo miu hi Ia, tempo'nyo 
komiu nontulungimo to utu-utus anu sa'a-sa'angu' na kapalesaya'an, tu'utu 
mae ka' uuka aiya. 
11Okahanda'i mami da komiu toto samian saja' bala usaha toka-toka 
imihinyo, sahingga komiu mohumpak apaa na anu o ima-imani miu aijo'. 
12Kami madi' mongka'oho' komiu timbali moluluk. Panyo okahanda'i mami da 
komiu tumuu' sumo to mia-mian anu mohumpak apaa na anu jinanji'mo nu 
Tumpu, kalana palesaya hi Ia ka' kalana sabaan na montanda'i Ia. 
13Tempo'nyo Tumpu binajanji' hi Abraham, Ia binasumpa'mo tukoonyo, nu 
bauje apaa na anu jinanji'nyomo. Ka' kalana madi' ko anu lebe matangkas 
molingkudui Tumpu, sahingga Ia binasumpa'mo i posi sanggo-Nyo. 
14Ia notatae, "Aku bajanji' mombalakatije beleyum ka' mompotimbalije lee' nu 
beleyum timbali manjoo'!” 
15I Abraham sinabaan na nontanda'i sahingga ia nohumpak apaa na anu 
jinanji'mo nu Tumpu hi ia. 

16De mian basumpa', ia basumpa' hi sanggo nu mian sangga'at anu lebe 
matangkas molingkudui ia, sahingga madi'mo ko'anu lewa' monggagakon 
kalana iwi-iwi' sinumpa'mo. 
17Tumpu ko kahanda' lebe momponasa hi to mia-mian anu nontalimamo 
janji'-Nyo, tukoonyo Ia madi'mo mombali'i anu ingatun-Nyomo. Aijo' na 
sababnyo pinaka tuangan-Nyomo na sumpa'nyo anu jinanji'-Nyomo aijo'. 
18Ohua' na han aijo' madi'mo daagi' mongabali': Tumpu madi' toho' baleko' i 
janji'-Nyo ka' sumpa'-Nyo. Kalana aijo', kita anu ningkongmo hi Tumpu, 
kinakeha'mo da mahoson na mintoong hi anu otaha'imani anu naningkoyamo 
i ahopto. 
19Anu otaha'imaninto aijo' sumomo tapu nanimpasokmo leleeng anu mahoson 
na pintoongan ka' madi'mo ko'anu mompoposia i uno nu kantumuu'anto. Anu 
otaha' imani aijo' so'mo noliu-liu lalanse' i Salipi' anu Susi' hondo i Laigan nu 
Tumpu i suluga'. 
20I Yesus nombuka'mo jalan mamba i tampat aijo' bau kajalananto ka' 
ninsoopmo nokiita' binaumo Imam Daka'to sampe toka sidu-sidutu', susumo i 
Imam Melkisedek. 

Ibrani 7 

1I Melkisedek aiya atina'mo na tomundo anu lengkat mae i Salem ka' imam 
nu Tumpu Anu Talasanggo. Tempo'nyo i Abraham ninsusule'mo lengkat mae 
namba nahampate nompatundu' to tomu-tomundo, i Melkisedek tinokamo 
nompolabot ia ka' nombalakati. 
2Jadi, i Abraham nombee'imo i Melkisedek anu i humpaknyo namba 
nahampate binagi sampulu' na bagian, sambahagian na binee'nyo. (Sanggo i 
Melkisedek alati'nyo, anu momonanyo, "Tomundo nu Ka'adilan"; ka' kalana ia 
tomundo lengkat mae i Salem, sahingga sanggonyo alati'nyo mule' "Tomundo 
Ka'ima'an".) 
3Mongkona i Melkisedek aiya madi' ko katalangan maumo pa' iyamae, pa' ia 
ko tuuma kabai tina kabai mompolee'; ka' suele madi' ko katalangannyo 

mongkona kinahampeannyo, kabai mule' ia sinilaka. Ia pokakana sumo Anak 
nu Tumpu; ia atina'mo na imam anu sampe toka sidu-sidutu'. 
4Jadi otoantomo i aiya palias na kodaka'nyo na i Melkisedek aiya; ia sumo 
aijo' na kodaka'nyo sahingga i Abraham, Tuuma nu mompolee' nu bansanto, 
nombee'mo hi ia anu binagi sampulu' na bagian, sambagian na binee'nyo, anu 
i humpaknyo lengkat mae nahampate aijo'. 
5I uno nu atulan nu agama Yahudi tinantukanmo saba' to ima-imam tulunan 
nu aha Lewi tionyo mongala sambagian hi anu binagimo sampulu' na hasin 
nu polioan nu aha mian nu Israel, aijo'mo posi to utu-utus nu aha, mau mule' 
aha bubuu' tulunan mae i Abraham. 
6I Melkisedek misa' tulunan nu aha Lewi, panyo ia suele mohumpak ahi' 
sambagian hi anu binagimo sampulu' apaa na anu i humpak mae i Abraham, 
ka' nombalakati mule' i Abraham anu sabenannyo ia nontalimamo ahi' janji' 
hi Tumpu. 
7Memang madi' ahi' timbali ogagakon au'aitu mian anu binalakatanmo atina' 
na lebe i aluknyo nu mian anu nombalakatimo. 
8To ima-imam anu mohumpak sambagian hi anu binagi sampulu' na bagian 
aijo'mo mian anu timbali silaka. Panyo de o hongo i Kitab nu Tumpu, i 
Melkisedek anu nohumpakmo bagi sambagian hi anu binagi sampulu' na 
bagian aijo' atina'mo mian anu tataap tumuu'. 
9Timbali otaloakon, saba' aha Lewi -- anu tulunannyo molimu' sambagian i 
uno nu sampulu' na bagian lengkat hi aha mian nu Israel anu palesayamo -- 
nombayan suele bagian haha aijo', hi Abraham, lantas i Abrahamje na 
mombee' hi Melkisedek, de i Abraham mombayanmo hi Melkisedek. 
10Mau mule' aha Lewi ma'isa pe'e i hampe, panyo timbali otaloakon ia 
kiijo'mo i uno nu butong i Abraham mompolee'nyo, tempo'nyo i Melkisedek 
siningkabotmo tiba i Abraham. 
11Tempo'nyo to ima-imam Lewi nompalentah, atulan nu agama Yahudi 
binee'mo hi mian Israel anu palesayamo. Kalana to ima-imam Lewi naipuan 

mae aijo' madi' moko ala mombau apaa na anu tionyo nubau nu aha ma'i-
ma'ima', jadi tionyo ko imam sangga'at, aijo'mo anu sumo i Imam Melkisedek, 
ka' misa'mo anu lengkat mae i gombuan nu Imam Harun! 
12Jadi, de pangkat nu to ima-imam o babali'i, atulan nu agama Yahudi suele 
tionyo o babali'imo ahi'. 
13Anu nupatui nu sisik aiya aijo'mo Tumpunto: Ia nolengkat mae i tulunan 
sangga'at ka' ma'isa toho' kino samian pe'e na tulunan-Nyo binapangkat 
susumo imam. 
14Iwi-iwi' na mian monsumbu' saba' Tumpunto nolengkat mae i tulunan nu 
Yehuda; ka' i Musa madi' toho' nonsanggo tulunan aijo' tempo'nyo ia 
nombisalakonmo to ima-imam. 
15Anu sinisik aiya timbali lebe talang mule', kalana samian na imam sangga'at 
tinokamo anu sumo i Melkisedek. 
16Ia i hangkat tinimbali imam, misa' mimpu'u i to atu-atulan nu mian, panyo 
mimpu'u i kantumuu'annyo anu talalo hondo ko kuasanyo ka' anu madi' ko 
kamingkotannyo. 
17Kalana i uno nu Kitab nu Tumpu tinaloakon, "Beleyum atina'mo na imam 
sampe toka sidu-sidutu', susumo i Imam Melkisedek.” 
18Jadi uuka aiya atulan anu pininmo o una'mo i sohipi' saba' madi'mo 
mahoson ka' madi'mo ko gunanyo. 
19Atulan nu agama Yahudi madi' moko ala mombau apa-apaa da timbali 
ma'ima'. Aijo' na sababnyo kita uuka aiya binee'anmo anu timbali otaha'imani 
anu lebe ma'ima'; tiba jalan aijo' kita moko alamo ohani hi Tumpu. 
20Ka' mule', iwi-iwi' aijo' pinohosonmo nu sumpa' nu Tumpu Allah. Madi' 
toho' ko sumpa' sumo aijo' tempo'nyo imam sangga'at haha aijo' i hangkat 
binau imam. 

21Panyo i Yesus i hangkat binau imam sinumpa', tempo'nyo Tumpu 
notataemo hi Ia, "Tumpu binasumpa'mo, ka' Ia madi' mongabali' na kahanda'-
Nyo, 'Beleyum atina'mo na imam sampe toka sidu-sidutu'.' “ 
22Tiba jalan aiya mule' i Yesus na anu tinimbalimo bau pintoongan ka' anu 
lebe ma'ima' ka' lebe mahoson mongkona han anu jinanji'mo aijo'. 
23Daagi' mule' ko sa'angu' na han: imam haha aijo' sangga'at manjoo', kalana 
aha toto samian silaka, sahingga madi' moko ala sabole-bolemo bapangkat. 
24Panyo i Yesus tumuu' sampe toka sidu-sidutu', jadi pangkat-Nyo salaku 
imam madi' molalin hi mian sangga'at. 
25Mokonyo aitu sampe toka sidu-sidutu' i Yesus timbali momposalamat to 
mia-mian anu toka hi Tumpu, montului Ia, mokonyo aijo' Ia tumuu' sampe 
toka sidu-sidutu' da mompotokakon apaa na anu nu poita nu to mia-mian hi 
Tumpu. 
26Jadi, i Yesus aijo'mo na Imam Daka' anu opalaluinto. Ia susi'; hi Ia madi' ko 
anu i humpak na kasala'an kabai pa' dosa' apaa. Ia gina'atakon nompala'i to 
mia-mian anu baladosa', ka' i liba'akon nokiita' i tampat anu lebe matangkas 
moliu-liu langit. 
27Ia madi' sumo to ima-imam daka' sangga'at, anu toka sansina-sinaa tionyo 
monsombahkon koloban kalana posi dosa'nyo iwi-iwi', lapas aijo' atina'je ka' 
kalana to dosa-dosa' nu mian anu palesayamo. I Yesus nonsombahkon 
koloban ola ninsan panyo tinanggungnyomo sampe toka sidu-sidutu', 
tempo'nyo Ia nonsombahkonmo posi butong-Nyo salaku bau koloban. 
28Atulan nu agama Yahudi mohangkat mian anu madi' ma'ima' da timbali 
imam daka'. Panyo salatan noko lapasmo na atulan aijo', Tumpu nojanji'mo 
ka' sinumpa'nyomo tukoonyo Ia mohangkatmo anu salaku bau Imam Daka', 
Anak anu pinotimbalimo bau Pomposalamat totu-totu'u ma'ima' sampe toka 
sidu-sidutu'. 

Ibrani 8 

1Pinolengkatan nu anu sinisik iwi-iwi' aiya atina'mo: Kita daagi' ko Imam 
Daka' anu sumo aijo', anu sumuhang mompalentah hingga-hinggat tiba 
Tumpu Anu Matangkas na kuasanyo kiita' i suluga'. 
2Ia mompojalan pangkatnyo salaku Imam Daka' i Salipi' anu Susi', aijo'mo i 
uno nu Kemah nu Tumpu anu Susi', anu pinotinjo nu Tumpu, misa' pinotinjo 
nu mian. 
3Batu-batu Imam Daka' i hangkat da monsombahkon koloban kabai anu 
osombahkon hi Tumpu. Sumo aitu mule' na Imam Daka' to; Ia tionyo daagi' 
ko apa-apaa anu osombahkon. 
4Bisuannyo Ia jojoong i dunia aiya, Ia madi' timbali jadi imam kalana 
daagi'mo ko imam anu monsombahkon koloban anu otuntut i uno nu atulan 
nu agama Yahudi. 
5Pakalaja'an anu nubau nu aha salaku imam aijo' sabenannyo ola sumo 
sa'angu' na gambalan ka' lolung apaa na anu kiita' i suluga'. Aijo' pinoto'imo 
nu Tumpu hi Musa naipuan mae, tempo'nyo i Musa kahanda'mo mompotinjo 
Kemah nu Tumpu. Tumpu Allah notatae sumo uuka hi Musa, "O inau'! Iwi-
iwi' aijo' tionyo ahi' nubau montiho sonto' anu pinotinganmo hi beleyum i 
bawo nu bungkutnyo.” 
6Panyo uuka i Yesus nohumpakmo pangkat imam anu lebe talasanggo 
molingkudui anu kinalajamo nu to ima-imam haha aijo'. Kalana palajanjian 
anu pinodaagi'mo nu Tumpu hi mian atina'mo na palajanjian anu lebe 
ma'ima' kalana mimpu'u i janji' nu ha-han anu lebe ma'ima'. 
7Bisuanyo madi' kinokakulangannyo na janji' anu momonanyo saba' madi'mo 
palalu mombau palajanjian anu ko ohua'nyo. 
8Panyo Tumpu nontoamo kasala'an hi mian anu palesayamo hi Ia, sahingga 
Tumpu notatae, "O inau', tokaje mae na tempo'nyo, Aku mompodaagi'je 
palajanjian anu sala'je tiba bansa Israel, ka' tiba bansa Yehuda. 

9Misa' sumo palajanjian anu binaung-Kumo tiba mompolee' nu aha tempo'nyo 
Aku nolaya' nosabat mae lengkat i lipu' Mesir. Aha madi' tinulu-tulutan anu 
binaung-Kumo tiba aha; aijo' na sababnyo Aku madi'mo mompajuli aha. 
10Panyo uuka aiya, aiyamo na palajanjian anu Ku baumo tiba mian nu Israel, 
i sina-sinaa anu tokaje mae, koonyo nu Tumpu: Aku monguna'mo atulan-Ku i 
uno nu pikilan nu aha, ka' montulismo i kinyonyoa nu aha. Aku timbalimo 
Tumpu nu aha, ka' aha timbalimo mian anu palesayamo hi beleng-Ku. 
11Aha madi'mo palalu mompogulu' hi sampo tulunannyo, kabai mompoto'i hi 
utusnyo, 'Sabole-bole osumbu' na Tumpu.' Kalana aha iwi-iwi', ise' daka' saidi' 
mae nusumbu'je nu aha na Aku. 
12Ku ampunije na kasala'an-kasala'an nu aha iwi-iwi'.” 
13Kalana mompoto'imo sa'angu na palajanjian' anu bu'ou, jadi Tumpu Allah 
nompotimbalimo palajanjian anu momona aijo' naluso'mo ka' madi'mo talalo 
ma'ima'; ka' apaa na anu naluso'mo tantu malia'mo lanyaap. 

Ibrani 9 

1Palajanjian anu momona, daagi' ko to atu-atulannyo na monsombah Tumpu 
ka' daagi' suele ko tampat ponsomban anu binau nu mian. 
2Sa'angu' na kemah pinotinjo anu i sasu ahopnyo, sinanggohan Salipi' anu 
Susi'. I kiijo' daagi' ko sulaan nu sulu' ka' daagi' mule' ko meja' tiba roti anu 
osombahkon hi Tumpu. 
3I sasu unonyo, anu i hiku nu lalanse' anu ko ohua'nyo, daagi' ko salipi'nyo 
anu osanggohi Salipi' anu Susi' hondo. 
4I uno nu salipi' aijo' daagi' ko mezbah mosoni' na binau bau pompapuian 
kamangian, ka' daagi' mule' ko Peti' Palajanjian. Peti' aijo' i lapisan songko-
songko nu mosoni'. I uno nu Peti' aijo' daagi' ko kuhon mosoni', isinyo manna, 
tokon i Harun anu ninsumpemo, ka' ohua' na kobakan nu batu bau 
pinontulisan; anu kiijo' tuli-tulis sampulu' na palentah nu Tumpu. 

5I bawo nu Peti' aijo' daagi' ko Patong nu Malaikat ohua', anu ko polipiknyo 
mongibalatakon Tumpu daagi' ko anu i kiijo'. Ohu-ohua' na polipik nu 
Malaikat aijo' binokanyo i bawo nu kolop nu Peti', aijo'mo tampat 
pongampunian dosa'. Panyo iwi-iwi' aijo' madi'mo opoko ala otutuhakon 
tempo' uuka toto sa'angu'. 
6Sumo aijo' na nongatun iwi-iwi'. Toka sansina-sinaa to ima-imam minsoop i 
unonyo sasu ahopnyo nu kemah aijo' mombau kalaja nu aha. 
7Anu minsoop i uno nu kemah anu kiijo' hondo-hondo i unonyo nu kemah 
aijo', ola Imam Daka'. Ia mombau kalajanyo ola minsan sataun. Aijo' nu 
kalaja momboa baso' da osombahkon hi Tumpu kalana dosa' nu butongnyo 
ka' kalana to dosa-dosa' anu madi' sangaja' na binau nu mian anu palesayamo 
hi Tumpu. 
8Tiba atulan anu sumo aijo', Roh nu Tumpu mompotiju'mo totu-totu'u, saba' 
de daagi' sabole-bole kemah anu i sasu ahop aijo' opotinjo, jalan minsoop i 
uno nu Salipi' anu Susi' hondo aijo' ma'isa tabuka'. 
9Aiya mongibalatakon tempo' uuka; alati'nyo saba' anu sola osombahkon ka' 
kolobaan binatang haha aijo' anu osombahkon hi Tumpu, madi' moko ala 
mompokopiani kinyonyoa nu mian anu momboa mae anu osombahkon. 
10Kalana ha-han anu obau aijo' ola otalima de anu o kaan, o inum, ka' 
ngangahan nu han anu bau pomposusi'. Iwi-iwi' ola atulan nu dunia anu 
opake ola sampe de tokamo na tempo'nyo Tumpu Allah mombali'imo atulan 
anu bu'ou. 
11Panyo i Kristus tinokamo salaku Imam Daka' lengkat mae i ha-han anu 
ma'ima' anu polo-polo'mo daagi'. Kemah nu Tumpu anu pokalaja'an-Nyo 
salaku Imam Daka' aijo'mo na kemah anu lebe talasanggo ka' lebe ma'ima'. 
Aijo' misa' binau nu mian; alati'nyo misa' anu nolengkat mae i dunia anu 
pinotimbali aiya. 
12I Kristus ninsoop i Salipi' anu Susi' hondo i uno nu kemah aijo', ola ninsan 
sampe toka sidu-sidutu'. Tempo'nyo aijo' Ia madi' nomboa baso' nu mee' 

mo'anenyo kabai baso' nu anak nu sapi' da osombahkon; Ia nomboamo posi 
baso'-Nyo ka' tiba jalan anu sumo aijo' Ia nompobebasmo kita sampe toka 
sidu-sidutu'. 
13Baso' nu mee' ka' sapi' mo'anenyo tiba abu' nu anak nu sapi', anu 
kinolobanakon, opake da bau pompipi' to mia-mian anu mahenyu susumo 
koonyo nu atulan nu agama, da aha timbali belesi'. 
14Yo, de baso' tiba abu'nyo aijo' moko ala mompobelesi kahenyuan nu to mia-
mian, apaa mule' baso' i Kristus. Kalana kuasa nu Roh anu sampe toka sidu-
sidutu', i Kristus nonsombahkonmo posi butong-Nyo hi Tumpu salaku 
koloban anu ma'ima'. Baso'-Nyo mompobelesi kinyonyoanto da bolimo 
mombau atulan nu agama anu madi' kogunanyo, da kita timbali mombau 
palentah nu Tumpu anu tumuu'. 
15Aijo' na sababnyo i Kristus tinimbalimo Jalan i sa'angu' na palajanjian anu 
bu'ou, da mian anu i lagamo nu Tumpu montalimamo to bala-balakat anu 
madi' mingkot anu jinanji'mo nu Tumpu. Iwi-iwi' aijo' tinimbalimo kalana 
daagi'mo ko anu sinilaka, aijo'mo i Kristus; ka' Ia sinilaka aijo' 
nompobebasmo mian i kasala'an-kasala'an anu binaumo nu aha tempo'nyo 
palajanjian anu momona daagi' pinake. 
16De daagi' ko sulat anu montalangkan ihe na tumpunyo nu halata' nu mian 
anu sinilakamo, tantu daagi' ko bukuti'nyo nu mian anu nombaumo sulat aijo' 
montutuhakon ia aijo' sinilakamo. 
17Kalana sulat ihe na tumpunyo nu halata' aijo' madi' opake de mian anu 
nombau sulat aijo' daagi' tutuu'. Sulatnyo aijo' opakemo de mian aijo' 
sinilakamo. 
18Kalana aijo' janji' anu momonanyo suele tionyo o sela' nu baso'. 
19Momonanyo i Musa nompoto'i iwi-iwi' na palentah atulan nu Tumpu hi 
bansa Israel. Lapas aijo' i Musa nongalamo baso' nu anak nu sapi' ka' baso' nu 
mee' mo'anenyo, lantas ginalo'annyomo nu uee, lapas aijo' pinipi'akonnyomo i 
Kitab nu Atulan anu lengkat mae hi Tumpu ka' hi iwi-iwi' na bansa Israel 

mompake hemput hisop ka' bulu nu domba buhitnyo momea' hondo na bau 
pompipi'akon. 
20Hau-haunyo i Musa mokalaja aijo', ia motataemo, "Aiyamo na baso' anu 
ponsela' palajanjian lengkat mae hi Tumpu anu tionyo otuluti miu.” 
21Lapas mule' tiba han anu pokakana sumo aijo', i Musa nompipi'akonmo 
baso' aijo' suele i Kemah nu Tumpu ka' iwi-iwi' na to paka-pakakas anu opake 
monsombah Tumpu. 
22Memang atulan nu agama Yahudi, gagalan iwi-iwi na apaa oposusi' nu 
baso': ka' dosa' ola timbali o ampuni de daagi' ko baso' ojujuhakon. 
23Tiba han anu sumo aijo' to paka-pakakas anu mongibalatakon ha-han anu i 
Suluga' palalu oposusi'. Panyo ha-han anu memang i Suluga' aijo' mompalalui 
ahi' koloban anu lebe ma'ima'. 
24Kalana i Kristus madi' ninsoop i Salipi' anu Susi' anu binau nu mian, anu ola 
mongibalatakon Salipi' anu Susi' ka' anu sahondo-hondonyo. Posi i Kristus na 
minsoop i Suluga'; i kiita' mae Ia tempo' uuka mangadap hi Tumpu kalana 
kapentinganto. 
25Imam Daka' nu Yahudi sataun-toka sataun minsoop i Salipi' anu Susi' hondo 
i uno nu Laigan nu Tumpu momboa baso' nu binatang sa'angu'. Panyo i 
Kristus madi' ninsoop nonsombahkon butong-Nyo pino'uli-ulit. 
26Kalana desumo aitu, aijo' alati'nyo saja' pino'uli-ulit-Nyo na nongoa'i 
kasansala'an salatanmo pe'e dunia aiya pinotimbali. Panyo bukuti'nyo, uuka 
aiya i tempo' anu i mihinyomo aiya, Ia tinoka ola ninsan da mompobelesi 
dosa', aijo'mo nongkolobanakonmo posi butong-Nyo. 
27Tumpu nontantukanmo mian silaka ola minsan ka' lapas aijo' oputusimo nu 
Tumpu. 
28Sumo aitu mule' na i Kristus ola minsan na sinombahkon salaku koloban 
mompobelesi dosa' nu mian da'isan. Ia po'ule'je toka kopinduannyo, misa' pa' 
kahanda' mongulusmo palakala nu dosa', panyo momposalamatmo to mia-
mian anu saja' montanda'i katokaan-Nyo. 

Ibrani 10 

1Atulan nu agama Yahudi ola mombee'i gambalan anu opiha-pihau' 
mongkona han anu ma'ima' anu tokaje mae, misa' gambalan anu sahondo-
hondonyo mongkona han aijo'. Atulan aijo' madi' moko ala mompokopiani 
mian anu toka monsombah Tumpu ka' momboa mae anu osombahkon, mau 
mule' sataun-toka sataun saja' monsombahkon kolobaan anu susumo aijo'. 
2Bisuannyo to mia-mian anu monsombah Tumpu aijo' totu-totu'u binelesi'mo i 
dosa', aha madi'mo daagi' ko pikilan montutugi dosa', ka' koloban madi'mo 
daagi' osombahkon. 
3Panyo koloban haha aijo' anu osombahkon sataun-toka sataun ola salaku 
mompo'ingat mian i to dosa-dosa' nu aha, 
4kalana memang baso' nu sapi' ka' baso' nu mee' lakinyo madi' moko ala 
mongalini dosa'. 
5Mokonyo aijo' salatan i Kristus ninsoopmo i dunia, Ia notataemo hi Tumpu, 
"Belento madi' mongkahanda'i koloban ka' anu osombahkon; panyo ola mule' 
ahi' Belento nompotoukamo butong-Ku. 
6Belento madi' situju i koloban anu opotunu; kabai koloban bau pongampuni 
dosa'. 
7Lantas Aku notataemo, 'Aiyamo na Aku; o Tumpu! Aku toka da mombau anu 
okahanda'i nu Belento susumo anu tinulismo i uno nu Kitab nu Tumpu 
mongkona butong-Ku.' “ 
8Momonanyo i Kristus notataemo, "Belento madi' mongkahanda'i koloban, ka' 
anu osombahkon: Belento madi' situju binatang na okolobanakon ka' opotunu 
salaku anu osombahkon ka' okolobanakon anu bau pongampuni dosa'." I 
Kristus notatae sumo aijo', mau mule' iwi-iwi na koloban aijo' 
sinombahkonmo susumo koonyo nu atulan nu agama Yahudi. 
9Lapas aijo' i Kristus notatae, "Aiyamo na Aku, o Tumpu Allah! Aku toka da 
mombau anu okahanda'i nu Belento." Jadi Tumpu Allah nohapusmo iwi-iwi' 
na koloban anu pininmo aijo', ka' binolosannyomo nu koloban i Kristus. 

10I Yesus Kristus nombaumo apaa na anu nukahanda'i nu Tumpu Allah ka' 
butong-Nyo sinombahkonnyomo, salaku koloban. Kalana Ia 
nonsombahkonmo sumo aijo', ka' Ia nombaumo sumo aijo' ola ninsan sampe 
toka sidu-sidutu'; kita iwi-iwi' pinobelesi'mo i dosa'. 
11Batu-batu imam nu aha Yahudi mombau kalajanyo salaku imam sansina-
sinaa, ka' saja' opo'uli-ulit na ia monsombahkon anu susumo aijo'. Panyo 
koloban haha aijo' madi' hondo moko alini dosa'. 
12Panyo i Kristus nonsombahkon poso' sa'angu' na koloban bau pongampuni 
dosa', ka' koloban aijo' montanggungimo sampe toka sidu-sidutu'. Noko lapas 
na nonsombahkon koloban aijo', i Kristus sinumuhangmo i sasu koanan nu 
Tumpu ka' nompalentahmo hingga-hinggat tiba Ia. 
13Ka' tempo' uuka i Kristus montanda'imo sampe Tumpu mombaumo to 
sampo-sampo bali'-Nyo matundu'mo hi Ia. 
14Jadi anu ola sa'angu' na koloban aijo', i Kristus nompokopianimo to mia-
mian anu pinobelesi'mo na dosa'nyo. 
15Mongkona han aijo' Roh nu Tumpu suele nonsisikakonmo hi kita. Roh nu 
Tumpu notatae, 
16" 'Aiyamo na palajanjian anu kubaumo hi aha i sina-sinaa anu tokaje mae,' 
koonyo nu Tumpu, 'Ku po'una'je na to atu-atulan-Ku i uno nu kinyonyoa nu 
aha, ka' Ku tulis i uno nu pikilan nu aha.' “ 
17Tumpu mule' notatae, "Ku kolilimimo na to dosa-dosa' ka' anu binaumo nu 
aha na kalakuan, anu toto ide-idek.” 
18Jadi to dosa-dosa' ka' anu binaumo nu aha na kalakuan anu toto ide-idek 
ingampunanmo, sahingga madi'mo palalu osombahkon na koloban bau 
pongampuni dosa'. 
19Yo, to utu-utus, kalana i Yesus sinilakamo sumo aijo', kita uuka aiya 
baanimo na minsoop i Salipi' anu Susi' hondo. 

20Binuka'mo i Yesus na jalan sa'angu' anu bu'ou hi kita, aijo'mo jalan anu 
mombee'i kantumuu'an. Jalan aijo' montului lalanse', aijo'mo posi 
butongnyomo i Yesus. 
21Ka' kita uuka aiya daagi'mo ko samian na Imam Daka', anu 
mompangakuimo pakalaja'an i Laigan nu Tumpu. 
22Kalana aijo', imbo' da kita mongohanimo Tumpu ka' kinyonyoanto hodi'mo 
ka' palesayamo totu-totu'u; ka' kinyonyoanto anu pinosusi'mo ka' madi'mo ko 
kasala'an o oa'i, ka' butongto pinobelesi'mo nu uee anu molino. 
23Kita tionyo ahi' mintoongmo hoso-hoson i anu otaha'imaninto, anu 
ingakuantomo kalana Tumpu timbali opalesaya, ka' apaa na anu jinanji'-
Nyomo tionyo ahi' Nupodaagi'. 
24Ka' kita tionyo ahi' mompaha toa-toa samian ka' samian da kita timbali 
mompaha kake-kakeha'i bau pongkalibosi sangalu ka' mombau ha-han anu 
ma'ima'. 
25Kita tionyo ahi' saja' sihuk hingga-hinggat, ka' boli moluluk susumo mian 
sangga'at. Ka' kita tionyo ahi' saja' mompaha poho-pohoson kinyonyoa, 
kalana osumbu'to madi'mo daagi' pin na Tumpu tokamo. 
26Kalana de lele anu totu'u lengkat mae hi Tumpu pinotokamo hi kita, panyo 
saja' kita mombau dosa' ototonggolakon, saba' madi'mo daagi' ko koloban anu 
bau pongalini dosa'to. 
27Me sa'a-sa'angu'nyomo na anu daagi' hi kita, aijo'mo mongahopimo 
pomputusian nu Tumpu, ka' apu nu tambuha'-Nyo anu mongangoti to mia-
mian anu mongewa Ia! 
28Mian anu madi' nontuluti atulan anu binee'mo i Musa, o hukum mate madi' 
ko ampunnyo, de ko sakisimo ohua' kabai totolu' na mian anu mompoto'i 
tukoonyo ia sinala'mo. 
29Palias na koboatnyo na hukuman anu opokona hi mian anu talalomo 
monguesani Anak nu Tumpu. Mian aijo' monsangka madi' ko angga'nyo na 

baso' nu palajanjian nu Tumpu, aijo'mo i Kristus sinilaka da mompobelesi' 
dosa'nyo. Ia madi' mongangga'i Roh anu momombee'i balakat. 
30Osumbu'to ihe na Ia anu notataemo, "Ku balosije! Ku hukumje!" ka' anu 
notataemo, "Tumpu momputusije mian anu palesayamo hi ia.” 
31Palias na ko sansalanyo de manabu' i lima nu Tumpu Anu Tumuu'! 
32Potutugakon mosia na ka'ada'annyo na to utu-utus i tempo' anu i 
hikuhakonmo. Tempo'nyo aitu salatan jingka nu Tumpu nonjingkai komiu, 
komiu nongoa'imo manjoo' hondo na kasansala'an, panyo komiu sabole-bole 
ahi palesaya totu-totu'u. 
33Toto minsan komiu pinopo'ambang, ka' lewa' kinabisa'an madi' ma'ima' i 
ahop nu mian da'isan. Toto minsan komiu suele nongoa'imo sansala tiba aha 
anu lewa' kinabisa'an susumo aijo', 
34ka' komiu suele lewa'mo nonginau' kasusa'an nu mian anu tinalungku'mo. 
Ka' tempo'nyo iwi-iwi' na anu miu ingagoanmo, komiu madi' notambuha', 
kalana osumbu' miu, daagi' ko apa-apaa anu lebe ma'ima' itina' hi komiu anu 
montahan sampe toka sidu-sidutu'. 
35Mokonyo aijo' opohoson na kinyonyoa, kalana de komiu tataap palesaya, 
saba' tambonyo nu han aijo' daka' hondo! 
36Komiu palalu sabaan, da komiu moko ala mombau anu nukahanda'i nu 
Tumpu, sahingga mohumpak anu jinanji'-Nyomo. 
37Kalana i uno nu Kitab nu Tumpu tinulismo, "Madi'mo pin; Ia anu tokaje 
mae aijo', malia-lia'mo toka; Ia madi'mo montanda'i pipin pa'hipianje na Ia 
toka. 
38Ka' mian-Ku anu madi'mo ko sala'nyo palesayamo ka' tumuu'mo; panyo de 
daagi' ko anu aijo' hi aha na anu tolo sule', tantu Aku madi'mo sanang hi ia.” 
39Kita aiya misa' mian anu tolo sule' ka' sala' na jalan. Panyo kita mian anu 
pinalesayamo hi Tumpu ka' anu pinosalamatmo. 

Ibrani 11 

1Bala'iman alati'nyo palesayamo totu-totu'u i ha-han anu otaha'imani, 
alati'nyo ko katantuan i unonu kinyonyoa mongkona ha-han anu madi' otoa. 
2Kalana bala'iman, sahingga to mia-mian naipuan mae kina'ima'anmo nu 
Tumpu. 
3Kalana bala'iman, sahingga osumbu'to na dunia aiya taalu' pinotimbali nu 
potatae nu Tumpu; jadi, apaa na anu otoanto, pinotimbalimo nu anu madi' 
otoanto. 
4Kalana bala'iman, sahingga i Habel nonsombahkonmo hi Tumpu Allah 
koloban anu lebe ma'ima' molingkudui koloban i Kain. Kalana ia bala'iman 
sumo aijo', i Habel tinalimamo nu Tumpu salaku mian anu ma'ima', kalana 
inyata'mo na Tumpu nontalimamo anu sinombahkonnyo. I Habel sinilakamo, 
panyo kalana ia bala'iman, sahingga ia daagi' basisik sampe uuka aiya. 
5Kalana bala'iman, sahingga i Henokh madi' sinilaka, panyo i hangkat ka' 
binoa hi Tumpu. Madi' ko samian na nongkabot ia, kalana ia i hangkatmo nu 
Tumpu. I uno nu Kitab nu Tumpu Allah tinulismo, ma'isa pe'e i Henokh i 
hangkat, ia nomposanangmo kinyonyoa nu Tumpu. 
6De madi' bala'iman, madi' ko samian pe'e timbali moko ala momposanang 
kinyonyoa nu Tumpu. Kalana mian anu toka hi bele nu Tumpu tionyo ahi' 
palesaya saba' Tumpu daagi', ka' Tumpu mombalosije mian anu molio Ia. 
7Kalana bala'iman, sahingga i Nuh pinoto'imo nu Tumpu mongkona ha-han 
anu jadi aiya mae i ahop, anu madi' pinoko ala tinoanyo. I Nuh tulu-tulutan 
hondo hi Tumpu, sahingga ia nombaumo sa'angu' na kapan anu ahennyo 
nomposalamatmo butongnyo tiba aha sampoto'utus. Tiba jalan anu sumo 
aijo', dunia i hukumo, panyo i Nuh kalana ia bala'iman, sahingga koonyo nu 
Tumpu ia mian anu ma'ima'. 
8Kalana bala'iman, sahingga i Abraham tulu-tulutan hondo hi Tumpu, 
tempo'nyo Tumpu nolagamo ia ka' nonsaimo ia namba i lipu' anu jinanji'mo 
nu Tumpu hi ia. Lantas i Abraham nambamo, padahan madi' nusumbu' pa' 
moya na kalambanannyo. 

9Kalana bala'iman, i Abraham mian anu lengkat mae i salipu'an jinojoongmo i 
lipu' anu jinanji'mo nu Tumpu hi ia aijo'. I Abraham jinojoongmo kiijo' i 
kemahnyo. Sumo aitu mule' na i Ishak ka' i Yakub, anu nontalimamo 
palajanjian pokakana sumo aijo' lengkat mae hi Tumpu. 
10Kalana i Abraham montanda'imo kota anu pinopikinakonmo ka' 
nupotinjomo nu Tumpu ka' opotinjo i mesen anu mahoson hondo. 
11Kalana bala'iman, sahingga i Abraham nohumpakmo lee' hi Sarah, maumo i 
Abraham i langkai'mo hondo, ka' i Sarah mule' i lengke'mo. Pinalesayamo 
hondo na kinyonyoa i Abraham, kalana nusumbu' tionyo nuganapi nu Tumpu 
na palajanjian-Nyo. 
12Mau mule' i Abraham tempo'nyo aitu sumomo mian anu sinilakamo na 
butongnyo, panyo ia nohumpak manjoo' hondo na lee'nyo anu konjoo'nyo 
madi' opoko ala o bilang -- sumo konjoo' nu mandala' i langit, ka' bone' i biwi 
nu ambai. 
13Iwi-iwi' na mian haha aijo' tataap bala'iman sampe silaka. Aha madi'mo 
mohumpak ha-han anu jinanji'mo nu Tumpu, panyo ola montanggalakon ka' 
molabot aijo' mae jo'o-jo'on. Ka' aijo' mule' aha mongakui, saba' aijo' aha ola 
mian anu lengkat mae i salipu'an ka' anu ola jojoong madi' pin i dunia aiya. 
14Mian anu montaloakonmo sumo aijo', saba' aha mompoto'imo totu-totu'u 
daagi' molio lipu' anu timbali tano' kajojoongan nu aha. 
15Misa' lipu' anu pinala'ianmo mae nu aha aijo' na anu lewa' nu popikinakon 
nu aha. Kalana desumo aijo' nanjoo'mo na kasampatan hi aha po'ule'mo 
minsusule' i lipu' aijo'. 
16Panyo aha memang ahi' monginde'i sa'angu' na lipu' anu lebe ma'ima', 
aijo'mo lipu' anu kiita' i Suluga'. Aijo' na sababnyo Tumpu madi' ma'ambang 
de aha monsanggo Ia Tumpu nu aha, kalana Tumpu nomposadiamo sa'angu' 
na kota bau kajojoongan nu aha. 
17Ola kalana bala'iman, sahingga i Abraham nonsombahkonmo i Ishak salaku 
koloban tempo'nyo ia inguji' nu Tumpu. Tumpu nombee'mo anu jinanji'-

Nyomo hi Abraham, panyo i Abraham i halala'mo na nombee' anaknyo anu 
ola sa'a-sa'angu'nyomo aijo'. 
18Tumpu notataemo hi Abraham, "Hi Ishakje aiya na beleyum mohumpak lee' 
anu jinanji'kumo hi beleyum.” 
19I Abraham palesaya totu-totu'u hi Tumpu, moko ala po'ule' mompotumuu' i 
Ishak maumo ia sinilakamo -- jadi, timbalimo otaloakon, i Abraham po'ule'mo 
nontalima i Ishak anu sini-sinilakamo po'ule'mo tinumuu'. 
20Kalana bala'iman, sahingga i Ishak nonjanji'mo balakat hi Yakub ka' hi Esau 
anu aiya mae o ahopi. 
21Kalana bala'iman, sahingga ma'isa pe'e i Yakub sinilaka ia nombalakatimo 
to ana-anak i Yusuf -- aijo'mo aha natiseha i pulu nu tokonnyo ka' nonsombah 
Tumpu. 
22Kalana bala'iman, sahingga i Yusuf -- salatan ohanimo na ia silaka -- 
nonsisikakonmo sampoto'utusannyo mian nu Israel anu palesayamo hi 
Tumpu lengkat mae i Mesir, ka' nompotunmo mosia na tionyo mongkalesang 
butongnyo de ia silakamo. 
23Kalana bala'iman, sahingga tina tuuma i Musa nomposulukmo ia tinotolu' 
na bitu'on na kopinnyo salatan ia i hampemo. Tinoa nu aha, saba' ia aijo' 
samian na anak anu ma'ima' ka' aha madi' nabuhuk na nonggagakon palentah 
i tomundo'. 
24Kalana bala'iman, sahingga salatan i Musa dinaka'mo, madi' mongka'oho' 
osanggohi anak nu osoa nu Tomundo Mesir. 
25Ia lebe mongka'ima'i hingga-hinggat mongoa'i sansala tiba mian anu 
palesayamo hi Tumpu, asan boli mongoa'i kasanangan i kantumuu'an anu 
baladosa' anu ola sasaingoni'. 
26Nu oa'i i Musa lebe ko angga'nyo na opopo'ambang kalana palesaya hi 
Tomundo anu Momposalamat anu jinanji'mo nu Tumpu Allah aijo', pojohok 
mau madi' mohumpak iwi-iwi' na halata' nu lipu' Mesir, kalana i Musa 
montaha'imani tambonyo i sinaa anu aiya mae o ahopi. 

27Kalana bala'iman, sahingga i Musa nompala'imo Mesir ka' madi'mo 
mabuhuk maumo nu tambuha'i nu tomundo'. I Musa nolausakonmo 
patujunyo sumomo ia nontoamo Tumpu anu madi' otoa-toa. 
28Kalana bala'iman, sahingga i Musa nombaumo Paskah ka' 
nompalentahkonmo da baso'nyo opipi'akon i tumban nu laigan nu aha mian 
nu Israel da Malaekat anu Monsilakai boli mompatei to ana-anak tumpe nu 
aha. 
29Kalana bala'iman, sahingga to mia-mian nu Israel noko potaap i Ambai 
Momea', sumomo aha i lumajang i bawo nu tano' kantisan, padahan to mia-
mian nu Mesir i lonyomo nu ambai aijo' tempo'nyo aha suele nompisoba 
notaap. 
30Kalana bala'iman, sahingga to mia-mian nu Israel nombaumo da pagan 
mesen nu Yerikho nohobo' salatan pinitun sinaamo na aha nontikubi. 
31Ola kalana bala'iman, sahingga i Rahab, boune anu lewa-lewa' masala' aijo', 
madi' pinatean hingga-hinggat tiba to mia-mian anu madi' tunduk hi Tumpu; 
kalana ia na nontalima ima-ima' mian nu Israel anu namba nondoyoni. 
32Jadi, aku timbalije mule' sabole-bole motatae, panyo tempo' na madi'mo 
sukup hi belengku. Aitu pe'e ma'isa sinanggongku na i Gideon, i Barak, i 
Simson, i Yefta, i Daud, i Samuel ka' to nabi-nabi. 
33Kalana bala'iman, sahingga aha nompatundu'mo iwi-iwi' na kalaja'an. Aha 
nombaumo anu totu'u imata nu Tumpu, sahingga nohumpakmo apaa na anu 
jinanji'mo nu Tumpu. Ginunggumanmo nu aha na nganga' nu to singa-singa, 
34nompateimo apu anu daka' na moaknyo, madi' pinoko ala tinabas nu bajak. 
Aha madi' mahoson, panyo tinimbalimo nahoson; aha baani na mahampate 
sahingga nompatundu'mo suludadu nu bansa anu i salipu'an. 
35Kalana bala'iman, sahingga po'ule'mo i humpak nu to bou-boune na to mia-
mian anu sinilakamo. Daagi' mule' ko anu i halala'mo na osakisa sampe 
sinilakamo, ka' madi'mo ko kahanda' opotumuu', kalana mongka'ima'imo 
po'ule' opotumuu' da mohumpak kantumuu'an anu lebe ma'ima'. 

36Daagi' ko anu i le-letakon, pinohos, pinungu nu lante ka' pinosoop i uno nu 
talungku'. 
37Aha pinahambunu'akon nu batu sampe sinilaka, daagi' mule' ko anu 
kinolong nu galagaji, ka' anu pinatean nu bajak. Aha anu namba momoya, ola 
mibaju' nu kilit nu domba kabai kilit nu mee'; aha kasiasi, okabisa'i, ka' 
osakisa. 
38Dunia aiya misa' tampat anu lebe ma'ima' hi aha. Aha saja' jinojoong nolali-
lalin i padang mateges ka' i bungkutnyo, ka' jinojoong i to lia-liang nu batu 
ka' i to bolo-bolo' nu tano'. 
39Palias na kodaka'nyo na ka'untungan anu i humpakmo nu iwi-iwi' mian 
haha aijo', kalana iman nu aha! Panyo aha madi' mohumpak apaa na anu 
jinanji'mo nu Tumpu, 
40kalana Tumpu ko tanga'an anu lebe ma'ima' hi kita. Tanga'an-Nyo aijo'mo 
saba' ola ahi' palesaya hingga-hinggat tiba kita, yo aha timbali ma'ima'. 

Ibrani 12 

1Yo de hi kita, manjoo' hondo aiya hi kita na sakisi! Kalana aijo', imbo' da 
o'alintomo iwi-iwi' na anu mompiboati ka' dosa' anu saja' maningkampit hi 
kita. Ka' imbo' na kita da sabaan na mombatuki baku lebee anu aiyamo i 
ahopto. 
2Anu otoanto tionyo saja' hi Yesus, kalana Ia na mompodaagi' imanto, ka' 
monjagai ka salatan pe'e i moonanyo toka-toka i mihinyo. I Yesus 
nongintimmo sakisa i kau' salib! Madi' pinajulannyo na Ia silaka i kau' salib 
aijo' salaku sa'angu' na han anu mongambangi. Ia ola monginau' kalame'an 
anu nu oa'ije i mihinyo mae. Uuka aiya Ia sinumuhangmo i sasu koanan nu 
kasuhangan nu Tumpu ka' mompalentahmo hingga-hinggat tiba Ia. 
3Soba potutugakon mosia na kosakisanyo na i Yesus nongahopimo to mia-
mian baladosa' anu nongka'idekimo hondo ka' nongewamo Ia. Kalana aijo' 
boli ise-ise' na kinyonyoa ka' boli bata-bata. 

4Kalana i uno nu usaha nu beleyum mongewa dosa', komiu ma'isa toho' kino 
iman sumo aijo' sampe baso' tionyo jinujuhakonmo. 
5Ka' boli mongkolilimi pokinde' nu Tumpu aiya, anu binee'mo hi beleyum 
salaku to ana-anak-Nyo: "Anak-Ku, o intomakon ima-ima' na pangajalan nu 
Tumpu, ka' boli ise-ise' na kinyonyoa de Ia montambuha'imo beleyum. 
6Kalana Tumpu mompokinde'i, batu-batu mian anu Nu kalibosi, ka' Nu pohos 
na batu-batu mian anu Nu akui salaku anak-Nyo.” 
7Komiu tionyo ahi' montalima pompohos nu Tumpu salaku sa'angu' na 
pangajalan anu lengkat mae hi samian na tuuma. Kalana te madi' toho' 
samian na anak nu hukum nu tuumanyo? 
8De komiu madi' o hukum suele susumo anak-Nyo iwi-iwi' sangga'at aiya, 
aijo' nyata'mo saba' komiu misa' anak-Nyo totu-totu'u, panyo anak bule anu 
madi' o akui salaku anak-Nyo totu-totu'u. 
9Kita ko tuuma i dunia. Ia mompokinde'i kita, da kita mongangga'i ia. Jadi 
sumo aitu mule' kona hi Tuuma nu rohaninto anu i suluga', tantu kita tionyo 
lebe mule' tulu-tulutan hi Ia da kita tumuu'. 
10Tu'anyonto i dunia mompokinde'i kita madi' sampe toka sidu-sidutu', ola iya 
na anu nu oa'i nu aha ma'ima'. Panyo Tumpu Allah mompokinde'i kita da bau 
ka'ima'anto da kita timbali susi' hingga-hinggat tiba Ia. 
11Memang tempo'nyo kita pinokinde'an hukuman aijo' madi' momposanang 
kinyonyoanto, panyo ola monsakiti kinyonyoa. Panyo lapas mae na aijo', 
kona hi kita anu pinokinde'anmo hukumanmo aijo' na monsabapi kita da 
tumuu' mombatuki pongka'oho' nu Tumpu Allah, ka' monta'upje ka'ima'an na 
kita. 
12Kalana aijo', pohoson na limaum anu i lundengmo ka' buku nu beleyum anu 
i langkakatanmo aijo'! 
13Saja' lumajang i jalan anu mahata, da tengkeum anu pinengko'mo atina' 
madi' tonsubali, panyo ola da ma'alin. 



721 

 

14Bala usaha da tumuu' simbulu tiba to mia-mian. Ka' Bala usaha mule' da 
tumuu' susi', na palesaya hi Tumpu. Kalana madi' ko samian pe'e na moko ala 
montoa Tumpu de madi' ia tumuu' sumo aijo'. 
15Obala'ingati da boli ko samian na anu mosabat mompala'imo kalibosan nu 
Tumpu, da boli ko samian na anu timbalimo sumo hemput anu ko lasungnyo 
itina' hi komiu, sahingga monsaduakonmo kasusa'an ka' mongideimo mian 
da'isan nu lasungnyo. 
16Obala'ingati da boli ko anu tumuu' lewa' masala' kabai madi' mongangga'i 
ha-han rohani, susumo anu binaumo i Esau. Pinobaluknyomo na haknyo 
salaku anak tumpe, ola kalana samangko' na anu o kaan. 
17Osumbu' miu saba' ilapas mae i Esau kino kahanda'mo da mohumpak 
balakat aijo' hi tuumanyo, panyo ia madi'mo tinalima. Kalana maumo i 
humaang na ia nolio jalan mompokopiani kasala'annyo, madi'mo daagi' ko 
kasampatan da mohumpak han aijo'. 
18To utu-utus madi' tinoka nangadap hi apa-apaa susumo anu 
pinangadapanmo nu bansa Israel naipuan mae. Aha nangadapmo hi apa-apaa 
anu timbali okanyang, aijo'mo Bungkutnyo nu Sinai tiba apunyo anu saja' 
moak, aha nangadapmo i kapintungan, hondomi' ka' antong; 
19aha nangadapmo i onyi' nu tolompet, ka' lewo' nu potatae anu daka' hondo. 
Salatan to mia-mian nu Israel nohongomo potatae aijo', pinoitamo nu aha 
sabole-bole da potatae aijo' bolimo daagi' motatae mae hi aha. 
20Kalana aha madi'mo moko ala montahan mohongo palentah anu pinotoka 
mae nu potatae aijo'. Kalana potatae aijo' nontaloakonmo, "Iwi-iwi' na anu 
mompeja' bungkutnyo aiya, madi' opajuli pa' aijo' binatang kabai pa' ihe, 
tionyo opahambunu'akon nu batu sampe ia silaka.” 
21Apaa na anu tinoamo nu mian Israel haha aijo', talalo ahi' hondo 
okabangangi sahingga i Musa notataemo, "Aku nabuhukmo ka' i 
lakatnyomo!” 

22Panyo mule', komiu tinokamo i Bungkutnyo nu Sion, ka' kota' nu Tumpu 
anu tumuu', aijo'mo Yerusalem anu i Suluga', anu ko malaikatnyo momada-
madala na konjoo'nyo. 
23Komiu mongatuhimo tampat kasingkabotan anu lame' hondo -- 
kasingkabotan nu to ana-anak tumpe nu Tumpu, anu tinulismo na sanggonyo 
i uno nu kitab kiita' i Suluga'. Komiu tokamo mangadap hi Tumpu, Mian 
Kopian nu mian iwi-iwi'. Komiu mongahopimo to roh-roh nu to mia-mian 
ma'ima', anu pinotimbalimo da na'ima'mo. 
24Komiu tokamo mangadap hi Yesus anu Nonjambatanimo da montalimamo 
palajanjian anu sala'je aijo'; komiu mangadapmo i baso' anu pinipi'akonmo, 
anu mompokopianimo ha-han da lebe ma'ima' molingkuduimo anu 
pinokopiananmo nu baso' i Habel aijo'. 
25Kalana aijo', balajaga-jaga da boli komiu madi' mongka'oho' mohongo Ia 
anu notataemo aijo'. Aha anu madi' mongka'oho' mohongo Ia anu tinokamo i 
dunia ka' nompotokamo lele lengkat mae hi Tumpu Allah, madi' timbali da 
madi' palesaya hi Ia. Apaa mule' kita aiya anu nohongomo Ia, anu notataemo 
lengkat mae i suluga'! De kita madi' mongka'oho' mohongo Ia, iya na kita 
timbali o ampuni i kasala'an! 
26Tempo'nyo aitu tano' tinasiagamamo kalana kahosonan nu potatae-Nyo. 
Panyo uuka aiya Ia binalajanji'mo, "Daagi' minsan na Aku po'ule' 
mompotasiaga, misa'mo ola tano', panyo mule' singkonamo langit.” 
27Potatae "daagi' minsan" mompoto'i saba' songko-songko na dunia anu 
pinotimbalimo, o gegut ka' o alini, da anu daagi' tontuha' ola anu madi' opoko 
ala o gegut. 
28Kalana aijo', kita tionyo ahi' montalima kase hi Tumpu, kalana kita 
montalimamo hi Ia sa'angu' na kalaja'an anu madi' tonggegut. Kita tionyo ahi' 
montalima kase ka' monsombah Tumpu, o angga'i ka' okabuhuk susumo anu 
pinoto'i-Nyomo ka' anu nu ka'ima'i. 
29Kalana Tumpunto sumo apu anu montoyo'i. 

Ibrani 13 

1Tionyo ahi' komiu tataap mompaha kali-kalibosi samian ka' samian susumo 
to mia-mian Kristen anu moto utus. 
2Boli bata-bata na montalima i laigan miu to mia-mian anu ma'isa osumbu' 
miu. Kalana de mombaumo anu sumo aijo' daagi' kino mian madi' sinumbu-
sumbu'nyo, padahan ia nontalimamo malaikat i laigannyo. 
3O inau' na to mia-mian i uno nu talungku', au'aitu komiu suele kiijo' i uno nu 
talungku' tiba aha. Ka' to mia-mian anu lewa' okabisa'i, tionyo ahi' o inau' miu 
na aha au'aitu komiu suele binaumo sumo aijo'. 
4Iwi-iwi' na mian tionyo ahi' mompotoa kalakuan mongadati po'osoan, 
mokonyo aijo' tionyo ahi' mo'ane bengkele' mompaha hongo-hongo samian 
ka' samian. Mian anu mombau anu mahenyu ka' mian anu masala' nu putusije 
nu Tumpu. 
5Boli kantumuu'an miu mongka'ima'i doi na mongkuasai, panyo tionyo ahi' 
komiu mongoa'i sukupmo tiba apaa na anu daagi'mo hi belemiu. Kalana 
Tumpu notataemo, "Aku madi' mompojohok kabai mompala'i beleyum.” 
6Kalana aijo' kita baani ahi' na motatae, "Tumpu na anu Montulungi mae aku, 
aku madi' mabuhuk. Apaa na anu nu poko ala nubau nu mian hi belengku?” 
7Boli okolilimi na to pola-polaya' miu anu mompotoka potuunon nu Tumpu 
hi belemiu. Opalahatikan mosia na aha tumuu' ka' mosia na aha silaka, ka' 
obau sonto' na iman nu aha. 
8I Yesus Kristus tataap pokakana mau naipuan mae, tempo' uuka, ka' sampe 
toka sidu-sidutu'. 
9Boli mompojohok iwi-iwi na ngahan nu pangajalan anu madi' minsoop i 
akan aijo' ola mompokalilu komiu. Kinyonyoanto tionyo ahi' opohoson nu 
kanonongan nu Tumpu, aijo' na ma'ima'; boli ola kalana atulan haha aijo' 
mongkona anu o kaan. To mia-mian anu naipuan mae nombatukimo totu-
totu'u atulan haha aijo' madi' nohumpak apa-apaa anu ko gunanyo. 

10Kita daagi' ko mezbah sa'angu' bau ponsombahkonan koloban hi Tumpu. Ka' 
to ima-imam anu mokalaja i uno nu Kemah nu Tumpu, madi' ko hak 
mongkaan koloban anu aita' i bawo nu mezbah aijo'. 
11Baso' nu binatang anu sinombahkonmo salaku koloban bau pongampuni 
dosa', imam daka' na momboa i Salipi' anu Susi' hondo, panyo bangke'nyo nu 
binatang aijo' opapui i sambiha'nyo nu kemah aijo'. 
12Mokonyo aijo' i Yesus suele sinilaka i sambiha'nyo nu tumban daka' nu kota 
da baso'-Nyo bau pombaso'i dosa' nu mian-Nyo anu palesayamo, hi Ia. 
13Kalana aijo' imbo' da kita mamba hi Ia i sambiha'nyo nu kemah da suele 
opopo'ambang susumo Ia. 
14Kalana aiya i dunia madi' ko tampat kajojoonganto anu sampe toka sidu-
sidutu', kita molio tampat kajojoongan anu tokaje saidi' mae. 
15Kalana aijo', binuka'mo i Yesus na jalan sahingga kita saja'mo ahi' mompuji-
puji' Tumpu; aijo' salakumo koloban pontalima kasento hi Ia, anu 
osombahkonto otaloakon nu biwi bau pompopodaka' sanggo-Nyo. 
16Boli okolilimi na mombau anu ma'ima' ka' mompaha tulu-tulungi, kalana 
aijo'mo na koloban anu momposanang kinyonyoa nu Tumpu. 
17Obatuki na palentah nu to pola-polaya' miu, ka' otuluti na aha. Kalana aha 
saja' mompalahatikan santuu' miu, ka' aha mule' saja' ahi' mompalahatikan 
mosia na pakalaja'an nu Tumpu anu binaumo nu aha. De komiu montuluti 
aha, sanang na kinyonyoa nu aha mokalaja; de madi', tantu aha mokalaja 
susa' na kinyonyoa, ka' aijo' madi' mompo'untung komiu. 
18Saja' odo'akon mae na kami. Otutugi mami, kinyonyoa mami totu-totu'u 
hodi', kalana iwi-iwi na han saja' anu totu'u na obau mami. 
19Ku poita da komiu sabole-bole mondo'akon aku da Tumpu Allah sampa' 
monsule'akon aku minsusule' hi komiu. 
20Tumpu mompotumuu'mo Tumpunto i Yesus anu sini-sinilakamo. Kalana Ia 
sinilakamo, sahingga Ia tempo' uuka tinimbalimo Polaya'to anu Talasanggo 

aiya hi kita to domba-domba-Nyo. Ia sinilaka aijo' mompaka pompohosonmo 
palajanjian anu sampe toka sidu-sidutu' anu binaumo nu Tumpu hi kita. 
21O amalakon da Tumpu anu pinolengkatan mae nu kabilahian aijo' 
momposukup hi komiu iwi-iwi na han anu ma'ima' anu opalalui miu da moko 
ala mombau apaa na anu Nu kahanda'i. O amalakon da kalana i Yesus 
Kristus, Tumpu na mokalaja i uno nu butongto apaa na anu Nu kahanda'i. 
Tionyo ahi' i Kristus o puji' sampe toka sidu-sidutu'! Amin. 
22Ku poita da komiu sabaan na mongintomakon pokinde' haha aijo' iwi-iwi' 
aiya, kalana sulatku aiya madi' talalo mantan. 
23Tionyo ahi' osumbu' miu saba' utusto i Timotius pinobebasmo mae i 
talungku'. De ia aiyamo i tampatku, ku boaje na ia de aku mambamo 
molenga komiu. 
24Potokakon na salan do'a mami toka hi iwi-iwi' na polaya' miu ka' toka hi 
mian iwi-iwi' anu palesayamo hi Tumpu. Talima suele na salan do'a lengkat 
mae hi to utu-utus anu kiijo' mae i Italia. 
25O amalakon da Tumpu mombalakati to utu-utus iwi-iwi'. 

Yakobus 

Yakobus 1 

1To utu-utus mian anu palesayamo hi Tumpu iwi-iwi', anu nobagi-bagimo i 
songko-songko na dunia! Salam do'a lengkat hi belengku, i Yakobus, posaihon 
nu Tumpu ka' posaihon i Tumpu Yesus Kristus. 
2To Utu-utus! De komiu mongoa'i ngangahan nu soba'an, oa'i na aijo' salaku 
sumo ka'untungan. 
3Kalana osumbu' miu, de komiu tataap palesaya hi Tumpu tempo'nyo 
nongoa'imo soba'an, ahennyo: komiu timbalimo sabaan. 
4O jaga da kasabalan nu kinyonyoa miu aijo' saja' opo boa-boa sampe komiu 
totu-totu'u ma'ima'mo ka' madi'mo kakulangan i uno nu han mau pe'e pa' 
apaa. 
5De daagi' ko samian itina' hi komiu anu madi' talalo pande, tionyo ahi' ia 
mongkakase hi Tumpu, sahingga Tumpu mombee'i kapandean hi ia; kalana 
toto samian sanang na Tumpu Allah mombee'i kalana kanonongannyo ka' 
kalana kalibosannyo. 
6Panyo mian anu momoita, tionyo ahi' palesaya; ia madi' timbali bata-bata. 
Kalana mian anu bata-bata atina' sumo bokon i ambai anu nupuuhi nu 
mombun mokiijo' ka' mo'uuka mae. 
7- 8Mian anu sumo aijo' madi' tataap na pikilannyo; ia madi' moko ala 
mongala sa'angu' na kaputusan apa-apaa i han iwi-iwi' apaa na anu 
binaunyomo. Kalana aijo', bolimo so'i-so'i ia montaha'imani da mohumpak 
apa-apaa lengkat hi Tumpu. 
9Mian Kristen anu kasiasi de nuhangkatmo nu Tumpu tionyo ahi' saja' 
mongoa'i lame'. 
10Ka' mian Kristen anu kaya de nu tauhakonmo nu Tumpu tionyo ahi' suele 
saja' mongoa'i lame'. Kalana mian kaya mingkot sumo bunga nu hemput. 

11De bete'mo na sinaa ka' panasnyo talalomo mahangehes, sahingga hemput 
aijo' mangkalualemo ka' bunganyo mohudu'mo ka' madi'mo ma'ima'. Sumo 
aitumo singkona na mian kaya; ia silaka hau-haunyo ia mompojalan 
usahanyo. 
12Mohumpak ka'ima'an na mian anu sabaan de ia monta'up soba'an. Kalana 
de ia moko alamo montahan soba'an aijo', ia mohumpakje tambonyo, aijo'mo 
kantumuu'an anu jinanji'mo nu Tumpu Allah hi to mia-mian anu 
mongkalibosi Tumpu. 
13De ihehe na mian tagoda nu soba'an anu sumo aijo', boli ia motatae, 
"Soba'an aiya nolengkat mae hi Tumpu," kalana Tumpu madi' opoko goda nu 
anu ma'idek, ka' madi' singkona monggoda mau pe'e pa' samian. 
14Panyo mian tagoda de ia ahi' memang mongkamiluimo ka' ko tanga'annyo 
anu ma'idek. 
15Ka' mule', de tanga'annyo anu ma'idek aijo' obatuki, atina'je ka' toka na 
dosa'; ka' de dosa' tahahumo ka'ahenannyo aijo'mo na kapatean. 
16Boli komiu o akali, to Utu-utusku anu ku ku kanonongi! 
17Batu-batu taju anu ma'ima' ka' palasen anu ma'ima' pinolengkatannyo mae i 
suluga', tinau'akon nu Tumpu, anu Nompotimbali iwi-iwi na anu ma jingka i 
langit. Iamo na Tumpu anu madi' mongabali' ka' madi' mule' monsaduakon 
kapintungan mau mule' pa' mosiamo. 
18Posi pongka'oho'-Nyo na Ia nompotimbalimo kita to ana-anak-Nyo kalana 
nohongomo potatae-Nyo anu totu'u. Binau-Nyo sumo aijo' da kita mohumpak 
tampat anu talasanggo molingkudui iwi-iwi' anu ko nyawa-Nyo anu 
pinotimbalimo nu Tumpu. 
19O intomakon na aiya ima-ima', to Utu-utus anu okanonongi! Batu-batu mian 
tionyo ahi' malia' na mohongo, panyo momalas na motatae ka' boli sampa' 
motambuha'. 
20Mian anu motambuha' madi' moko ala mombau anu ma'ima', anu 
momposanang kinyonyoa nu Tumpu. 

21Mokonyo aijo', alinmo na kabiasa'an anu mahenyu ka' ma'idek. Boli 
kobubuun na montalima potatae anu sinu'anmo nu Tumpu Allah i uno nu 
kinyonyoa miu, kalana potatae aijo' ko kuasa momposalamat komiu. 
22Tionyo ahi' obau miu apaa na anu pinoto'imo nu Tumpu, boli ola mohongo, 
sahingga desumo aijo' oposi akalimo miu na butong miu. 
23Mian anu mohongo potatae nu Tumpu, panyo madi' obau i uno nu 
palabuatannyo atina' sumo mian anu hau-haunyo montoa ohupnyo anu 
sahondo-hondonyo i ahop nu mongkitaan. 
24Nupoko toa ima-ima', ia mambamo panyo balomo nu kolilimi mosia na 
balu-balu'nyo nu ohupnyo aijo'. 
25Atulan nu Tumpu na'ima'mo hondo ka' ko kuasa mompobebas mian. Ka' 
mian anu monggulu'i ka' mongintomakon ima-ima' tiba mule' montuluti 
atulan aijo', ka' misa' ola mohongo lantas okolilimimo, mian anu aijo' apaa na 
anu nubau nu aha nu balakati nu Tumpu. 
26De daagi' ko toto samian anu mongoa'i butongnyo mian anu tulu-tulutan i 
agama, panyo ia madi' mombala'ingati jila'nyo, saba' ia mongakali posi 
butongnyo; ia monsombah Tumpu madi' ko kaliangannyo. 
27Tulu-tulutan i agama anu obau sahondo-hondonyo ka' madi' ko sala'nyo, 
susumo koonyo nu Tumpu Tuumanto aijo'mo: montulungi to ana-anak anu 
unon madi'mo ko tina ka' tuumanyo, ka' to balu-balu anu sinusa'mo, ka' 
mombala'ingati butong da boli nu idei nu dunia aiya. 

Yakobus 2 

1To Utu-utusku! Salaku mian anu pinalesayamo hi Tumpu Yesus Kristus, 
Tumpu Anu Talasanggo hondo, boli ola komiu montoa ohup nu mian kalana 
ha-han anu i dunia. 
2Kalana de daagi' ko samian anu kaya, anu mompusok sinsing mosoni' ka' 
baju'nyo ma'ima' toka i kasintomuan, lantas toka suele na samian anu kasiasi, 
anu nibaju' mae mogea-geat, 

3saba' komiu lebe mongadati mian anu nipake mae ma'ima' aijo'. Komiu 
motatae hi ia, "Aiyamae na suhangan Tuan, i kadela anu ma'ima' hondo aiya." 
Panyo hi mian anu kasiasi komiu motatae, "Tinjo aijo' mae," kabai "Suhangmo 
i salo aiya.” 
4Desumo aijo' na mombau, komiu madi'mo mompokakanakon samian ka' 
samian, ka' montoa mian ko pikilan anu madi' ma'ima'. 
5O inau', to Utu-utus anu okanonongi! Mian anu kasiasi i dunia aiya, 
pinile'anmo nu Tumpu da timbali mian anu kaya i uno nu iman. Mian haha 
aijo' pinosoopmo da timbalimo mian anu palesayamo hi Tumpu, sumo anu 
jinanji'mo nu Tumpu hi mian anu mongkalibosi Ia. 
6Panyo komiu ola mule' mompopo'ambang mian anu kasiasi, padahan to mia-
mianmo anu kaya na mongkabisa'i komiu ka' momboa komiu hi mian kopian! 
7Ahamo na anu nompopo'ambang sanggo anu o adati, anu tinalimamo miu hi 
Tumpu! 
8Komiu nombaumo anu totu'u, de komiu nontulutimo atulan nu Kalaja'an anu 
tuli-tulis i uno nu ayat nu Kitab nu Tumpu aiya, "Okalibosi na sangko mian, 
sumo komiu mongkalibosi posi butong miu.” 
9Panyo de komiu madi' mompokakanakon mian, ka' ola mule' mombatuki 
adat nu dunia, komiu nombaumo dosa' ka' atulan nu Tumpu Allah 
momponyata'mo saba' komiu atina' nolanggaimo atulan. 
10Mian anu nolanggaimo sala'sa'angu' na to atu-atulan nu Tumpu, sumo-
sumomo nolanggaimo iwi-iwi'. 
11Kalana anu nonontaloakon, "Boli masala'," ia-iamo ahi' suele na notatae, 
"Boli mompatei." Jadi, de komiu madi' masala', panyo mompatei, makia' 
komiu suele nolanggaimo ahi' atulan. 
12Potatae ka' pombaumo anu obau, sumo mian anu oputusimo nu atulan nu 
Tumpu anu nompobebasmo mian. 

13Kalana Tumpu madi' mompotoa kalibosan-Nyo hi mian anu madi' 
monsumbu' kalibosan. Panyo kalibosan lebe mahoson molingkudui hukuman! 
14To Utu-utus! Apaa na gunanyo mian motatae, "Aku mian anu 
pinalesayamo," padahan ia madi' momponyata' i uno nu kantumuu'annyo? 
Timbali na iman anu sumo aijo' momposalamat? 
15Bisuannyo komiu mo'ane kabai boune mompalalui baju' ka' madi' ko 
kaanon sukup sansina-sinaa. 
16Apaa na gunanyo komiu motatae hi ia, "Higahi na mompusok baju' anu 
mamut ka' higahi na mongkaan!" -- de komiu madi' mombee'i ia kapalaluan 
bau pontumuu'nyo? 
17Sumo aitumo suele na iman, de madi' oponyata' i han anu obau, saba' iman 
aijo' madi' ko gunanyo. 
18Ugaat daagi' ko anu motatae, "Daagi' ko mian anu montaha'imani imannyo, 
ka' daagi' mule' ko anu montaha'imani bukuti' nu anu obau." Ku taamije, 
"Potiju'akon mae hi belengku mosia na mian mohumpak iman padahan madi' 
ko bukuti'nyo i han anu obau, ka' ku potoaje na bukuti'nyo nu anu binaumo 
da bau pomponyata' saba' aku ko iman.” 
19Te madi' opalesaya miu Tumpu ola sa'angu'? Jadi to roh-roh ma'idek suele 
palesaya ka' nulakat nu kabuhukan na aha! 
20Komiu ponga' hondo! Pa' palalu opobukuti' hi komiu na iman anu madi' ko 
gunanyo, aijo'mo iman anu madi' kopalabuan. 
21Toamo na i Abraham mompolee'to. Ia pinototu'u nu Tumpu kalana han anu 
binaunyomo tempo'nyo ia nonsombahkon i Ishak anaknyo, hi Tumpu i 
mezbah. 
22Aiya nanasamo taalu' iman tionyo ahi' oponyata' i han anu obau da timbali 
sukup ka' ma'ima'. 
23Aijo' sosok tiba ayat nu Kitab nu Tumpu aiya, "I Abraham palesaya hi 
Tumpu, ka' kalana imannyo aijo', Tumpu Allah nontalima ia salaku mian anu 

montuluti pongka'oho' nu Tumpu Allah." Mokonyo aijo' i Abraham osanggohi, 
"Bella' nu Tumpu Allah.” 
24Nanasamo uuka aiya, saba' mian nu pototu'u nu Tumpu, kalana apaa na anu 
binaumo nu mian aijo', ka' misa' ola kalana imannyo. 
25Toa suele na i Rahab, boune anu lewa' masala' aijo'. Ia pinototu'umo nu 
Tumpu kalana apaa na anu binaunyomo tempo'nyo ia nomposoop i uno nu 
laigannyo anu namba nondoyoni bansa Israel ka' nontulungimo aha nopalai 
nontului jalan sangga'at. 
26Yo, susumo butong madi'mo ko rohnyo atina' butong anu i sinilakamo, 
sumo aitumo suele na iman de madi' ko bukuti'nyo i han anu ma'ima', atina' 
iman anu sinilakamo. 

Yakobus 3 

1To Utu-utus! Boli manjoo' na anu mongka'oho' timbali gulu' atina' hi komiu. 
Osumbu' miu saba' kita anu timbalimo gulu' de oputusimo lebe o pekangi 
molingkudui mian sangga'at. 
2Kita iwi-iwi' toto minsan mombau kasala'an. Panyo mian anu madi' toho' 
mombau kasala'an de ia motatae, ia mian anu ma'ima', anu moko ala 
mongkuasai iwi-iwi na butongnyo. 
3De kita mompokona tambang i nganga' nu ajahan da ia montuluti 
pongka'oho'to, saba' kita timbali mongkamudi songko-songko na butong nu 
ajahan aijo'. 
4Ka' mule' kapan na bau sonto'. Mau mule' kapan atina' sala' sa'angu' na han 
anu daka' ka' nuboa nu baleba' anu makansang, panyo ia o atun nu kamudi 
anu ise' hondo mombatuki pongka'oho' nu topo kamudi. 
5Sumo aitu mule' na jila'to; mau mule' jila' aijo' ise', panyo ia timbali mombau 
butong buulon mongkona ha-han anu toto daka-daka'. Sobatutugi na alas 
palias na kodaka'nyo timbali mopapu nu apu anu ise' hondo! 

6Jila' pokakanamo sumo apu. I butongto, ia timbali polengkatan nu ka'idekan 
anu mompolele ka'idekan i songko-songko na butongto. Sumo aitumo na apu 
anu molengkat mae i nalaka, ia montoyo'i songko-songko na kantumuu'anto. 
7Iwi-iwi' na ngahan nu binatang pangahas, tomonsi', binatang jumolo, tiba 
ikan timbali oponyaam, ka' pinonyamo ahi' nu mian. 
8Panyo jila' nu mian samian pe'e madi' moko ala momponyam. Jila' aijo' 
ma'idek ka' madi' opoko kuasaimo; buke' nu tua' anu mompatei. 
9Kita mompake ia da bau pontaloakon talima kase hi Tumpu ka' Tuumanto, 
panyo mule' bau pongkutuki sangko mian, anu pinotimbalimo sumo butong 
nu Tumpu. 
10Lengkat i nganga' anu sa'a-sa'angu'nyomo aijo' mosabat mae na potatae 
talima kase ka' mule' potatae mongkutuki. Sabenannyo madi' sumo aitu! 
11Te daagi' ko mata nu uee anu molubatakon mae uee matawas ka' uee anu 
mapakat lengkat mae i matanyo anu sa'a-sa'angu'nyomo? 
12Kau' ara, to Utu-utusku, madi' toho' mimbua' bua' nu zaitun, ka' kau' anggur 
madi' toho' mimbua' bua' nu ara. Mata nu uee mintimuson madi' toho' ahi' 
monsabatakon uee matawas. 
13De itina' hi komiu daagi' ko mian anu pande ka' manonong, tionyo ahi' anu 
ma'ima' aijo' nu potoa i uno nu kantumuu'annyo, ka' mombau ahi' ha-han anu 
ma'ima', anu ososapi'i nu kinyonyoa madi' ko bubuun ka' pande. 
14Panyo de komiu minsihip, mongka'ideki sangga'at, ka' mompentingkan posi 
butong, boli mombuulakon kapandean aijo', kalana tiba jalan anu sumo aijo' 
komiu monggeo-geo'akonmo lele anu nolengkat mae hi Tumpu. 
15Kapandean anu sumo aijo' madi' nolengkat mae i suluga'. Ia nolengkat mae i 
dunia, nolengkat mae i napisu nu mian, ka' lengkat mae i setan! 
16Iya na daagi' ko anu minsihip ka' tabiat mompentingkan posi butong, i kiijo' 
suele daagi' ko kahengge'an, ka' iwi-iwi na ngahan nu palabuatan anu 
ma'idek. 

17Panyo mian anu daagi' ko kapandean anu nolengkat mae kiita' i bawo, ia na 
anu momona hondo lomas, lapas mule' mongka'ima'i dame, ma'ima' na 
kinyonyoa hi sangko mian, mohongo-hongo. Ia saja' mongkalibosi ka' 
kalakuannyo saja' ma'ima'. Ia madi' montinjohi sangga'at ka' madi' mimpula-
pula. 
18Memang ka'ima'an atina' bua' nu bine' nu dame anu sinau nu mian anu 
mongka'ima'i dame! 

Yakobus 4 

1Lengkat mae iya na pinolengkatan nu iwi-iwi na pahantuda'an ka' 
painggagan itina' hi komiu? Te misa' aijo' nolengkat mae i pongka'oho' miu 
anu saja' mahampate i uno nu butong miu da bau pohumpakan kasanangan 
nu dunia! 
2Komiu mongkamilui, panyo madi' mohumpak, sahingga komiu 
mongka'oho'mo mompatei! Komiu bala usaha hondo-hondo panyo madi' 
mohumpak apaa na anu olio miu, sahingga komiu painggaga ka' mahantuda'. 
Komiu madi' mohumpak apa-apaa, kalana komiu madi' momoita hi Tumpu. 
3Ka' mau mule' komiu nomoitamo, komiu madi' ahi' mohumpak, kalana anu 
okahanda'i miu opoita sala'; apaa na anu opoita miu atina' ola bau 
kasanangan nu posi butong. 
4Komiu atina' mian anu madi' mohongo-hongo! Madi' osumbu' miu, de komiu 
mosangalumo tiba dunia, makia' komiu timbalimo sampo bali' nu Tumpu? 
5Boli monsangka Kitab nu Tumpu notatae madi' ko sababnyo, "I uno nu 
butongto Tumpu nompojoongmo roh anu madi' opoko gagakon na 
pongka'oho'nyo.” 
6Mau mule' sumo aijo', balakat nu Tumpu anu binee'nyomo hi kita lebe daka' 
molingkudui pongka'oho' nu rohto aijo'. Mokonyo aijo' i uno nu Kitab nu 
Tumpu tinulis mule', "Tumpu mompisala'i anu ko bubuun, panyo mule' Ia 
mongkalibosi mian anu kinyonyoanyo mati aluk.” 

7Mokonyo aijo' pati'aluk hi Tumpu ka' ewa na Ibilis, sahingga Ibilis 
mopadeka' mompala'i komiu. 
8O'ohani na Tumpu, da Tumpu suele mongohanije komiu. Obaso'i na lima 
miu, komiu anu baladosa'! Ka' opolino na kinyonyoa miu, komiu anu 
mopanga' na kinyonyoa! 
9Tionyo ahi' komiu totu-totu'u na mompele-pele' ka' humaang, ka' montando'i; 
tionyo ahi' kojoo miu timbali haang ka' lame' miu timbali kasusa'an! 
10Tionyo ahi' komiu mompati'alukakon butong hi ahop nu Tumpu, sahingga 
nu hangkatje nu Tumpu na komiu. 
11To Utu-utus, boli mompaha alu-alu kabai mompaha pisa-pisala'i. Mian anu 
mongalu kabai mompisala'i utusnyo anu bubu' Kristen, ia mongalu kabai 
mompisala'i atulan nu Tumpu. Ka' de komiu mompisala'i atulan nu Tumpu, 
aijo' alati'nyo komiu madi' mombatuki atulan haha aijo', panyo mongatunmo 
atulannyo. 
12Padahan ola sa'angu' na anu ko hak mombee'i atulan hi mian ka' momputusi 
mian. Aijo'mo Tumpu anu ko kuasa momposalamat ka' monsilakai. Jadi, ihe 
na komiu, sahingga komiu mongka'oho'mo mompisala'i sangko mian. 
13To Utu-utus anu motatae, "Sinaa aiya kabai dodop kami molengkatmo 
mamba i kota sa'angu' ka' jojoongmo kiijo' mae sataun na kopinnyo da 
badagang ka' molio doi," -- potombihing mae na pokinde'ku aiya. 
14Apaa na anu timbali i kantumuu'an nu belemiu dodop, posi komiu pe'e 
madi' monsumbu'! Komiu ola sumo tibuk ola sasaingoni' na kantoan, lapas 
mae lanyapmo. 
15Sabenannyo ahi' komiu motatae sumo uuka, "De nupobee' nu Tumpu na 
kami tumuu', ka' mombau aiya kabai aijo'.” 
16Panyo uuka aiya komiu ko tige-tige ka' buulon. Iwi-iwi' anu okabubuulakon 
sumo aijo' sala'. 

17Kalana aijo', mian anu monsumbu' apaa na anu ma'ima', anu tionyo obau 
panyo madi' obau, aijo' baladosa'. 

Yakobus 5 

1To Utu-utus, mian anu toto kaya-kaya! Potombihing mae na pokinde'ku. 
Tionyo ahi' komiu humang ka' montando'i kalana kasansala'an o'oa'imo miu! 
2Kakaya'an nu belemiu nahutakmo. Baju' miu kinaanmo nu ane'. 
3Mosoni' ka' salaka miu kinampuhanmo nu atak; ataknyo na timbali sakisi 
nongewa komiu ka' mongkekedi sampe mingkot butong miu sumo apu. 
Komiu nontambunmo halata' bau pontoukai tempo' anu malia'mo mingahen. 
4Komiu madi' nombayan tambonyo nu to mia-mian anu mokalaja i ale' nu 
belemiu. Uuka aiya potombihing na aha notusa'mo! To mia-mian anu 
nolimu'akon hasin nu ale' miu, noloobo'mo momoita tulung, ka' lobo' nu aha 
tinokamo i bihing nu Tumpu, Tumpu Anu Matangkas na kuasanyo. 
5Komiu tinumuu'mo molabi-labi ka' nongoa'imo kasanangan nu dunia aiya. 
Komiu sumomo anu hau-haunyo mompilompo'imo butong miu da o kolot 
toka i sinaanyo. 
6Komiu nohukummo ka' nompateimo to mia-mian anu madi' ko sala'nyo, ka' 
aha madi' nongewa komiu. 
7Kalana aitu, osabalakon to Utu-utus, sangkutnyo Tumpu toka. Toa mosia na 
kosabaannyo na samian anu topo ale' montanda'i sampe tano'nyo 
mohasinakon anu ko olinyo hi ia. Ia sabaan na montanda'i ujan loonu nu 
mohudu' na hon nu kau' ka' ujan loonu nu mimbunga na kau'. 
8Komiu suele ahi' sabaan ka' oposanang na kinyonyoa, kalana sinaa katokaan 
nu Tumpu ohanimo. 
9Boli lewa' motusa' ka' mompaha pisa-pisala'i, da komiu madi' o hukum nu 
Tumpu. O inau'! Mian Kopian ingohanimo, malia'mo toka. 

10To Utu-utus, o inau' na to nabi-nabi anu binasisikmo salaku nowakini mae 
Tumpu. Aha sinabanmo ka' madi' nompele-pele' na nongoa'i sansala. Jadi, ala 
na aha da salaku bau sonto'. 
11Aha osanggohi mohumpakmo ka'ima'an kalana aha madi' nompele-pele'. 
Komiu nohongomo i Ayub sinaban, ka' komiu nonsumbu'mo mosia na Tumpu 
imihinyo nombalakati ia. Kalana Tumpu talalo hondo mongkalibosi ka' 
manonong. 
12Anu talalo hondo penting, aijo'mo: Boli basumpa', mau tiba sanggo nu 
langit, mau tiba sanggo nu tano', kabai tiba sanggo nu mau mule' pa' apaa. 
Ola ahi' otaloakon "Ii'" de kahanda' nu beleyum ii', ka' "Madi'" de kahanda' nu 
beleyum madi'; da komiu boli opokonai hukuman nu Tumpu. 
13De itina' hi komiu daagi' ko anu hau-haunyo susa', tionyo ahi' ia balado'a. 
De ko anu lame', panyanyi na ia ka' puji' na Tumpu. 
14De ko anu masakit, tionyo ahi' ia molaga to pola-polaya' nu jama'at. Ka' 
tionyo ahi' polaya' haha aijo', mondo'akon mian anu masakit aijo' ka' 
monsapui nu lanya', ka' osanggoakon i sanggo nu Tumpu. 
15De do'a nu aha opotoka nu palesaya anu totu-totu'u, Tumpu nompa'alin 
mian anu masakit aijo', ka' mongampuni to dosa-dosa'nyo anu binaunyomo. 
16Kalana aijo', tionyo ahi' komiu mompaha aku-akui kasala'an ka' mompaha 
do'a-do'akon, da komiu opa'alin. Do'a nu anu montuluti pongka'oho' nu 
Tumpu, ko kuasanyo Anu Matangkas. 
17I Elia pokakana mian sumo kita. Ia binalado'a totu-totu'u da ujan boli 
tudun, sahingga ujan madi' tinudun tinotolu' ka' inintonga' na taun na 
kinopinnyo. 
18Lapas aijo' binalado'a mule' na ia, sahingga langit nontudunakonmo ujan, 
lantas tano' po'ule'mo mule' kino hasinnyo. 
19To Utu-utusku! De itina' hi komiu daagi' ko pa' anu madi'mo daagi' 
montuluti pangajalan anu lengkat mae hi Tumpu, lantas mian sangga'at 
mompotimbali mian aijo' po'ule' minsusule' hi Tumpu Allah, 

20o inau' na ayat aiya: Mian anu mompotimbali mian baladosa' mobalikmo 
mae mompala'i jalannyo anu sala', mian aijo' nomposalamatmo santuu' nu 
mian anu binala dosa'mo aijo', anu sabenannyo i natemo ka' nompotimbalimo 
manjoo' na dosa' ingampunanmo. Tabea' mami, I Yakobus 

1 Petrus 

1 Petrus 1 

1- 2To Utu-utus mian anu pinile'anmo nu Tumpu, anu nobagi-bagimo i tano' 
nu mian i da'erah Pontus, Galatia, Kapadokia, Asia, ka' Bitinia! Aku, i Petrus, 
anu tinimbalimo posaihon i Yesus Kristus, mongamanakon bisa-bisa' Tumpu 
mombee'i balakat ka' ka'ima'an hi belemiu molabi-labi. Komiu pinile'anmo 
tinimbalimo mian anu pinalesayamo hi Tumpu Allah nompotimbalimo komiu 
mian anu pinalesayamo ka' susi' da baumo samata-mata anu nu Tumpu, da 
komiu mohongo-hongo i Yesus Kristus ka' pinobelesi'mo nu baso'-Nyo. 
3Imbo' na kita montalima kase hi Tumpu, Tuuma Tumpunto i Yesus Kristus! 
Ia talalo mongkalibosi kita, aijo' na pu'unnyo Ia nombee'imo kantumuu'an 
bu'ou hi kita, aijo'mo i Yesus Kristus sinilaka po'ule'mo pinotumuu'. Aiya 
mompokeman kita da mahoson na montaha'imani. 
4Kita montaha'imani da mohumpak to bala-balakat anu tinoukanmo nu 
Tumpu bau bagi nu mian anu pinalesayamo hi Ia, aijo'mo to bala-balakat anu 
pino'una'-Nyomo i suluga', sahingga madi' timbali ma'idek kabai mabusik 
kabai mule' mongabali'. 
5Iwi-iwi' aijo' bau bagi miu, kalana komiu pinalesayamo hi Tumpu. Jadi 
komiu o jagai nu kuasa nu Tumpu da komiu mohumpak kasalamatan anu 
oponyata'je toka i tempo'nyo saidi' mae. 
6Kalana aijo' oposanang na kinyonyoa miu, kalana tempo' uuka mau mule' ola 
sasaingoni' na tempo' panyo komiu tionyo susa' kalana saidi' mae komiu 
mongoa'i ngangahan nu soba'an. 
7Anu nupatui aijo'mo kahanda' momponyata' pa' komiu totu-totu'u palesaya 
hi Tumpu kabai madi'. Mosoni' pe'e anu timbali ma'idek, o uji' nu apu. Jadi, 
palesaya miu anu totu-totu'u molingkudui oli nu mosoni', jadi tionyo ahi' o 
uji' suele da timbali mahoson. Ka' tiba jalan sumo aijo' komiu o puji' ka' o 
angga'i tiba opopodaka' toka i sinaa-Nyo de i Yesus Kristus po'ule'mo toka. 

8Komiu mongkalibosi Ia mau mule' naipuan mae komiu madi' nontoa Ia. Ka' 
komiu pinalesayamo hi Ia mau mule' uuka aiya komiu madi' nontoa Ia. 
Mokonyo aijo' komiu lame' ka' mongoa'i kasanangan anu daka' ka' anu madi' 
opoko taloakon. 
9Kalana patuju nu iman nu beleyum anu totu-totu'u i humpakmo, atina'mo 
kasalamatan nu santuu' nu beleyum. 
10Kasalamatanmo ai-aiya na pinopikilakon ka' sinelidikan nu to nabi-nabi, ka' 
aha nongkila-kilamo balakat anu nubee' nu Tumpu Allah hi beleyum. 
11Aha monselidiki mosia ka' hipian na han aijo' timbali, apaa na anu 
kokoonyo nu Roh i Kristus anu kiijo' i butong nu aha. Tempo'nyo aitu Roh-
Nyo na nompoto'i hi aha mongkona kasansala'an-kasansala'an anu tionyo nu 
oa'i i Kristus ka' mongkona katalasanggoan-Nyo anu nutalimaje lapas aijo'. 
12Hi to nabi-nabi haha aijo' Tumpu nompoto'imo tukoonyo apaa na anu 
nubau nu aha misa' bau kapentingan nu aha, panyo bau kapentingan nu 
belemiu; atina'mo ha-han anu tempo' uuka aiya i hongomo komiu mana-
manasa hi to mia-mian anu nompolelemo Lele Ma'ima' mongkona i Yesus 
Kristus. Aha nomposumbu' ha-han aijo' hi belemiu kalana kuasa nu Roh nu 
Tumpu anu sinai-Nyo mae lengkat i suluga'. To mala-malaikat pe'e 
mongkahanda'i suele da monsumbu' lele anu nu polele nu aha aijo'. 
13Kalana aitu, tionyo ahi' komiu saja' mosadia. Bajaga-jaga ka' otaha'imani 
ahi' totu-totu'u na balakat anu obee'je mae hi beleyum de i Yesus Kristus 
po'ule'mo toka saidi' mae. 
14Otuluti na Tumpu, ka' bolimo tumuu' mombatuki pongka'oho' nu beleyum 
anu susumo naipuan mae, tempo'nyo belemiu ma'isa pe'e nonsumbu' Tumpu. 
15Panyo, tionyo ahi' komiu susi' i iwi-iwi' na han anu obau nu belemiu, 
pokakana sumo Tumpu anu molagamo belemiu aijo' susi'. 
16I uno nu Kitab nu Tumpu tinulismo, "Tionyo ahi' belemiu susi' kalana Aku 
susi'.” 

17Komiu monsanggo Tumpu aijo' Tuuma, de komiu balado'a hi Ia. Saba' 
Tumpumo ai-aijo' na anu momputusi manusia sitimbang tiba anu binau nu 
toto samian madi' mompile'i pa' ihe. Kalana aitu de belemiu daagi' i dunia 
aiya, tionyo ahi' belemiu mompopodaka' Tumpu i uno nu kantumuu'an nu 
belemiu. 
18Osumbu' nu belemiu apaa na anu binayanakonmo da bau pompobebas 
belemiu i kantumuu'an anu madi' ko angga'nyo anu pinotatu-tatusakonmo nu 
mompolee' miu. Pinombayannyo misa' pa' apaa anu timbali ma'idek sumo 
salaka kabai mosoni', 
19panyo anu ko angga'nyo hondo; aijo'mo posi butong i Kristus anu 
tinimbalimo salaku domba, anu kinolobanakon hi Tumpu anu madi' ko 
panyakitnyo kabai ko kakulangannyo. 
20I Kristus pinile'anmo nu Tumpu ma'isa pe'e dunia aiya pinotimbali. Ka' i 
sinaa aiya tempo' nu mongahopimo kakiamatan, Ia tinokamo i dunia da 
belemiu oposalamat. 
21Kalana Ia sahingga komiu pinalesayamo hi Tumpu anu po'ule'mo 
nompotumuu' Ia sinilaka ka' nompopodaka'mo Ia. Jadi Tumpu Allah ahi' na 
anu opalesaya nu belemiu, ka' hi Tumpu ahi' na bau kataha'imanan nu 
belemiu. 
22Kalana komiu tulu-tulutan i pangajalan anu lengkat mae hi Tumpu, jadi 
belemiu mompolomas ahi' butong, ka' halala' ahi' na mongkalibosi to mia-
mian anu bubu'mo pokakana na kapalesaya'an. Kalana aijo' tionyo ahi' 
kinyonyoa miu mompaha kali-kalibosi totu-totu'u samian ka' samian. 
23Kalana potatae anu tumuu' ka' sampe toka sidu-sidutu' lengkat mae hi 
Tumpu aijo', belemiu pinotimbalimo manusia bu'ou anu misa' i hampeakon 
nu manusia, panyo lengkat mae hi Tuuma anu tumuu' sampe toka sidu-
sidutu'. 

24I uno nu Kitab nu Tumpu tinulismo sumo uuka, "Iwi-iwi' na manusia sumo 
hemput, ka' iwi-iwi na katalasanggoannyo sumo buhak nu hemput. Hemput 
mangkaluale, buhaknyo suele mohontang; 
25panyo potatae nu Tumpu tataap sampe toka sidu-sidutu'." Potatae nu 
Tumpu aijo' Lele Ma'ima' anu binebakonmo hi belemiu. 

1 Petrus 2 

1Kalana aijo', alinmo na anu ma'idek iwi-iwi' itina' i butongum; bolimo daagi' 
baleko', ka' boli mimbudi-budi. Boli mongka'ideki mian sangga'at, ka' boli 
mompopo'ise' mian sangga'at. 
2Tionyo ahi' komiu timbali sumo bunga mea' anu sala'je i hampe, saja' megot 
kahanda' monginum susu nu rohani anu madi' ko galo'nyo. Desumo aitu yo 
belemiu tumuu' ka' oposalamat. 
3I uno nu Kitab nu Tumpu tinulismo sumo uuka, "Komiu nosi oa'imo palias na 
ko'ima'nyo na Tumpu.” 
4Mokonyo aijo', tokamo mae hi Tumpu. Ia salaku batu anu tumuu', batu anu 
ingalinmo nu manusia kalana osangka madi' mingguna; panyo anu 
pinile'anmo nu Tumpu salaku batu anu ko angga'nyo. 
5Belemiu sumomo to batu-batu anu tumuu'. Kalana aijo' tionyo ahi' da 
belemiu opake bau pompotinjo Laigan nu Tumpu, aijo'mo posa'angu'an nu 
mian anu pinalesayamo. Desumo aitu yo belemiu timbalimo to ima-imam, 
anu tumuu' matungka' bau kapentingan nu Tumpu Allah, ka' kalana i Yesus 
Kristus nonsombahkonmo butongnyo binau koloban rohani anu nuka'ima'i nu 
kinyonyoa nu Tumpu. 
6Kalana i uno nu Kitab nu Tumpu tinulismo sumo uuka, "Aku nompile'imo 
sa'angu' na batu anu ko angga'nyo, anu Pino'una'kumo i Sion salaku batu anu 
penting; ka' mian anu pinalesayamo hi Ia madi' mompele-pele'.” 
7Batu aijo' ko angga'nyo hondo hi belemiu anu pinalesaya. Panyo bele nu to 
mia-mian anu madi' pinalesayamo, nukonamo nu to aya-ayat nu Kitab nu 

Tumpu anu sumo uuka, "Batu anu madi' opake nu to tuka-tukang nu laigan 
aijo', batumo ahi' ai-aijo' na anu talalo penting,” 
8ka' "Aijo'mo na batu anu nonsaduakonmo mian tinosumpun, batu anu 
nonsaduakonmo aha notua'." Aha tinosumpun kalana aha madi' palesaya i 
potatae nu Tumpu Allah. Sumo aijo'mo na Tumpu nontantukanmo aha. 
9Panyo belemiu bansa anu pinile'anmo, to ima-imam anu mohongo ka' 
mombau palentah nu tomundo, bansa anu susi' matungka' bau kapentingan 
nu Tumpu, mian anu nu Tumpu. Tumpu Allah nompile'imo belemiu ka' 
nolagamo belemiu nosabat mompala'i mae kapintungan da minsoop i uno nu 
jingka-Nyo anu lonyingkaban, kahanda'nyo da belemiu mombebakon lele 
mongkona apa-apaa na anu binau-Nyomo anu madi' opoko lingkudui. 
10Naipuan mae belemiu misa' mian anu pinalesayamo hi Tumpu, panyo uuka 
aiya belemiu mian anu pinalesayamo hi Tumpu. Naipuan mae belemiu madi' 
okalibosi nu Tumpu, panyo uuka aiya belemiu montalimamo pongkalibosi-
Nyo. 
11To Utu-utus anu okanonongi! Belemiu mian anu i salipu'an ka' anu 
lumambanan i dunia aiya. Mokonyo aijo' ku poita hondo-hondo da belemiu 
boli montuluti napisu nu manusia anu saja' mahampate mongewa santuu'. 
12Kalakuan nu beleyum atina' hi mian anu madi' monsumbu' Tumpu, tionyo 
ahi' opokopiani ma'i-ma'ima' sahingga de aha mompitana' i belemiu tukoonyo 
mian anu ma'idek, panyo aha saidi' mae mongakuije kalakuan nu belemiu 
aijo' ma'ima', sahingga aha mompuji' Tumpu i sinaa katokaan-Nyo. 
13Kalana Tumpu, sahingga tionyo ahi' belemiu mati aluk hi batu-batu anu 
mongkuasai manusia; mau hi Kaisar anu talalo mongkuasai, 
14mau mule' gubernur anu tiniju' nu Kaisar da mohukum mian anu mombau 
ma'idek, ka' da mongadati mian anu mombau ma'ima'. 
15Kalana Tumpu mongkahanda'i da anu toto ima-ima' na binau miu, belemiu 
monggintumimo nganga' nu mian anu basisik ponga'. 

16Komiu tionyo ahi' tumuu' sumo mian anu bebas, panyo boli mompake 
kabebasan nu belemiu aijo' da bau pongkulubi anu ma'idek, panyo tumuu'mo 
ahi' susumo posaihon nu Tumpu. 
17O'angga'i na mian iwi-iwi', ka' o kalibosi na to utu-utus miu sangko mian 
Kristen. O kabuhuk na Tumpu ka' o adati na Kaisar. 
18To Utu-utus anu tinimbalimo posaihon, pati'aluk hi tuan nu belemiu ka' 
tahahu o adati; misa' ola hi aha anu ma'ima' na kinyonyoa ka' manonong, 
panyo mule' hi aha anu masigo. 
19Tumpu na mombalakati belemiu, de komiu mangalati' i kahanda' nu 
Tumpu, sabaan na mongoa'i sansala i hukuman anu madi' adin. 
20Kalana apaa na ima'nyo de belemiu sabaan na mongoa'i hukuman anu 
sabenannyo o tanggung nu belemiu kalana sinala'mo? Panyo de belemiu 
sabaan na mongoa'i sansala anu mongkona belemiu kalana mombau anu 
totu'u, saba' Tumpu mombalakatije belemiu. 
21Aijo' na kahanda'nyo Tumpu nolagamo belemiu. Kalana posi Kristus 
nongoa'imo sansala kalana bau kapentingan miu, tiba jalan anu sumo aijo' Ia 
nombee'imo belemiu sa'angu' na sonto', da belemiu mombatuki sonto' i uno 
nu kantumuu'an-Nyo. 
22Ia madi' toho' nombau dosa', ka' madi' toho' samian pe'e na nohongo Ia 
binaleko'. 
23Tempo'nyo Ia inguda-udahan, Ia madi' suele nonguda-udahi. Tempo'nyo Ia 
nongoa'i sansala Ia madi' noto muhuk, Ia ola nonsimpalakon palakala-Nyo hi 
Tumpu, Mian Kopian anu adin aijo'. 
24Posi i Kristus na nonsimbu to dosa-dosa'to i butong-Nyo aita' i kau' salib da 
kita opobebas i kuasa nu dosa', ka' tumuu' mombatuki pongka'oho' nu Tumpu. 
Iwi-iwi' bela i Kristus na anu mompa'alin belemiu. 
25U'utu mae belemiu sumo domba anu tinalasmo, panyo uuka aiya belemiu 
sinule'akonmo mae da mombatuki Polaya' ka' anu Mompalakai santuu' miu. 

1 Petrus 3 

1Sumo aitumo suele na komiu, to bengke-bengkele' tionyo ahi' obatuki na 
pongka'oho' nu langkai' nu belemiu, da aha de daagi' ko anu madi' palesaya i 
lele lengkat mae hi Tumpu, kalakuan nu belemiu na mompotimbali aha da 
palesaya. Ka' madi' pilenje belemiu montaloakon apa-apaa hi aha, 
2kalana aha montoamo kalakuan miu anu sahondo-hondonyo ka' anu 
palesayamo totu-totu'u. 
3Boli belemiu handa ola handa i sambiha'nyo, sumo lapangnyo mombunga-
bungai ubak, kabai mompake mainan, kabai mibaju' nu anu toto maha-
mahan. 
4Panyo belemiu handa tionyo ahi' molengkat mae i uno nu kinyonyoa, 
kalakuan anu tobos ka' madi' solaa' hengge'; aijo' ahi' na handa anu sampe 
toka sidu-sidutu' ka' anu talalo ko angga'nyo i pontoan nu Tumpu. 
5Tiba jalan aiya tempo'nyo naipuan mae to bou-boune anu ko agamamo anu 
taha'imanmo hi Tumpu nompohandamo butongnyo tiba jalan nontulutimo 
pongka'oho' nu langkai' nu aha. 
6I Sara mule' sumo aijo', ia tulu-tulutan hi Abraham ka' monsanggohi ia 
tuannyo. Kita utus tempo' uuka to ana-anakmo i Sara, de belemiu nombaumo 
ha-han anu ma'ima' ka' madi' mabuhuk hi mau mule' pa' apaa. 
7Ka' komiu mule' suele to langka-langkai' nu mian, tionyo ahi' tumuu' 
mangalati' totu-totu'u hi bengkele' miu, ka' sinsumbu' saba' aha atina' mian 
anu madi' mahoson, o adati na mongatun aha, kalana aha mohingga-hinggat 
tiba belemiu montalimaje balakat kantumuu'an anu mingkaliangan lengkat 
mae hi Tumpu. Obau na aiya, da belemiu timbali balado'a. 
8Isinyo aijo'mo: Oposa'angu' ahi' to Utu-utus na tanga'an ka' kinyonyoa. 
Pompaha kali-kalibosi ahi' sumo to mia-mian anu moto utus. Ka' mompaha 
kano-kanonongi ahi', ka' mintabiat madi' montige-tige. 
9Boli mombalosi ka'idekan tiba ka'idekan, kabai monguda-udahi tiba 
monguda-udahi; panyo ola ahi' obalosi nu momoitakon balakat hi Tumpu. 

Kalana Tumpu nolagamo belemiu, ko kahanda'nyo da belemiu mohumpak 
balakat hi Ia. 
10I uno nu Kitab nu Tumpu tinulismo sumo uuka, "Mian anu mongka'oho' 
mongoa'i kantumuu'an ka' mongka'oho' mongoa'i iwi-iwi' na sinaa anu 
ma'ima', nganga'nyo o jagai ahi' da boli lewa' monsisik ha-han anu ma'idek, 
ka' madi' montaeakon ha-han anu baleko'. 
11Ia tionyo ahi' mompimpali anu ma'idek ka' mombau anu ma'ima'; bala 
usaha ahi' totu-totu'u na ia da mohumpak paladamean. 
12Kalana Tumpu saja' monginau' to mia-mian anu montuluti pongka'oho'-Nyo; 
ka' Tumpu saja' mohongo iwi-iwi' do'a nu aha; panyo Tumpu mongewa to 
mia-mian anu mombau ka'idekan.” 
13Ihe na mongka'oho' mombau anu ma'idek hi belemiu, de belemiu sanang na 
mombau anu ma'ima'? 
14Panyo mau mule' belemiu tionyo ahi' mongoa'i kasansala'an kalana 
mombau ha-han anu ma'ima', komiu mohumpak dale'! Boli mabuhuk mau pa' 
hi he, ka' boli bata-bata. 
15Panyo i uno nu kinyonyoa miu, tionyo ahi' belemiu mongadati i Kristus anu 
samata-mata opotoka hi Ia, anu sitimbang tiba kakuasa'an-Nyo salaku 
Tumpu. Ka' tionyo ahi' belemiu saja' mosadia bau potaam hi batu-batu mian 
anu mompokilawa mongkona anu otaha'imani nu belemiu, anu itina'mo hi 
belemiu. 
16Panyo obau ahi' na aijo' nu ima' ka' mingadat. Ka' kinyonyoa komiu 
opohodi' ahi', da de belemiu opitana'i kalana belemiu tumuu' ma'ima' salaku 
anu mombatuki i Kristus, saba' mian anu mompitana'i aijo' timbali mosi 
pa'ambangje. 
17Sahanyo mongoa'i kasansala'an kalana mombau anu ma'ima' -- de aijo' 
pongka'oho'mo nu Tumpu -- ka' de mule' mongoa'i kasansala'an kalana 
mombau anu ma'idek. 

18Kalana i Kristus sinilaka ola minsan sampe toka sidu-sidutu' kalana dosa' nu 
manusia -- samian anu madi' ko sala'nyo sinilaka kalana monsawani mian anu 
ko sala'nyo. I Kristus nombau sumo aijo' da Ia timbali molaya' belemiu toka 
hi Tumpu. Ia sinilakan ola butongnyo biasa, panyo po'ule' pinotumuu' 
nimbutongmo nu rohani. 
19I uno nu Ia sumo Roh Ia nambamo nompolele, lele lengkat mae hi Tumpu 
toka hi to roh-roh anu tinalungku'mo: 
20aijo'mo roh nu to mia-mian anu madi' tulu-tulutan hi Tumpu Allah 
tempo'nyo daagi' i Nuh. Tempo'nyo aijo' Tumpu sinabaan na nontanda'i 
sampe i Nuh noko baumo kapannyo. Ola to mia-mian anu i uno nu kapan -- 
iwi-iwi' uwalu' na mian -- anu pinosalamat madi' sinilakan nu iaba' pasawe' 
daka' aijo'. 
21Jadi, anu tinimbali aijo' susumo ibalatnyo palamandian anu tempo' uuka 
aiya momposalamat belemiu. Palamandian aijo' misa' sa'angu' na jalan 
mompolomas butong songko-songko anu kudulon, panyo salaku janji' miu hi 
Tumpu lengkat i kinyonyoa anu ma'ima'. Palamandian aijo' momposalamat 
belemiu kalana i Yesus Kristus sinilaka po'ule'mo pinotumuu', 
22ka' noliba'mo i suluga'. Uuka aiya Ia mongkuasaimo hingga-hinggat tiba 
Tumpu ka' mompalentahmo malaikat iwi-iwi', iwi-iwi' anu ko kuasanyo tiba 
iwi-iwi' na anu mahoson. 

1 Petrus 4 

1Kalana i Kristus nongoa'imo kasansala'an salaku butongnyo, belemiu suele 
tionyo ahi' mompohoson butong nu belemiu nu tanga'an anu sumo aijo'. 
Kalana mian anu nongoa'imo kasansala'an salaku butong madi'mo mombau 
dosa'. 
2Kalana aijo', saja' ahi' komiu tumuu' i dunia aiya mombatuki pongka'oho' nu 
Tumpu, ka' misa' mombatuki pongka'oho' nu manusia. 
3Tempo' anu i hikuhakonmo, sampemo na kinopinnyo na belemiu nombaumo 
anu nuka'ima'i nubau nu to mia-mian anu madi' monsumbu' Tumpu. Komiu 

tumuu' madi' ma'ima'. Komiu montuluti napisu, lewa' malangu, 
mompopodaka' bau-bauon, lewa' batawa' ka' monsombah pilogot tiba jalan 
mombau anu o kahenyui. 
4Tempo' uuka mian anu madi' monsumbu' Tumpu, mongkabangangi kalana 
komiu madi'mo mombatuki tumuu' sumo aha, mombau dosa' madi' ko 
batasnyo. Mokonyo aijo' aha monjojoa belemiu. 
5Panyo aha saidi' mae tionyo mosadia bau pontaami apaa na anu binaumo nu 
aha hi Tumpu anu sasadiamo momputusi mian tumuu' ka' anu sinilakamo. 
6Mokonyo aijo' Lele Ma'ima' binebakonmo suele hi to mia-mian anu 
sinilakamo. Makisutnyo da aha anu pinutusanmo salaku butongnyo -- susumo 
hannyo iwi-iwi' na mian saidi' mae o putusi -- timbali tumuu' salaku rohani 
mombatuki pongka'oho' nu Tumpu. 
7Iwi-iwi na apaa mongahopi ka'ahenannyo, mokonyo aijo' okuasai ahi' na 
butong miu ka' balajaga-jaga, da belemiu moko ala timbali balado'a. 
8Mompaha kali-kalibosi totu-totu'u samian ka' samian, aijo' na lebe 
molingkudui iwi-iwi' kalana de mompaha kali-kalibosi belemiu suele timbali 
mompaha ampu-ampuni. 
9O talima ahi' na anu sonso' momoita male' i laigan nu belemiu toto samian, 
boli motusa'. 
10Belemiu toto samian nohumpakmo taju anu madi' pokakana lengkat mae hi 
Tumpu. Kalana aijo' salaku mian anu nonggunakonmo ima-ima' apaa na anu 
binee'mo nu Tumpu, ogunakon ahi' na kahosonan aijo' bau kapalaluan 
hingga-hinggat. 
11Mian anu mompotokakon lele, tionyo ahi' mompotokakon lele anu lengkat 
mae hi Tumpu; mian anu mongkalesang kapalaluan nu mian sangga'at, tionyo 
mongkalesang nu kahosonan anu lengkat mae hi Tumpu, da i uno nu iwi-iwi 
na han, Tumpu na opopodaka' kalana i Yesus Kristus. Ia na anu ko kuasa ka' 
patut opopodaka' sampe toka sidu-sidutu'. Amin. 

12To Utu-utus anu okanonongi! Komiu tempo' uuka aiya nongoa'imo hondo 
kasansala'an kalana hau-haunyomo o'uji'. Panyo boli bangang, au'aitu daagi' 
ko apa-apaa anu tahahumo pa' apaa na tinimbali hi belemiu. 
13Ola ahi' komiu sabenannyo mongoa'i sanang kalana sansalamo hingga-
hinggat tiba i Kristus. Sahingga de saidi' mae katalasanggoan i Kristus 
opotoamo, komiu balame-lame'je. 
14Komiu mohumpakmo dale' de komiu o jojoa, kalana komiu anu saja' 
mombatuki i Kristus. Aijo' alati'nyo Roh anu opopodaka', aijo'mo Roh nu 
Tumpu anu daagi'mo itina' hi belemiu. 
15Boli ko samian itina' hi komiu mongoa'i kasansala'an kalana ia topo patei, 
kabai pambuling, kabai anu saja' mombau idek, kabai kalana ia monggalo'i 
ulusan nu mian sangga'at. 
16Panyo de komiu mongoa'i kasansala'an kalana komiu mian Kristen, boli 
ma'ambang kalana han aijo'. Ola ahi' montalima kase hi Tumpu, kalana 
komiu momboa sanggo i Kristus. 
17Tinokamo na tempo'nyo Tumpu momputusimo dunia. Ka' mian anu 
pinalesayamo hi Tumpu na anu o putusi momonanyo. Jadi, de 
nutampu'unimo nu Tumpu hi kita, mosiamo ahi' na katimbaliannyo saidi' 
mae tiba to mia-mian anu madi' palesaya i Lele Ma'ima' anu lengkat mae hi 
Tumpu aijo'? 
18I uno nu Kitab nu Tumpu tinulismo sumo uuka, "De to mia-mian anu 
ma'ima' susa'mo na oposalamat, pa' mosiaje na katimbaliannyo tiba to mia-
mian anu baladosa' anu madi' monsumbu' Tumpu!” 
19Kalana aijo', de daagi' ko to mia-mian anu mongoa'i kasansala'an kalana 
sumo aijo' na nu kahanda'i nu Tumpu, jadi bala usaha ahi' da mian haha aijo' 
tumuu' i uno nu kahondoan ka' mompalesayakonmo ahi' butong nu aha hi 
anu Nompotimbalimo aha. Ia saja' mongganapi janji'-Nyo. 

1 Petrus 5 

1Ku poita da okalesang hondo-hondo nu to pola-polaya' nu jama'at miu. Aku 
nontulis aiya salaku sangalu bubuu' polaya' ka' salaku mian anu nonsakisimo 
kasansala'an anu ingoa'anmo i Kristus, ka' anu saidi' mae suele opopodaka', de 
maluannyo katalasanggoan i Kristus opotoamo hi manusia. Ku poita sabole-
bole, 
2da belemiu molaya' tompukan nu domba anu pinalesayakonmo nu Tumpu hi 
belemiu. Oposanang na kinyonyoa de molaya' aha susumo anu nukahanda'i 
nu Tumpu, ka' boli maboat na kinyonyoa. Boli mule' belemiu mokalaja 
kahanda' da mohumpak dale', panyo kalana komiu totu-totu'u mongka'oho' 
mongkalesang. 
3Boli mompalentah sumo anu mongkuasai aha anu pinalesayakonmo hi 
komiu, panyo timbali ahi' sonto' hi aha. 
4Ka' de saidi' mae Polaya' Anu Talasanggo aijo' tokamo mae, komiu 
mohumpakmo makota anu jongkilaban, anu madi' toho' mingkot na 
jongkilabannyo. 
5Sumo aitumo na kita Utus, to oli-olitau ka' to lalangkoyang. Tulu-tulutan hi 
to mia-mian anu motu'amo. Kita Utus iwi-iwi' boli ko tige-tige ka' mompaha 
kale-kalesang ahi', boli kobubuun na kinyonyoa. Kalana i uno nu Kitab nu 
Tumpu tinulismo sumo uuka, "Tumpu mongewa mian anu buulon, panyo 
mongkalibosi mian anu madi' ko tige-tige.” 
6Kalana aitu, pati'alukakon na butong nu belemiu i aluk nu lima nu Tumpu 
anu maho-mahoson, da Nu hangkat na belemiu de tokamo na tempo'nyo. 
7Sampa' o'asanakon iwi-iwi' hi Tumpu na anu ma'isa talalo matantu i uno nu 
kinyonyoa nu belemiu, kalana Ia na mongkalesang komiu. 
8Balajaga-jaga ahi' na komiu ka' mosadia! Kalana Ibilis atina'mo na sampo 
bali' miu. Ia sumo singa lumajang mokiijo', mo'uuka, ka' molohuu' molio 
kaanonnyo. 

9O'ewa na ia nu iman anu totu-totu'u, kalana sinumbu'mo nu belemiu to Utu-
utus sangko Kristen sangga'at i songko-songko na dunia singkona nongoa'imo 
kasansala'an sumo komiu. 
10Panyo salatan lapasmo na komiu mongoa'i kasansala'an, Tumpu Allah na 
saidi' mae mompotimbali belemiu talakana'. Ia na mompotinjo ka' 
mompohoson belemiu ka' mule' mompotantu belemiu. Kalana Iamo na 
Tumpu anu manonong hondo, anu nolagamo belemiu da suele mongoa'i 
katalasanggoan-Nyo anu sampe toka sidu-sidutu' kalana i Kristus. 
11Iamo na anu mongkuasai sampe toka sidu-sidutu'! Amin. 
12Sulatku anu ola kodo-kodo' aiya tinulisku toka hi belemiu tinulungan i 
Silas, anu ku anggap samian na utus Kristen, anu mohongo-hongo. Aku 
kahanda' mongkakeha' belemiu, ka' mompohoson kinyonyoa nu belemiu, 
kalana apaa na anu tinuliskumo aiya lele anu totu'u aijo'mo balakat nu 
Tumpu. Opai-pai lio da komiu mintoong ahi' hoso-hoson i balakat aijo'. 
13To sanga-sangalu jama'at kiijo' mae i Babilon, anu suele pinile'anmo nu 
Tumpu, nompakatu mae salan do'a hi belemiu; sumo aitu mule' anakku i 
Markus anu kuku kanonongi. 
14Mompaha sala-salan do'ai samian ka' samian totu-totu'u nu kalibosan salaku 
tanda poto utusan nu mian Kristen. O'amalakon da Tumpu mombee'i mae 
kabilahian hi kita Utus iwi-iwi' anu i Kristusmo na tumpu-Nyo. Tabea' mami, 
I Petrus 

2 Petrus 

2 Petrus 1 

1To Utu-utus anu totu-totu'u pinalesayamo sumo kami! I Yesus Kristus, 
aijo'mo Tumpu ka' Tomundo anu Momposalamat kita, nompotimbalimo kita 
palesaya hi Ia, kalana Ia nombaumo anu totu'u. Sulat aiya lengkat mae hi 
Simon Petrus, samian na posaihon ka' rasul i Yesus Kristus. 
2O'amalakon da Tumpu mombee'i balakat ka' ka'ima'an hi belemiu molabi-
labi, kalana belemiu nonsumbu'mo Tumpu ka' i Yesus Tumpunto. 
3Tumpu nontoongimo kuasanyo salaku Tumpu da mombee'mo hi kita iwi-iwi 
na apaa anu opalalui i kantumuu'anto mombau palentah nu Tumpu. Ia 
nombau aijo' osumbu'to i han apaa na anu binaumo i Yesus Kristus, anu 
nolagamo kita da mongoa'i kuasanyo ka' kanonongan-Nyo. 
4Tiba jalan anu sumo aijo' na Tumpu nombee'imo kita to bala-balakat anu ko 
angga'nyo ka' madi' ko gampanyo anu jinanji'-Nyomo. Kalana balakat haha 
aijo' sahingga belemiu nolapasmo i han anu ma'idek anu lewa' okamilui ka' 
anu nongideimo dunia aiya, ka' komiu nohumpakmo atulan nu Tumpu. 
5Mokonyo aijo', bala usaha totu-totu'u ka tataap palesaya hi Kristus ka' 
palesaya miu aijo' otiwai ahi' nu kantumuu'an anu ma'ima'. Tuangnyo nu 
kantumuu'an anu ma'ima' belemiu palalu ahi' timbali mian anu pande, 
6ka' tuangnyo nu kapandean, komiu tionyo ahi' moko ala mongkuasai butong. 
Ka' tuangnyo nu moko ala mongkuasai butong tionyo ahi' belemiu 
mompokopiani butong ka sabaan na mongahopi iwi-iwi na apaa. Tuangnyo 
nu sabaan de mongahopimo iwi-iwi na apaa, belemiu tionyo ahi' mombatuki 
pongka'oho' nu Tumpu. 
7Ka' tumuu' mombatuki pongka'oho' nu Tumpu tionyo ahi' otiwai nu 
mongkalibosi to utu-utus anu pokakana na iman. Ka' mule' de komiu 
mongkalibosi to utu-utus anu pokakana na iman tionyo ahi' otiwai nu 
mongkalibosi iwi-iwi'na mian. 

8Iwi-iwi' aijo' atina'mo na bau-baunyo anu opalalui nu belemiu. De bauon 
haha aijo' daagi' ka' molabi-labi hi belemiu, komiu mompaka ko kahanda'mo 
mule' ka' mingkaliangan, ka' monsumbu' i Yesus Kristus Tumpunto lebe 
ma'ima' mule'. 
9Panyo mian anu madi' ko bauon haha aijo' pikilannyo soki; ia madi' moko 
ala montoa ka' nu kolilimimo na to dosa-dosa'nyo anu uutu mae 
pinolomasmo. 
10Kalana aijo', to utu-utus bala usaha da belemiu anu i lagamo nu Tumpu ka' 
pinile'an-Nyomo na butong miu lebe mompaka bala usaha mule'. De belemiu 
mombau aijo', belemiu madi' mompala'i kapalesaya'an miu. 
11Tiba jalan anu sumo aijo' komiu obee'i hak totu-totu'u da minsoop i 
Kalaja'an anu sampe toka sidu-sidutu' lengkat mae hi Tumpu ka' Tomundo 
anu Momposalamat kita i Yesus Kristus. 
12Kalana aijo', aku saja' mompotuka' belemiu mongkona han anu sinanggomo 
aijo', mau mule' belemiu nonsumbu'mo ka' pinalesayamo hondo i pangajalan 
lengkat mae hi Tumpu anu tinalimamo miu aijo'. 
13De aku daagi' tumuu', ku oa'i pantas na saja' mompotuka' belemiu i ha-han 
aijo'. 
14Kalana kusumbu', saba' madi'mo daagi' pin aku mompala'imo dunia aiya, 
kalana Tumpunto i Yesus Kristus nompoto'imo mana-manasa hi belengku. 
15Jadi aku saja' bala usaha da mau mule' aku silakamo, belemiu saja' 
montutugi ha-han aiya. 
16Tempo'nyo kami nompoto'i hi belemiu i Yesus Kristus Tumpunto toka 
talasanggo hondo, kami madi' nohongo hi sisik anu toto bale-baleko' anu ola 
pohumpakan puji' nu mian. Katalasanggoan i Kristus aijo' tinoamo mami nu 
posi mata mami. 
17Kami kiijo' mae tempo'nyo Ia ingadatan ka' pinotalasanggo nu Tumpu 
Tuumanto. Tempo'nyo aitu i hongo na potatae lengkat mae hi Anu 

Talasanggo anu notatae hi Ia, "Aiyamo na Anak-Ku anu ku ku kalibosi. Ia 
momposanang kinyonyoang-Ku!” 
18Posi kami na nohongo potatae aijo' tinoka lengkat mae i suluga' tempo'nyo 
kami daagi' hingga-hinggat tiba Ia kiita' mae i bungkut-Nyo anu susi' aijo'. 
19Mokonyo aijo' kami lebe mule' palesaya totu-totu'u hi potuunon nu Tumpu 
anu pinolelemo nu to nabi-nabi. Lebe ma'ima' belemiu mongintoomakon 
potuunon aijo', kalana potuunon aijo' sumo sulu' anu monjingkai tampat anu 
pintung sampe pe dunia nu jingkai nu hiusinyo nu jingka tolohinsi'mo, ka' 
jingka nu mandala' sasu kabete'an monjingkaimo uno nu kinyonyoa miu. 
20Anu lebe penting hondo tionyo o inau' nu belemiu na aiya: Potuunon nu 
Tumpu anu pinotokakon nu to nabi-nabi, madi' timbali o alati'i nu posi 
pikilan. 
21Kalana, madi' toho' potuunon nu Tumpu opolele ola kalana pongka'oho' nu 
mian. Panyo Roh nu Tumpu na mongkuasai mian da mompotokakon 
potuunon anu lengkat mae hi Tumpu Allah. 

2 Petrus 2 

1Tempo'nyo naipuan mae mian anu palesayamo hi Tumpu itina' hi komiu ko 
anumo tinimbali to nabi-nabi anu madi' totu'u. Sumo aijo' mule' itina' hi 
komiu saidi' mae ko anumo timbali to gulu-gulu' anu madi' totu'u. Aha 
mompogulu' to panga-pangajalan anu madi' totu'u, anu mombinasai mian. Ka' 
aha saidi' mae mompojalomo Anu Matangkas na kuasanyo anu 
nompobebasmo aha. Tiba jalan anu sumo aijo' aha mompotokamo kasilaka'an 
i posi butong, anu madi'mo pin nuta'upmo nu aha. 
2Mau mule' sumo aijo', nanjoo'mo na mian nombatukimo jalan nu 
kantumuu'an nu to gulu-gulu' anu madi' totu'u aijo' anu kinuasanmo nu 
napisu nu aha. Ka' pakalaja'an nu to gulu-gulu' haha aijo' nonsaduakonmo da 
nanjoo'mo na mian nonjojoamo Jalan Anu Totu'u mamba hi Tumpu. 
3Kalana aha mangoa, sahingga to gulu-gulu' anu madi' totu'u aijo' 
nonsisikakonmo hi belemiu to sisi-sisik anu o posi kalang da bau 

pohumpakan ka'untungan hi belemiu. Panyo anu momputusi monabu'akonmo 
hukuman hi aha pininmo na pinosadia, ka' kabinasa'an anu tinantukanmo 
bau bagi nu aha hau-haunyomo montanda'imo aha. 
4To mala-malaikat pe'e anu baladosa' madi' nu pojohok nu Tumpu da 
opobebas madi' mohumpak hukuman, panyo o'alin i uno nu nalaka. Aha 
oposoopmo i uno nu bolo' anu pintung da opo'una' i kiijo' sampe toka i Sinaa 
Pomputusianmo. 
5Sumo aitu mule' na dunia tempo'nyo naipuan mae, Tumpu madi' 
mompojohok aha da opobebas madi' o hukum. Tumpu nompotoka mae iaba' 
daka' i dunia nu to mia-mian anu ma'idek tempo'nyo aitu. Ola i Nuh tiba 
popitu' na mian sangga'atnyo na anu pinosalamat, kalana i Nuh nompolelemo 
lele mongkona kantumuu'an anu nuka'ima'i nu kinyonyoa nu Tumpu. 
6Pokakanamo na balu-balu'nyo sumo kota nu Sodom ka' Gomora: Tumpu 
nonggalisimo kota haha aijo' nu apu da timbali sonto' mongkona apaa na anu 
saidi' mae timbali hi to mia-mian anu ma'idek. 
7Panyo i Lot pinosalamat, kalana ia na montuluti pongka'oho' nu Tumpu; ia 
talalo hondo nongoa'i kasansala'an kalana kalakuan nu to mia-mian anu 
palaganta. 
8Jojoong maninggalum tiba to mia-mian susumo aijo', i Lot anu ma'ima' na 
kinyonyoanyo aijo' tumuu' madi' hondo sanang na butongnyo, kalana sansina-
sinaa ia montoa ka' mohongo palabuatan nu aha haha aijo' anu ma'idek. 
9Jadi, nusumbu' nu Tumpu mosia na momposalamat anu montuluti 
pongka'oho'-Nyo de aha mongahopimo soba'an-soba'an. Ka' nusumbu' nu 
Tumpu mosia na mompo'una' to mia-mian anu ma'idek da osakisa i Sinaa 
Pomputusianmo, 
10utamanyo to mia-mian anu montuluti apaa na anu nu kamilui nu aha, 
aijo'mo napisu anu mahenyu ka' anu monjojoa kakuasa'an nu Tumpu. Baani 
ka' takabun hondo na to gulu-gulu' anu madi' totu'u haha aijo' sahingga aha 
madi' bata-bata na monjojoa Tumpu anu opopodaka' kiita' i suluga'! 

11Sadang pe'e to mala-malaikat anu lebe mahoson ka' mongkuasai to gulu-
gulu' anu madi' totu'u aijo', madi'mo mompisala'i Tumpu anu opopodaka' aijo' 
nu potatae ponjojoa i ahop nu Tumpu. 
12Panyo to gulu-gulu' haha aijo', palias! Aha ola sumo binatang anu 
inganakakon da o hakop ka' opatei. Aha madi' ko inau'an apa-apaa; panyo ola 
mokalaja montuluti kabiasa'an nu dunia, sahingga nu gagakon nu aha na ha-
han anu madi' nu pangalati'i nu aha nu potatae haha aijo' salaku bau 
ponjojoa. Kalana aijo' posi kalajamo nu aha haha aijo', na aha mate susumo 
to bina-binatang mangahas. 
13Salaku bau pohukum kalana kasansala'an anu sinaduakonmo nu aha, aha 
mongoa'ije kasansala'an. De hi aha, anu momposanang kinyonyoa atina'mo 
mombau tulu-tulumo pa' apaa sinaa, bau pomposanang anu nuka'ima'i nu 
butong nu aha. De aha sumuhang hingga-hinggat tiba komiu i uno nu bau-
bauon mongkakan, kalakuan nu aha monsaduakon da kita mahega kalana 
aha talalo ahi' mongka'ima'i da ma'osa i napisu. 
14Aha madi' ko kapa'osannyo na mombau dosa', ka' anu nu ka'ima'i aha 
aijo'mo montoa boune anu lewa' masala'. Ka' mian anu sala'je palesaya ka' 
anu ma'isa talalo palesaya totu-totu'u, nugoda nu aha. Kinyonyoa nu aha 
inanayamo nu mangoa. Aha to mia-mian anu kinutukanmo! 
15Kalana aha madi' mongka'oho' montuluti jalan anu hodi', sahingga aha 
tinalasmo. Aha nongalamo jalan anu tinuus i Bileam, anak i Beor naipuan 
mae. I Bileam aiya mongka'ima'i hondo da mohumpak doi i palabuatannyo 
anu ma'idek. 
16Panyo ia nohumpakmo pokinde' anu mapohos hondo mongkona 
palabuatannyo anu ma'idek aijo', salatan keledainyo aijo' notataemo susumo 
potatae nu mian. Sahingga nabi aijo' pinakisamo da bolimo mombau 
palabuatan anu ulawon aijo'. 
17To gulu-gulu' anu madi' totu'u aijo' sumo mata nu uee anu noti'imo ka' sumo 
sehu' anu pinuuhakonmo nu antong. Pinotoukamo nu Tumpu na tampat 
sa'angu' ponguna'an aha anu talalo hondo pikat. 

18Aha saja' monsisik anu toto ima-ima' ka' madi' ko kaliangannyo, napisu da 
masala' nupake nu aha bau pontua to mia-mian anu sala'je montampu'uni 
mae mompala'i to mia-mian anu tumuu' ginumpomo. 
19To gulu-gulu' anu madi' totu'u haha aijo' binajanji'mo hi to mia-mian 
tukoonyo saidi' mae madi' mohumpak hukuman, padahan posi aha 
binotuananmo nu anu saja' nubau nu aha anu nongideimo mian. Kalana de 
mian i hungku'anmo nu apa-apaa, saba' ia binotuananmo nu anu 
nohungku'imo aijo'. 
20Mian anu monsumbu' Tumpu ka' anu Momposalamat kita aijo'mo i Yesus 
Kristus, madi'mo nukuasai nu dunia anu mompohenyu mian. Panyo de lapas 
aijo' ia po'ule' mule' tagoda sahingga nuhungku'i mule' nu kuasa haha aijo', 
saba' bauon nu mian aijo' ahennyo lebemo ma'idek nulingkuduimo na anu 
momonanyo. 
21Lebe ma'ima' mian anu susumo aijo' madi' toho' nonsumbu' jalan anu totu'u 
lengkat mae hi Tumpu, da boli ola aha monsumbu' padahan lapas mae 
madi'mo mongka'oho' montuluti to pale-palentah anu binee'mo nu Tumpu hi 
aha. 
22Apaa na anu binaumo nu aha mompototu'umo kahondoan nu basa' aiya, 
"Dedeng po'ule'mo mongkaan apaa na anu i lua'akonnyomo," ka' "Bau' anu 
pinindi'mo po'ule'mo mingkaliade' i uno nu hensek." 

2 Petrus 3 

1To utu-utusku anu okanonongi! Aiyamo na sulatku anu ko ohua'nyo toka hi 
belemiu. I uno nu sulat ko ohua'nyo aiya, aku kahanda' mompolubat pikilan-
pikilan anu ma'ima' hi belemiu. 
2Ku poto'i da belemiu monginau' iwi-iwi' na potatae anu naipuan mae 
tinaloakonmo nu to nabi-nabi nu Tumpu, ka' palentah suele lengkat mae hi 
Tumpu, Tomundo anu Momposalamat, anu pinotokamo hi belemiu nu to 
rasul-rasul. 

3Momonanyo belemiu tionyo ahi' monsumbu' saba' sinaa anu i mihinyo mae, 
tokamo na to mia-mian anu kantumuu'annyo kinuasanmo nu napisu nu aha. 
Aha na saidi' mae monjojoamo belemiu  
4nu potatae sumo uuka, "Tukoonyo Tumpu nonjanji'mo toka! Uuka iya na Ia? 
To tutuuma mompolee'to sinilakamo, panyo iwi-iwi na apa-apaa daagi' ahi' 
pokakana sumo salatanmo pe'e dunia pinotimbali!” 
5Aha memang madi' mongka'oho' mongakui tempo'nyo naipuan mae Tumpu 
nompodaagi'mo langit ka' tano' ola kalana kuasa nu potatae-Nyo. Tano', uee 
na pinolengkatan-Nyo, ka' tiba uee; 
6ka' tiba uee mule' -- aijo'mo uee nu iaba' pasawe' daka' -- dunia tempo'nyo 
naipuan mae aijo' ingidean. 
7Panyo langit ka' tano' anu daagi' tempo' uuka aiya, potatae nu Tumpu suele 
na mompotuu', ka' mule' da opatei nu apu saidi' mae. Tempo' uuka langit ka' 
tano' daagi' opotuu' sampeje de tokamo na sinaanyo to mia-mian anu ma'idek 
o hukummo ka' opateimo. 
8Panyo to utu-utusku, sa'angu' na han aiya boli okolilimi nu belemiu: kalana 
hi Tumpu sansinaa madi' mosi sangalasan tiba samadala na taun -- ohu-ohua' 
aijo' pokakana de hi Ia. 
9Tumpu madi' lat na mombee' apaa na anu jinanji'-Nyomo, mau mule' daagi' 
ko anu monsangka sumo aijo'. Panyo mule' ahi', Ia sabaan hi belemiu, kalana 
Ia madi' mongka'oho' ko anu obinasai mau ola samian. Ia mongkahanda'i da 
iwi-iwi' na mian bolimo mombau to dosa-dosa'nyo. 
10Panyo Sinaa katokaan nu Tumpu, toka sumo mian tomang. I Sinaa aijo', 
langit ma'idekmo sahingga lewa'mo poli-polintup sumo gohung, ka' to apa-
apaa aita' i langit mingkotmo motoyo', ka' tano' tiba iwi-iwi na anu i unonyo 
ma'idekmo. 
11Kalana iwi-iwi' aijo' o ideimo nu jalan anu sumo aijo', jadi mosia na belemiu 
tumuu'? Komiu tionyo ahi' tumuu' susi' ka' samata-mata mombau pongka'oho' 
nu Tumpu, 

12hau-haunyo komiu montanda'i ka' mongindi Sinaa katokaanmo nu Tumpu. I 
Sinaa aijo' langit motoyo'mo iwi-iwi', ka' kalana panasnyo sahingga apa-apaa 
na anu aita' i langit moe'mo sumo uee. 
13Panyo kita montanda'imo apaa na anu jinanji'mo nu Tumpu Allah, aijo'mo 
langit anu bu'ou ka' tano' anu bu'ou, anu daagi'mo ko ka'adilan-Nyo. 
14Kalana aijo', to utu-utus anu okanonongi, hau-haunyo belemiu 
montanda'imo Sinaa aijo', bala usaha totu-totu'u da tumuu' susi' ka' madi' ko 
alunyo i ahop nu Tumpu. Ka' opokopiani ima-ima' na pompahasumbu'an tiba 
Tumpu. 
15Ka' tionyo ahi' o'akui na kasabalan nu Tumpu saba' sumomo tempo' anu 
ma'ima' anu binee'-Nyomo hi belemiu da timbali salamat. I Paulus, utusto anu 
oka-okanonongi, nontulismo suele sumo aijo' anu pinakatunyomo hi belemiu. 
Tumpu na nombee'i ia kapandean nontulis aijo'. 
16I uno nu sulatnyo iwi-iwi', i Paulus saja' nontulis mongkona han aijo'. 
Memang daagi' ko to pia-piangkuka na han, na anu mahan na opangalati'i i 
uno nu sulatnyo haha aijo'. Ka' hanmo aijo' na gineo-geo'akonmo nu to mia-
mian anu madi' ko anu nu pisumbu-sumbu' ka' anu madi' mahoson na 
imannyo. Han aijo' madi'mo okabangangi, kalana bahagian haha aijo' 
sangga'at i Kitab nu Tumpu nubau suele nu aha sumo aijo'. Apaa na anu 
binaumo nu aha aijo' ola monsaduakon posi kapatean nu butong nu aha. 
17Panyo belemiu, to utu-utus anu okanonongi, nonsumbu'mo han aijo'. Kalana 
aijo', obala'ingati boli sampe belemiu mombatukimo kasala'an nu to mia-mian 
anu palaganta sahingga belemiu manabu'mo ka' madi'mo manintinjo i tampat 
miu aijo' anu mahoson hondo. 
18Tionyo ahi' belemiu lebemo mongoa'i balakat i Yesus Kristus, Tumpu ka' 
Tomundo anu Momposalamat kita, ka' tionyo ahi' belemiu lebemo mule' 
monsumbu' Ia. O puji' na Ia, uuka aiya ka' sampe toka sidu-sidutu'! Amin. 
Tabea' mami, I Petrus 

1 Yohanes 

1 Yohanes 1 

1Isi nu sulat aiya mongkona Potatae nu Tumpu anu mompotumuu', aijo'mo 
Potatae nu Tumpu anu polo-polo'mo daagi' salatanmo pe'e momonanyo. Kami 
nohongomo ka' nontoamo nu posi mata mami. Kami nontoamo ka' lima mami 
nongkanyangmo ia. 
2Salatan kantumuu'an aijo' pinonyata'mo, kami nontoamo. Mokonyo aijo' 
kami nompoto'imo apaa na anu sinakisianmo mami mongkona Ia. Kami 
nompolelemo hi komiu mongkona kantumuu'an anu totu'u ka' anu toka 
sampe sidu-sidutu', anu daagi' hingga-hinggat tiba Tuuma, ka' anu 
pinonyata'mo hi kami. 
3Apaa na anu tinoamo mami ka' i hongomo, aijo'mo mule' na anu opolele 
mami hi komiu, da komiu tiba kami bubuu' mongoa'i totu-totu'u tumuu' 
nosa'angu' tiba Tuuma ka' Anak-Nyo i Yesus Kristus. 
4Kami nontulismo aiya da kinyonyoanto totu-totu'u bilahi. 
5Aiya na lele anu i hongomo mami lengkat mae hi Anak-Nyo ka' anu 
opotokamo mami hi komiu: Tumpu aijo' jingka, ka' hi Ia madi' hondo-hondo 
kokapintungan. 
6De kita motatae tukoonto kita tumuu' nosa'angu'mo tiba Ia, yo aitu kita 
tumuu' i uno nu kapintungan, saba' kita binaleko'mo mau ola potatae, mau 
pe'e tiba apaa na anu binaumo. 
7Panyo de kita tumuu'mo i uno nu jingka susumo Tumpu i uno nu jingka, 
saba' kita suele ahi' tumuu' sambukumo, mompaha dame-damemo samian ka' 
samian, ka' baso' i Yesus, Anak-Nyo, na mompolomasmo dosa'to iwi-iwi'. 
8De kita motatae tukoonto, kita madi' baladosa', kita mombaleko'imo posi 
butongto; ka' Tumpu madi' ko anu i uno nu kinyonyoanto. 
9Panyo de kita mongakui iwi-iwi' na dosa'to hi Tumpu, Ia monsidahakonmo 
janji'-Nyo ka' mombaumo apaa na anu adin. Ia mongampunimo iwi-iwi' na 
dosa'to, ka' mompolomasmo kasala'anto iwi-iwi' anu binauntomo. 

10Panyo de kita motatae tukoonto, kita madi' baladosa', kita monsangkamo 
au'aitu Tumpu baleko', ka' kita madi' mompo'una' potatae nu Tumpu i 
kinyonyoanto. 

1 Yohanes 2 

1To ana-anakku! Aku nontulis aiya toka hi komiu da komiu boli mombau 
dosa'. Panyo de ko anu mombau dosa', saba' hi kita daagi' ko samian na anu 
mombolosakon, aijo'mo i Yesus Kristus anu talalo adin hondo aijo'; Iaje na 
mompoitakon ka'ampunan dosa' hi Tuuma. 
2I Yesus Kristus na mombolosakon da iwi-iwi' na dosa'to o ampuni. Ka' misa' 
ola dosa'to panyo suele tiba dosa' nu iwi-iwi' mian. 
3De kita tulu-tulutan hi iwi-iwi' na palentah nu Tumpu, aijo'mo na tandanyo 
taalu' kita nonsumbu'mo Tumpu. 
4Mian anu motatae, "Aku monsumbu' Tumpu," panyo madi' tulu-tulutan hi 
iwi-iwi' na palentah-Nyo, mian aijo' baleko', ka' Tumpu madi' ko anu i uno nu 
kinyonyoanyo. 
5Panyo mian anu tulu-tulutan i potatae nu Tumpu, mian aijo' mongkalibosi 
Tumpu totu-totu'u. Aijo'mo na tandanyo taalu' kita tumuu' nosa'angu'mo tiba 
Tumpu. 
6De ihe na motatae tukoonyo ia tumuu' nosa'angu'mo tiba Tumpu, ia tionyo 
ahi' tumuu' mombatuki lawo i Kristus. 
7To Utu-utus anu okanonongi! Anu ku tulis aiya misa' sa'angu' na palentah 
anu sala'je. Aiya palentah anu pininmo anu pinotokamo hi belemiu salatanmo 
pe'e komiu nontampu'unimo pinalesaya hi Kristus; aijo'mo lele anu lengkat 
mae hi Tumpu Allah anu noko hongomo miu momonanyo. 
8Mau mule' sumo aijo', palentah anu tinuliskumo aiya suele ahi' sala'je, 
kalana katotu'uannyo timbalimo otoa hi butong i Kristus ka' hi butong miu. 
Kalana kapintungan ko lapu-lapusnyomo ka' jingka anu totu'u 
momtampu'unimo majingka. 

9Mian anu motatae tukoonyo ia kiijo'mo i uno nu jingka, panyo mian aijo' 
daagi' mongka'ideki utusnyo, mian aijo' daagi' i uno nu kapintungan sampe 
tempo' uuka aiya. 
10Mian anu mongkalibosi utusnyo, tumuu'mo i uno nu jingka, sahingga 
madi'mo ko sa'angu' pe'e hi ia na anu monsaduakon mian sangga'at manabu' i 
uno nu dosa'. 
11Panyo mian anu mongka'ideki utusnyo, daagi' i uno nu kapintungan. Ia 
lumajang i uno nu kapintungan, ka' madi' nu sumbu' pa' moya na 
kalambanannyo, kalana kapintungan aijo' sahingga ia madi' moko ala 
montoa. 
12Aku nontulismo toka hi belemiu, to Ana-anak, kalana dosa' miu 
ingampunanmo, aijo' ola kalana i Kristus. 
13Aku nontulismo toka hi belemiu to Tutuuma, kalana komiu nonsumbu'mo 
Ia anu polo-polo'mo daagi' salatanmo pe'e i momonanyo. Aku nontulismo 
toka hi belemiu, to Oli-olitau kalana komiu nohungku'imo, Anu Ma'idek. 
14Aku nontulismo toka hi belemiu, to Ana-anak kalana komiu nonsumbu'mo 
Tumpu Tuuma. Aku nontulismo toka hi belemiu to Tutuuma, kalana komiu 
nonsumbu'mo Potatae nu Tumpu anu polo-polo'mo daagi' salatanmo pe'e i 
momonanyo. Aku nontulismo toka hi komiu to Oli-olitau, kalana komiu 
mahoson. Potatae nu Tumpu Allah itina' i uno nu kinyonyoa miu, ka' komiu 
nohungku'imo Anu Ma'idek. 
15Boli mongka'ima'i dunia aiya, kabai mau mule' pa' apaa na anu i uno nu 
dunia aiya. De komiu mongka'ima'imo dunia, komiu madi'mo mongka'ima'i 
Tuuma. 
16Iwi-iwi na apaa anu daagi' i uno nu dunia aiya -- anu nuka'ima'i nu 
kalakuan nu mian baladosa', anu otoa lantas oka'ima'imo ka' anu 
okabubuulakon -- iwi-iwi' anu madi' nolengkat mae hi Tuuma, panyo 
nolengkat mae i dunia. 

17Dunia ka' iwi-iwi na apaa anu i unonyo anu nuka'ima'i nu mian, hau-
haunyomo lanyap. Panyo mian anu tulu-tulutan i pongka'oho' nu Tumpu 
tataap tumuu' sampe toka sidu-sidutu'. 
18To ana-anakku, kakiamatan ohanimo! Pinoko poto'imo hi komiu i 
momonanyo tukoonyo Sampo Bali' i Kristus tokamo saidi' mae; ka' tempo' 
uuka aiya i lubatmo da'isan na mian anu monsampo bali' i Kristus. Aijo'mo na 
tandanyo saba' kakiamatan malia'mo toka. 
19Anu monsampo Bali' i Kristus aijo', atina'mo to mia-mian anu nompala'imo 
kita, kalana aha memang misa' to mia-mian gampanto. De aha to mia-mian 
gampanto, tantu aha tataap hi kita. Panyo aha nompala'imo kita, da manasa 
saba' madi' ko samian pe'e anu aijo' hi aha na totu-totu'u tonsoop timbali 
gampanto. 
20Panyo komiu nohumpakmo Roh nu Tumpu anu i lambe'akonmo i Yesus 
Kristus ka' mokonyo aijo' komiu iwi-iwi' nonsumbu'mo pangajalan anu totu'u. 
21Jadi aku nontulis aiya toka hi belemiu misa' kalana komiu madi' 
monsumbu' pangajalan anu totu'u, panyo kalana komiu nonsumbu'mo, ka' 
komiu mule' nonsumbu'mo saba' madi' ko leko'nyo i uno nu pangajalan anu 
totu'u aijo'. 
22Anu baleko' atina'mo mian anu motataemo tukoonyo i Yesus misa' 
Tomundo anu Momposalamat anu Jinanji'mo nu Tumpu. Mian aijo' Sampo 
Bali' i Kristus; ia madi' mongakui Tuuma kabai Anak. 
23Mian anu madi' mongakui Anak, alati'nyo madi' montalima Tuuma mule'. 
Ka' mian anu mongakui Anak, alati'nyo montalima Tuuma suele. 
24Kalana aijo', lele anu i hongomo miu salatanmo pe'e momonanyo komiu 
pinalesayamo tionyo ahi' o toongi miu ma'i-ma'ima' i uno nu kinyonyoa. De 
lele aijo' o toongimo miu ma'i-ma'ima', komiu saja'mo tumuu' mosa'angu' tiba 
Anak ka' tiba Tuuma. 
25Ka' aiyamo na anu jinanji'mo i Kristus hi kita: Tumuu' kopian ka' sampe 
toka sidu-sidutu'. 

26Aku nontulismo aiya toka hi belemiu kona hi to mia-mian anu hau-haunyo 
ko kahanda'mo mongakali komiu. 
27Panyo kona hi posi komiu, i Kristus nolambe'akonmo Roh-Nyo hi komiu. 
Ka' de Roh-Nyo daagi'mo itina' hi komiu, madi'mo palalu ko mian sangga'at 
mompogulu' komiu. Kalana Roh-Nyomo na mompogulu' komiu mongkona 
iwi-iwi' na han; ka' apaa na anu pinogulu'akon-Nyomo aijo' totu'u, madi' 
baleko'. Kalana aijo' komiu tionyo ahi' tulu-tulutan hi apaa na anu 
pinogulu'mo nu Roh aijo', ka' tionyo ahi' komiu saja' tumuu' mosa'angu' tiba i 
Kristus. 
28Jadi to ana-anakku, saja' ahi' tumuu' mosa'angu' tiba i Kristus, da saidi' mae 
de tempo'nyomo Ia toka, kita buke-buke' nu kabaanian na mangadap hi Ia, ka' 
madi' maninsuluk kalana ma'ambang. 
29Komiu nonsumbu'mo taalu' i Kristus titumuu'mo tulu-tulutan i pongka'oho' 
nu Tumpu. Kalana aijo' komiu tionyo ahi' monsumbu' suele saba' batu-batu 
mian anu tumuu'mo tulu-tulutan i pongka'oho' nu Tumpu, atina' anakmo nu 
Tumpu. 

1 Yohanes 3 

1Soba toa na Tumpu nongkalibosimo hondo sahingga kita ingakuannyomo 
sumomo to ana-anak-Nyo. Ka' memang kita to ana-anakmo nu Tumpu. 
Mokonyo aijo' dunia anu na'idekmo aiya madi' monsumbu' kita kalana dunia 
madi' monsumbu' Tumpu. 
2To Utu-utus anu okanonongi! Kita tempo' uuka to ana-anakmo nu Tumpu, 
panyo mosia na ka'ada'anto saidi' mae ma'isa nanasa. Panyo osumbu'to, saba' 
de i Kristus tokamo, kita timbalimo sumo Ia, kalana kita montoamo Ia anu 
sahondo-hondo-Nyo. 
3Iwi-iwi' na mian anu montaha'imani i Kristus susumo aiya, mompokopiani 
ahi' butongnyo da totu-totu'u susi', belesi' madi' baladosa' sumo i Kristus susi'. 
4Mian anu mombau dosa' molanggai atulan nu Tumpu; kalana dosa' alati'nyo 
nolanggaimo atulan nu Tumpu. 

5Osumbu' miu saba' i Kristus toka mae da monsapui to dosa-dosa' nu mian, 
ka' memang madi'mo ko dosa'nyo i uno nu butong-Nyo. 
6Iwi-iwi' na mian anu tumuu' nosa'angu'mo tiba i Kristus, madi'mo sabau-
baunyo dosa'. Mian anu sabau-baunyo dosa', madi' toho' nontoa i Kristus 
kabai nonsumbu' Ia. 
7To ana-anakku, boli mompobee' mau mule' ihe anu momposala' pikilan miu. 
Mian anu mombau pongka'oho' nu Tumpu atina'mo na anak nu Tumpu, 
susumo i Kristus Anak nu Tumpu. 
8Panyo mian anu sabau-baunyo dosa' atina'mo na anak nu Ibilis, kalana Ibilis 
binaladosa' salatanmo pe'e momonanyo. Kalana han aijo' sahingga Anak nu 
Tumpu tinoka mae aijo'mo da monggalisi pakalaja'an nu Ibilis. 
9Mian anu tinimbalimo Anak nu Tumpu, madi'mo saja' mombau dosa', kalana 
sipat nu Tumpu daagi'mo hi ia. Ka' kalana Tumpu aijo' Tuumanyomo, 
sahingga ia madi'mo timbali sabau-baunyo dosa'. 
10Aiya na pompaha sala'annyo, to ana-anak nu Tumpu tiba to ana-anak nu 
Ibilis; ihehe na madi' mombau pongka'oho' nu Tumpu, kabai madi' 
mongkalibosi Utusnyo, ia misa' anak nu Tumpu. 
11Salatanmo pe'e momonanyo pinotokakonmo na lele aiya hi komiu: Kita 
tionyo mompaha kali-kalibosi samian ka' samian. 
12Boli kita sumo i Kain, anu tinimbalimo anak nu Ibilis ka' nompateimo posi 
Utusnyo. Apaa na sababnyo i Kain nompateimo Utusnyo? Kalana ha-han anu 
binaunyomo aijo' sala', panyo ha-han anu binaumo nu Utusnyo aijo' totu'u. 
13Kalana aijo', to Utu-utusku, boli bangang de to mia-mian nu dunia aiya 
mongka'ideki komiu. 
14Sinumbu'tomo, saba' kita nosabatmo i kapatean, ka' nolalinmo i 
kantumuu'an. Sinumbu'tomo na aijo', kalana kita mongkalibosi to Utu-utus 
bubu' kita. Mian anu madi' mongkalibosi, alati'nyo daagi' nu kuasai nu 
kapatean. 

15Mian anu mongka'ideki Utusnyo atina' topo patei, ka' osumbu' miu saba' 
mian anu topo patei madi' ko kantumuu'an kopian ka' sampe toka sidu-
sidutu'. 
16Tiba jalan anu sumo aiya kita nonsumbu'mo mosia na mongkalibosi sangko 
mian: I Kristus nombee'mo butong-Nyo kalana kita. Kalana aijo', kita suele 
tionyo ahi' mombee' kantumuu'anto kalana to Utu-utusto! 
17De samian anu daagi' ko kangalabian, montoa utusnyo anu madi'mo ko apa-
apaa, panyo madi' mongka'oho' montulungi utusnyo aijo', mosia na mian aijo' 
timbali montaloakon tukoonyo ia mongkalibosi Tumpu? 
18To Ana-anakku! Boli mongkalibosi ola i nganga' kabai ola i potatae. Tionyo 
ahi' kita mongkalibosi nu kalibosan anu totu-totu'u, anu oponyata' i 
palabuatanto. 
19Sumo aitu na balu-balu'nyo kita monsumbu', saba' kita aijo' ninsoopmo to 
ana-anak nu Tumpu anu totu'u, ka' kinyonyoanto tataapmo i ahop nu Tumpu. 
20Osumbu'to, saba' de kita nupisala'i nu kinyonyoanto, ponsumbu'an nu 
Tumpu lebe daka' molingkudui ponsumbu'an nu kinyonyoanto, ka' mule' Ia 
na monsumbu' iwi-iwi'. 
21Jadi, to Utu-utusku anu okanonongi, de kinyonyoanto madi' mompisala'i 
kita, kita timbali baani na mangadap hi Tumpu. 
22Ka' apaa na anu opoitanto hi Ia, o humpakto, kalana kita tinulu-tulutanmo i 
palentah-Nyo iwi-iwi' ka' nombaumo apaa na anu momposanang kinyonyoa-
Nyo. 
23Anu pinalentahkon-Nyomo hi kita atina'mo: Kita tionyo ahi' palesaya hi 
Anak-Nyo, aijo'mo i Yesus Kristus ka' kita tionyo ahi' mompaha kali-kalibosi, 
susumo anu pinalentahkonmo i Kristus hi kita. 
24Iwi-iwi' na mian anu tulu-tulutan i to pale-palentah nu Tumpu, tumuu' 
nosa'angu' tiba Tumpu, ka' Tumpu nosa'angu' tiba aha. Ka' osumbu'to saba' 
Tumpu tumuu' nosa'angu' tiba kita, kalana Ia nombee'imo Roh-Nyo hi kita. 

1 Yohanes 4 

1To Utu-utus anu okanonongi! Boli palesaya hi mian iwi-iwi' anu mangaku ko 
Roh nu Tumpu, panyo o uji' pe'e na aha da osumbu' pa' roh anu daagi' hi aha 
aijo' nolengkat mae hi Tumpu Allah kabai misa'. Kalana nabi anu madi' totu'u 
nanjoo'mo na namba noyaya. 
2Sumo uuka na obau da osumbu' miu pa' Roh nu Tumpu kabai misa': Mian 
anu mongakui tukoonyo i Yesus Kristus tinokamo i dunia salaku mian, mian 
aijo' ko Rohmo anu tinoka mae lengkat hi Tumpu. 
3Panyo mian anu madi' mongakui han aijo' mongkona i Yesus, madi' ko Roh 
nu Tumpu. Mian aijo' ko roh lengkat mae hi Sampo Bali' i Kristus. Kita Utus 
nohongomo tukoonyo Roh aijo' tokamo mae, ka' tempo' uuka ia, aiyamo i uno 
nu dunia aiya. 
4Panyo to Ana-anakku komiu anumo nu Tumpu. Komiu nohungku'imo to 
nabi-nabi anu madi' totu'u kalana Roh anu daagi' hi belemiu lebe daka' na 
kuasanyo molingkudui roh anu daagi' hi to mia-mian anu kinuasanmo nu 
dunia aiya. 
5To nabi-nabi anu madi' totu'u aijo' basisik mongkona ha-han nu dunia, ka' 
dunia nohongomo potatae nu aha, kalana aha kinuasanmo nu dunia. 
6Panyo kita to ana-anakmo nu Tumpu; ka' mian anu nonsumbu'mo Tumpu, 
nohongomo potataento. Mian anu misa' anu nu Tumpu, madi' nohongo 
potataento. Sumo aijo' na balu-balu'nyo kita monsumbu' pompahasala'an nu 
Roh anu mombee'i pangajalan anu totu'u, ka' roh anu madi' totu'u. 
7To Utu-utus anu okanonongi! Imbo' da kita mompaha kali-kalibosi samian 
ka' samian, kalana kalibosan nolengkat mae hi Tumpu. Mian anu 
mongkalibosi atina' Anak nu Tumpu, ka' ia monsumbu' Tumpu. 
8Mian anu madi' mongkalibosi, madi' monsumbu' Tumpu; kalana Tumpu aijo' 
mongkalibosi. 

9Tumpu nompopiamo kalibosanan-Nyo hi kita, aijo'mo, nonsaimo mae Anak-
Nyo anu sa'a-sa'angu'nyomo tinoka i dunia da kita mohumpak kantumuu'an 
hi Anak-Nyo aijo'. 
10Aiyamo na kalibosan: Misa' kita na anu nongkalibosimo Tumpu Allah, 
panyo Tumpu na anu nongkalibosimo kita, ka' anu nonsaimo mae Anak-Nyo 
da kalana Ia, dosa'to iwi-iwi' nohumpakmo ka'ampunan. 
11To Utu-utus anu okanonongi, de Tumpu sumo aijo' na pongkalibosinyo kita, 
kita suele tionyo ahi' mompaha kali-kalibosi samian ka' samian. 
12Madi' ko samian pe'e na anu toho'mo nontoa Tumpu, panyo de kita 
mompaha kali-kalibosi, Tumpu mosa'angu'mo tiba kita, ka' kalibosan-Nyo 
ganaapmo i butongto. 
13Kalana Tumpu nombee'imo kita Roh-Nyo, jadi osumbu'tomo taalu' kita 
tinumuu'mo nosa'angu' tiba Tumpu, ka' Tumpu nosa'angu'mo tiba kita. 
14Kami nontoamo Anak nu Tumpu, ka' kami nompolelemo Ia, anu sinai mae 
nu Tuuma da timbali Tomundo anu Momposalamat dunia aiya. 
15Ihe na mongakui tukoonyo i Yesus aijo' Anak nu Tumpu, Tumpu tumuu' 
nosa'angu'mo tiba mian aijo', ka' mian aijo' suele tumuu'mo mosa'angu' tiba 
Tumpu. 
16Kita nonsumbu'mo ka' pinalesayamo i kalibosan nu Tumpu Allah hi kita. 
Tumpu aijo', mongkalibosi. Mian anu kantumuu'annyo kinuasanmo nu 
kalibosan, mian aijo' nosa'angu'mo tiba Tumpu Allah, ka' Tumpu 
nosa'angu'mo tiba ia. 
17Kalibosan aijo' pinotimbalimo ma'ima' hondo i uno nu butongto, da kita ko 
kabaanian toka i Sinaa anu Pomputusianmo. Kita ko kabaanianmo, kalana 
kantumuu'anto i dunia aiya pokakanamo sumo kantumuu'an i Kristus. 
18Mian anu nongoa'imo totu-totu'u kalibosan nu Tumpu, madi'mo monsumbu' 
mongoa'i mabuhuk, kalana kalibosan anu ma'ima' hondo aijo' 
nongalinakonmo iwi-iwi na kabuhukan anu o'oa'i. Jadi osumbu'mo de mian 

ma'isa nongoa'i kalibosan nu Tumpu anu ma'ima' hondo, mian aijo' mabuhuk 
na mongahopi Sinaa anu Pomputusianmo. 
19Kita mongkalibosi, kalana Tumpu momonamo na mongkalibosi kita. 
20De samian motatae, "Aku mongkalibosi Tumpu," panyo ia madi' 
mongkalibosi utusnyo, mian aijo' baleko'. Kalana mian anu madi' 
mongkalibosi utusnyo anu nutoa, madi' moko ala mongkalibosi Tumpu anu 
madi' nutoa. 
21Kalana aijo', aiyamo na palentah anu binee'mo i Kristus hi kita: Ihe na 
mongkalibosi Tumpu tionyo ahi' suele mongkalibosi utusnyo. 

1 Yohanes 5 

1Mian anu pinalesayamo tukoonyo i Yesus aijo'mo na Tomundo anu 
Momposalamat anu jinanji'mo nu Tumpu, mian aijo' Anakmo nu Tumpu. 
Mian anu mongkalibosi tuumanyo, tuumanyo suele mongkalibosi anaknyo. 
2Tiba jalan anu sumo aijo', timbalimo osumbu'to taalu' kita nongkalibosimo 
to ana-anak nu Tumpu. Kita mongkalibosi Tumpu ka' tulu-tulutanmo i iwi-
iwi' na palentah-Nyo. 
3Kalana mongkalibosi Tumpu alati'nyo tulu-tulutanmo i palentah-Nyo iwi-
iwi'. Ka' palentah-Nyo iwi-iwi' madi' maboat hi kita, 
4kalana toto samian na anak nu Tumpu moko ala mohungku'i dunia anu 
ma'idekmo aiya. Ka' pohungku'into dunia aiya aijo'mo kita palesaya totu-
totu'u. 
5Ihe na moko ala mohungku'i dunia? Ola mian anu palesayamo tukoonyo i 
Yesus aijo'mo na Anak nu Tumpu. 
6I Yesus Kristusmo na anu tinoka i dunia tiba uee pinompalamandikan Ia ka' 
tiba baso' anu Ia sinilakamo. Ia tinoka misa' ola uee, panyo tiba uee ka' baso'. 
Ka' posi Roh nu Tumpu Allah na nompoto'i anu sinakisiannyomo tukoonyo 
memang aijo' totu'u, kalana Roh madi' toho' baleko'. 
7Totolu' na anu nonsakisi aijo': 

8Roh nu Tumpu, uee ka' baso' -- toto-totolu' aijo' nompoto'i anu 
sinakisiannyomo pokakana. 
9Kita palesaya hi anu sinakisianmo nu mian, panyo anu sinakisianmo nu 
Tumpu na lebe totu'u. Ka' aijo'mo na anu sinakisianmo nu Tumpu mongkona 
Anak-Nyo. 
10Kalana aijo', mian anu palesayamo hi Anak nu Tumpu nontalimamo anu 
sinakisian aijo' i uno nu kinyonyoanyo; panyo mian anu madi' mompalesaya 
Tumpu, mombata-bataimo au'aitu Tumpu baleko', kalana ia madi' palesaya 
apaa na anu pinoto'imo nu Tumpu mongkona Anak-Nyo. 
11Aiyamo na anu sinakisianmo aijo': Tumpu nombee'imo kita kantumuu'an 
kopian ka' sampe toka sidu-sidutu', ka' Anak-Nyo aijo'mo na pinolengkatan nu 
kantumuu'an aijo'. 
12Mian anu pinalesayamo hi Anak nu Tumpu, nohumpakmo kantumuu'an 
aijo'; ka' mian anu madi' palesaya hi Ia, ia madi' ko kantumuu'an aijo'. 
13Aku nontulis toka hi komiu anu pinalesayamo hi Anak nu Tumpu Allah, da 
osumbu' miu saba' komiu ko kantumuu'anmo kopian ka' sampe toka sidu-
sidutu'. 
14Ka' baanimo na kita mangadap hi Tumpu, kalana opalesayanto totu-totu'u 
do'anto Nu talimamo, de opoitanto, mau mule' pa' apaa, asan anu kona i 
pongka'oho'-Nyo. 
15Kalana osumbu'to taalu' Ia mohongo kita, de kita momoita hi Ia, sahingga 
osumbu'to suele taalu' Ia mombee' hi kita apaa na anu opoitanto hi Ia. 
16De komiu montoa sala'samian sangko kita mian Kristen mombau dosa' anu 
madi' mongahenakon mian aijo' talakangkanan i kantumuu'an kopian ka' 
sampe toka sidu-sidutu', tionyo ahi' komiu mondo'akon hi Tumpu; ka' Tumpu 
mombee'je kantumuu'an aijo' hi ia. Aiya kona hi aha anu dosa'nyo madi' 
mongahenakon aha talakangkanan i kantumuu'an aijo'. Panyo daagi' ko dosa' 
anu mongahenakon mian talakangkanan i kantumuu'an aijo'. Mongkona han 
aijo' aku madi' notatae tukoongku komiu tionyo mondo'akon hi Tumpu. 

17Iwi-iwi' na kalakuan anu sala' atina' dosa', panyo daagi' ko dosa' anu madi' 
mongahenakon mian talakangkanan i kantumuu'an kopian ka' sampe toka 
sidu-sidutu'. 
18Osumbu'to saba' iwi-iwi' na mian anu tinimbalimo to ana-anak nu Tumpu, 
madi' sabau-baunyomo dosa', kalana Anak nu Tumpu Allah na monjagai ia, 
ka' Anu Ma'idek madi'mo moko ala mombau apa-apaa hi ia. 
19Osumbu'to saba' kita aiya anumo nu Tumpu, mau mule' songko-songko na 
dunia aiya Anumo Ma'idek na nongkuasai. 
20Osumbu'to saba' Anak nu Tumpu tinokamo ka' nompopangalati'mo kita, da 
kita monsumbu' Tumpu anu totu'u. Kita tumuu' nosa'angu'mo tiba Tumpu anu 
totu'u, ka' tumuu' mosa'angu'mo tiba Anak-Nyo i Yesus Kristus. Aiyamo na 
Tumpu anu totu'u, ka' aiyamo na kantumuu'an anu kopian ka' sampe toka 
sidu-sidutu'. 
21To ana-anakku, opimpali na butong miu i to pilo-pilogot! 

2 Yohanes 

2 Yohanes 1 

1Toka hi Pontina'on anu pinile'anmo nu Tumpu, ka' toka hi to ana-anak nu 
Pontina'on. Sulat aiya lengkat mae hi belengku, polaya' nu jama'at anu totu-
totu'u mongkanonongi komiu. Misa' ola aku, panyo iwi-iwi' na mian anu 
nonsumbu'mo Tumpu anu totu'u, suele ahi' mongkanonongi komiu. 
2Kalana Tumpu utumo i uno nu kinyonyoanto, ka' saja'mo mombaya'i kita 
sampe toka sidu-sidutu'. 
3O'amalakon da kita nu bee'i mae balakat, ka' ka'ima'an nu Tumpu Tuuma, ka' 
i Yesus Kristus Anak nu Tuuma aijo'. O'amalakon da iwi-iwi' aijo' saja' daagi' 
aiya hi kita ka' mule' kinyonyoanto hodi' ka' ko kalibosan. 
4Aku lame' hondo na nonsumbu' taalu' daagi' ko to ana-anak nu kita 
Pontina'on anu tumuu' mombatuki pangajalan nu Tumpu, susumo anu 
pinalentahkonmo nu Tumpu Tuuma hi kita. 
5Kalana aijo', Pontina'on, ku poita sabole-bole da kita iwi-iwi' mompaha kali-
kalibosi. Anu ku poto'i aiya misa' sa'angu' na palentah anu sala'je; palentah 
aiya binee'mo hi kita salatanmo pe'e kita nontampu'unimo pinalesaya. 
6Mongkalibosi alati'nyo tumuu' mombatuki iwi-iwi' palentah nu Tumpu. Ka' 
palentah anu i hongomo miu salatanmo pe'e momonanyo, aijo'mo komiu 
tionyo ahi' tumuu' mompaha kali-kalibosi samian ka' samian. 
7Manjoo'mo na anu baleko' nololomo i songko-songko na dunia. Ahamo atina' 
na to mia-mian anu madi' mompalesaya i Yesus Kristus anu tinokamo i dunia 
sumo samian na mian. Mian anu sumo aijo' atina'mo na anu mongakali ka' 
Sampo Bali' i Kristus. 
8Mokonyo aijo' obala'ingati, boli sampe talabakas na komiu hi apaa na anu 
ingusahakonmo mami bau bagi miu. Bala usaha da komiu mohumpakje 
tamboonyo iwi-iwi' lengkat mae hi Tumpu. 
9Mian anu madi' montoongi pangajalan i Kristus, ka' ola mule' monggeo-
geoakon apaa na ingajanakonmo i Kristus, mian aijo' madi' ko Tumpunyo. 



772 

 

Mian anu tataap i uno nu pangajalan i Kristus, alati'nyo daagi'mo ko Tumpu 
Tuuma ka' mule' Anak. 
10Kalana aijo' de daagi' ko mian toka ka' mompolele hi belemiu pangajalan 
anu madi' ingajanakon i Kristus, boli montalima mian aijo' i laigan miu kabai 
monsalan do'ai ia. 
11Kalana mian anu monsalan do'ai mian anu sumo aijo', singkonamo sumo 
mian aijo' mombau anu ma'idek. 
12Manjoo' hondo na anu palalu ku poto'i hi belemiu, panyo ku tutugi lebe 
ma'ima' boli ola mompakatu sulat. Bisa-bisa' aku moko ala mamba molenga 
komiu ka' mompaha ko basi-basisikje tiba komiu, da kinyonyoanto totu-totu'u 
lame'. 
13To ana-anak nu utus boune nu kita Pontina'on anu suele pinile'anmo nu 
Tumpu nompakatu mae salan do'a toka hi kita Pontina'on. 

3 Yohanes 

3 Yohanes 1 

1Kita utus Gayus anu okanonongi! Aku, polaya' nu jama'at, anu totu-totu'u 
mongkalibosi beleyum, 
2balado'a mongamalakon da beleyum Utus boli masakit ka' iwi-iwi' mompaha 
ima' beleyum, pokakana sumo kinyonyoaum saja' ma'ima'. 
3Aku sanang hondo salatan tino pia-piangkuka na Utusto mian Kristen tinoka 
mae ka' nompoto'i hi belengku tukoonyo nu aha palias na ko tulu-tulutannyo 
na kita Utus hi Tumpu anu totu'u, kalana memang kita Utus saja' tumuu' 
mombatuki pangajalan nu Tumpu. 
4Anu moko ala mompotimbali aku da lebe lame', aijo'mo samata-mata ola de 
aku mohongomo to ana-anakku i uno nu kantumuu'annyo montulutimo 
pangajalan nu Tumpu. 
5Kita utus! Kita utus saja'mo nombau pakalaja'an anu binaumo nu kita utus 
kona hi to sanga-sangalu sangko mian Kristen; ka' hi mian Kristen anu ma'isa 
pe'e mompahasumbu' tiba kita utus, kita utus montoa kapalaluan nu aha. 
6Aha nompoto'imo hi jama'at i tampat mami mongkona kalibosan nu 
beleyum. Otulungi na aha da timbali molausakon lumambanan nu aha ka' 
tiba jalan anu sumo aijo' momposanangmo kinyonyoa nu Tumpu Allah, 
7kalana i uno nu lumambanan mompolajang palentah i Kristus, aha madi' 
mohumpak apa-apaa pontulungi mae nu aha, mau mule' pa' apaa, de hi aha 
to mia-mian anu madi' monsumbu' Tumpu. 
8Kalana aijo', kita to mia-mian Kristen tionyo ahi' montulungi to sanga-
sangalu sangko mau Kristen anu sumo aijo', da kita timbali hingga-hinggat i 
usaha nu aha mompolele pangajalan anu totu'u lengkat mae hi Tumpu. 
9Aku nontulismo sulat anu ola kodo-kodo' toka hi jama'at, panyo i Diotrefes 
anu mongka'oho' da timbali polaya' nu jama'at, madi' mongka'oho' montuluti 
aku. 

10Bakas, aku po'ule'je toka, ku sisikje iwi-iwi' na anu binaunyomo, aijo'mo ha-
han anu ma'idek, ka' anu madi' totu'u na anu tinaloakonnyomo mongkona 
kami! Panyo iwi-iwi' aijo' ma'isa sukup hi ia. Tempo'nyo to sanga-sangalu 
sangko mian Kristen aijo' tinoka mae, ia madi' mongka'oho' montalima aha. 
Panyo ola mule' ahi' ia nontewa' to mia-mian anu mongka'oho' montalima to 
Utu-utus haha aijo', ka' ia nonsaimo mian haha aijo' da mosabatmo bolimo 
jojoong i jama'at! 
11Kita Utus anu okanonongi, boli montiho sifat anu ma'idek. O tiho apaa na 
anu ma'ima'. Mian anu mombau anu ma'ima', ia anumo nu Tumpu. Ka' mian 
anu mombau anu ma'idek, ma'isa monsumbu' Tumpu. 
12Iwi-iwi' na mian mompuji' i Demetrius. Maumo Tumpu suele mompuji' ia. 
Kami suele mompuji' ia, ka' osumbu' nu kita Utus saba' apaa na anu 
pinotokakonmo mami timbali opalesaya. 
13Manjoo' hondo na anu palalu ku poto'i hi belemiu, panyo ku oa'i lebe 
ma'ima' bolimo mompakatu sulat. 
14Kalana ku tutugi madi'mo pin po'ule'mo singkabot tiba komiu, ka' kita 
lewa'je basisik. 
15O'amalakon da Tumpu mombalakati kita utus. To sanga-sangalu nu belemiu 
i kajojoonganku aiya nompakatu salan do'a hi belemiu. Potokakon na salan 
do'angku hi iwi-iwi' na to sanga-sangalunto toto samian. 
  



775 

 

Yudas 

Yudas 1 

1To Utu-utus anu i lagamo ka' anu talalo hondo nu kalibosi nu Tumpu 
Tuuma, ka' mule' anu o jagai da palesaya hi Yesus Kristus. Salaku posaihon i 
Yesus Kristus, aku -- i Yudas -- utus i Yakobus, 
2monginde'i: Da Tumpu mombee'i balakat, kalibosan ka' ka'ima'an hi belemiu 
molabi-labi. 
3To Utu-utus anu okanonongi! Aku totu-totu'u ko kahanda' nontulis sulat toka 
hi belemiu mongkona kasalamatan anu bubuu'mo ingoa'anto. Panyo uuka 
aiya aku palalu hondo mompokinde'i komiu nu sulat aiya da komiu saja' bala 
usaha da iman anu minsanmo na binee' nu Tumpu sampemo ahi' toka sidu-
sidutu' hi mian anu palesayamo hi Ia. 
4Kalana madi' opoko ala osumbu-sumbu'to, daagi' ko to mia-mian anu madi' 
osumbu'to minsasuluk minsoop hi kita. Aha to mia-mian palaganta anu 
monggeo-geo'akon lele mongkona balakat nu Tumpunto, da mohumpak 
kasampatan pompotudunan nu aha napisu. Ka' aha madi' mongakui i Yesus 
Kristus, aijo'mo na anu Mongkuasai ka' Tumpunto. Salatanmo pe'e naipuan 
mae hukuman nu aha sinisikakonmo i uno nu Kitab nu Tumpu. 
5Iwi-iwi' aijo' sinumbu'mo miu. Panyo aku kahanda' mompotuka' hi komiu 
mosia na Tumpu nomposalamatmo mian nu Israel lengkat mae i lipu' Mesir, 
panyo lapas mae nonsilakaimo to mia-mian anu madi' palesaya, anu aijo' hi 
bubuu' aha. 
6Singkona o inau' na to mala-malaikat anu nolingkuduimo kakuasa'an anu 
binee'mo hi aha, sahingga namba nompala'imo tampat kajojoongan nu aha. 
Tumpu nompungumo malaikat haha aijo' nu lante' anu sampe toka sidu-
sidutu' i uno nu tampat anu pintung i aluknyo nu dunia. I kiijo' mae na aha o 
talungku'mo sampe hukuman onabu'akonmo hi aha i Sinaa anu opalias aijo' 
saidi' mae. 

7O inau' singkona na kota nu Sodom ka' Gomora tiba to kota-kota anu 
mompaha ohani, mian anu jojoong i kiijo' nombaumo sumo ha-han anu 
binaumo nu malaikat haha aijo'. Aha nombaumo ha-han masala' ka' anu 
palaganta, sahingga aha sinakisamo nu hukuman apu, anu sampe toka sidu-
sidutu', da bau pompokinde'i hi iwi-iwi' na mian. 
8Sumo aitu mule' na mian haha aijo' ola lewa' mompopikilakon anu santo 
misa-misa' sampe aha mombau dosa' i posi butong nu aha. Aha monte kuasa 
nu Tumpu ka' mompopo'ise' malaikat anu talasanggo kiita' i suluga'. 
9I Mikhael pe'e, anu mongkapalai to mala-malaikat, madi' toho' nombau sumo 
aijo'. Tempo'nyo ia pinainggaga tiba Ibilis i uno nu pahantuda'an mompo'ago 
pa' ihe na anu mongala bangke' i Musa, i Mikhael madi' baani nompisala'i 
Ibilis nu potatae anu mompopo'ise'. I Mikhael ola notatae, "Nusegaije nu 
Tumpu na beleyum!” 
10Panyo pinompopo'ise' nu mian haha aijo' nongkonamo iwi-iwi' apaa na anu 
madi' nu sumbu' nu aha. Aha pokakanamo sumo to bina-binatang anu madi' 
ko pikilannyo, anu ola monsumbu' ha-han kalana kabiasa'annyo. Panyo ha-
han aijo'mo na nonsaduakon aha matemo. 
11Silaka na aha! Kalana aha nombatukimo jalan anu tinuluanmo i Kain. Da 
mohumpak doi, aha nontuamo butong nu aha i uno nu kasala'an, pokakana 
sumo i Bileam. Ka' aha mule' pinateanmo kalana notomuhukmo susumo i 
Korah. 
12Tempo'nyo komiu nombau bau-bauon nongkakaan, kalakuan nu mian haha 
aijo' nonsaduakonmo komiu to'ua. Kalana aha mongkaan mabebes madi' ko 
ambangnyo, ka' ola mosi tutugi posi butong. Aha sumo sehu' anu nu puhakon 
nu mombuun, panyo madi' montudunakon ujan. Aha mule' suele sumo kau' 
anu madi' mimbua' mau mule' lonunyomo nu pimbua'an nu kau'; to kau-kau' 
anu ginautakonmo na bakatnyo ka' i nanggasmo hondo-hondo. 
13Pokakana sumo bokon anu mabohos hondo i ambai sinumelembua'mo sumo 
aitu mule' na anu nubau nu aha sinumelembua'mo na anu moko ambang. Aha 
sumomo to manda-mandala' anu madi' tataap na kajojoongannyo ka' anu 

tinoukanmo na tampat nu Tumpu i uno nu kapintungan anu talalo okabuhuk 
sampe toka sidu-sidutu'. 
14I Henokh, lee'mo ko popitu'nyo lengkat mae hi Adam, naipuan mae toho'mo 
nonsisikakon kantumuu'an nu mian haha aijo'. I Henokh notatae, "Toa, 
Tumpu tokaje mae tiba to mala-malaikatnyo anu susi' i mada-madalannyo  
15kalana kahanda'mo momputusi mian iwi-iwi'. Tumpu mohukumo to mia-
mian anu mombau anu ma'idek kalana ha-han anu binaumo nu aha mian anu 
palaganta. Ka' Ia mohukumje mian anu baladosa' ka' anu uesan kalana iwi-
iwi' na potatae anu mompopo ambang tinaloakonnyomo.” 
16Mian haha aijo' ola saja' motusa' ka' mompisala'i to mia-mian sangga'at. Aha 
tumuu' montuluti apaa na anu nukamilui nu aha anu moko baladosa'. Aha 
mombuulakon posi butong ka' mongakali mian da mohumpak ka'untungan. 
17Panyo to utu-utusku anu okanonongi, o inau' apaa na anu naipuan mae 
tinaloakonmo nu to rasul-rasul nu Tumpunto i Yesus Kristus. 
18Aha nompoto'imo momona hi komiu tukoonyo de malia'mo toka na sinaa 
kakiamatan lubatmo na to mia-mian anu monjojoa komiu, aijo'mo to mia-
mian anu tumuu' montuluti apaa na anu nu kamilui nu aha sahingga 
monsaduakonmo anu moko baladosa'. 
19Ahamo haha aijo' na to mia-mian anu monsaduakon da madi' ko 
posa'angu'an. Aha madi' nu kuasai nu Roh nu Tumpu, panyo ola mombatuki 
pongka'oho' nu kalakuan nu dunia. 
20Panyo komiu, to Utu-utusku, saja' ahi' opokopiani na kantumuu'an miu 
mintoong i kapalesaya'an miu hi Yesus Kristus. Iman nu belemiu atina' talalo 
hondo susi'. Ka' suele balado'a ahi' i uno nu kuasa nu Roh nu Tumpu, 
21ka' saja' ahi' tumuu' i uno nu kakuasa'an nu kalibosan nu Tumpu, hau-
haunyo komiu montanda'i balakat i Yesus Kristus Tumpunto, anu mombee'ije 
kantumuu'an kopian hi komiu sampe toka sidu-sidutu'. 
22Kona hi to mia-mian anu bata-bata na kinyonyoanyo, tionyo ahi' komiu 
mompotoa kalibosan. 

23O hela' mae na mian aijo' i uno nu apu ka' osabatakon da oposalamat na 
aha. Kona hi to mia-mian sangga'at tionyo ahi' komiu mompotoa kalibosan 
ka' okabuhuk ahi', panyo oka'ideki ahi' mau pe'e ola baju' nu aha anu i 
henyuanmo nu anu nu nu kamilui nu aha, anu moko baladosa' aijo'. 
24Tumpu, na anu moko ala monjagai da komiu madi' manabu', ka' anu moko 
ala momboa komiu i ahop-Nyo anu talasanggo ka' mongoa'i lame' ka' madi' 
ko apa-apaa na anu sinala'. 
25Olamo Ia sa'a-sa'angu'nyo na Tumpu anu Momposalamat kita nontului jalan 
hi Yesus Kristus Tumpunto. Iamo na Tumpu anu talasanggo, opopodaka', 
mongkuasai ka' anu o'angga'i salatanmo pe'e naipuan mae sampe tempo' uuka 
aiya ka' sampe toka sidu-sidutu'. Amin. 

Anu pinoto’i hi yohanes 

Anu pinoto’i hi yohanes 1 

1Isi nu kitab aiya, mongkona apaa na anu pinoyata'mo i Yesus Kristus 
mongkona to ha-han anu saidi' mae jadi. Tumpu nompoto'imo hi Kristus da Ia 
mompotiju'akon hi to posa-posaihon nu Tumpu apaa na anu malia'mo, tionyo 
jadi. I Kristus nonsaimo malaikat-Nyo hi Yohanes, posaihon-Nyo aijo' da 
mompoto'iakon han haha aijo' anu timbali hi ia. 
2Sahingga i Yohanes mule' nonsisikakonmo iwi-iwi' na anu tinoanyomo; ka' 
aiyamo na anu pinotokakonnyo mongkona potuunon lengkat mae hi Tumpu 
anu pinototu'umo i Yesus Kristus, ka' anu i nyata'mo i kalaja-Nyo. 
3Mohumpak ka'ima'an na mian anu mombasa'akon ka' anu mohongo lele 
sisikon nu kitab aiya tiba mule' tulu-tulutan hi apaa na anu tinulismo i 
unonyo. Kalana madi'mo pin iwi-iwi' aiya jadimo. 
4To utu-utus anu i jama'at popitu' i da'erah Asia! Aku, i Yohanes 
montaha'imani komiu da nubee'i balakat ka' ka'ima'an lengkat mae hi Tumpu 
-- aitumo Ia anu polo-polo'mo daagi', anu daagi'mo, ka' anu sidu-sidutu' 
sabole-bole daagi' -- ka' suele lengkat mae hi popitu' na roh anu daagi' i ahop 
nu kasuhangan nu Tumpu, 
5ka' lengkat mae hi Yesus Kristus, sakisi anu mohongo-hongo. Iamo na anu 
sinilaka po'ule' pinotumuu' momona, ka' Iamo na anu mongkuasai to tomu-
tomundo nu dunia. I Yesus mongkalibosi kita, ka' kalana Ia sinilakamo aijo' 
sahingga Ia nompobebasmo kita da madi'mo o hukum kalana dosa'to, haha 
aijo'. 
6Ka' nompotimbalimo kita sa'angu' na bansa to ima-imam anu mompojalan 
palentah nu Tumpu, Tuuma-Nyo. I Yesus Kristus aijo'mo na anu talasanggo 
ka' anu mongkuasai sampe toka sidu-sidutu'. Amin! 
7Toa, Ia toka mae nu saput nu kundom! Iwi-iwi' na mian montoa Ia, ka' suele 
aha anu nonjalo'mo Ia. Iwi-iwi' na bansa i dunia mohangi Ia. Memang, totu-
totu'u! Amin! 

8"Akumo na anu i momona ka' anu i mihinyo," koonyo nu Tumpu Allah, anu 
polo-polo'mo daagi', ka' anu daagi'mo, ka' anu sidu-sidutu' sabole-bole daagi', 
Anu Matangkas na kuasanyo. 
9Aku i Yohanes, utus miu anu suele sumo belemiu i uno nu kasansala'an 
salaku mian anu pinalesayamo hi Kristus. Kita tionyo ahi' sabaan na mongoa'i 
kasansala'an salaku mian, anu Iamo na tumpu-Nyo. Aku ingalin nokiijo' i 
togong nu Patmos kalana aku nompolelemo potuunon lengkat mae hi Tumpu, 
anu pinohosonmo na kinyonyoangku nu han anu binaumo i Yesus. 
10I sinaa nu Tumpu, aku kinuasanmo nu Roh nu Tumpu, lantas aku 
nohongomo potatae anu daka' hondo -- sumo onyi' nu tolompet -- binasisik 
aitu mae i hikungku. 
11Lewo' aijo' notatae, "Tulismo apaa na anu tinoaum, ka' pakatumo na kitab 
aijo' toka i popitu' na jama'at aijo'mo: Efesus, Smirna, Pergamus, Tiatira, 
Sardis, Filadelfia, ka' Laodikia.” 
12Aku nosiloi i hiku da montoa pa' ihe na aijo' anu notatae mae hi belengku. 
Lantas, aku nontoamo popitu' na tengke nu sulu', mosoni' na binau. 
13I totonga' nu tengke nu sulu' haha aijo', tinuminjo na samian o toa sumo 
mian. Ia nompusok juba' anu komantannyo toka i tengke. I saha'annyo, Ia 
nompake kukup nu saha'an mosoni' na binau. 
14Ubak-Nyo pute' sumo bulu nu domba, pokakana sumo kopute'nyo nu kapos. 
Mata-Nyo moak sumo apu; 
15tengke-Nyo mimboyai' sumo tambaga anu pinapuan. Potatae-Nyo sumo 
buhok nu uee i ombu'an anu daka'. 
16Lima-Nyo koanan montoongi popitu' na mandala', ka' aijo' i nganga'-Nyo 
nosabat mae samata na bajak anu matajom poti-potimbiha'. Ohup-Nyo 
mangkunining sumo batu nu sinaa de sonsu'unmo. 
17Salatan tinoangkumo na Ia, aku dinumaladupu i ahop-Nyo sumo mian anu 
sinilakamo. Panyo Ia nompotiik lima-Nyo koanan hi belengku ka' notatae, 
"Boli mabuhuk! Akumo na anu i momonanyo ka' anu imihinyo. 

18Akumo na Ia anu tinumuu'mo! Aku sinilakamo, panyo toamo, Aku 
tumuu'mo sampe toka sidu-sidutu'. Aku mongkuasai kapatean, ka' i dunia nu 
mian anu i natemo. 
19Kalana aijo', o tulis na ha-han anu tinoamo nu beleyum, aitumo ha-han anu 
daagi' uuka aiya, ka' ha-han anu jadije saidi' mae. 
20Aiyamo na lahasia nu popitu' na mandala' anu tinoamo nu beleyum i 
limang-Ku koanan, ka' i popitu' na tengke nu sulu' mosoni' aijo': Popitu' na 
mandala' aijo' atina'mo na to mala-malaikat i popitu' na jama'at aijo', ka' 
popitu' na tengke nu sulu' aijo' atina'mo na jama'at anu popitu' aijo'." 

Anu pinoto’i hi yohanes 2 

1"Toka hi malaikat anu kiijo' i jama'at nu Efesus, tulismo sumo uuka: Aiyamo 
na potuunon lengkat mae hi Ia anu montoongi popi-popitu' na mandala' i 
lima koanan-Nyo, ka' i lumajang i olot nu popi-popitu' na tengke nu sulu' 
mosoni' aijo'. 
2Ku sumbu' apaa na anu binaumo miu: Belemiu mokalaja makeke ka' sabaan 
hondo na belemiu. Ku sumbu' saba' belemiu madi' sanang na kinyonyoa hi 
mian anu ma'idek. Ka' hi to mia-mian anu mongakui butongnyo rasul 
padahan misa', inguji'mo miu, ka' i humpakmo miu taalu' aha baleko'. 
3Komiu sabaan, ka' komiu nongoa'imo sansala kalana Aku, ka' komiu madi' 
mongoa'i mompele-pele. 
4Panyo aiya na Ku poto'i toka hi belemiu: Komiu madi'mo daagi' nongkalibosi 
Aku sumo imoonanyo. 
5Kalana aijo' o inau', sangkeheng na komiu talalomo nanabu'! Balatobatmo i 
to dosa-dosa' miu, ka' obau na anu binaumo miu imoonanyo. De madi' saba' 
Aku tokamo mae hi belemiu, ka' mombubut tengke nu sulu' miu aijo' i 
tampatnyo. 
6Mau pe'e daagi' ko apa-apaa anu ma'ima' hi belemiu, aijo'mo: Komiu 
nongka'idekimo apaa na anu binaumo nu to mia-mian anu nombatukimo i 
Nikolaus, anu suele Ku ka'ideki. 

7Ihe na mohongo, tionyo ahi' mompalahatikan apaa na anu nutaloakon nu 
Roh nu Tumpu hi to jama-jama'at! Aha anu noko alamo sinabaan ka' 
nontahan soba'an, Ku pobee'je mongkaan bua' nu kau' kantumuu'an anu 
tinumuu' i Kalaja'an Suluga' nu Tumpu.” 
8"Toka hi malaikat anu kiijo' i jama'at nu Smirna, tulismo sumo uuka: Aiyamo 
na potuunon lengkat mae hi Ia anu i momona ka' anu imihinyo -- anu 
sinilakamo ka' po'ule'mo tinumuu'. 
9Ku sumbu' na kasusa'an-kasusa'an miu; Ku sumbu' na komiu kasiasi panyo 
anu sahondo-hondonyo ahi' komiu kaya! Ku sumbu' na to pita-pitana' anu 
pompitana'i komiu nu to mia-mian anu mongakui butongnyo mian nu 
Yahudi, padahan misa'; aha atina'mo na mian nu Ibilis! 
10Boli mabuhuk i kasansala'an anu madi'mo daagi' pin tionyo o'oa'imo miu. O 
inau', Ibilis momposoopje sambahagian anu atina' hi komiu i uno nu 
talungku' monsobai miu. Komiu mongoa'ije sansala sampulu' na sinaa na 
kopinnyo. Tionyo ahi' komiu tulu-tulutan hi beleng-Ku sampe mate, sahingga 
aku mombee'ije hi beleyum kantumuu'an kopian ka' sampe toka sidu-sidutu' 
salaku tamboo inguntungmo, i uno nu kasabalan. 
11Ihe na mohongo, tionyo ahi' mompalahatikan apaa na anu tinaloakon nu 
Roh nu Tumpu toka hi to jama-jama'at! Aha anu inguntungmo i uno nu 
kasabalan madi'mo sahondo-hondonyo mongoa'i kasansala'an apa-apaa nu 
kapatean anu kopinduannyo.” 
12"Toka hi malaikat anu kiijo' hi jama'at nu Pergamus, tulismo sumo uuka: 
Aiyamo na potuunon lengkat mae hi Ia anu montoongi bajak matajom poti-
potimbiha'. 
13Ku sumbu' iya na kajongan miu, aijo'mo i tampat kajojoongan nu Ibilis. 
Komiu nohongo-hongomo Aku. Aitu pe'e tempo'nyo i Antipas, sakising-Ku 
anu mohongo-hongo aijo', pinateanmo i ahop miu i tampat nu Ibilis, belemiu 
madi' nompojalo aku, panyo belemiu palesaya ahi' hi beleng-Ku. 

14Mau mule' sumo aitu daagi' ko to pia-piangkuka na han anu madi' Ku 
ka'ima'i hi belemiu: Daagi' ko sambahagian na mian atina' hi belemiu anu 
nontulutimo apaa na anu ingajanakonmo i Bileam. I Bileam nompogulu'mo i 
Balak mosia na monabu'akon mian nu Israel i uno nu dosa'; aijo'mo pagala 
monsale'i aha mongkaan kaanon anu sinombahkonmo hi pilogot ka' mombau 
ha-han masala'. 
15Sumo aitu mule' daagi' ko anu itina' hi belemiu na to mia-mian anu 
mintoong i pangajalan nu to mia-mian anu montuluti i Nikolaus. 
16Kalana aijo', balatobatmo i to dosa-dosa' miu! De madi' saidi' mae Aku 
po'ule'je toka hi belemiu ka' mompahampateakon mian haha aijo' nu bajak 
anu aiya i nganga'-Ku. 
17Ihe na mohongo, tionyo ahi' mompalahatikan apaa na anu nutaloakon nu 
Roh nu Tumpu toka hi to jama-jama'at! Aha anu inguntungmo i uno nu 
kasabalan, Ku pobee'je na mongkaan manna anu ma'isa nusumbu' nu aha, ka' 
toto samian mohumpakje hi beleng-Ku sambatu na batu mopute'. I batu aijo' 
tinulis sa'angu' na sanggo anu sala'je, anu madi' nu sumbu' nu mian mau pe'e 
pa' ihe, de misa' mian anu memang mohumpak.” 
18"Toka hi malaikat anu kiijo' hi jama'at nu Tiatira, tulismo sumo uuka: 
Aiyamo na potuunon lengkat mae hi Anak nu Tumpu, anu mata-Nyo moak 
sumo apu ka' tengke-Nyo mimboyai' sumo tambaga pinapuan. 
19Ku sumbu' iwi-iwi' na anu binaumo miu -- Ku sumbu' komiu mongkalibosi 
sangko gampa miu, belemiu mohongo-hongo, belemiu nokalajamo ka' 
belemiu sabaan na mongoa'i sansala. Ku sumbu' belemiu tempo' uuka aiya 
nokalajamo lebe manjoo' molingkudui naipuan mae. 
20Panyo aiya na Ku poto'i hi belemiu: Belemiu nongkanonongimo i Izebel, 
boune anu mongakui butongnyo pokauhon nu Tumpu aijo'. Manjoo'mo na to 
posa-posaihon-Ku anu ingakalannyomo ka' ingajannyo da masala', da 
mongkaan kaanon anu sinombahkonmo hi pilogot. 

21Binee'-Kumo na ia na kasampatan da balatobatmo i to dosa-dosa'nyo, panyo 
ia madi' mongka'ima'i montibahakon ha-han masala' aijo'. 
22Jaga! Ku sapahakonje na ia sampe masakit i tampat kamale'annyo. I kiijo' ia 
ka' to mia-mian anu masala' tiba ia mongoa'ije kasansala'an hondo-hondo. 
Iwi-iwi' aijo' Ku baumo uuka aiya madi'je Ku bau -- de aha madi'mo mombau 
ha-han anu ma'idek hingga-hinggat tiba ia. 
23Anu mombatuki ia Kupatei suele da iwi-iwi' na jama'at sinsumbu' saba' 
Akumo na Ia anu mompangalati'i pikilan ka' kinyonyoa nu mian. Komiu Ku 
balosije sumo apaa na anu binaumo miu i toto samian. 
24Panyo belemiu anu sansangga'atannyo i Tiatira madi' nontuluti pangajalan 
anu ma'idek aijo', ka' madi' monggulu'i to panga-pangatahuan nu Ibilis. Aku 
notataemo tukoongku, Aku madi' montuangi hi belemiu kolonon anu 
mompatikoboati. 
25Panyo de tokamo i tempo'nyo Aku tokamo mae, tionyo ahi' belemiu saja' 
mombatuki apaa na anu daagi'mo hi belemiu. 
26- 27Aha anu inguntungmo, i uno nu kasabalan ka' anu sampe toka imihinyo 
na mombau apaa na anu Ku kahanda'i, Kubee'ije kuasa anu pokakana sumo 
anu i humpak-Kumo hi Tuumang-Ku. Aha montalimaje kakuasa'an hi beleng-
Ku da mompalentah to bansa-bansa nu tokon besak, da bau pohopu'i to 
bansa-bansa aijo' sumo kuhon tano'. 
28Aha montalimaje mandala' nu kabete'an hi beleng-Ku. 
29Ihe na mohongo, tionyo ahi' mompalahatikan apaa na anu nutaloakon nu 
Roh nu Tumpu toka hi to jama-jama'at!" 

Anu pinoto’i hi yohanes 3 

1"Toka hi malaikat anu kiijo' hi jama'at nu Sardis, tulismo sumo uuka: Aiyamo 
na potuunon lengkat mae hi Ia anu montumpui popitu' na Roh lengkat mae hi 
Tumpu, ka' popitu' na mandala' aijo'. Kusumbu' apaa na anu obau miu. 
Koonyo belemiu daagi' tumuu', padahan belemiu i natemo! 

2Kalana aijo', pobulamo ka' opohoson apaa na anu daagi' hi belemiu, da 
ma'isa pe'e aijo' mate totu-totu'u. Kalana i humpakumo apaa na anu binaumo 
miu, sa'angu' pe'e ma'isa ko anu na'ima' i ahop nu Tumpu. 
3Jadi, po'ule' o inau' apaa na anu ingajanakonmo hi belemiu u'utu mae, ka' 
apaa na anu i hongomo miu. Pojalanmo na aijo' ka' balatobatmo i to dosa-
dosa' miu. De belemiu madi' mobula, Akuje na toka hi belemiu sumo anu 
montomang; ka' madi' osumbu' miu hipian na tempo'nyo Aku tokamo mae. 
4Panyo daagi' ko anu itina' hi belemiu i Sardis mian anu mompimpali da 
baju'nyo saja' belesi'. Aha aijo' lumajangje mohingga-hinggat tiba Aku 
mompusok baju' mopute', kalana aha pantasnyomo na sumo aijo'. 
5Hi aha anu inguntungmo i uno nu kasabalan opopakeje na juba' mopute'. 
Sanggo nu aha madi'mo ohapus i Kitab nu Mian Tumuu'. Ka' i ahop nu 
Tuumang-Ku ka' to mala-malaikat-Nyo Ku Akuije na aha atina', Akumo na 
tumpu-Nyo. 
6De ihe na mohongo, tionyo ahi' mompalahatikan apaa na anu nutaloakon nu 
Roh nu Tumpu toka hi to jama-jama'at!” 
7"Toka hi malaikat anu kiijo' hi jama'at nu Filadelfia, tulismo sumo uuka: 
Aiyamo na potuunon lengkat mae hi Ia anu susi', ka' anu tumuu' kopian. 
Gunsing i Daud Ia na montoongi; de Ia na montuhea'akon madi' ko samian 
pe'e na timbali montumban, ka' de Ia na montumban, madi' ko samian pe'e na 
timbali montuhea'akon. 
8Ku sumbu' apaa na anu binaumo miu. Ku sumbu' saba' belemiu madi' talalo 
mahoson; belemiu nombatukimo pangajalan-Ku ka' nohongo-hongomo Aku. 
Kona hi belemiu tinuhea'akon-Kumo na sa'angu' na tumban anu madi' daagi' 
opoko tumban nu mau mule' pa' ihe. 
9O inau' na aiya: To mia-mian anu tinimbalimo mian nu Ibilis aijo', to bale-
baleko' anu mangaku butongnyo Yahudi padahan misa', Ku bauje sahingga 
aha toka tolodadupu i ahop miu. Ka' nu sumbu'je nu aha na Aku taalu' 
mongkalibosi belemiu. 

10Kalana belemiu nontulutimo palentah-ngKu da totu-totu'u na kinyonyoa, 
Aku suele monjagaije komiu i tempo' nu kasusa'an anu mongkona songko-
songko na dunia. Han aijo' saidi' mae timbali da monsobai iwi-iwi' na mian i 
dunia. 
11Aku malia-lia' toka! Jagaimo ma'i-ma'ima' apaa na anu daagi'mo hi belemiu, 
da madi' ko samian pe'e na anu mongagoi tamboonyo nu ka'untungan miu, i 
uno nu kasabalan. 
12Mian anu inguntungmo, Ku potimbali sumo ahi' i uno nu Laigan Susi' nu 
TumpungKu, ka' ia jojongje i tampat aijo' sampe toka sidu-sidutu'. Sanggo nu 
TumpungKu, ka' sanggo nu kota nu TumpungKu -- aijo'mo Yerusalem bu'ou 
anu mintatau'je mae lengkat i suluga', lengkat hi TumpungKu -- Ku tulisje i 
butong nu mian aijo'. Suele sanggong-Ku anu bu'ou Ku tulisje i butongnyo. 
13De ihe na mohongo, tionyo ahi' mompalahatikan apaa na anu nutaloakon 
nu Roh nu Tumpu toka hi to jama-jama'at!” 
14"Toka hi malaikat anu kiijo' hi jama'at nu Laodikia; tulismo sumo uuka: 
Aiyamo na potuunon lengkat mae hi Sang, Amin, sakisi anu mohongo-hongo 
ka' anu totu'u, pinolengkatan mae nu iwi-iwi' apaa anu pinotimbalimo nu 
Tumpu. 
15Ku sumbu' apaa na anu binaumo miu; Ku sumbu' belemiu madi' lop ka' 
mule' madi' mapanas. Tionyo ahi' komiu montoongi sala'sa'angu'! 
16Panyo belemiu ola susumo anu moloolap madi' mapanas, ka' lop mule' 
madi'. Mokonyo aijo' belemiu Ku lua'je mosabat lengkat mae i nganga'-Ku. 
17Belemiu notatae, 'Kami kaya ka' sukup; kami madi' kakulangan apa-apaa.' 
Panyo madi' osumbu' miu, palias na ko kasiasinyo ka' ko susa'nyo na 
ka'ada'an miu! Belemiu kasiasi, to langgo-langgo' ka' mapisok. 
18Mokonyo aijo' Aku mompokinde'i belemiu, da mongoli hi beleng-Ku 
mosoni', aijo'mo mosoni' anu madi' kogalo'nyo, da komiu timbali kaya. Oli 
mule' suele na baju' mopute' hi beleng-Ku, da belemiu mipake ka' mongkulubi 

kantumuu'an miu anu langgo-langgo' ka' mongambangi. Ka' olimo na pakuli' 
anu o gegesakon i mata miu da belemiu timbali montoa. 
19To mia-mian anu Ku ku kalibosi, ahamo na anu Ku tewa' ka' Ku pohos. 
Kalana aijo' tionyo ahi' belemiu bikas ka' balatobatmo i to dosa-dosa' miu. 
20Toa! Aku tuminjo i ahop nu tumban ka' mongkutetek. De daagi' ko anu 
mohongo potataeng-Ku, ka' montuhea'akon tumban, Aku minsoopmo 
monsingkaboti ia; Aku mongkaanmo hingga-hinggat tiba ia ka' ia 
mongkaanmo hingga-hinggat tiba aku. 
21Aha anu inguntungmo i uno nu kasabalan, Ku pobee'je sumuhang i 
kasuhangan-Ku tiba Aku, pokakana sumo Aku suele inguntungmo i uno nu 
kasabalan ka' uuka aiya sinumuhangmo tiba Tuumang-Ku i kasuhangannyo. 
22De ihe na mohongo, tionyo ahi' mompalahatikan apaa na anu nutaloakon 
nu Roh nu Tumpu toka hi to jama-jama'at!" 

Anu pinoto’i hi yohanes 4 

1Lapas aijo' aku po'ule' mule' nontoa anu pinotoa mae. Aku nontoa sa'angu' na 
pontumban tinontuhea'mo i suluga'. Lapas aijo' kinahongoan mule' na potatae 
anu momonanyo noko basisikmo hi belengku sumo onyi' nu tolompet. 
Potatae aijo' tukoonyo, "Imbo' poliba' mae i aiya. Ku poto'ije hi beleyum apaa 
na anu timbali saidi' mae.” 
2Balomo aku kinuasan nu Roh nu Tumpu. Lantas aku nontoa aita' i suluga' 
daagi' ko sa'angu' na kasuhangan, ka' daagi' ko samian na anu sinumuhang i 
kasuhangan aijo'. 
3Ohup nu mian aijo' jongkilaban sumo mainan anu jongkilaban mobilu' ka' 
sumo mainan dalima. Ka' sa'angu' na tandalo' sumo batu nu mainan anu ko 
angga'nyo, buhitnyo mobilu' montikubi kasuhangan aijo'. 
4Anu montikubi kasuhangan aijo', uampulu' ka' opat na kasuhangan 
sangga'at. I kiijo' sinumuhang aha uampulu' ka' opat na to pola-polaya' anu 
nibaju'mo mopute', ka' nompakemo makota mosoni'. 

5I kasuhangan aijo' tinolopinjitmo mae na jingkalap nu kilat ka' lontup nu 
gohung anu pinode-podeledekmo. Ka' i ahop nu kasuhangan aijo' popitu' na 
pansona' anu moak, aijo'mo popitu' na Roh nu Tumpu Allah. 
6Daagi' ko anu suele i ahop nu kasuhangan aijo' anu otoa sumomo ambai na 
mongkitaan, talalo hondo lonsinoan sumo kristal. Titikub na kasuhangan 
aijo', batu-batu sohipi'nyo ko malaikat opat, anu i sasu ahopnyo ka' i hikunyo 
kaho ko matanyo. 
7Malaikat anu momona otoa sumo singa. Aku ko ohua'nyo sumo sapi' lakinyo. 
Anu ko totolu'nyo sumo ohup nu mian. Anu ko opatnyo otoa sumo bonyia' 
hau-haunyo laha-lahap. 
8Opa-opat na malaikat aijo' toto sa'angu' ko polipiknyo anom, ka' i titikubnyo 
ka' i sasu unonyo kaho matanyo. Sinaa ka' pihi malaikat haha aijo' madi' 
momohokot na manyanyi, "Susi', susi' na Tumpu Anu matangkas na 
kuasanyo; anu daagi', ka' anu daagi'mo, ka' anu saja' daagi' sidu-sidutu'.” 
9Opa-opat na malaikat aijo' monyanyiakon to elo-elok mompuji', pongadati, 
ka' pontalima kase hi Ia anu suha-suhang i kasuhangan aijo', aijo'mo Ia anu 
tumuu' sampe toka sidu-sidutu'. Ka' de malaikat haha aijo' manyanyimo, 
10ua-uampulu' ka' opat na to pola-polaya' haha aijo' tolodadupumo i ahop nu 
mian anu suha-suhang i kasuhangan aijo', lantas monsombahmo Ia anu 
tumuu' sampe toka sidu-sidutu'. Lapas aijo' aha molumbu'akonmo makota nu 
aha haha aijo' i ahop nu kasuhangan aijo' ka' notatae, 
11"O Tumpu, o Tumpu mami! Ola Belento na pantas montalima pompuji', 
pongadati ka' kuasa. Kalana Belento na nompotimbali iwi-iwi' na apaa, ka' 
kalana pongka'oho' nu Belento suele iwi-iwi' apaa tinimbalimo, ka' 
tinumuu'mo." 

Anu pinoto’i hi yohanes 5 

1Lapas aijo' aku nontoamo sa'angu' na lulunan nu kitab i lima-Nyo anu suha-
suhang i kasuhangan aijo'. Kitab aijo' kaho tulisan poti-potimbiha' ka' 
pinonsap popitu' na segen. 

2Lantas tinoangku samian na malaikat anu baani ka' mahoson lewa' moloboo' 
ka' potataenyo daka' hondo, "Ihe na pantas mombeak segen haha aiya ka' 
mombuka' kitab aiya?” 
3Panyo mau anu i suluga' mau pe'e anu i dunia, kabai i aluk nu dunia madi' 
ko samian na anu moko ala mombuka' kitab aijo', ka' montoa unonyo. 
4Sahingga aku lewa'mo i humaang kalana madi' ko samian na pantas 
mombuka' kitab aijo', ka' montoa unonyo. 
5Lantas sala' samian na to pola-polaya' haha aijo' notatae hi belengku, "Boli 
humaang! Toa! Singa anu nolengkat mae i bansa Yehuda, lee' i Daud anu 
talasanggo; nohungku'imo. Ia na noko ala nombeak popitu' na segen ka' 
nombuka' kitab aijo'.” 
6Lapas aijo', aku nontoa sa'angu' na Anak nu Domba tinuminjo aijo' i totonga' 
nu kasuhangan aijo', tinikubanmo nu malaikat opat ka' iwi-iwi' na to pola-
polaya' haha aijo'. Anak nu Domba aijo', otoa sumo anu kinolotmo. Ia ko 
tanduknyo popitu' ka' popitu' na matanyo: Aijo'mo popitu' na Roh lengkat 
mae hi Tumpu anu sinaimo mae mamba i songko-songko na dunia. 
7Lapas aijo' Anak nu Domba aijo' nalalangkasmo nokiijo' ka' nongala lulunan 
nu kitab aijo' anu i lima koanan nu mian anu suha-suhang i suhangan aijo'. 
8Hau-haunyo Anak nu Domba aijo' nombaumo sumo aijo', opa-opat na 
malaikat ka' uampulu' ka' opat na to pola-polaya' haha aijo' dinumaladupumo 
i ahopnyo. Aha toto samian montoongi kasapi ka' mangko' mosoni' anu ko 
isinyo kamangian, aijo'mo iwi-iwi' na do'a nu mian anu pinalesayamo hi 
Tumpu. 
9Aha nonyanyiakonmo sa'angu' na nyanyian anu sala'je aitu na i nyanyi: 
"Belento pantas mongala kitab aijo' ka' mombeak segen haha aijo'. Kalana 
Belento pinateanmo, ka' kalana Beleyum sinilakamo, mian i iwi-iwi' na 
tulunan, sisik, negara, ka' bansa ingolimo nu Belento da timbalimo anu nu 
Tumpu. 

10Beleyum nompotimbalimo aha sa'angu' na bansa da timbali samata-mata 
bau to ima-imam, da aha mompojalan palentah nu Tumpunto, ka' 
mompalentah dunia aiya.” 
11Lapas aijo' aku nontoa mule'. Aku nohongo potatae nu malaikat i mada-
madalannyo ka' mojuta-juta na konjoo'nyo. Aha tinuminjomo nontikubi 
kasuhangan aijo', ka' opa-opat na malaikat tiba to pola-polaya' haha aijo'. 
12Ka' dinaka-daka'an nu aha na nanyanyi, "Anak nu domba anu kinolotmo 
aijo', pantas na montalima kuasa, kakaya'an, kapandean, ka' kahosonan; Ia 
pantas o adati, opopodaka' ka' o puji-puji'!” 
13Lantas aku nohongomo iwi-iwi' na malaikat i langit, i dunia, i aluk nu dunia 
ka' i uno nu ambai -- pende'nyo iwi-iwi' na malaikat i songko-songko na dunia 
aiya -- nanyanyimo, "Ia anu sinumuhang i kasuhangan aijo', ka' Anak nu 
Domba anu Opopodaka' aijo', atina'mo na o puji', ka' o adati ka' anu 
talasanggo ka' mongkuasai sampe toka sidu-sidutu'!” 
14Sahingga opa-opat na malaikat haha aijo' nontaami, "Amin!" Ka' to pola-
polaya' haha aijo' suele dinumaladupumo ka' nonsombah. 

Anu pinoto’i hi yohanes 6 

1Lapas aijo' aku nontoamo Anak nu Domba aijo' nombeak segen anu momona 
i sala'sa'angu' na segen anu popitu' aijo'. Lantas aku nohongomo aha opat na 
malaikat aijo', samian na notatae, "Imbo'!" Onyi' nu potataenyo aijo' sumo 
onyi' nu gohung. 
2Sahingga aku nontoa, lantas aku nondinmo sa'angu' na ajahan mopute'. Anu 
nonsake'i, nontoongi sa'angu' na pompelet ka' hi ia binee'an sa'angu' makota. 
Ia nambamo sumo samian anu nohumpakmo ka'untungan nahampate anu 
mamba nompo'ago da nohumpak ka'untungan mahampate. 
3Lapas aijo' Anak nu Domba aijo' nombeakmo segen anu ko'ohua'nyo, ka' aku 
nohongo malaikat ko'ohua'nyo notatae, "Imbo'!” 
4Lapas aijo' sa'angu' na ajahan sangga'at mule' nosabatmo. Ajahan aijo' 
momea' na bulunyo. Anu nonsake'i binee'an kuasa da mongalini paladamean i 



791 

 

uno nu dunia, da mian mompaha pate-patei. Sahingga ia binee'an samata na 
bajak anu daka'. 
5Lantas Anak nu Domba aijo' nombeak segen anu ko totolu'nyo. Ka' aku 
nohongo malaikat anu ko totolu'nyo notatae, "Imbo'!" Aku nontoa, lantas 
nondinmo sa'angu' na ajahan mo'itom. Anu nonsake'i nontoongi sa'angu' na 
timbangan i limanyo. 
6Ka' aku nohongo apa-apaa onyi'nyo sumo potatae anu moloboo' lengkat aijo' 
mae hi aha opat na malaikat aijo'. Potatae aijo' tukoonyo, "Saliten na gandum 
anu ma'ima' olinyo sumo tamboonyo nu sansinaa, ka' totolu' na liten na 
gandum ngahannyo sangga'at pokakana na olinyo sumo tamboo nu sansinaa 
suele. Panyo boli mongidei to kau-kau' zaitun ka' ale' nu anggur!” 
7Lapas aijo' Anak nu Domba aijo' nombeakmo segen ko opatnyo. Lantas aku 
nohongo malaikat ko opatnyo aijo' notatae, "Imbo'!” 
8Aku nontoa, lantas nondinmo sa'angu' na ajahan anu me'es. Anu nonsake'i 
sanggonyo Kapatean. Aitu mae i hikunyo, batu-batuk, ka' ohani hondo na 
Dunia Kapatean. Dunia aiya o bagi opat sambagian na obee' hi aha da 
nukuasai nu aha, da nupatei nu aha i uno nu pahampatean, kasusa'an i anu o 
kaan, panyakit anu molele, ka' nukaan nu to bina-binatang anu bahangihi'. 
9Lapas aijo' Anak nu Domba aijo' nombeakmo segen anu ko olima'nyo. 
Sahingga aku nontoa i aluk nu mezbah daagi' ko santuu' nu to mia-mian anu i 
natemo pinatean kalana aha nompototu'umo potuunon anu lengkat mae hi 
Tumpu anu sinakisianmo nu aha. 
10Aha noloboo' daka-daka', "O Tumpu Anu Matangkas na kuasanyo, anu Susi' 
ka' totu'u! Daagi' hipian na kopinnyo lantas Beleyum momputusimo anu 
jojoong i dunia ka' mohukummo aha kalana nompateimo kami?” 
11Aha toto samian binee'anmo sa'angu' na juba' anu mopute'. Lantas aha 
pinokaumo milawe sasaingoni', sampe sukupmo na konjoo'nyo nu to sanga-
sangalunyo anu tinimbalimo posaihon ka' to Utu-utus nu aha anu saidi' mae 
opateimo susumo aha. 

12Lantas aku nontoa Anak nu Domba aijo' nombeak segen ko anomnyo. 
Sahingga jinadimo na luulu' anu daka' hondo ka' okabuhuk. Sinaa 
tinimbalimo no'itom sumo hude mo'itom anu makahakas, ka' bitu'on 
tinimbalimo nomea' sumo baso'. 
13To manda-mandala' nohontangmo lengkat mae aitu i langit tinudun i tano' 
sumo bua' nu ara anu ma'isa naha nohontangmo, salatan ginenggomo nu 
baleba' anu makansang. 
14Langit madi'mo tinoa sumomo kalatas anu i lulunmo, ka' iwi-iwi' na 
bungkutnyo ka' togong ilalinmo nompala'imo tampatnyo. 
15Lantas to tomu-tomundo i dunia, ka' to mia-mian daka', ka' pangkat-pangkat 
daka' nu suludadu, to mia-mian anu kaya ka' mian anu ko kuasa, ka' to mia-
mian sangga'at, mau posaihon, mau anu misa' posaihon, iwi-iwi' 
naninsulukmo i uno nu liang ka' i olotnyo nu batu i bungkutnyo. 
16Hi to bungku-bungkutnyo ka' batu haha aijo', aha noloboo'mo, "Tuda' mae 
na kami! Posulukakon na kami da boli Nutoa nu anu sumuhang aita' i 
kasuhangan aijo', ka' da boli mohumpak tambuha' hi Anak nu Domba aijo'! 
17Sinaa anu okabuk aijo' tinokamo, uuka aiya aha mompobuntumo tambuha' 
nu aha, ka' madi' ko samian pe'e na moko ala totinjo i ahop nu aha!" 

Anu pinoto’i hi yohanes 7 

1Lapas aitu, aku nontoamo opat na malaikat tinuminjo i opa-opat na pasu'nyo 
nu dunia. Aha nontahanmo opa-opat na pasu'nyo nu mombun i dunia da 
bolimo ko mombunnyo anu tobung i katano'an, kabai i ambai, kabai mule' i 
to kau-kau'. 
2Lantas aku nontoa samian na malaikat sangga'at nasasuba lengkat mae i sasu 
Kabete'an. Ia nomboa mae segen lengkat hi Tumpu anu tumuu'. Malaikat aijo' 
notatae daka-daka' na nolaga opa-opat na malaikat anu nohumpakmo kuasa 
lengkat mae hi Tumpu, da o ideimo na katano'an ka' ambai. 

3Malaikat haha aijo' notatae, "Bolimo pe'e mongidei katano'an ka' ambai 
kabai to kau-kau' de kami ma'isa mombee'i tanda segen i siakan hi to posa-
posaihon nu Tumpunto.” 
4Lantas pinoto'imo mae hi belengku tukoonyo konjoo'nyo 144.000 na mian 
anu binee'anmo tanda segen lengkat mae hi Tumpu i siakan nu aha. Mian 
haha aijo' ingala i anu sampulu' ka' ohua' na tulunan nu bansa Israel; 
5lengkat i toto sa'angu' na tulunan 12.000 na mian. Aijo'mo lengkat mae i 
tulunan: Yehuda, Ruben, Gad, 
6Asyer, Naftali, Manasye, 
7Simeon, Lewi, Isakhar, 
8Zebulon, Yusuf, ka' i Benyamin. 
9Lapas aijo' aku nontoa mule', ka' nondin mian manjoo' hondo -- madi' ko 
samian pe'e na moko ala molekeng konjoo'nyo. Aha to mia-mian anu lengkat 
mae i toto sa'angu' na bansa, tulunan, negara, ka' basa'. Aha nompusok juba' 
anu to pute-pute' ka' i lima nu aha paha-paha totoong na to panga-panga' nu 
kau' palem, mian da'isan haha aijo' tinuminjoo' nongahopi suhangan aijo', ka' 
mo'ahop hi Anak nu Domba aijo'. 
10Lantas aha notatae daka-daka', "Kasalamatanto nolengkat mae hi 
Tumpunto, anu suha-suhang i kasuhangan aijo', ka' lengkat mae hi Anak nu 
Domba aijo'!” 
11Iwi-iwi' na malaikat haha aijo' tinuminjomo nontikubi kasuhangan aijo' ka' 
to pola-polaya' tiba aha opa-opat na malaikat haha aijo'. Malaikat haha aijo' 
dinumaladupumo i ahop nu kasuhangan aijo' lantas nonsombahmo Tumpu. 
12Aha notatae, "Amin! O puji' na Tumpunto anu talasanggo ka' anu pande 
hondo. Ia patut saja' otaloakon talima kase, ka' o'adati. Ia matangkas na 
kuasanyo ka' mahoson sampe toka sidu-sidutu'! Amin.” 

13Sala'samian na polaya' haha aijo' nompokilawamo hi belengku, "Mian haha 
aiya anu nompusokmo juba' mopute', ihe na aha, ka' lengkat mae iya na 
aha?” 
14"Aku madi' monsumbu', Tuan. Posi i Tuanmo na monsumbu'," tinaamanku. 
Sahingga ia notatae hi belengku, "Aiyamo na to mia-mian anu sinalamatmo 
anu noko lapasmo na nongoa'i kasansala'an anu daka' hondo. Aha 
nombaso'imo juba' nu aha nu baso' nu Anak nu Domba aijo' da mopute'. 
15Aijo'mo na sababnyo aha tinuminjomo i ahop nu kasuhangan nu Tumpu, ka' 
monsombah hi Ia sinaa ka' pihi i uno nu Laigan nu Tumpu. Ka' Ia anu 
sinumuhang i kasuhangan aijo' tokaje mae tiba aha da monjagai aha. 
16Aha madi'mo daagi' mongoa'i mo'ohop kabai megot; batu nu sinaa kabai 
singit anu mapanas hondo madi'mo daagi' montoyo'i aha, 
17kalana Anak nu Domba anu sinumuhang i totonga'nyo aijo' timbalimo bau 
polaya' nu aha. Ia na molaya' aha mokiijo' i mata nu uee anu mombee'i 
kantumuu'an. Ka' Tumpu na mongambu'ije iwi-iwi' na lolu' nu aha." 

Anu pinoto’i hi yohanes 8 

1Salatan Anak nu Domba aijo' nombeakmo segen anu ko popitu'nyo, suluga' i 
liingmo kinopinnyo kila-kila mintonga' na jam. 
2Lantas aku nontoa malaikat ko popitu'nyo tinuminjomo i ahop nu Tumpu, 
ka' aha binee'anmo popitu' na tolompet. 
3Samian na malaikat sangga'at, anu nomboa sa'angu' na tampat pompapuan 
kamangian, mosoni' na tinutuk, tinoka ka' tinuminjo i ahop nu mezbah. Ia 
binee'an manjoo' hondo na kamangian da okakambuhakon i anu osombahkon 
aijo' i mezbah anu mosoni' na tinutuk ka' iwi-iwi' na do'a nu mian anu 
pinalesayamo hi Tumpu Allah suele nu kona nu kamangian aijo' anu o 
sombahkon i mezbah mosoni' na tinutuk anu aijo' i ahop nu kasuhangan. 
4Hingga-hinggat tiba iwi-iwi' na do'a nu to mia-mian anu pinalesayamo hi 
Tumpu, tibuk nu kamangian anu hau-haunyo moak aijo' ko puha-puha 
moliba' lengkat i lima nu malaikat anu tinuminjo i ahop nu Tumpu aijo'. 

5Lapas aijo', malaikat aijo' nongalamo pompapuan kamangian aijo' ka' 
ingisiannyo nu apu lengkat i mezbah aijo', lantas i lumbu'akonnyo i dunia. 
Sahingga gohung mule' i lumontupmo ka' kilat mule' noto-nototaamanmo, ka' 
mule' luulu'. 
6Lapas aijo', popitu' na malaikat anu montoongi popitu' na tolompet aijo' 
kahanda'mo da mompuuhimo. 
7Malaikat momona nompuuhi tolompetnyo, sahingga ujan es ka' apu 
nogogalo'anmo baso' mabohos hondo na tinudun i tano'. O bagi totolu' na 
dunia sambahagian ningkot nopapu; sumo aitu mule' o bagi totolu' na to kau-
kau' sambahagian na nopapu, ka' batu-batu hemput anu molumba'. 
8Lantas malaikat ko ohua'nyo nompuuhimo tolompetnyo, sahingga apa-apaa 
na anu talalo daka' anu otoa sumo bungkutnyo anu lewa' moak ingalinmo 
nokaiyong i uno nu ambai. O bagi totolu' na ndalangon sambagian na 
tinimbalimo baso', 
9ka' binatang i ambai o bagi totolu' sambahagian na i natemo; sumo aitu 
mule' o bagi totolu' na to kapa-kapan sambahagian na nohopu'. 
10Lapas aijo' malaikat ko totolu'nyo nompuuhimo tolompetnyo, sahingga 
sa'angu' na mandala' anu daka', anu saja' moak sumo potong, nanabu'mo 
lengkat mae i langit, lantas to kau-kaunyo ka' to mata-mata nu uee o bagi 
totolu' sambahagian na tinuda'nyo. 
11(Sanggo nu mandala' aijo' "Mapakat".) Sahingga uee o bagi totolu' 
sambahagian na tinimbalimo napakat, ka' manjoo' na mian anu nate kalana 
nonginummo uee anu napakatmo aijo'. 
12Lantas malaikat ko opatnyo nompuuhimo tolompetnyo. Sahingga o bagi 
totolu' na batu nu sinaa sambahagian na madi'mo najingka, bitu'on o bagi 
totolu', sambahagian na madi'mo najingka, ka' to manda-mandala' o bagi 
totolu' sambahagian na madi'mo najingka sahingga aha anu pinaha bagimo 
totolu' sambahagian na madi'mo ko jingkanyo. Sumo aitu mule' o bagi totolu' 

na sinaa, sambahagian na anu madi'mo majingka, ka' sumo aitu mule' o bagi 
totolu' na pihi sambahagian na madi'mo pinihi. 
13Lantas aku nontoa, ka' aku nohongo sa'angu' na bonyia' anu hau-haunyo 
laha-lahap matangkas aita' i langa, nontaloakon, "Silakamo! Silakamo! 
Silakamo iwi-iwi' na mian i dunia de mohongomo totolu' na malaikat 
sangga'at mompuuhimo tolompetnyo saidi' mae!" 

Anu pinoto’i hi yohanes 9 

1Lantas malaikat ko olima'nyo nompuuhimo tolompetnyo, ka' aku nontoamo 
sa'angu' na mandala' nanabu' lengkat mae i langit tinudun i tano'. Mandala' 
aijo' binee'an gunsing bau pombukai tumban kapatean. 
2Jadi mandala' aijo' nombukaimo tumban nu kapatean aijo', lantas tibuk 
nosabat mae lengkat i unonyo sumo tibuk lengkat mae i polu' anu daka'. Batu 
nu sinaa ka' langa pinintungmo nu tibuk anu nolengkat mae i tumban nu 
kapatean aijo'. 
3Lantas lengkat i uno nu tibuk aijo' nosabatmo mae na kihi-kihi' anu 
mintau'mo mokaiyong i dunia. Kihi-kihi' haha aijo' binee'anmo kuasa anu 
pokakana sumo anu binee'mo hi beyua'. 
4Aha madi' opobee' na mongidei hemput, kabai to kau-kau', kabai sangga'at 
anu tumuu' i tano'. Aha ola timbali mombosik to mia-mian anu madi' ko 
tanda segen i siakannyo anu pinokona nu Tumpu. 
5Kihi-kihi' haha aijo' madi' opoloas na mompatei mian haha aijo', panyo ola 
ahi' mongkabisa'i aha kopinnyo olima' na bitu'on. Bisa'nyo kalana sinakisamo 
nu kihi-kihi' haha aijo' pokakana sumo bisa'nyo tempo'nyo aha binosik nu 
beyua'. 
6Olima' na bitu'on na kopinnyo mian mongkahanda'imo da sahanyo matemo, 
panyo aha madi' mate; aha mongka'oho'mo mate, panyo kapatean majo'on hi 
aha. 

7Balu-balu'nyo nu kihi-kihi' haha aijo' sumo ajahan anu oposadiamo i 
pahampatean. I ubak nu aha daagi' ko apa-apaa anu otoa sumo makota 
mosoni'. Ohup nu aha sumo ohup nu mian. 
8Hambahan nu ubak nu aha sumo hambahan nu ubak nu boune, ka' bese' nu 
aha sumo bese' nu singa. 
9Saha'an nu aha pinopusokan anu moho-moho' sumo montiho baju' besak. 
Onyi' nu polipik nu aha sumo onyi' nu to kale-kaleta anu manjoo' hondo anu 
nu hela' nu ajahan anu hau-haunyo i uno nu pahampatean. 
10Aha ko ikunyo ka' bisa'nyo sumo beyua'. Ka' i uno nu ikunyo nu aha daagi' 
ko kahosonan nu aha bau ponsakisa mian kopinnyo olima' na bitu'on. 
11Aha daagi' ko tomundo'nyo anu mompalentah aha, ka' tomundo aijo' 
atina'mo na malaikat anu monjagai tumban nu kapatean aijo'. Sanggonyo i 
uno basa' Ibrani aijo'mo i Abadon; ka' i uno nu basa' Yunani Apolion (anu 
alati'nyo "Pongidei"). 
12Balaa' anu nongkona momona i lapasmo. Lapas aijo' daagi' ohua' mule' na 
balaa' na anu tionyo toka. 
13Lapas aijo' malaikat anu ko anomnyo nompuuhimo tolompetnyo. Sahingga 
aku nohongo potatae anu nolengkat mae i opat na pasu'nyo nu mezbah 
mosoni' i ahop nu Tumpu. 
14Potatae aijo' notatae hi malaikat ko anomnyo, "Lapasakonmo opa-opat na 
malaikat anu sego-segot i Kaunyo nu Efrat aijo'!” 
15Opa-opat na malaikat aijo' i lapasakon. Aha pinosadiamo samata-mata kona 
i jam, sinaa, bitu'on ka' taun aijo', da anu o bagi totolu' na mian iwi-iwi' 
sambahagian na opateimo. 
16Ku poto'iakon saba' konjoo'nyo nu gombu-gombuan anu monsake'i ajahan 
haha aijo', konjoo'nyo ua'atu na juta. 
17Ka' anu nyata'mo tinoangkumo, ajahan haha aijo' ka' batu-batu anu 
nonsake'i. Batu-batu anu nonsake'i nompake baju' besak anu buhitnyo 

momea' sumo anu moak, mobilu' sumo batu nu mainan, ka' mokini sumo 
belelang. Ubak nu ajahan haha aijo' sumo ubak nu singa, ka' apu mosabat 
mae i nganga'nyo, sumo aitu mule' tibuk ka' belelang. 
18Totolu' na bahagian na mian anu mosabat mae sambahagian na i nate nu 
balaa' aijo'; aijo'mo apu, tibuk, ka' belelang anu mosabat mae i nganga' nu 
ajahan haha aijo'. 
19Kahosonan nu ajahan haha aijo' aijo'mo, i nganga'nyo ka' suele i ikunyo. 
Ikunyo haha aijo' sumo ulo ko ubaknyo. Ikunyomo aijo' na nu pake nu ajahan 
haha aijo' mongkabisa'i mian. 
20Panyo tuha' nu mian anu madi' pinatean nu balaa' haha aijo' suele madi' ahi' 
mompala'i pakalaja'an nu lima nu aha. Aha sabole-bole ahi' monsombah to 
roh-roh ma'idek, ka' to pilo-pilogot mosoni', salaka, tambaga, batu ka' kau' 
anu madi' moko ala montoa kabai mohongo, kabai pe'e lumajang. 
21Aha mule' madi' mompala'i to ha-han anu ma'idek, aijo'mo lewa' mompatei, 
to panga-pangatahuan, masala' ka' lewa' montomang. 

Anu pinoto’i hi yohanes 10 

1Lantas aku nontoamo samian na malaikat anu baani sangga'at nintau' mae 
lengkat i suluga'. Ia sinaput mae nu kundom, ka' sa'angu' na tandalo' 
nongkalekodi ubaknyo. Ohupnyo mangkunining sumo batu nu sinaa ka' 
tengkenyo tinjo-tinjo moak sumo apu. 
2I limanyo daagi' ko sa'angu' na lulunan nu kitab ise' anu tinabuka'mo. 
Tengkenyo koanan peja-peja' i ambai, ka' tengkenyo kowi peja-peja' i 
katano'an. 
3Lantas ia noloboo'mo daka-daka' sumo to singa-singa nolohuu'mo. Ilapas na 
malaikat aijo' noloboo', popitu' na gohung nontaami mae anu onyi'nyo dolu-
dolundungan. 
4Salatan popi-popitu' na gohung ingumonyi'mo, aku kahanda'mo montulis, 
panyo ihongongku na potatae lengkat mae i suluga', koonyo, "Opohowini 
apaa na anu tinaloakon nu popitu' na gohung aijo': Boli montulis!” 



799 

 

5Lantas malaikat anu tinoangku nanimpeja' i ambai ka' i katano'an aijo' 
nohangkat limanyo koanan nokiita' i langit. 
6Ia binasumpa' tiba sanggo nu Tumpu anu tumuu' sampe toka sidu-sidutu', 
anu nompotimbalimo langit, dunia ka' ambai tiba batu-batu anu daagi' i 
unonyo. Malaikat aijo' notatae, "Tempo'nyo madi'mo daagi' o tunda! 
7Panyo de malaikat ko popitu'nyo mompuuhimo tolompetnyo, Tumpu 
mombaumo anu tinanga'an-Nyomo, anu pinohowini-Nyomo aijo'. Sumo anu 
pinoto'i-Nyomo hi to posa-posaihon-Nyo, aijo'mo to nabi-nabi.” 
8Lapas aijo' potatae anu i hongongku lengkat mae i suluga' aijo', notatae mule' 
hi belengku. Ia notatae, "Lako'mo ala na lulunan nu kitab anu tinabuka'mo i 
lima nu malaikat anu peja-peja' i ambai ka' i katano'an aijo'.” 
9Sahingga aku mule' nambamo hi malaikat aijo' ka' nomoita da ia mombee' 
mae lulunan ise-ise' aijo' hi belengku. Ia notatae, "Alamo ka' kaanmo na aiya. 
I uno nu kompongum ia timbalije mapakat, panyo i uno nu nganga'um ia 
matami' sumo juu' nu uani'.” 
10Aku nongala lulunan ise-ise' aijo' i limanyo lantas kinaankumo. I nganga'ku 
nyamitnyo sumo juu' nu uani', panyo salatan i lonyomkumo i uno nu 
kompong ia napakatmo. 
11Lapas aijo' aku pinalentahmo, "Po'ule' mule' bebakon na lele lengkat mae hi 
Tumpu mongkona to bansa-bansa, nega-negara, basa-basa', ka' to tomu-
tomundo." 

Anu pinoto’i hi yohanes 11 

1Lapas aijo' aku binee'anmo sangkolong na kau' anu gio-gio' sumo sangkau na 
tokon bau pombobati, lantas pinalentahmo, "Lako' mamba bobati na Laigan 
nu Tumpu ka' mezbah. O bilang mae sangkuka na mian anu monsombah 
kiijo' i unonyo. 
2Panyo boli mombobati natannyo i sasu sambiha'nyo nu Laigan nu Tumpu 
aijo', kalana bahagian aijo' binee'mo hi to mia-mian anu madi' monsumbu' 

Tumpu. Ahamo na mompahampeja'akon kota anu susi' aijo' patompulu' ka' 
ohua' na bitu'on na kopinnyo. 
3Aku monsaije ua'aha na sakising-Ku anu mompusok baju' monsusa'akon anu 
silakamo, ka' aha mompoto'ije lele nu Tumpu Allah kopinnyo 1.260 na sinaa.” 
4Ua'aha na sakisi aijo' atina'mo ohua' na batang nu kau' zaitun ka' ohua' na 
sulaan nu sulu' anu daagi' kiijo' i ahop nu Tumpu anu mongkuasai songko-
songko na dunia. 
5De mian mongkahanda'i mombau apa-apaa anu madi' ma'ima' hi aha, saba' 
lengkat i nganga' nu aha mosabatmo na apu anu mompatei sampo bali' nu 
aha. Tiba jalan anu sumo aijo', iwi-iwi' na mian anu mongka'oho' monsakiti 
aha, o pateimo. 
6Aha daagi' ko kuasa mongkulubi langit da boli tudun mae na ujan hau-
haunyo aha daagi' mombebakon lele lengkat mae hi Tumpu Allah. Aha daagi' 
suele ko kuasa mongkuasai iwi-iwi' mata nu uee, da mombali'i uee timbali 
baso'. Ka' aha daagi' mule' ko kuasa mondoke dunia nu iwi-iwi' na ngahan nu 
balaa', de aha kahanda'mo mombau. 
7Salatan lapasmo na aha mompolele lele nu aha, binatang anu nosabat 
lengkat mae i keles kapatean mongewamo aha. 
8Ka' aha anu sinilakamo paha-paha timpasmo i jalan anu ewa i kota daka', 
anu pinonsalipan nu aha Tumpu. Sanggo anu pinongkantuangakon kota aijo' 
atina'mo Sodom kabai Mesir. 
9To mia-mian lengkat mae i iwi-iwi' na negara, tulunan, basa', ka' bansa na 
montoa aha anu sinilakamo kopinnyo totolu' ka' mintonga' na sinaa, ka' madi' 
mompobee' anu sinilakamo haha aijo' o lamun. 
10Anu jojoong i dunia lame'mo kalana sinilakamo na ua'aha na sakisi aijo'. 
Aha molame'akonmo ka' paim paka-pakatuanmo palasen, kalana ua'aha na 
nabi aijo' nompotokamo mae manjoo' na kasansala'an hi mian iwi-iwi' i 
dunia. 

11Ilapas totolu' mintonga' na sinaa, tinokamo na napas bau pompotumuu' 
lengkat mae hi Tumpu ka' ninsoop mule' i uno nu ua-ua'aha na nabi aijo'. Aha 
mule' nobungkutmo ka' tinuminjomo, sahingga iwi-iwi' na mian anu nontoa 
aha nabuhukmo hondo. 
12Ilapas mae ua'aha na nabi aijo' nohongomo potatae daka' anu nolaga aha 
lengkat mae i suluga', "Imbo'mo poliba' mae i aiya!" Lantas i ahop nu mata nu 
sampo bali' nu aha, aha suele noliba'mo nokiita' i suluga', sinaputmo nu 
kundom. 
13Sahingga tempo'nyo aijo' jinadimo na luulu' daka' hondo. O bagi sampulu' 
sambahagian na kota aijo' i hansun, ka' popitu' na madala na mian i natemo 
nu luulu' aijo'. To mia-mian sangga'atannyo aijo' nabuhukmo hondo, lantas 
aha nompuji'mo katalasanggoan nu Tumpu i suluga'. 
14Balaa' anu ko ohua'nyo i lapasmo. Panyo toa mule'! Balaa' anu ko totolu'nyo 
saidi' suele tokamo. 
15Lantas malaikat ko popitu'nyo nompuuhimo tolompetnyo, sahingga i 
hongomo i suluga' na potatae anu toto daka-daka' hondo nompoto'i, 
"Kakuasa'an mompalentah dunia tempo' uuka i limamo nu Tumpu-nto ka' 
Tomundo anu Momposalamat anu jinanji'-Nyomo. Ia na mompalentah sampe 
toka sidu-sidutu'!” 
16Sahingga ua-uampulu' ka' opat na polaya' anu suha-suhang i kasuhangan nu 
aha i ahop nu Tumpu, dinumaladupumo ka' nonsombahmo Tumpu. 
17Aha notatae, "Tumpu, Tumpu Anu Matangkas na kuasanyo, anu daagi'mo, 
ka' anu polo-polo'mo daagi'! Kami montalima kase hi Kita kalana Kita 
nompakemo kuasa-nTo anu daka', ka' nontampu'unimo mompalentah! 
18To mia-mian anu madi' monsumbu' Tumpu, noto'idekmo kalana tinokamo 
na tempo'nyo na Kita mompobuntumo pusa-nTo, ka' mule' tempo'nyomo na 
Kita momputusimo palakala nu to mia-mian anu i natemo. Aiyamo na 
tempo'nyo mombee'imo tamboonyo hi to posa-posaihon-To, aijo'mo to nabi-
nabi. Ka' iwi-iwi' na mian-To anu pinalesayamo, aijo'mo iwi-iwi' na mian anu 

monsombah Kita, daka' maupe'e ise'. Aiyamo na tempo'nyo mohopu'imo to 
mia-mian anu nongideimo dunia!” 
19Sahingga tinontuhea'mo na Laigan nu Tumpu i suluga' ka' kinantoaanmo na 
Peti' Palajanjian kiijo' i unonyo. Lantas tinokamo na kilat moto-moto taaman 
ka' onyi' nu gohung dolu-dolundungan, ka' pinoka-pokalapitmo, tiba luulu' ka' 
ujan eis anu mabohos hondo. 

Anu pinoto’i hi yohanes 12 

1Lantas tinoa i langit na apa-apaa anu okabangangi ka' anu opalias hondo. 
Samian na boune anu nompusokmo batu nu sinaa salaku baju'nyo, hau-
haunyo tinjo-tinjo aita' i bitu'on. I ubaknyo daagi' ko sa'angu' na makota, 
sampulu' ka' ohua' na mandala' na binau. 
2Boune aijo' hau-haunyo poboa, ka' kalana tempo'nyomo mompohampe, 
sahingga ia noloboo'mo mongadede'akon sakit. 
3Lantas kinantoaan mule' i langit na apa-apaa anu okabangangi. Daagi' ko 
sa'angu' mule' na ulo momea' anu daka' hondo, ko ubaknyo popitu', ka' 
sampulu' na tanduknyo. Toto sa'angu' na ubaknyo nomposongko'mo sa'angu' 
na makota. 
4Ikunyo aijo' na pohela'nyo to manda-mandala' i langit o bagi totolu', 
sambahagian na nu hela' ka' nu alin mokaiyong i dunia. Ulo anu talalo hondo 
daka' aijo' tinuminjo hi ahop nu boune anu mongka'oho'mo mompohampe, 
aijo' kahanda'nyo da molonyomo anaknyo salatan ia hampemo. 
5Lantas boune aijo' nohampeakonmo samian na anak mo'ane anu 
mompalentahje iwi-iwi' na bansa nu tokonnyo besak. Panyo anak aijo' 
ingagoanmo hi boune aijo', lantas binoanyomo hi Tumpu nokiijo' i ahop nu 
kasuhangan-Nyo. 
6Sahingga boune aijo' nopadeka'mo nokiijo'mo i padang anu mateges, i 
tampat anu pinosadiakonmo nu Tumpu hi ia. I tampat aijo' ia pinotuu'mo 
kinopinnyo 1.260 na sinaa. 

7Lantas kiita' i suluga' nahampatemo. I Mikhael tiba to mala-malaikatnyo 
nahampatemo nongewa' ulo anu talalo hondo daka' aijo'. Ka' ulo anu talalo 
hondo daka' aijo' mule' tinulunganmo nu to mala-malaikatnyo mongewa 
mule' i Mikhael. 
8Panyo ulo anu talalo hondo daka' aijo' i hungku'anmo. Ia ka' to mala-
malaikatnyo madi' daagi' pinobee' jojoong i suluga'. 
9Ulo anu talalo hondo daka' aijo' ingalin i sambiha'nyo! Iamo na ulo anu 
ilangkai'mo anu o sanggohi Ibilis kabai Roh Ma'idek, anu mongakalimo 
songko-songko na dunia. Ia ingalinmo nokaiyong i dunia tiba iwi-iwi' na 
malaikatnyo. 
10Lantas aku nohongo potatae anu daka', i suluga' nontaloakon, "Uukamo aiya 
na tempo'nyo Tumpu momposalamatmo mian anu pinalesayamo hi Ia! Uuka 
aiya Tumpu mompotoamo kuasa-Nyo salaku Tomundo! Uuka aiya Tomundo 
anu Momposalamat anu jinanji'mo aijo' suele mompotoamo kakuasa'an-Nyo! 
Kalana anu mompisala'i to Utu-utusto i ahop nu Tumpu sinaa ka' malom, 
sinabatakonmo lengkat mae i suluga'. 
11To Utu-utusto nompokalamo ia tiba baso' nu Anak nu Domba aijo', ka' tiba 
lele anu totu'u lengkat mae hi Tumpu anu pinolelemo nu aha. Aha sanang na 
nongkulubanakonmo nyawa nu aha sampe inate. 
12Kalana aijo', tionyo ahi' suluga' ka' iwi-iwi' anu jojoong i unonyo, balame-
lame'mo! Panyo silaka na dunia ka' ambai, kalana Ibilis nintatau'mo hi komiu 
ka' pinusamo hondo, kalana nusumbu' saba' tempo'nyo madi'mo daagi' pin.” 
13Salatan ulo anu talalo hondo daka' aijo' nonsumbu'mo saba' ia ingalinmo 
nokaiyong i dunia, ia nololoi'mo boune aijo' anu nompohampemo anak 
mo'ane aijo'. 
14Panyo boune aijo' binee'anmo ohua' na polipik nu tomonsi' bonyia' anu 
daka' hondo, da ia lumahap mamba i tampatnyo i padang mateges, da ia 
opotumuu' sampe totolu' mintonga' na taun da boli nusa'u nu ulo anu talalo 
hondo daka' aijo'. 

15Sahingga ulo anu talalo hondo daka' aijo' nonsumbu'akonmo lengkat i 
nganga'nyo manjoo' hondo na uee nokiijo' i boune aijo'; da monganjuhakon 
ia. 
16Panyo dunia nontulungi boune aijo' dunia nonganga'akon nganga'nyo ka' 
nongegat uee anu nosabat mae i nganga'nyo nu ulo anu talalo hondo daka' 
aijo'. 
17Ulo anu talalo hondo daka' aijo' pinusamo hondo hi boune aijo', sahingga ia 
nambamo nontumbuhi lee'nyo sangga'at nu boune aijo', aijo'mo iwi-iwi' mian 
anu tulu-tulutan i to pale-palentah nu Tumpu Allah, ka' anu tinimbalimo 
sakisi mongkona i Yesus ka' kakuasa'an-Nyo. 
18Lantas ulo anu talalo hondo daka' aijo' tinuminjomo i biwi nu bone'. 

Anu pinoto’i hi yohanes 13 

1Lapas aitu aku nontoamo sa'angu' na binatang i lubat lengkat mae i uno nu 
ambai. Ia ko tanduknyo sampulu' ka' popitu' na ubaknyo. Toto sa'angu' na 
tanduknyo ko makotanyo sa'angu', ka' toto sa'angu' na ubaknyo ko tulisannyo 
sa'angu' na sanggo anu mompopo'ise' Tumpu. 
2Binatang anu tinoangku aijo' sumo harimau, ka' tengkenyo sumomo tengke 
nu beruang, ka' nganga'nyo sumomo nganga' nu singa. Lantas binatang aijo' 
binee'an nu ulo anu talalo hondo daka' aijo' kahosonannyo, ka' 
kasuhangannyo, tiba mule' ahi' kakuasa'annyo anu daka'. 
3Sala' sa'angu' i anu popitu' na ubak nu binatang aijo' otoa sumo anu ko 
belanyo daka' hondo, panyo belanyo aijo' na'alinmo. Songko-songko na dunia 
mombatuki binatang aijo' ka' bangang hi ia. 
4Ka' aha nonsombahmo ulo anu talalo hondo daka' aijo' kalana ia nombee'mo 
kakuasa'annyo hi binatang aijo'. Ka' aha suele nonsombahmo binatang aijo'. 
Aha notatae, "Madi' ko anu pokakana tiba binatang aiya! Madi' ko anu moko 
ala mahampate mongewa ia!” 

5Binatang aijo' pinobee'mo na montaeakon to ha-han anu talalo molabi ka' 
mompopo'ise' Tumpu. Ia timbali mompalentah patompulu' ka' ohua' na 
bitu'on na kopinnyo. 
6Lantas ia montampu'unimo mompopo'ise' Tumpu, ka' sanggo nu Tumpu. 
Sumo aitu mule' tampat kajojoongan nu Tumpu Allah, ka' iwi-iwi' na anu 
jojoong i suluga' suele pinopo'ise'nyomo. 
7Ia opobee' suele mongewa mian anu pinalesayamo hi Tumpu ka' mohungku'i 
aha. Ka' mongkuasai iwi-iwi' na tulunan, negara, basa', ka' bansa anu 
binee'mo hi ia. 
8Binatang aijo' na nu sombah nu iwi-iwi' mian anu tumuu' i uno nu dunia, 
sambiha'nyo to mia-mian anu sanggonyo noko daputanakonmo ma'isa pe'e 
dunia pinotimbali, i uno nu kitab nu mian anu tumuu', tumpu'nyo aijo'mo 
Anak nu Domba anu ki kinolotmo. 
9Mokonyo aijo', de belemiu moko ala mohongo, hongomo na lele aiya: 
10"Mian anu tionyo o hakop, memang tionyo o hakopmo. Ka' mian anu tionyo 
o patei nu bajak, memang o pateimo nu bajak. Mokonyo aijo' mian anu 
palesayamo hi Tumpu tionyo sabaan ka' tulu-tulutan.” 
11Lantas aku nontoa sa'angu' na binatang sangga'at i lubat mae i uno nu 
dunia. Ia nintanduk ohua' sumo tanduk nu Anak nu Domba. Potataenyo sumo 
potatae nu ulo anu talalo hondo daka' aijo'. 
12I ahop nu binatang anu momona aijo', ia mompake kakuasa'an anu daka', 
anu i humpaknyo hi binatang aijo' suele. Songko-songko na dunia, ka' iwi-iwi' 
na anu jojoong i unonyo, pinakisanyomo monsombah binatang anu i 
momona aijo', anu talalo daka' hondo na belanyo panyo na'alinmo. 
13Binatang anu ko ohua'nyo aijo' nombaumo ha-han anu talalo hondo 
okabangangi. I ahop nu mian iwi-iwi' ia nombaumo apu lengkat mae i langit 
nokaiyong i dunia. 
14Ka' iwi-iwi' mian anu tumuu' i dunia ingakalannyomo nu ha-han anu 
okabangangi anu nupoko ala nubau i ahop nu binatang anu i momona aijo'. 

Ka' aha iwi-iwi' pinokaunyomo nompotinjo sa'angu' na patong nu binatang 
anu binelanmo nu bajak, panyo tataap tumuu'. 
15Binatang anu ko ohua'nyo aijo' pinobee' na mombee' nyawanyo hi patong 
aijo', sahingga patong aijo' moko ala motatae ka' mompatei iwi-iwi' mian anu 
madi' mongka'oho' monsombah ia. 
16Iwi-iwi' na mian tu'anyo kabai to ana-anak, anu kaya kabai anu kasiasi, 
posaihon kabai mian anu bebas, pinakisamo nu binatang aijo' da mongala 
tanda ka' opokona i lima koanan nu aha kabai i siakan nu aha. 
17Madi' ko samian pe'e na timbali mongoli kabai mompobaluk to apa-apaa, de 
ia madi' ko tanda aijo', aijo'mo sanggo nu binatang aijo', kabai nomon anu 
momponyata' sanggo aijo'. 
18I aiya palalu daagi' ko kapandean. Mian anu pande moko ala molekeng 
alati'nyo nu nomon nu binatang aijo', kalana nomon aijo' atina'mo na sanggo 
nu samian na mian. Nomonnyo aijo'mo, 666. 

Anu pinoto’i hi yohanes 14 

1Lapas aijo' aku nontoamo, Anak nu Domba aijo' tinjo-tinjo aita' i Bungkutnyo 
nu Sion. Tiba Ia, daagi' mule' ko 144.000 na mian ka' i siakan nu aha toto 
samian bubu' tinulis na sanggo-Nyo ka' sanggo nu Tuuma-Nyo. 
2Lantas i hongongku na potatae lengkat mae i langit buungan sumo onyi' nu 
ombu'an anu ueenyo mabohos ka' sumo gohung dolu-dolundungan daka' 
hondo. Potatae aijo' o hongo sumo onyi' nu musiik mian mongkuti' kasapi 
anu hau-haunyo mompahaikakon kasapinyo. 
3I ahop nu kasuhangan ka' opat na malaikat tiba to pola-polaya' anu 
nontikubi kasuhangan aijo', 144.000 na mian aijo' nonyanyiakonmo sa'angu' 
na nyanyian anu sala'je i nyanyi. Nyanyian aijo' madi' opoko ala ogulu'i mau 
mule' pa' ihe de misa' aha anu 144.000 na mian aijo' anu pinobebasmo mae i 
dunia. 
4Aha aijo' to mia-mian anu saja' belesi' sumo langkoyang anu tumimpasje, 
kalana ma'isa toho' noduhus tiba boune. Aha mombatuki Anak nu Domba 

mau mule' pa' moya na Ia mamba. Iwi-iwi' na mian, olamo aha na anu 
pinobebas salaku anu sinombahkonmo momonanyo hi Tumpu ka' hi Anak nu 
Domba. 
5Madi' toho' aha baleko'; ka' madi' ko anu opisala'i sangkiding pe'e hi aha. 
6Lantas aku nontoa samian na malaikat sangga'at anu i lumahap tangka-
tangkas aita' i langit. Malaikat aijo' momboa lele mongkona Lele Ma'ima' anu 
sampe toka sidu-sidutu' da opotokakon hi mian i dunia aijo'mo, toka hi iwi-
iwi' na bansa, tulunan, basa', ka' negara. 
7Malaikat aijo' notatae daka-daka', "Pabuhukmo hi Tumpu Allah ka' o puji' na 
katalasanggoan-Nyo! Kalana tempo'nyomo na Tumpu momputusimo mian. O 
sombah na Ia anu nompotimbalimo langit, tano', ambai ka' iwi-iwi' na mata 
nu uee!” 
8Malaikat anu ko ohua'nyo nompayuntunmo mae malaikat anu momonanyo 
ka' notatae daka-daka', "I nanabu'mo! Kota Babel anu daka' aijo' nanabu'mo! 
Ia nompotimbalimo iwi-iwi' na bansa da nalangu nu anggur -- aijo'mo anggur 
nu napisu sahingga nasala'mo!” 
9Samian na malaikat ko totolu'nyo nompayuntun mule' mae anu ohu-ohua' na 
malaikat aijo', ka' notatae daka-daka', "Mian anu monsombah binatang aijo' 
tiba patongnyo, ka' anu ko tandanyo nu binatang aijo' i siakannyo kabai i 
limanyo, 
10mian aijo' na monginum anggur nu Tumpu, aijo'mo anggur nu tambuha'-
Nyo anu i lambe'-Nyomo i tampat pongisiannyo anggur anu madi' o ga'ai 
sangkiding pe'e! Iwi-iwi' na mian aijo' osakisamo i uno nu apu ka' belelang i 
ahop nu to mala-malaikat anu susi', ka' i ahop nu Anak nu Domba aijo'. 
11Tibuk nu apu anu monsakisa mian haha aijo' saja' ko puha-puha sampe toka 
sidu-sidutu'. Sinaa ka' malom madi' ko kamingkotannyo na aha osakisa, 
aijo'mo aha anu monsombah binatang aijo' ka' patongnyo, iwi-iwi' na mian 
anu ko tandanyo sanggo nu binatang aijo'.” 

12I uno nu han aiya mian anu pinalesayamo hi Tumpu anu tulu-tulutanmo i 
to pale-palentah nu Tumpu, ka' anu tulu-tulutanmo hi Yesus, palalu ahi' 
sabaan. 
13Lantas aku nohongo potatae lengkat mae i suluga' nontaloakon, "O tulis na 
aiya: Otampu'uni uuka aiya, mohumpakmo ka'ima'an na to mia-mian anu 
sinilakamo tempo'nyo saja' nombau anu pinalentahkonmo nu Tumpu!" 
"Totu'u!" tinaaman nu Roh nu Tumpu. "Aha madi'mo pagala mokalaja, kalana 
hasin nu kalaja nu aha aijo'mo na nomboa aha nohumpak ka'ima'an.” 
14Lapas aijo' aku nontoamo sa'angu' na kundom anu mopute'. Aita' i kundom 
aijo' suha-suhang na samian anu otoa sumo mian. I ubak-Nyo daagi' ko 
sa'angu' na makota mosoni', ka' i lima-Nyo daagi' ko sa'angu' na sabit anu 
matajom. 
15Lapas aijo' samian na malaikat sangga'at nosabatmo mae i uno nu Laigan nu 
Tumpu. Ka' notatae daka-daka' hi Ia anu suha-suhang aita' i kundom aijo'? 
"Pewakonmo na sabit nu Beleyum atina' ka' alamo na hasinnyo uuka aiya, 
kalana tempo'nyomo o'ala na bua'nyo; dunia talalomo i naha hondo 
timbalimo o'ala na bua'nyo!” 
16Lantas Ia anu suha-suhang aita' i kundom aijo' nompewakonmo sabit-Nyo 
nokaiyong i dunia, sahingga dunia ingalamo na bua'nyo. 
17Lapas aijo' aku nontoa mule' samian na malaikat sangga'at nosabat mae 
lengkat i Laigan nu Tumpu i suluga'. Ia mule' nontoongi sa'angu' na sabit anu 
matajom. 
18Lapas aijo', samian na malaikat sangga'at anu mongkuasai apu, lengkat mae 
i mezbah. Ka' ia notatae daka-daka' hi malaikat anu totoong sabit anu 
matajom aijo', "Pewakonmo na sabit nu Beleyum atina' ka' pahansabitakonmo 
na bua' nu anggur haha aijo' i dunia, kalana bua'nyo haha aijo' i nahamo!” 
19Sahingga malaikat aijo' nompewakonmo sabitnyo nokaiyong i dunia ka' 
nonsabit bua' nu anggur haha aijo' i batangnyo, lantas i lumbu'akonnyomo i 

uno nu pompao'ian anggur aijo'mo tampat tambuha' nu Tumpu anu talalomo 
hondo. 
20Bua' nu anggur haha aijo' pinao'an i sambiha' nu kota, ka' lengkat i 
pompao'ian nu anggur haha aijo' no'ilimo na baso' sumo kaunyo, kojo'onnyo 
tolu atu' na kilometer, ka' ko leengnyo mongohani ohua' na meter. 

Anu pinoto’i hi yohanes 15 

1Lapas aijo' aku nontoamo aita' i langit anu okabangangi ka' anu opalias 
hondo madi' ko gampanyo. Daagi' ko malaikat aha popitu' tiba balaa' anu 
toka mae i mihinyo. Aiyamo na kamingkotannyo na Tumpu nombee' mae 
tambuha'-Nyo. 
2Lapas aijo' aku nontoamo ndalangon anu sumo mongkitaan ka' apa-apaa anu 
mogalo-galo' apu. Aku nontoa mule' to mia-mian anu nohungku'imo binatang 
ka' patongnyo, ka' nohungku'imo mian anu sanggonyo pinokonanmo tanda 
nomon. To mia-mian anu nohungku'imo aijo' tinuminjo i biwi nu ndalangon 
anu sumo mongkitaan ka' totoong hi aha na kasapi anu binee' nu Tumpu hi 
aha. 
3Ka' aha nonyanyiakon nyanyian i Musa, posaihon nu Tumpu Allah, ka' 
nyanyian nu Anak nu Domba. Sumo uuka na koonyo, "Tumpu, Tumpu Anu 
Matangkas na kuasanyo. Palias hondo na kodaka'nyo ka' okabangangi na iwi-
iwi' anu binaumo nu Belento! Tomundo nu bansa iwi-iwi', palias na ko 
adinnyo ka' totu'u apaa na anu binaumo nu Belento! 
4Ihe na anu madi' mabuhuk hi Kita Tumpu? Te ihe na madi' mongka'oho' 
mompolele katalasanggoan-To! Olamo Kita na anu susi'. Iwi-iwi' na bansa 
tokaje mae monsombah Belento kalana apa-apaa na anu binaumo nu Belento 
mian iwi-iwi' nontoamo.” 
5Lapas aijo' aku nontoamo Laigan nu Tumpu i suluga' tinontuhea'mo, ka' 
Kemah nu Tumpu kiijo' i unonyo. 
6Lantas popi-popitu' na malaikat tiba popi-popitu' na balaa' aijo' nosabatmo 
mae lengkat i Laigan nu Tumpu. Baju' nu aha lenan na kina'ut anu belesi' 

hondo ka' jongkilaban. Ka' aha nompake pongkukubi saha'an mosoni' na 
binau. 
7Lapas aijo' sala'sa'angu' na malaikat hi anu opat aijo' nombee'mo hi popitu' 
na malaikat aijo', popitu' na tampat mosoni' na binau anu pinobuke'anmo nu 
pusa nu Tumpu -- Tumpu anu tumuu' sampe toka sidu-sidutu'. 
8Sahingga Laigan nu Tumpu aijo' nobuke'mo nu tibuk nu katalasanggoan ka' 
kuasa nu Tumpu. Ka' de popitu' na balaa' anu binoa mae nu popi-popitu' na 
malaikat aijo' ma'isa mingkot, madi' ko samian pe'e na anu timbali minsoop i 
Laigan nu Tumpu Allah. 

Anu pinoto’i hi yohanes 16 

1Lantas aku nohongo potatae anu daka' lengkat mae i Laigan nu Tumpu 
potatae hi malaikat anu popi-popitu' aijo', "Lako'mo bubusakon na isi nu 
popitu' na tampat pinongisian tambuha' nu Tumpu aijo' i bawo nu dunia!” 
2Malaikat anu momonanyo nambamo ka' nombubusakon, isi nu tampat aijo' i 
dunia. Sahingga i lubatmo na to bisu-bisun anu talalo hondo monguntuki iwi-
iwi' mian anu ko tanda nu binatang aijo', ka' hi to mia-mian anu monsombah 
patongnyo. 
3Lapas aijo' malaikat anu ko ohua'nyo nombubusakonmo isinyo nu tampat 
aijo' nokaiyong i ambai. Sahingga ambai suele tinimbalimo sumo baso' nu 
mian anu natemo, ka' natemo na iwi-iwi na binatang anu tumuu' i uno nu 
ambai. 
4Lapas aijo' malaikat anu ko totolu'nyo nombubusakonmo isi nu tampatnyo 
aijo' i to kau-kaunyo ka' i to mata-mata nu uee, sahingga songko-songko na 
uee tinimbalimo baso'. 
5Aku nohongomo malaikat anu mongkuasai uee notatae, "Hukuman anu 
binee'mo nu Belento atina' adin, memang Talalo hondo sisi', Tumpu anu 
daagi' ka' anu polo-polo'mo daagi'! 

6Aha nombubusakonmo baso' nu mian anu pinalesayamo hi Tumpu Allah ka' 
baso' nu to nabi-nabi; uuka aiya Belento nompo'inummo aha nu baso'. 
Memang konanyomo na aijo' hi aha!” 
7Lantas aku nohongomo potatae lengkat mae i mezbah nontaloakon, "Tumpu, 
Tumpu Anu Matangkas na kuasanyo, totu'u ka' adin na hukuman iwi-iwi' anu 
binee'mo nu Belento!” 
8Lapas na aijo' malaikat ko opatnyo nombubusakonmo isi nu tampatnyo i 
batu nu sinaa, sahingga batu nu sinaa pinobee'mo mompapui mian nu 
panasnyo anu talalo hondo aijo'. 
9Mian pinapuanmo nu anu talalo hondo mapanas aijo' sahingga aha 
nongkutukimo sanggo nu Tumpu, anu mongkuasai balaa' haha aijo'. Mau 
mule' sumo aitu, aha madi' mongka'oho' da madi'mo lewa' mombau dosa' nu 
aha, ka' madi'mo mongka'oho' mompuji' katalasanggoan nu Tumpu. 
10Lantas malaikat ko olima'nyo nombubusakon isi nu tampat aijo' i 
kasuhangan nu binatang aijo'. Sahingga iwi-iwi' na anu nu palentah nu 
binatang aijo' pinintungmo, sahingga mian nombahe'mo jila'nyo kalana 
talalomo sinansala. 
11Lantas aha nongkutukimo Tumpu i suluga' kalana talalomo sinansala na aha 
ka' kalana bisun haha aijo' anu nongkonamo aha. Panyo aha madi' ahi' 
mombabali'i kalakuan anu ma'idek anu lewa'mo binau nu aha. 
12Lapas aijo' malaikat ko anomnyo nombubusakonmo isi nu tampat aijo' i 
Kaunyo nu Efrat anu daka' aijo'. Jadi kaunyo aijo' noti'imo sahingga to tomu-
tomundo anu lengkat mae i sasu kabete'an noko alamo i lumajang nontulu i 
kiijo'. 
13Lantas aku nontoamo totolu' na roh anu ma'idek sumo bahangkakak. Toto 
sa'angu' na bahangkakak haha aijo' nosabatmo mae i nganga' nu ulo anu 
talalo daka' hondo, lengkat i nganga' nu binatang ka' lengkat i nganga' nu 
nabi anu madi' totu'u. 

14Aha atina'mo na to roh-roh ma'idek anu nombau manjoo' na anu 
okabangangi. Toto-totolu' na roh ma'idek aijo' namba hi iwi-iwi' na tomundo i 
songko-songko na dunia ka' nomposihukmo aha da mahampate i Sinaa daka' 
anu olame'akon, aijo'mo Sinaa nu Tumpu Allah Anu Matangkas na kuasanyo. 
15"Potombihing mae! Aku toka mae sumo anu montomang! Mohumpak 
ka'ima'an na mian anu tataap mosadia ka' monjaga baju'nyo, sahingga ia 
madi' langgo' na lumajang, ka' ma'ambangmo i ahop nu mian da'isan!” 
16Lapas aijo' to roh-roh anu ma'idek aijo' nomposihukmo to tomu-tomundo 
aijo' i tampat anu osanggohi nu basa' Ibrani, Harmagedon. 
17Lapas aijo' malaikat anu ko popitu'nyo nombubusakonmo isi nu tampatnyo 
aijo' nokiita' i langa. Sahingga i hongomo na potatae anu daka' hondo lengkat 
mae i kasuhangan kiita' i Laigan nu Tumpu, anu nontaloakon, "Ilapasmo!” 
18Lantas kinilatonmo moto-mototaaman ka' onyi' nu gohung dolu-
dolundungan ka' pinoka-pokalapitmo, ka' mule' luulu' anu daka' hondo. Madi' 
toho' kino luulu' anu jinadi sumo aijo' salatan pe'e mian pinotimbali. Aiyamo 
na luulu' anu talalo daka' hondo! 
19Kota anu daka' aijo' nobagi-bagimo tinimbalimo totolu' na bahagian, ka' i 
nohopu'mo suele na to kota-kota, iwi-iwi' na negara i dunia aiya. Lantas 
Tumpu tinonginau'mo hi Babel anu daka' aijo'. Saba' Tumpu nompo'inummo 
anggur anu aijo' i tampat pinongisian anggur nu Tumpu -- aijo'mo anggur 
pusa-Nyo anu tahahumo hondo. 
20Iwi-iwi' na togong madi'mo daagi' ka' iwi-iwi' na bungkutnyo suele madi'mo 
ko anu daagi'. 
21Ujan eis anu daka' anu toto sambatu ko boatnyo limampulu' na kilogram, 
nanabu'mo lengkat mae i langit nontuda'mo to mia-mian. Sahingga 
kinutukanmo nu aha na Tumpu kalana balaa' nu ujan eis anu daka' hondo 
aijo'. 

Anu pinoto’i hi yohanes 17 

1Lapas aijo' sala'samian na malaikat anu aha popitu' aijo' nontoongimo popitu' 
na tampat nu anggurnyo tinoka mae hi belengku ka' notatae, "Imbo', ku 
potiju'je hi belemiu mosia na anu talalo hondo masala' aijo' o hukum, aijo'mo 
kota daka' aijo', anu pinotinjo koko kaunyo haha aijo'. 
2To tomu-tomundo i dunia nasala'mo tiba ia, ka' anu jojoong i dunia 
nalangumo kalana nonginummo anggur nu anu lewa' masala'.” 
3Lantas Roh nu Tumpu nongkuasaimo aku, ka' malaikat nomboamo aku i 
padang mateges. I kiijo' mae aku nontoa samian na boune suha-suhang aita' i 
sa'angu' na binatang anu bulunyo momea' hondo, ka' anu kaho tulisan nu to 
sanggo-sanggo anu mompopo'ise' Tumpu. Binatang aijo' ko ubaknyo popitu' 
ka' tanduknyo sampulu'. 
4Boune aijo' nompusok baju' mingkamumu' ka' momea' hondo ka' binunga-
bungan nu mainan mosoni', mata nu to mai-mainan, ka' mutiara. I limanyo 
totoong sa'angu' na mangko' mosoni' anu nobuke'mo nu ha-han anu oka'ideki 
ka' mahenyu, anu i humpaknyo nasala'. 
5I siakannyo tuli-tulis sa'angu' na sanggo anu madi' osumbu-sumbu' na 
alati'nyo. Sanggo aijo', aijo'mo Babel Anu Daka'; tina nu iwi-iwi' mian masala' 
ka' mian anu palaganta i dunia. 
6Lantas tinoangkumo taalu' boune aijo' nalangumo nu baso' nu mian anu 
pinalesayamo hi Tumpu ka' baso' nu to mia-mian anu pinateanmo kalana 
tulu-tulutan hi Yesus. Salatan aku nontoamo boune aijo', aku kino banga-
bangangmo. 
7Lantas malaikat aijo' notataemo mae hi belengku, "Apaa na sababnyo 
beleyum kino banga-bangangmo? Da ku poto'i hi beleyum na lahasia nu 
boune aijo' ka' lahasia nu binatang anu sinake'annyo, aijo'mo binatang anu ko 
tanduknyo popitu', ka' ubaknyo sampulu'. 
8Binatang aijo' naipuan mae toho'mo tinumuu', panyo uuka aiya madi'mo 
daagi' tinumuu'. Madi'mo pin na ia mosabatmo mae lengkat i keles kapatean 
ka' mambamo monsolok kapatean. To mia-mian anu tumuu' i dunia, anu 

sanggonyo madi' tinulis i uno nu Kitab nu Mian Tumuu' ma'isa pe'e dunia 
pinotimbali, tantu bangangmo de montoamo binatang aijo'. Kalana binatang 
aijo' naipuan mae toho'mo tinumuu'. Tempo' uuka aiya ia madi'mo daagi' 
tinumuu', panyo ia po'ule'je lubat. 
9I uno nu han aiya palalu ko kapandean ka' mangalati'. Popitu' na ubak aijo', 
aijo'mo popitu' na bungkutnyo; aijo'mo to bungku-bungkutnyo tampat 
kinasuhangan nu boune aijo'. Ka' popitu' na ubak aijo' atina'mo suele popitu' 
na tomundo: 
10Olima' anu aijo' hi aha i nanabu'mo, sa'angu' daagi' mompalentah, ka' anu 
sa'angu' mule' ma'isa tinoka. 
11Ka' binatang anu naipuan mae toho'mo tinumuu', panyo uuka aiya madi'mo 
daagi' tinumuu', atina'mo na tomundo anu ko uwalu'nyo. Ia atina'mo na 
sala'samian anu aha popi-popitu' na tomundo aijo', anu tempo' uuka aiya hau-
haunyo mambamo mompanjolongi kapatean. 
12Sampulu' na tanduk anu tinoa nu beleyum aijo', atina'mo sampulu' na 
tomundo anu ma'isaje nontampu'uni nompalentah. Panyo aha obee'ije kuasa 
da mompalentah salaku tomundo mohingga-hinggat tiba binatang aijo', 
kopinnyo sajam. 
13Sampu-sampulu' na tomundo aijo', iwi-iwi' ko patuju anu pokakana; aha 
iwi-iwi' mombee'mo kahosonannyo ka' kakuasa'an nu aha i binatang aijo'. 
14Aha mahampateje mongewa Anak nu Domba aijo'. Panyo Anak nu Domba 
aijo' tiba anu saja' mombatuki Ia, anu tulu-tulutan hondo ka' anu ilaga-
Nyomo ka' pinile'an-Nyomo aijo' na mompatundu' tomundo haha aijo', kalana 
Iamo na Tumpu nu iwi-iwi na Tuan, ka' Tomundo nu iwi-iwi na to tomu-
tomundo.” 
15Malaikat aijo' po'ule' notatae, "Uee anu tinoa nu beleyum aijo', tampat 
kinasuhangan nu to mia-mian masala' aijo', aijo'mo to bansa-bansa, to laya-
layat, to nega-negara, ka' to basa-basa'. 

16Sampulu' na tanduk anu tinoa nu beleyum ka' binatang aijo' mongka' idekije 
mian masala' aijo'. Iwi-iwi' na apaa nu agoimo nu aha na anu daagi' hi ia, ka' 
nu langgo'imo na ia. Antoknyo nu kaanmo nu aha ka' apuje na bau 
pompateinyo. 
17Kalana Tumpu na nompotuka'mo i kinyonyoa nu aha da mombaumo 
tanga'an nu Tumpu. Tumpu nomposa'angu'mo tanga'an nu aha da 
mombee'mo kakuasa'an nu aha hi binatang aijo', da binatang aijo' 
mompalentahmo sahingga timbalimo apaa na anu tinaloakonmo nu Tumpu. 
18Boune anu tinoa nu beleyum aijo', atina'mo na kota daka', anu 
mompalentah to tomu-tomundo i dunia." 

Anu pinoto’i hi yohanes 18 

1Lapas na aijo', aku nontoamo samian na malaikat sangga'at nintau' mae 
lengkat i suluga'. Ia ko kuasa anu daka' hondo, ka' jingkanyo nonjingkaimo 
songko-songko na dunia tinimbalimo majingka. 
2Potataenyo daka' hondo ia noloboo'mo, "Nahungku'mo! Babel anu daka' 
nahungku'mo! Tempo' uuka ia tinimbalimo tampat nu to setan-setan ka' roh-
roh ma'idek. I unonyo daagi' ko tomonsi' anu manjoo' na ngahanannyo anu 
mahenyu ka' anu nuka'ideki nu mian. 
3Kalana iwi-iwi na bansa nonginummo anggur napisu anu binaunyo nasala'. 
To tomu-tomundo nu dunia nasala'mo tiba ia, ka' to daga-dagang i dunia 
kinayamo nu napisu anu madi'mo opoko bali'i aijo'.” 
4Lantas aku nohongo potatae sangga'at lengkat mae i suluga' nontaloakon, 
"Posabatmo mae, na mian-Ku anu pinalesayamo hi Beleng-Ku! Posabatmo 
mae lengkat i unonyo! Bolimo belemiu mombatuki to dosa-dosa'nyo, ka' 
manintuangmo montanggung hukumannyo! 
5Kalana dosa'nyo notambunmo sinawe'mo i langit, ka' Tumpu madi'mo 
mongkolilimi ka'idekannyo nu aha. 

6Obau na ia sumo pinombaunyomo belemiu; obalosi na ia pinduan lipat han 
iwi-iwi' na anu binaunyomo. Isi na mangko'nyo nu inumon pinduan lipat nu 
anu lebe molangui anu pinosadiakonnyomo hi belemiu. 
7Bee'mo hi ia na kasansala'an ka' kasusa'an anu pokakana na konjoo'nyo tiba 
katalasanggoan ka' kasanangan anu binee'nyomo hi posi butongnyo. Kalana 
ia ola saja' motatae hi posi butongnyo, 'Aku aiya tomundo boune anu 
mompalentah! Aku misa' balu; aku madi' mongoa'i kasusa'an!’ 
8Kalana han aijo' sahingga ola i uno nu sansinaa, na ia nukona nu balaa', -- 
panyakit, kasusa'an, ka' kasusa'an i anu o kaan. Ka' ia nutoyo'ije nu apu, 
kalana Tumpu Mahakuasa anu momputusi ia aijo'.” 
9To tomu-tomundo i dunia anu suele nombaumo han masala' aijo' ka' napisu 
nu boune aijo' mohangije ka' montando'imo kota aijo' de aha montoamo tibuk 
ko puha-puha lengkat i apu anu montoyo'ije ia. 
10Aha tuminjoje aijo' mae jo'o-jo'on, kalana aha mabuhuk na nukona nu 
kasansala'an anu saidi' mae nu oa'i. Aha notatae, "Ibeh, palias na balaa' nu 
kota anu talasanggo aijo' -- kota Babel anu mahoson! I uno nu ola sajam 
hukuman pinokonamo!” 
11To daga-dagang i dunia suele i humaangmo ka' sinusa'mo kalana boune 
aijo', kalana madi' ko samian pe'e na mongoli to langke-langke' anu nu 
podagang nu aha. 
12Madi' ko anu mongoli mosoni', salaka, batu mainan, ka' mutiara nu aha; ka' 
suele hude lenan, hude mingkamumu', sutala', ka' hude anu momea' hondo; 
iwi-iwi na ngangahan nu kau' anu madi' toho' o humpak, to langke-langke' 
anu sae nu gajah na binau, ka' kau' anu toto maha-mahan na olinyo na binau, 
tambaga na binau, besak, ka' batu tilon, anu mokuut jongkilaban; 
13kilit kayu manis, to lampa-lampa, dupa, mur, ka' kamangian; anggur ka' 
lanya', labu ka' gandum, sapi' ka' domba, ajahan ka' kereta, to posa-posaihon 
ka' suele mule' nyawa nu mian. 

14To daga-dagang notataemo hi boune aijo', "Iwi-iwi' anu nuka'ima'i madi'mo 
ko anu daagi', ka' iwi-iwi' na kasanangan, ka' tumuu' molabi madi'mo daagi'. 
Madi'mo daagi' nu humpak nu beleyum!” 
15To daga-dagang anu kinayamo kalana badagang i kota aijo', tuminjoje aijo' 
mae jo'o-jo'on, kalana aha mabuhuk nukona nu kasansala'annyo. Aha saidi' 
mae lewa'mo humaang ka' lewa'mo mongoa'i kasusa'an. 
16Lantas notatae, "Ibeh, palias na balaa' nu kota anu talasanggo aiya! 
Biasanyo ia mompake baju' lenan, hude mingkamumu' ka' hude momea' 
hondo; biasanyo me saja' mosoni' na nu pake, batu nu mainan ka' mutiara! 
17Panyo ola i uno nu sajam, iwi-iwi' na kakaya'annyo madi'mo daagi'!" Iwi-
iwi' na julagang ka' anu naninsake, ka' to pega-pegawe nu kapan, ka' iwi-iwi' 
na mian anu polioannyo i ambai, tuminjomo aijo' mae jo'o-jo'on. 
18Ka' moloboo'mo salatan aha montoamo tibuk ko puha-puhamo lengkat i 
apu anu nompapumo kota aijo'. Aha notataemo hoso-hoson, "Madi' toho' ko 
kota sangga'at sumo kota anu daka' hondo aiya!” 
19Sahingga aha nongkakambuhakonmo abu' i ubak nu aha salaku tanda 
lewa'mo mongoa'i kasusa'an, lantas i humaang ka' lewa'mo noloboo', "Ibeh, 
palias na kota anu daka' hondo aiya i na'idekmo! Kakaya'annyo 
nonsaduakonmo iwi-iwi' na mian anu daagi' ko kapan i ambai kinayamo! 
Panyo ola i uno nu sajam, iwi-iwi' na anu daagi' hi ia madi'mo daagi'!” 
20O suluga', lame'akonmo na kota aijo' anu na'idekmo! O mian anu 
pinalesayamo hi Tumpu, to rasul-rasul, ka' to nabi-nabi balame-lame'mo! 
Kalana Tumpu nohukumo ia salaku pombalosi apaa na anu binaunyomo hi 
belemiu! 
21Ilapas na aijo', samian na malaikat anu baani nohangkatmo sa'angu' na batu 
-- sumo kodaka' nu batu ponggiling anu daka' --, lantas i lumbu'akonnyomo i 
uno nu ambai ka' notatae, "Sumo aiya na balu-balu'nyo nu kota Babel anu 
talasanggo aijo' o'alinje hoso-hoson sahingga madi'mo daagi' o humpak. 

22Onyi' nu musiik anu mahaik kasapi, anu topo manyanyi, anu mompuhi 
puloit ka' anu mompuhi tolompet, madi'mo daagi' o hongo kiijo' i unonyo! 
Madi'mo daagi' o humpak mau samian pe'e na anu pande na mokalaja i kiijo', 
ka' onyi' nu batu ponggilingan madi'mo daagi' ko anu ohongo. 
23Mian madi'mo daagi' montoa jingka nu sulu' anu i unonyo; ka' madi'mo 
daagi' kahongoan na kalame'an nu bau-bauon po'osoan i kiijo'. To daga-
dagang miu atina'mo to mia-mian anu talalo tongkoimona i dunia, ka' tiba to 
ili-ilimu' ka' ajimat miu, belemiu nongakalimo iwi-iwi' na bansa i dunia!” 
24Babel i hukummo kalana i uno nu kota aijo' i humpakmo na baso' nu to 
nabi-nabi, baso' nu mian anu pinalesayamo hi Tumpu Allah -- osain sanggo-
sanggomo baso' nu iwi-iwi' mian anu pinateannyo i dunia aiya. 

Anu pinoto’i hi yohanes 19 

1Lapas aijo', aku nohongomo apa-apaa, sumo potatae nu mian onyi'nyo sumo 
gohung lengkat mae i suluga' anu lewa' moloboo' daka-daka', "O puji' na 
Tumpu! Tumpunto atina'mo na Tumpu anu momposalamat; Iamo na Tumpu 
anu talasanggo ka' matangkas na kuasanyo! 
2Pomputusi-Nyo palakala adin ka' pande hondo! Ia nomputusimo hukuman hi 
anu talalo hondo masala', anu nongideimo dunia kalana ia lewa' masala'. 
Tumpu nohukumo anu masala' aijo', kalana ia nompateimo to posa-posaihon 
nu Tumpu.” 
3Lantas potatae nu mian da'isan aijo' lewa' mule' noloboo' daka-daka', "O puji' 
na Tumpu! Tibuk nu apu anu montoyo'i kota daka' aijo' ko puha-puhaje madi' 
ko kamingkotannyo!” 
4Sahingga ua-uampulu' opat na polaya' ka' opat na binatang anu montikubi 
kasuhangan aijo' dinumaladupumo ka' nonsombah Tumpu Allah anu suha-
suhang i kasuhangan aijo'. Aha notatae, "Amin! O puji' na Tumpu!” 
5Lantas i hongo lengkat mae i kasuhangan aijo', potatae anu nontaloakon, "O 
puji' na Tumpu, o belemiu iwi-iwi' posaihon nu Tumpu, ka' iwi-iwi' mian -- 
daka' ise' -- anu nonsombah Tumpu!” 

6Lapas aijo' aku nohongomo apa-apaa sumo potatae nu anu sanggombu na 
mian da'isan hondo; lewo'nyo sumo bokon anu mingkalulun ka' sumo gohung 
poli-polintup. Ku hongo aha notatae, "O puji' na Tumpu! Kalana Tumpu, 
Tumpunto anu Matangkas na kuasanyo aijo' tempo' uuka nompalentahmo! 
7Imbo' da kita balame-lame' ka' bilahi; imbo'mo da kita mompuji' 
katalasanggoan-Nyo! Kalana tinokamo i sinaa ponika'an anu montoongi 
sanggo Anak nu Domba aijo', ka' boting-Nyo sinadiamo da oponika'mo. 
8Baju'nyo lenan anu jongkilaban binee'mo hi ia da o pusok." (Baju' lenan aijo' 
atina'mo na kala-kalakuan ma'ima' anu binaumo nu mian anu pinalesayamo 
hi Tumpu.) 
9Lantas malaikat aijo' notataemo hi belengku, "O tulis na aiya: 'Mohumpak 
ka'ima'an na anu i lagamo mamba i bau-bauon pinonika'an Anak nu Domba 
aijo'.' " Lapas mule' malaikat aijo' nompaka potatae mule', "Aiyamo na lele 
anu totu'u lengkat mae hi Tumpu.” 
10Aku dinumaladupu i ahop nu malaikat aijo' kahanda' monsombah ia, panyo 
ia notatae mae hi belengku, "Boli! Boli monsombah aku, sombahmo na 
Tumpu! Kalana aku mule' posaihon sumo beleyum ka' sumo to utu-utusum 
iwi-iwi' anu nintoongmo dodo-dodo i potatae anu sinisikmo i Yesus!" Kalana 
apaa na anu pinoto'imo i Yesus aijo'mo na anu mombee'i to mia-mian da 
moko ala monsisikakon ha-han anu tokaje mae. 
11Lapas aijo' aku nontoamo suluga' tinabuka'mo, lantas nontoamo sa'angu' na 
ajahan mopute'. Anu nonsake'i sanggo-Nyo Anu Mohongo-hongo hondo ka' 
Anu Totu'u hondo. Ia adin na momputusi hukuman ka' i uno nu pahampatean 
anu binau-Nyomo. 
12Mata-Nyo moak sumo apu ka' aita' i ubak-Nyo pinosongko'-Nyo manjoo' na 
makota. I butong-Nyo tuli-tulis sa'angu' na sanggo; ka' ola posi Ia na 
monsumbu' sanggonyo aijo'. 
13Juba' anu pinusok-Nyo i lobongnyomo i uno nu baso'. Ka' Ia osanggohi, 
"Potatae nu Tumpu.” 

14Suludadu nu suluga' anu bau pahampate mombatuki Ia monsake'i to aja-
ajahan mopute', ka' nompusok lenan anu mopute' ka' belesi'. 
15Lengkat mae i nganga'nyo nosabatmo samata na bajak anu matajom, ka' 
tiba bajaknyo aijo' nu hungku'ije saidi' mae na to bansa-bansa, ka' nu 
palentahje saidi' mae na aha nu tokon-Nyo besak. Ia mompao'je anggur i uno 
nu tampat pompao'an anggur tambuha' nu Tumpu Anu Matangkas na 
kuasanyo. 
16I juba'-Nyo ka' i pa'anyo tuli-tulis na sanggo sumo uuka, "Tomundo nu 
tomundo iwi-iwi', ka' Tumpu nu tuan iwi-iwi'.” 
17Lantas aku nontoamo samian na malaikat tinjo-tinjo aita' i batu nu sinaa. Ia 
notatae daka-daka' ka' noloboo'akon hi tomonsi' iwi-iwi' anu laha-lahap i 
langa, "Imbo'mo sihuk mae da mongatuhimo bau-bauon anu daka', anu i 
lame'akonmo nu Tumpu! 
18Imbo'mo da mongkaan antoknyo nu to tomu-tomundo, antoknyo nu to 
kapa-kapala nu suludadu anu matangkas na pangkatnyo, ka' antoknyo nu to 
sulu-suludadu anu baani; imbo'mo da mongkaanmo antoknyo nu to mia-mian 
anu monsake'i ajahan, tiba antoknyo nu to aja-ajahannyo ka' antoknyo nu 
iwi-iwi' mian, anu daka' ka' anu ise', posaihon ka' mian anu bebas!” 
19Lapas aitu aku nontoamo binatang aijo', ka' to tomu-tomundo i dunia, ka' to 
sulu-suludadu nu aha nosa'angu'mo da montumbuhimo ka' mongewamo Ia 
anu nonsake'i ajahan mopute' aijo' ka' suludadu-Nyo. 
20Sahingga binatang aijo' i hakopmo hingga-hinggat tiba to nabi-nabi anu 
madi' totu'u anu nombaumo ha-han anu okabangangi i ahop nu binatang 
aijo'. (Anu okabangangi haha aijo' atina'mo na binatang haha aijo' anu 
nongakalimo to mia-mian anu ko tandanyo binatang aijo', ka' to mia-mian 
anu monsombah patong nu binatang aijo'.) Lantas binatang aijo' ka' to nabi-
nabi anu madi' totu'u aijo' ingalinmo tumu-tumuu' i uno nu ndalangon apu 
anu banyela-nyelak ka' ko belelangnyo. 



821 

 

21Ka' suludadu nu aha pinateanmo nu bajak anu nosabat lengkat mae i 
nganga' nu anu nonsake'i ajahan mopute' aijo'. Sahingga to tomo-tomonsi' 
suele tinokamo ka' nongkaanmo majoko' hondo i antoknyo nu aha anu 
pinateanmo aijo'. 

Anu pinoto’i hi yohanes 20 

1Lapas aijo', aku nontoamo samian na malaikat nintatau' mae lengkat i 
suluga'. I limanyo totoong na gunsing nu keles kapatean ka' sa'angu' na 
pompungu besak anu daka'. 
2Lantas ia nohakop ulo anu daka' hondo aijo', ulo aijo' pininmo hondo -- 
aijo'mo Ibilis kabai Roh anu Ma'idek aijo' -- ka' nompungumo ia samadala na 
taun na kopinnyo. 
3Lapas mae malaikat aijo' nongalinmo ulo anu daka' hondo aijo' i uno nu 
keles kapatean, lantas nonggunsingmo keles kapatean aijo' ka' sinegennyomo 
na ulo anu daka' hondo aijo' da madi'mo daagi' moko ala mongakali to bansa-
bansa i uno nu tempo' samadala na taun na kopinnyo aijo'. Lapas aijo', ia 
opolapasmo ka' tempo'nyo madi'mo pin. 
4Lantas tinoangkumo na to kasu-kasuhangan, ka' to mia-mian anu 
sinumuhang i to kasu-kasuhangan haha aijo' binee'anmo kuasa da momputusi 
hukuman. Aku nontoa suele santuu' nu to mia-mian anu kinolongmo na 
ubaknyo kalana aha nompototu'umo i Yesus, ka' nompolelemo potuunon 
lengkat mae hi Tumpu. Mian haha aijo' madi' monsombah binatang kabai 
patongnyo. Aha mule' madi' toho' nontalima tanda nu binatang aijo' i siakan 
kabai i lima nu aha. Sahingga aha po'ule'mo tinumuu' ka' po'ule'mo 
nompalentah salaku tomundo tiba i Kristus kopinnyo samadala na taun. 
5Aiyamo na anu momonanyo to mia-mian anu sinilakamo po'ule'mo 
opotumuu'. (Panyo to mia-mian anu sinilakamo sangga'at madi'mo po'ule' 
opotumuu' i tempo' anu kopinnyo samadala na taun aijo'.) 
6Mohumpakmo ka'ima'an na to mia-mian anu po'ule'mo o potumuu' i 
bahagian anu momonanyo aijo'. Aha konanyomo na timbali anumo nu 



822 

 

Tumpu. Kasilakan anu kopinduannyo madi'mo mongkuasai aha. Aha 
timbalimo to ima-imam nu Tumpu, ka' to ima-imam i Kristus; ka' aha 
mompalentahje tiba Ia kopinnyo samadala na taun. 
7De lapasmo na tempo'nyo samadala na taun aijo', Ibilis o lapasakonmo i 
pinontalungku'an, 
8ka' ia mambamo mongakali to bansa-bansa anu nololomo i songko-songko 
na dunia, atina'mo i Gog ka' i Magog. Ibilis momposihukmo aha da 
mahampatemo, manjoo' hondo, sumo konjoo'nyo nu bone' i ambai. 
9Sahingga aha mule' nobagi-bagimo i songko-songko na dunia, lantas 
nontumbuhimo kemah nu mian anu pinalesayamo hi Tumpu ka' kota anu nu 
kalibosi nu Tumpu. Panyo apu tinudunmo lengkat mae i langit ka' 
mohopu'imo aha. 
10Lapas aijo' Ibilis anu nongakalimo aha aijo', i lumbu'akonmo i uno nu apu 
anu sumo ndalangon ka' belelang. I kiijo'mo na tampatnyo nu binatang ka' 
nabi anu madi' totu'u aijo' ingalin momonanyo. Aha sinakisamo sinaa ka' 
malom sampe toka sidu-sidutu'. 
11Lapas aijo', aku nontoamo sa'angu' na kasuhangan mopute' ka' daka', ka' Ia 
anu sinumuhang aita'. Langit ka' tano' i madi'mo ko anu i ahop-Nyo, sahingga 
madi'mo daagi' tinoa. 
12Ka' aku nontoamo to mia-mian anu sinilakamo, anu daka'mo ka' anu daagi' 
ise', tinuminjo i ahop nu kasuhangan aijo'. Sahingga to kita-kitab suele pinaha 
buka'mo. Lantas sa'angu' na kitab sangga'at binuka'mo, atina'mo Kitab nu 
Mian anu Tumuu'. Lapas aijo' hukuman inabu'akonmo hi mian anu 
sinilakamo, sitimbang tiba anu binaumo nu aha susumo anu tinulismo i uno 
nu kitab haha aijo'. 
13Lantas ambai nombee'mo to mia-mian anu sinilakamo, anu kiijo' i unonyo. 
Kapatean ka' Dunia Kapatean suele nombee'mo to mia-mian anu sinilakamo 
anu daagi' kiijo' hi ia. Ka' mian haha aijo' anu sinilakamo iwi-iwi' 
pinokonanmo hukuman anu sinitimbangmo tiba anu binaumo nu aha. 

14Lapas aijo' Kapatean ka' Dunia Kapatean i lumbu'akonmo i uno nu apu anu 
sumo ndalangon. (Apu anu sumo ndalangon aiya, atina'mo na kapatean anu 
kopinduannyomo.) 
15To mia-mian anu madi' tinulis na sanggonyo i uno nu Kitab nu Mian anu 
Tumuu', o'alinmo i uno nu apu anu sumo ndalangon. 

Anu pinoto’i hi yohanes 21 

1Lantas aku nontoamo langit bu'ou ka' tano' bu'ou. Langit anu momonanyo 
ka' tano' anu momonanyo madi'mo daagi', ka' ambai suele madi'mo daagi'. 
2Sahingga aku nontoamo kota susi' aijo', aijo'mo Yerusalem nintatau' mae 
lengkat i suluga' hi Tumpu. Kota aijo' pinosadiakonmo sumo samian na 
boting boune binaju'anmo da monsingkabotimo boting mo'ane. 
3Lantas aku nohongomo potatae lengkat mae i kasuhangan aijo' notatae mae 
daka-daka', "Tempo' uuka tampat kajojoongan nu Tumpu tibamo mian! Ia 
tumuu'mo tiba aha, ka' aha timbalimo mian anu palesayamo hi Ia. Tumpu 
jojoongmo tiba aha, ka' timbalimo Tumpu nu aha. 
4Ia na monsapuimo iwi-iwi' na lolu' i mata nu aha. Madi'mo daagi' ko anu 
silaka; kasusa'an, mohaangi, kabai kasakitan suele madi'mo daagi'. Ha-han 
anu pininmo madi'mo daagi'.” 
5Lantas Ia anu sinumuhang aita' i kasuhangan aijo' notataemo, "Tempo' uuka 
Aku mompotimbalimo iwi-iwi' bu'ou!" Ia notatae mule' hi belengku, "Tulismo 
na aiya, kalana potatae haha aiya totu'u ka' timbali opalesaya.” 
6Lantas Ia notataemo, "Ilapasmo! Akumo na anu momonanyo, ka' anu 
imihinyo; Akumo na Tumpu lengkat pe'e Momonanyo toka-toka Imihinyo. 
Batu-batu mian anu megot, Ku po'inumije madi' pilenje o'oli i mata nu uee 
anu mombee'i kantumuu'an. 
7To mia-mian anu inguntungmo i uno nu kasabalan montalimaje ha-han aijo' 
hi Beleng-Ku. Aku timbalimo Tumpunyo, ka' ia timbalimo anak-Ku. 

8Panyo mian anu madi' sabaan, geguan, mian anu palaganta pampatei, mian 
masala', mian anu ko ajimat, monsombah pilogot, ka' iwi-iwi' na anu baleko' 
o'alin i uno nu apu anu sumo ndalangon ka' belelang anu lewa' moak, aijo'mo 
na kapatean anu kopinduannyo.” 
9Sala'samian anu aijo' hi aha popitu' na malaikat anu nontoongimo tampat 
haha aijo' nu anggur anu nobuke'mo nu popitu' na balaa' anu imihinyo aijo', 
tinokamo hi belengku ka' notatae, "Imbo'! Ku potiju'je hi beleyum na Boting, 
aijo'mo bengkele' nu Anak nu Domba.” 
10Sahingga Roh nu Tumpu nongkuasaimo aku, ka' malaikat aijo' nomboamo 
aku i bawo nu bungkutnyo anu talalo matangkas hondo. Ia nompotoamo hi 
belengku Yerusalem, kota anu susi' aijo', kota aijo' nintatau' mae lengkat i 
suluga', lengkat mae hi Tumpu, 
11tiba kahandan ka' katalasanggoan nu Tumpu. Kota aijo' jongkilaban sumo 
batu mainan, sumo batu anu moho-moho' sumo intan anu talalo jongkilaban. 
12Mesen titikub matangkas ka' daka', ka' mule' sampulu' ka' ohua' na 
sabatannyo anu daka', ka' nu jagai nu sampulu' ka' ohua' na malaikat. I 
sabatan daka' haha aijo' tinulismo na to sanggo-sanggo nu sampulu' ka' ohua' 
na tulunan mae nu bansa Israel. 
13Totolu' na sabatan daka', anu mo'ahop i batu-batu po'ahopannyo: totolu' 
sasu Kabete'an, totolu' i sasu Salatan, totolu' i sasu Utara, ka' totolu' mule' i 
sasu Kinsoban. 
14Mesen nu kota aijo' pinotinjo i bawo nu sampulu' ka' ohua' na batu 
katinjoannyo. I batu katinjoannyo haha aijo' tinulis na iwi-iwi' na sanggo nu 
sampulu' ka' ohua' na rasul nu Anak nu Domba aijo'. 
15Malaikat anu notatae mae hi belengku aijo', ko tokon mosoni' da bau 
pongukun kota aijo', iwi-iwi' na sabatan anu daka' aijo' ka' mesennyo. 
16Kota aijo' binau simpale' opat -- komantannyo pokakana sumo kobolaanyo. 
Sahingga malaikat aijo' nongukunmo kota aijo' nu tokonnyo anu bau 

pongukunnyo; lantas komantannyo sinumbu'mo 2.400 kilometer; kobolaanyo 
ka' kotangkasnyo pokakana sumo komantannyo. 
17Salatan malaikat aijo' nongukunmo mesennyo, sinumbu'mo na 
kotangkasnyo nu mesen aijo' anompulu' na meter. Ukulan anu pinake nu 
malaikat aijo' atina'mo na ukulan anu nupake nu mian. 
18Mesen nu kota aijo' batu mainan na binau buhitnyo mobilu' ka' jongkilaban, 
panyo kota'nyo mosoni' na binau anu madi' ko galo'nyo, jongkilaban sumo 
kasa. 
19Iwi-iwi' na batu pinompotinjoan kota aijo' binunga-bungan nu iwi-iwi' na 
ngahan nu batu mainan. Batu pinompotinjoan anu momona batu mobilu' 
jongkilaban na binau, anu ko ohua'nyo batu mainan mobilu' na binau, ko 
totolu'nyo batu mainan na binau, ko opatnyo batu mobilu' na buhitnyo na 
binau, 
20ko olima'nyo anu mopute' ka' i unonyo sumo anu sokolat gio-gio' momea' na 
binau, ka' ko anomnyo batu dalima na binau, ko popitu'nyo batu buhitnyo 
mokini sumo mosoni' na binau, ko uwalu'nyo batu buhitnyo talalo mobilu' 
hondo na binau ka' ko osio'nyo batu anu ko halaga'nyo hondo, buhitnyo 
mokini na binau, ko sampulu'nyo batu mainan buhitnyo mobilu' gio-gio' 
sokolat na binau, ka' ko sampulu' sa'angu'nyo batu mainan buhitnyo mobilu' 
mingkamumu' na binau, ka' anu ko sampulu' ka' ohua'nyo batu buhitnyo 
mingkamumu' na binau. 
21Anu sampulu' ka' ohua' na sabatan daka' aijo', anu binau sampulu' ka' ohua' 
na mutiara, toto sa'angu' na sabatannyo, mutiara na binau. Jalan i kota aijo' 
mosoni' anu madi' ko galo'nyo na binau sumo kasa anu jongkilaban. 
22Aku madi' nontoa Laigan nu Tumpu i kota aijo', kalana Laigan nu Tumpu-
Nyo atina'mo Tumpu, Tumpu Anu Matangkas na kuasanyo ka' Anak nu 
Domba aijo'. 

23Kota aijo' madi' palalu nujingkai nu batu nu sinaa kabai bitu'on, kalana 
katalasanggoan nu Tumpu na monjingkai, ka' Anak nu Domba aijo', atina'mo 
na sulu'nyo. 
24To bansa-bansa i dunia lumajangje i uno nu jingkanyo, ka' to tomu-
tomundo mule' momboaje kakaya'an nu aha i uno nu kota aijo'. 
25To saba-sabatan daka' i kota aijo' tabuka' sansina-sinaa; madi' otumban, 
kalana madi' nukona nu malom na i kiijo'. 
26Katalasanggoan ka' kakaya'an nu to bansa-bansa oboaje i uno nu kota aijo'. 
27Panyo mian anu mombau ha-han anu pahengas kabai mian anu baleko' -- o 
ala kodo-kodo' mau mule' apaa na anu mahenyu, madi' hondo-hondo 
minsoop i unonyo. Anu minsoop ola ahi' mian anu sanggonyo kiijo' tuli-tulis i 
uno nu Kitab nu Mian anu Tumuu', Kitab Anak nu Domba aijo'. 

Anu pinoto’i hi yohanes 22 

1Malaikat aijo' suele nompotoa hi belengku kaunyo anu ueenyo mombee'i 
kantumuu'an. Uee nu kaunyo aijo' jongkilaban sumo intan ka' mo'ili lengkat 
mae i kasungan nu Tumpu ka' Anak nu Domba aijo', 
2i totonga' nu jalan i kota aijo'. I sonibi nu kaunyo aijo', poti-potimbiha'nyo 
daagi' ko kau' pinolengkatan mae nu kantumuu'an, anu mimbua' pinsampulu' 
ka' ohua' sataun, aijo'mo minsan sambitu'on. Honnyo o'ala bau pakuli' 
pompa'alin sakit nu to bansa-bansa. 
3I uno nu kota aijo' madi' ko apa-apaa anu kinonamo nu kutuk nu Tumpu. 
Kasuhangan nu Tumpu ka' Anak nu Domba aijo' tokamo saidi' mae i uno nu 
kota aijo'. To posa-posaihon-Nyo saidi' mae monsombahje Aha, 
4ka' montoamo ohup-Nyo. Sanggo-Nyo saidi' mae o tulisje i siakan nu Aha. 
5Aha madi'mo mompalalui sulu' kabai jingka nu batu nu sinaa, kalana 
madi'mo daagi' pihi, ka' Tumpuje na monjingkai aha. Sahingga aha saidi' mae 
mompalentahmo susumo tomundo sampe toka sidu-sidutu'. 

6Lantas malaikat aijo' notatae mae hi belengku, "Potatae haha aiya totu'u ka' 
timbali opalesaya. Tumpu na mombee' Roh-Nyo aijo' hi to nabi-nabi, 
nompokaumo malaikat-Nyo da mompoto'iakon hi to posa-posaihon-Nyo apaa 
na anu malia'mo timbali.” 
7"Opalahatikan na aiya!" na koo-Nyo i Yesus, "Aku malia'mo toka. Mohumpak 
ka'ima'an na mian anu tulu-tulutan i potatae, apaa na anu saidi' mae jadi anu 
pinoto'imo i kitab aiya!” 
8Aku, i Yohanes nohongomo ka' nontoamo iwi-iwi' aiya. Salatan aku 
nohongomo ka' nontoamo, aku dinumaladupumo i ahop nu malaikat anu 
nompoto'imo iwi-iwi' aijo' hi belengku, ka' aku kahanda' monsombahmo ia, 
9panyo ia notatae hi belengku, "Boli! Boli monsombah aku! Sombahmo na 
Tumpu! Kalana aku suele posaihon sumomo beleyum, ka' sumo to utu-
utusum to nabi-nabi, ka' iwi-iwi' na mian anu tinulu-tulutanmo i potuunon 
anu i uno nu kitab aiya!” 
10Lantas ia notatae mule', "Boli mompohowini potatae anu pinoto'imo, apaa 
na anu timbali saidi' mae anu tinulismo i uno nu kitab aiya, kalana ohanimo 
na tempo'nyo iwi-iwi' aiya timbalimo. 
11Mian anu ma'idek, bakasmo da saja' mombau anu ma'idek; mian anu 
mahenyu, bakasmo da mahenyu na butongnyo; mian anu mombatuki 
pongka'oho' nu Tumpu, bakasmo da saja' mombatuki pongka'oho' nu Tumpu, 
ka' mian anu tumuu' samata-mata hi Tumpu, bakasmo da saja' tumuu' hi 
Tumpu.” 
12"Opalahatikan na aiya!" na koo-Nyo i Yesus, "Madi'mo daagi' pin Aku 
tokamo ka' momboamo mae tamboonyo hi batu-batu mian bau pombalosi 
apaa na anu binaunyomo. 
13Akumo na anu momonanyo ka' anu imihinyo mae; Akumo na Tumpu 
lengkat pe'e mae i Momonanyo toka-toka i Kahimpusannyo.” 

14Mohumpak ka'ima'an na mian anu nombaso'imo juba'nyo sampe belesi', ka' 
sahingga aha ko hakmo mongkaan bua' nu kau' kantumuu'an ka' minsoopmo i 
uno nu kota aijo' montului sabatan daka' aijo'. 
15Panyo to mia-mian anu mombau han anu mahumimi', anu mompake to aji-
ajimat, to mia-mian anu mombau to kala-kalakuan masala'; anu mompatei, 
anu monsombah pilogot, ka' to mia-mian anu baleko', mau anu otaloakon, 
mau apa-apaa na palabuatan ma'idek, iwi-iwi' na mian aijo' tampatnyo i 
sambiha' nu kota aijo'. 
16"Aku, i Yesus, nonsaimo malaikat-Ku namba hi belemiu da ia 
mompoto'iakon ha-han aiya bau kapalaluan nu to jama-jama'at. Aku aiya lee' 
mae i Daud; Akumo na mandala' nu Kabete'an anu majingka hondo aijo'.” 
17Roh nu Tumpu ka' Boting Boune aijo' notatae, "Imbo'mo!" Ihe na mian anu 
mohongo aiya, tionyo suele motatae, "Imbo'mo!" Ihe na anu megot, tionyo ia 
toka! Ka' ihe na anu mongkamilui, tionyo ia mongala uee anu mombee'i 
kantumuu'an aijo' madi' opai oli. 
18Toka hi batu-batu mian anu nohongomo potatae haha aiya anu pinoto'imo 
apaa na anu timbali saidi' mae anu tinulismo i kitab aiya, aku, i Yohanes, 
mombee'i pokinde' sumo uuka: de mian montuangi apa-apaa i potatae haha 
aiya, anu pinoto'imo nu Tumpu Allah; saba' nu tuangi nu Tumpu na hukuman 
nu mian aijo', nu to bala-balaa' anu tinulismo i uno nu kitab aiya. 
19Ka' de mian mongga'ai apa-apaa na potatae haha aiya anu saidi' mae jadi, 
apaa na anu pinoto'imo nu Tumpu, saba' Tumpu Allah suele mongga'aije 
bahagiannyo anu tinulismo i uno nu kitab aiya -- aijo'mo bahagian lengkat i 
kau' kantumuu'an, ka' lengkat i Kota Susi' aijo'. 
20Ia anu nompotokamo mae lele aiya iwi-iwi' notatae, "Totu'u, Aku malia'mo 
toka!" Amin! Tokamo mae o Tumpu Yesus! 
21O'amalakon da i Tumpu Yesus mombalakati iwi-iwi' mian anu pinalesayamo 
hi Tumpu!  

